
Арҵагатә цхыраагӡа еиқәыршәоуп иреиҳау аҵарадырра аԥҟа-
рақәа инарықәыршәаны, аетнологиа аҭҵаарадырра ахәҭа ха-
дақәа азгәаҭаны. Уи аан ахшыҩзышьҭра азуп аетнологиа аҭҵа-
арадырра иадҳәаланы иахьа уажәраанӡа иҭыҵхьоу арҵагатә 
шәҟәқәеи амонографиақәеи рыхәҭак рхархәарала, аматериалқәа 
асистематизациа рзуреи, адунеи ажәларқәа рынхашьа-чашәа 
иадҳәалоу азҵаарақәа ҿырԥштәырыла раарԥшреи. 

Арҵагатә цхыраагӡаҿы хаз хәҭаны изгәаҭоуп адунеи ауа-
ажәлар рҭоурыхтә ҿиара аетапқәа раан ирымаз аиԥшымрақәеи 
урҭ рҷыдарақәеи. Амилаҭқәа рҭоурых-культуратә ҿиараан, 
ахшыҩзышьҭра азуын урҭ ҵакырадгьылла реихшара.

Арҵагатә цхыраагӡа рызкуп арҵаҩцәа, астудентцәа, аҭҵаара-
дырра знапы алаку реиԥш, адунеи ажәларқәа рҭоурыхи, ркуль-
туреи, рҵаси, рқьабзи ирызҿлымҳау зегьы. 

Аетнологиа. Арҵагатә цхыраагӡа. Аҭоурыхтә факультет 
астудентцәа рзы. Еиқәдыршәеит: Аҩӡба В.В., Дбар С.А.  Аҟәа: 
Аԥснытәи аҳәынҭқарратә университет, 2023. – 256 д.

1 АХЫ. АЕТНОЛОГИА АҬҴААРАДЫРРА АҲАСАБАЛА 
АШЬАҚӘГЫЛАРЕИ УИ АҶЫДАРАҚӘЕИ

1.1. Аетнологиа аҭҵаарадырра аҳасабала ашьақәгылара

Иарбан ҭҵаарадырразаалак аҭоурых аҭҵаараан иалукаар ҟа-
лоит уи аҿиараан илнахуа, иара азы ихадоу, ахатә цәаҩақәа зныҧ-
шуа, ажәлар рзы хәарҭара злоу ахырхарҭақәа. Хымҧада ари 
аилкаа, хаҭала иара аетнологиа аҭҵаарадыррагьы иадуҳәалар 
ҟалоит. Ауаҩы жәытә-натә аахыижьҭи дрызҿлымҳан иуаажәла-
ри икәша-мыкәша инхози рнаҩсангьы, инахароу ахылҵшьҭрақәа 
ркультуреи рҵаси рқьабзи аилкаара, аҭҵаара. Уи азы ирбоз- 
ираҳауаз гәныркылон, абиԥарала еимырдон, аҩыра анцәы-
рҵ ашәҟәы ианырҵо иалагеит. Ари аҩыза адыррақәа шыҟаз 
ҳбар ҭоуп аҵарауаа хыԥхьаӡара рацәала иҭырҵааз ажәларқәа 
рмифқәеи, рлегендақәеи, ржәытә сахьақәеи, ржәытә ҩырақәеи 
уҳәа убас еиуеиԥшым ҭоурыхтә баҟақәеи рҿы. 

Наџьнатә аахыс ауаатәҩса ирызцәырҵуан, иаҳҳәап: избан 
изеи ԥшымзи абызшәақәа, аҵасқәа, ақьабзқәа, ауаа рхымҩаԥ-
гашьа, рҭеиҭԥш уҳәа убас ирацәаны азҵаарақәа.

Антикатәи аамҭазы акыр иазҳахьан адунеи ажәларқәа иры-
дҳәалоу адыррақәа. Усҟан аӡәырҩы рҽазыркхьан, ирымаз рдыр-
рақәа рхы иархәаны, акультуреи, анхамҩеи, абызшәеи рҟны 
иҟаз аиԥшымрақәа еиҿырԥшны, ажәларқәа аклассификациа 
рзура. Урҭ аусумҭақәа зегьы иаарылукааратәы иҟоуп Геродот 
Скифтәыла иазкны иҟаиҵаз ахҳәаа. Уи иусумҭаҿы дрыла-
цәажәоит аскифцәа рынцәахәқәа, рҵасқәа, рқьабзқәа, рын-
хашьа-рынҵышьа, рмилаҭ ҟазшьа ҷыдарақәа уҳәа уб. иҵ.

Машәыршақә иҟамлазар ҟалап адунеи ажәларқәа ирыз-
ку адыррақәа системакны реидкылара раԥхьа Ажәытәтәи 
Бырзентәылеи Рими рҿы нап ахьадыркыз. Арҭ аизгақәа ает-
нографиа аҭҵаарадырра иазааигәоу раԥхьаӡатәи усумҭақәоуп 

ҳәа азуԥхьаӡар ҟалоит. Урҭ аусумҭақәа шьагәыҭс ирыман ает-
ноцентризм, даҽакала иаҳҳәозар ажәларқәа ркультуратә ҩаӡа-
рақәа еиҿырԥшны ацивилизациа уааи абнауааи ҳәа реихшара. 
Аетноцентризмтә еихшараан ихадоу ҳәа ирԥхьаӡоз ажәларқәа 
ркультуратә ҩаӡара акәын.

Зааӡатәи абжьарашәышықәсқәа рзы ажәларқәа рыҭҵаареи 
урҭ ирыдҳәалоу адыррақәеи реизгара аус аԥыжәара Византиеи, 
Китаии, Арабтәылақәеи рахь ииасуеит. Уи аамҭаз Мраҭашәаратәи 
Европа еиуеиԥшым амзызқәа ирыхҟьаны ари азҵаара азҿлымҳа-
ра ацәыӡит. Ажәларқәа реиҿырԥшраан аԥыжәара аиуа иалагеит 
ақьырсиан дин. Уи иахҟьаны ауаатәыҩса еихыршеит ақьырсиан-
цәеи егьырҭ «зхаҭабзиара» лаҟәу, иаԥсам ауааԥсыреи ҳәа. 

Абжьарашәышықәсқәа рынҵәамҭаз аколониалтә политика 
иабзоураны, акатоликатә уахәама адунеи ажәларқәа рыҭҵаара 
аганахьала шьаҿа ӷәӷәак ҟанаҵеит. 

Европаа рџьартә ныҟәарақәеи, рыхәҳаахәҭрақәеи, адгьыл 
ҿыцқәа раартреи ирыбзоураны еизыргеит Африкеи, Америкеи, 
Алада-Мрагыларатәи Азиеи ирқәынхоз ауааԥсыра ирызкыз 
имаҷымкәа адыррақәа. Урҭ еизыргаз аматериалқәа рхы иархәа-
ны рҽазыршәон ажәларқәа рхылҵшьҭрақәа реилкаара.

XVIII ашәышықәса Арккара аепоха (эпоха Просвещения) 
инаркны аетнологиа зхала иҟоу ҭҵааарадыррак аҳасабала ашьа-
пы иқәгыло иалагеит. Уи аамҭазы аҵарауаа ауахәама амаҵзуҩцәа 
ирҿагыланы рҽазыршәон ауаҩытәҩса адунеи ианылареи икуль-
туратә ҿиареи ҵаҵӷәыс иамаз аҭоурых шакәыз ашьақәырӷәӷәа-
ра. Аҵарауаа ргәаанагарақәа шиашаз шьақәдырӷәӷәон, ирымаз 
аетнографиатә материалқәа рыла. Уи аамҭаз аԥыжәара аиуит 
агеографиатә детерминизм ҳәа изышьҭаз аилкаа. Адетерменизм, 
ажәларқәеи акультурақәеи ирыбжьаз аиԥшымрақәа зхылҿиааз 
аԥсабаратәи аҳауатәи ҭагылазаашьақәа роуп ҳәа шьақәнарӷәӷәон.

Аԥсабаратә ҭагылазаашьақәа ирыбзоураны еиуеиԥшым 
ажәларқәа рыҩныҵҟа иҿион иҷыдоу аҟазшьақәа (асоциалтә еи-
зыҟазаашьа, аҵас, ақьабз, амилаҭ хдырра уҳәа уб. иҵ.).

Ари аилкаа инаваргыланы, уи аамҭазы, иара убас аҿиара 
аиуит, «иаамсҭашәоу абнауаҩы» («благородный дикарь») ҳәа 
изышьҭаз агәаанагара. Ари агәаанагара ишазгәанаҭо ала, «иа-
амсҭашәоу абнауаҩы» («благородный дикарь»)  раԥхьа аԥсаба-
ра азакәанқәа дрықәныҟәозҭгьы, анаҩс аеволиуциа иабзоураны, 
ацивилизациа злыҵәаз уаҩны даныҟала, анхара далагеит ауа-
ажәлар рзакәанқәа рыла.

XVIII ашәышықәса анҵәамҭаз, аетнологиа зхала иҟоу ҭҵаара-
дырраны ишышьақәымгылацызгьы, аҵарауаа рыҩныҵҟа атер-
минқәа «етнологиа» «етнографиа» ахархәара роухьан. 

Аетнологиа ҭҵаарадыррак аҳасабала ишьақәгылеит XIX 
ашәшықәса аҽеиҩшамҭаз. Ари аус аҿы ицхыраагӡахеит европаа 
рколониалтә политика. Аколониатә мпыҵахалараан европаа ир-
беит культуралеи, бызшәалеи, ҵаслеи, қьабзлеи дара иреиԥшы-
мыз ажәларқәа шыҟаз. Убри аус инадҳәаланы ауп ишышьақәгы-
лаз ажәларқәа ҭҵаарадыррала рыҭҵаара иадҳәалаз апроблема. 
Ажәларқәа рыҭҵаара иабзоураны ицәырҵит еиуеиԥшым агәа-
анагарақәеи, ахырхарҭақәеи, ашколқәеи. Анаҩс арҭ адыррақәа 
еидкыланы, еихаҳаны маҷ-маҷ аетнологиа ҭҵаарадыррак аҳасаб 
ала ишьақәгыло иалагеит.

«Аетнологиа» атермин ахаҭа шьақәгылоуп ҩ-бырзен ажәак 
рыла: ethnos – ажәлар, logos – аҭҵаарадырра, ажәа. Аԥсшәахь 
«аетнологиа» еиҭоугозар иаҳа иашьашәалоуп ҳәа азуԥхьаӡар ҟа-
лоит – «ажәлар рыҭҵаара» («ажәларҭҵаара»).

Раԥхьаӡа ажәа аетнологиа терминк аҳасабала 1830 ш. ихы 
иаирхәеит афранцыз ҵарауаҩ Жан Жак Ампер.

Официалла аетнологиа зхала иҟоу ҭҵаарадырраны ишьақә-
гылеит ҳәа ирԥхьаӡоит 1939 шықәса, Парижтәи аетнографцәа 
рхеидкыла анаԥҵаз инаркны.

Германиа. Аетнологиа ҭҵаарадыррак аҳасабала аҿиара ду 
аиуит Германиа. Араҟа 1789 шықәсазы ишьақәгылеит фолькер-
кунде (Volkerkunde) ҳәа изышьҭаз аҭҵаарадырратә хыр харҭа. 

Фолькеркунде алахәылаҩцәа хы-
дҵас ирыман Европа анҭыҵ инхоз 
ажәларқәеи урҭ ркультуреи рыҭҵа-
ара. XIX-тәи ашәышықәса 30-тәи 
ашықәсқәа инадыркны анемец ҵарауаа 
Европа иатәымыз ажәларқәа ирызкны 
иҟарҵахьаз алкаақәа еидыркыло иала-
геит аетнологиа аҭҵаарадырра иаҵана-
куа терминқәаны. Уи аахижьҭеи анемец 
бызшәаҿы ажәақәа «Volkerkunde» «ает-
нологиеи» еишьашәалоу терминқәаны 
иԥхьӡоуп.

Уи инамаданы XIX ашәышықәса анҵәамҭаз анемец бызшәала 
ицәажәо Европа аҳәынҭқаррақәа рҿы ишьақәгылеит фолькскун-
де (Volkskunde) ҳәа изышьҭаз анемец нхаҩыжәлар ҭызҵаауаз 
ахырхарҭа. Фолькскунде аԥсшәахь еиҭоугар иаҳа ианаало тер-
минуп – «ажәлар рыҭҵаара». XX ашәышықәса аҩбатәи азбжа 
инаркны фолькскунде аҵакы аҽарҭбааит, уахь иаланагалеит 
иара убас афольклористикеи, есҽнытәи акультуреи, акультура-
бжьаратәи еимадарақәеи.

Британиа: Англыз базшәала ицәажәоз аҳәынҭқаррақәа рҿы 
ажәлар рыҭҵаара раԥхьа антропологиа иадҳәалан. Аха анаҩс, 
XIX ашәышықәса аҽеиҩшамҭаз, аҭҵаарадырра аизҳара иабзоу-
раны антропологиа аҩныҵҟа ицәырҵуа иалагеит асоциалтә ан-
тропологиа ҳәа изышьҭаз хырхарҭа ҿыц. Ари атермин раԥхьаӡа 
иалеигалт 1906 шықәсазы Англиа аетнологиа аҭҵаарадырра 
ашьаҭакҩцәа ируаӡәкыз Џьеимс Фрезер. Терминк аҳасабкала 
«асоциалтә антропологиа» лассы аԥыжәара аиуит, англыз быз-
шәаҿгьы «аетнологиа» иасинонимхеит. 

Еиду Америкатәи аштатқәа (ЕАА/США): Европа иаҿурԥ-
шуазар, Еиду Америкатәи аштатқәа рҿы аетнологиа аҿиареи уи 
аизҳареи иаҳа ихьысҳан. ЕАА (США) аетникатә еилазаара ара-

цәареи арасатә проблемақәеи ирыхҟьа-
ны араҟа антропологиа ауаатәыҩса 
рҭеиҭԥши, ррасалатәи, ркультуратәи 
еиԥшымрақәа рыҭҵаара акәын изыз-
ҿлымҳаз. Еиду Америкатәи аштатқәа 
рҿы ари ауасхыр азышьҭазҵаз дреиуоуп 
Лиуис Генри Морган. Убри аамҭаз ает-
нологиа абиологиатә антропологиеи, 
археологиеи, аҭоурыхтә бызшәадырреи 
ирыхәҭакын. 

1950-тәи ашықәсқәа инадыркны 
Франц Боас ибзоурала аетнологиа 

ахықәкы хадахь амҩа ылнахуа иалагеит, уи нахысгьы «акульту-
ратә антропологиа» ҳәа иашьҭалоит.

Франциа: Аколониатә полити-
ка иахҟьаны Франциа аҳәынҭқарра 
иреи ҳау амчратә гәыԥқәа азҿлымҳахо 
иалагеит ирымпыҵархалаз ажәларқәа 
ркультуреи, рҵаси, рқьабзи аилка-
ара. Раԥхьаӡа ари аус иазҿлымҳаз, 
ахылҵшьҭрақәа ркультуреи, рҵа-
си, рқьабзи рыҭҵаара акәымкәан, 
ус баша иахьрыхцәажәоз аҟнытә, 
ари аҭҵаарадырра аетнографиа ҳәа 
иашьҭан (абырзен бызшәа etnos – 
ажәлар, graphien – аҩыра, ахҩылаара, 
ахцәажәара). Афранцыз ҭҵаарадыр-

раҿы атермин «етнографиа» еиқәханы иҟан XIX ашәышықә-
са нҵәаанӡа. XX-тәи ашәышықәса алагамҭазы аҭҵаарадырра 
иаиуз аизҳара иабзоураны ахархәара аиуа иалагеит атермин 
– «аетнологиа» (абырзен бызшәа etnos – ажәлар, logos – ажәа, 
аҭҵаара)

Урыстәыла: Раԥхьаӡа Урыстәыла аетникатә проблемақәа 
ирызҿлымҳахо иалагеит XVIII ашәыш. аҩбатәи азбжазы. Уи 
зыд ҳәалаз Урыстәыла ауаажәлар ирызцәырҵыз аҭоурыхтә-куль-
туратә хәыцрақәеи, уи иаланхоз ажәларқәа иааныркылоз рҭыԥи, 
рхылҵшьҭреи реилкаареи уҳәа убас иҟаз азҵаарақәа ракәын. Арҭ 
рҩызцәа азҵаарақәа ықәзыргылоз славианофилаа ҳәа изышьҭаз 
ауаажәларра-политикатә еидгыла алахәылацәа ракәын.

Урыстәыла аетнологиа зхала иҟоу ҭҵаарадырратә хырхарҭа-
ны ишьақәгылеит XIX ашәышықәса аҽеиҩшамҭаз. Раԥхьаӡа ари 
аҭҵаарадырра аетнографиа ҳәа иашьҭан, хықәкысгьы иамаз ама-
териалқәа реизгареи рыхцәажәареи ракәын. XVIII ашәышықәса 
инаркны Урыстәыла аҭҵаарадырра академиа аҽазнакит аим-
периа еиуеиԥшым акәакьқәа рахь аҭҵаарадырратә експедици-
ақәа реиҿкаара. Уаҟа еизыргоз аматериалқәа рыҭҵааразы 1845 
шықәсазы еиҿкаан «Урыстәылатәи агеографиатә хеидкыла» ҳәа 
изышьҭаз агәыԥ. Ари агәыԥ аҩныҵҟа хазы еиҿкаан аетногра-
фиатә ҟәша. Агәыԥ иҭнаҵаауан Урыстәыла агеографиа, аԥсаба-
ратә мал, иқәынхоз ажәларқәа. Аҳәынҭқарра аизҳаразы иаҭахын 
Сибреи, Кавкази, Абжьаратәи Азиеи рыжәларқәа ркультуреи 
рҭоурыхи рыҭҵаара. Уи азы 1850 шықәсазы, «Урыстәылатәи 
агеографиатә хеидкыла» аҩныҵҟа еиҿкаан «Кавказтәи аҟәша».

Урыстәыла аетнографиа ашьақәгылараҿы даараӡа иџьабаа 
рацәоуп Н.Н. Миклухо-Маклаи. Н.Н. Миклухо-Маклаи иҽа-
зишәон адунеи ауаатәыҩса зегьы маха-шьахалеи хшыҩлеи ишеи-
ԥшу ишеизааигәоу ашьақәырӷәӷәара. Ауаатәыҩса рыбжьара 
иҟоу аиԥшымрақәа (ацәеижь, абла, ахахәы уҳәа убас егьырҭгьы) 
зыхҟьаз ҳәа иԥхьаӡон аԥсабара-ҳауатә ҭагылазаашьа. Гвинеиа Ҿыц 
иқәынхоз апапуас хылҵшьҭрақәа рыҭҵаара иабзоураны, Миклухо-
Маклаи иаҿаԥиҽуеит уаанӡа аҿиара змаз арасисттә теориа.

XIX ашәышықәса анҵәамҭаз – XX ашәышықәса алагамҭеи 
рзы Урыстәыла аетнологиа аизырҳараҿы ихәҭаа дуун афилософ 
Г.Г. Шпет.

Асовет аамҭазы, аетнологиа еиҳараӡак изызҿлымҳаз ами-
лаҭқәа реизыҟазаашьа аҭҵаара акәын. 1920-1930-тәи ашықәсқәа 
раан аетнологцәа рыҭҵаарақәа Асовет ҳәынҭқарра имҩаԥнагоз 
амилаҭ политика аизырҳара иацхраауазар акәын. Урҭ аҭҵаа-
рақәа реиҳарак астатистикатә ҟазшьа акәын ирымаз. Аҵарауаа 
ажәларқәа реиҩызареи реизааигәареи злагәарҭоз акакәын, 
аҳәынҭқарра имҩаԥнагоз аргылара дуқәа рҿы шаҟа милаҭ рхаҭар-
накцәа алахәызи, иара убас шаҟа милаҭеилаԥсала ишьақәгылоу 
ҭаацәарақәа аԥҵази. Иааидкыданы иугозар, 1950-тәи ашықәсқәа 
рҟынӡа аетникатә ҭҵаарақәа аполитикатә хырхарҭақәа ракәын 
ирымаз.

Аетнологиа хықәкыла иахәҭаз аҭҵаарадырратә ҟазшьа аиуа 
иалагеит 1950-тәи ашықәсқәа рзы. Уи аамҭазы нап аркын 
еиуеи ԥшым ахырхарҭақәа рыла еилаз, ажәлар рҿахәы ҭызҵаа-
уаз аекспедициақәа рымҩаԥгара. Азҿлымҳара аиуит ажәларқәа 
рхылҵшьҭрақәа рыҭҵаара. Ари аамҭа инаркны, 1980-тәи 
ашықәсқәа рҟынӡа. Урыстәыла аетнологиа аҭҵаарадырра аҿиа-
ра рыхьӡ адҳәалан В.Г. Богораза, П.Ф. Преображенски, С.П. 
Толстои, Н.Н. Чебоксаров, С.А. Токарев, В.И. Козлов, И.В. 

Бромлеи уҳәа реиԥш иҟаз аҵарауаа 
дуқәа.

1970 – 1980 ашықәсқәа раан ает-
нологиа ҭҵаарадырраҿы даарылука-
аратәы дҟалеит Л.Н. Гумилиов. Л.Н. 
Гумилиов аетнос ашьақәгылара иазк-
ны аҭҵаарадырра иалеигалеит, зынӡа 
иҿыцыз аметодологиатә шьаҭақәа.

Аетнологиа аҭҵаарадырра иахьа-
тәи аҭагылазаашьа: Аетнологиа 
иахьатәи аҭагылазаашьа анализ азу-
ра иабзоураны иазгәаҭахеит уаанӡа 
аиҳа уажәы акырӡа ишбеиахаз, ише-1992)

изҳаз. Уи ус шаку агәра унаргоит иахьа аетнологиа «икҿахоу» 
ахылҵшьҭрақәа рыҭҵаара адагьы, ацивилизациа дуқәа аԥызҵаз 
ажәларқәагьы иахьрызҿлымҳау. Аетнологиа аҭҵаара аҳәаақәа 
аҭбаахара иабзоураны, аҵыхәтәантәи аамҭазы ицәырҵуа иала-
геит аетнологиеи егьырҭ аҭҵаарадыррақәеи еицырзеиԥшу ахыр-
харҭақәа: «аетносоциологиа», «аетнопсихологиа», «аетнолингви-
стика», «аетнодемографиа», «аетнопедагогика» уҳәа уб. иҵ.

XX ашәышықәсазы аҭыԥ змаз аҭоурыхтә хҭысқәа ургәы-
лаԥшыр, иузгәамҭарц залшом ари аепоха амилаҭтә идеалогиеи, 
амилаҭтә қәԥареи, анационализми ишраамҭаз. Аҭҵаарадырҩцәа 
иазгәарҭеит акультура-ҭоурыхтә процессқәа раан аҵакы шыҳа-
ракхо аетникатә факторқәа. Избанзар акультура-ҭоурыхтә ҿиара 
иарласуеит жәларбжьаратәи еимадарақәа. Аҵыхәтәантәи аамҭа-
зы арҭ аимадарақәа уадаҩхо иалагеит, уи иахҟьаны иазҳаит 
ажәлар рхатәы ҭоурыхи, ркультуреи, рҵаси рқьабзи рахь ирымаз 
азҿлымҳара. Аетникатә аиҭаҿиара («ренессанс», «возрожде-
ние»), ганкахьала аҟазшьа бзиақәа шаныԥшуазгьы, даҽа ган-
кахьала ицәырнагеит аетноцентризми, анационализми, уи моу 
амилаҭқәа лассы-лассы ирыбжьало иалагеит аимакқәагьы.

Амилаҭқәа рыбжьара аимакқәа цәырҵуа иалагеит, наџьнатә 
аахысеижьҭи аиҿыхарақәа ахьцоз (Африка, Индиа, Иугославиа) 
атәылақәа рнаҩс, иҭышәынтәылоуп ҳәа иԥхьаӡаз аҳәынҭқар-
рақәа рыҿгьы. Иаҳҳәап, Бельгиа – афламандцәеи аваллонцәеи 
реимак, Канада – франко-канадааи, англо-канадааи реимак.

Ҳәарада, аетникатә хдырра ашьҭыҵра аетнологцәа ирыд-
наҵоит аҭакԥхықәра ду, ицәырҵуа азҵаарақәа оперативла рҭак 
аҟаҵараҿы.

1.2. Аетнологиа амаҭәар

Иарбан ҭҵаарадырразаалакгьы иҭнаҵаауа амаҭәар инадҳәа-
ланы иамоуп ахатә ҷыдарақәеи аметодикеи. Араҟа ицәырҵуа 

ауадаҩрақәа зегь раԥхьа иргыланы изыдҳәалоу маҭәарк ҩба-хԥа 
ҭҵаарадыррақәа ахьазҿлымҳау ауп. Иарбан ҭҵаарадырразаа-
лакгьы, иҭнаҵаауа амаҭәар инадҳәаланы, иалнахуеит иара азы 
ихадоу ахәҭақәа, иазгәанаҭауеит изықәныҟәаша амҩақәа. Ари 
апроцесс иаанарԥшуеит, аҭҵаарадырра хықәкыла изызҿлымҳау 
еиԥш, иара убас уи иаҵоу апроблемақәагьы.

Аетнологиа ҭҵаарадыррак аҳасабала ашьақәгылареи, уи ана-
лиз азуреи иаадырԥшит, ҭоурыхла уи раԥхьаӡа изызҿлымҳаз, 
иҭнаҵаауаз, европаа раасҭа акырӡа ихьшәаз ахылҵшьҭрақәа 
шракәыз. Европа ажәларқәа урҭ «абнауаа» ҳәа ирышьҭан, насгьы 
уахь иахырԥхьаӡалон дара ркультуратә ҩаӡара аҟынӡа аҳаракыра 
змамыз ҳәа ирԥхьаӡоз Африкеи, Азиеи, Океаниеи, Австралиеи, 
Америкеи ирықәынхоз ахылҵшьҭрақәа. Европатәи аныҟәаҩцәа 
урҭ ауаа рынхашәа-чашәала агыгшәыгқәа ирзааигәан ҳәа азыр-
ԥхьаӡон. Уи моу, XVI ашәышықәсазы Испаниа еиҿкаан рколо-
ниақәа ирыланхоз ахылҵшьҭрақәа иуаатәыҩсоу игыгшәыгқәоу 
ҳәа еилзыргашаз акомиссиа. Ари акомиссиа алахәылацәа акыр 
аимак-аиҿак шроузгьы, аҵыхәтәан рызегь еиқәшаҳаҭхеит урҭ 
ахылҵшьҭрақәа дара иреиԥшу уаауп ҳәа азыԥхьаӡара. «Абнауаа» 
ирҿырԥшны европаа рхы ҳаракны, иԥсыцқьаны иааӡоу ракәны 
ирыԥхьаӡон. Европааи «абнауааи» реизыҟазаашьа ган рацәала 
еилан. Европаа урҭ зегьы «бнауаауп» ҳәа ишырыԥхьаӡозгьы, 
рыҩныҵҟа иалыркаауан «ҳаҭыр змоу абнауаа» ҳәагьы ирԥхьаӡоз 
ахылҵшьҭрақәагьы.

Аетнологиа аҭҵаара амаҭәар алхраан, ари аҩыза аметодоло-
гиатә знеишьа зыбзоураз, зегь раԥхьаӡа иргыланы, XIX ашәыш. 
анҵәамҭаз европаа егьырҭ ажәларқәа раасҭа ацивилизациа ду 
ахьдырҿиаз ауп. Атехника ҿыц ацәырҵреи, уи инамаданы ауаҩы 
имчи илшареи реизҳареи ирыбзоураны ишьақәгыло иалагеит 
убри аҩыза агәаанагара – ҭоурыхла «абнауааи» ицивилизаци-
атәу европааи еицәыхароушәа, аԥхьатәиқәа хшыҩла ихьысҳау-
шәа. Европаа арҭ ахылҵшьҭрақәа ҭырҵаауан, зҿлымҳарак аҳа-

сабала, анкьаӡа дара знысхьоу аҭоурыхтә аамҭак иазааигәатәны. 
«Абнауааи» дареи ирыбжьаз аиԥшымрақәа аадырԥшырц азы 
урҭ аԥхьатәиқәа «ипримитивтәқәоу» ҳәа ирышьҭан.

Ари аилкаара аетнологиаҿы акыр аҽарҭбааит, избанзар уи 
шьахәлаҵәҟьа иақәшәеит усҟантәи аетникатә культура акласси-
фикациа.

XIX – XX ашәышықәсақәа рҽеиҩшамҭаз аетнологиа универ-
салтә ҭҵаарадыррахоит, аҵараиурҭақәа рҿы маҭәарк аҳасабала 
аԥхьара иалагоит. Уи иабзоураны аетнологиатә ҭҵаарадырраҿы 
ицәырҵит анаҩс уи акырӡа ԥхьаҟа изгаз аҵарауаа-теоретикцәа. 
Урҭ ирыбзоураны ари аҭҵаарадырра иаланагалеит ахшыҩзцара 
ҿыцқәа. Иаҳҳәап, раԥхьаӡа акритика азуын, уаанӡа ишьақәгы-
лахьаз амилаҭқәа ипримитивтәу ипримитивтәым ҳәа ирымаз 
аихшара. Иазгәаҭан дара «абнауаа» ҳәа изышьҭазгьы ишрымаз 
рхатәы ҭоурыхтә мҩақәа.

Аетнологиа аҭҵаарадырра иҭнаҵаауаз амаҭәар иҿыцу амето-
дологиатә знеишьа иабзоураны акырӡа аҽарҭбааит, насгьы кон-
кретла иалнакааит изызҿлымҳаз апроблемақәа. Иааидкыланы 
иугозар XX ашәышықәсазы аетнологиа зызҿлымҳаз, иҭнаҵаа-
уаз проблемақәан: ажәлар рматериалтә культура; ақьабз, ажәлар 
рынцәахаҵара; аиуареи аҭаацәа реизыҟазаашьеи, асоциалтәи 
аполитикатәи структурақәа; еиуеиԥшым ажәларқәа ртради циатә 
хымҩаԥгашьақәа; ааӡара асистема; акультуратә цәаҩақәа; аҧси-
хологиатә ҷыдарақәа; жәларбжьаратә, акультураеимадаратә ҷы-
дарақәа; ажәларқәа ретногенези рҭоурыхи; адемографиатә про-
цессқәа; аетика аҵаки аетикатә хылҵшьҭреи уҳәа уб. иҵ.

Аетнологиа, ас ганрацәала апроблемақәа иахьрызҿлымҳаз 
иахҟьаны ицәырнагон имаҷымкәа аимакқәеи адискуссиақәеи. 
Арҭ аимакқәа ирыбзоураны ишьақәгылеит еиуеиԥшымыз, аха 
уи аамҭаз ҵакыла еизааигәаз агәаанагарақәа.

Иаҳҳәап аетнологиа хықәкыла иалнакаауа иалагеит:
– аҭҵаарадырра иҭнаҵаауа еизаку азакәанқәа, ажәларқәа рсо-

циалтәи ркультуратәи ҿиара ахцәажәара.

– аиҿырԥшратә ган, иҭнаҵаауа еиуеиԥшым акультуратә 
типқәеи, ашьақәгылара апроцессқәеи, аимадареи, аиҭаҿиареи.

– асоциологиа иахәҭакны, еиуеиԥшым ипримитивтәу, итра-
дициатәу ажәларқәа рыҭҵаара.

– акультура аҿиареи ауаҩы идунеихәаԥшреи.
– аиҿырԥшратә анализ ала еиуеиԥшым ажәларқәа ркультура 

ҭызҵаауа, иахцәажәо аҭоурыхтә ҭҵаарадырра.
Аҵыхәтәантәи аамҭазы иҟалаз асоциал-политикатә еиҭа-

крақәа ирыхҟьаны, аҵарауаа ҿыц иазыхынҳәыр акәхеит аетноло-
гиа амаҭәар азҵаара. Еиуеиԥшым амзызқәа ирыхҟьаны Европеи 
Аҩадатәи Америкеи рыҟны ишьақәгылеит аҭыԥантәи ауааԥсыра 
ирыланагалаз ахҵәацәа рдиаспора. Ари амзыз иахҟьаны араҟа 
аетникатә еиҭакрақәа иаҳагьы рыҽдырласит. Арҭ аинтеграциатә 
процессқәа Амраҭашәаратәи Европаҿы еиуеиԥшым апробле-
мақәа цәырыргеит. Урҭ рахьтә реиҳа ихадароуп ҳәа иԥхьаӡоуп 
еиуеиԥшым ажәларқәа рхымҩаԥгашьа аилкаара; еиуеиԥшым 
акультурақәа реимадара, реицынхара; ажәларқәа рҽеимаданы 
аҭагылазаашьа рҽанрааланы, реицынхара; ахҵәацәеи аими-
грантцәеи дара рзы итрадициатәым аҭыԥ аҿы ретникатә хдырра 
аизҳара; иарбан етносзаалакгьы аҿыц анхамҩа-культуратә ҭагы-
лазаашьаҿы иныҟәырго рекономикатә ҷыдарақәа.

Иахьа, аҭоурыхтә ҭагылазаашьа ҿыц иабзоураны, аетноло-
гиа аҭҵаарадырра иаҵанакуа ахәҭақәа акырӡа рыҽдырҭбааит, 
иагьуа даҩхеит. Уахь иаҵанакуеит абарҭ реиԥш иҟоу ахәҭақәа;

– аетникатә антропологиа (иҭнаҵаауеит ажәлар ҭоурыхла 
рхылҵшьҭреи маха-шьахала реиҿартәышьа аҷыдарақәеи (ан-
тропофизическое происхождения народов).

– аетникатә социологиа (иҭнаҵаауеит асоциалтә аспектқәа, 
аетникатә гәыԥқәа реимадара аформақәа).

– аетникатә ҧсихологиа (иҭнаҵаауеит аетникатә стерео-
типқәеи, аетникатә хдырра аиԥшреи (идентичность).

– аекономикатә етнологиа (иҭнаҵаауеит анхамҩеи аекономи-
кеи рызҵаарақәа).

– аетнодемографиа (иҭнаҵаауеит адемографиатә процес-
сқәа, ауаа рхыԥхьаӡара, ахацәеи аҳәсеи ҳәа реиҿырԥшра, убас 
имҩаԥысуа аиҭакрақәа налаҵаны).

– аетникатә географиа (иҭнаҵаауеит ажәлар ахьықәынхо 
аҭыԥқәа рызҵаарақәа, рыдгьылҵакырақәа, рҳәаақәа).

– аетнопедагогика (иҭнаҵаауеит еиуеиԥшым ажәларқәа 
иныҟәырго рхатәы ааӡаратә ҷыдарақәа).

Ари апроцесс макьаназ ихыркәшам, убри аҟнытә иалшоит 
ицәырҵыр ахырхарҭа ҿыцқәа.

Аетнологиа аҭҵаарадырра иҭнаҵаауа, изызҿлымҳау есааи-
ра аҽарҭбаауеит, убри аҟнытә уи макьаназ иамам ихыркә-
шоу, ԥсахра зқәым аилкаара. Уажәазы аетнологиа аҭҵаарады-
рра иаҳа иаманшәалоуп, ианаалоит ҳәа иԥхьаӡоу еилкаароуп 
абри азгәаҭа; аетнологиа ҭҵаарадыррак аҳасабала иҭнаҵаауеит 
ажәларқәа (аетносқәа) рхылҵшьҭреи рыҿиашьеи, урҭ ихадоу 
рцәырҵрақәа, ркультуратә, рполитикатә, рсоциалтә ԥсҭазаараҿы 
ицәырҵуа апроблемақәа, аетика ԥсихологиатә зҵаарақәа, ами-
лаҭқәа ирыбжьоу аизыҟазаашьақәеи, аформақәеи, атипқәеи.

1.3. Аетнологиа аметодқәа

Иарбан ҭҵаарадырразаалакгьы иҭнаҵаауа амаҭәар иазкны 
иамоуп ахатәы методқәа. Арҭ аметодқәа еихушар ҟалоит азеи-
ԥшҭҵаарадырратәиқәеи иҷыдоу азанааҭтәиқәеи ҳәа.

Азеиԥшҭҵаарадырратә методқәа аетнологиаҿы рхы иадыр-
хәоит аиҳарак аҭоурыхтәи асоциологиатәи ҭҵаарақәа раан.

Иҷыдоу азанааҭтә метод ахь иаҵанакуеит ажәлар рҿаԥы-
цтә ҳәамҭақәа реизгара. Афольклортә материалқәа реизгара 
иабзоураны аҵарауаа иҭырҵаауан аетносқәеи имҩаԥысуаз ает-
ностә процессқәеи. Ари аметод ахархәара аиуо иалагеит XIX 
ашәышықәса аҽеиҩшамҭаз, аколониатә ҳәынҭқаррақәа ирым-
пыҵархалаз ажәларқәа рҭоурых аҭҵаара анырҭахха инаркны. 

Ари аметод иабзоураны аҭҵааҩцәа ироуит алшара, аамҭала акә-
заргьы, иҭырҵаауаз ажәларқәа рыланхара. 

Урыстәыла аетнографиатә ҭҵаарақәа рымҩаԥгараан ахархәара 
рырҭон, аамҭа кьаҿла имҩаԥыргоз еиԥш, иҭырҵаауаз ажәларқәа 
акыраамҭа ирыланхаратәы сезонла еиҿыркаауаз аекспедициа-
қәагьы. Иахьагьы арҭ аметодқәа рхы иадырхәоит еиуеиԥшым 
аҳәынҭқаррақәа рҵарауаа.

Аетнологиаҿы аҭоурыхтә метод шьақәгылоит археологиатәи, 
аҩыратәи хыҵхырҭақәа реизгареи рыҭҵаареи рыла.

Археологиатә материалқәа рыҭҵаара иалнаршоит ажәларқәа 
ретника-культуратә ҭоурых аиҭашьақәыргылара.

Иара убас аҭоурыхтә ҵабырг аиҭашьақәыргыларазы рҵакы 
ҳаракуп аҩыратә хыҵхырҭақәа.

Аҭоурыхтә хыҵхырҭақәа рнаҩс, аетнологцәа рыҭҵаарақәа 
раан, акырӡа иазҿлымҳауп иара убас адипломатцәеи аныҟәаҩ-
цәеи ранҵамҭақәа, агеографиатә експедициақәа рматериалқәа, 
амшынуаа рдыррақәа уҳәа убас иҵегьы. Иахьа Европатәии 
Урыстәылатәии ауахәамақәеи, амузеиқәеи, аҵәахырҭақәеи рҿы 
ишьҭоуп хкы рацәала, макьаназ иҭҵаам ахыҵхырҭақәа.

Аетнологиатә ҭҵаарақәа рҿы аҵакы ҳаракуп аиҿырԥшратә 
бызшәадырра ҳәа изышьҭоу аметод. Ари аметод аан аҵарауаа 
еиҿдырԥшуеит еиуеиԥшым абызшәақәа рҟынтә ажәақәеи атер-
минқәеи. Аиҿырԥшратә бызшәадырра аметод ахархәарала иаз-
гәоуҭар ҟалоит ажәларқәа ретнокультуратә ҿиара амҩақәа.

Аетнологиаҿы асоциалтә метод иазгәанаҭоит, еиуеиԥшым 
аҭҵааратә методқәа рхархәареи, аинформациа аизгареи, уи аи-
лыргареи. Уахь иаҵанакуеит: аҿцәажәара, азгәаҭара уҳәа убас 
иҵегь аметодқәа рыла, аетносоциологиатә дыррақәа ралкаа-
ра. Асоциологиатә метод аиҳарак рхы иадырхәоит ажәларқәа 
ирыԥсҭазаашьоу аҭҵаараан.

Аетнологиатә социологиаҿы, аҿцәажәаратә метод аан, иалыр-
каауеит ҩ-хкык – инеиужьуи (сплошной) иналак-аалакуи (вы-

борочный). Инеиужьу аметод аан, рхы иадырхәоит инеиԥынкы-
ланы ашәҟәынҵара. Усҟан ирыҿцәажәоит ажәлар зегьы, иарбан 
милаҭзаалак, социалтә гәыԥзаалак изҵазкуазаалакгьы. Ари аме-
тод ахархәара иаҳанаҭоит даара ииашоу адыррақәа.

Иналак-аалакратә аметод рхы иадырхәоит аҭҵааҩцәа ирцәы-
уадаҩу ирзымдыруа ацәырҵрақәа ма апроцессқәа реилыргараан. 
Аетнологцәа рыҩныҵҟа ари ахкы аԥыжәара аман, избанзар ак-
тәи инеиужьу ахкы амҩаԥгара дара рзы акырӡа иуадаҩын, рымч 
ақәхомызт. 

Ацклаԥшратә метод иазгәанаҭоит аетикатә цәырҵрақәа рахьтә 
иаҳа ихадоу азҵаарақәа хықәкыла, системакны рыҭҵаара, урҭ 
инықәырԥшшәа рыдкылара. Ари аметод ацхыраарала иазгәар-
ҭоит ахылҵшьҭрақәеи аетикатә гәыԥқәеи рынхашьа-рынҵышьа, 
реимабзиара, рқьабз, рҵас, рхымҩаԥгашьа уҳәа убас иҵегьы 
азҵаарақәа.

Зыӡбахә ҳҳәоз аметодқәа рыла инҵәом иахьа аетнологиа 
аҭҵаарадырра иамоу аметодикатә база. Аҵыхәтәантәи аамҭа-
зы имҩаԥысуа апроцессқәа ирыбзоураны акырӡа еизааигәахе-
ит, азеиԥш еимадарақәагьы рызцәырҵит, аетнологиеи егьырҭ 
еиуеи ԥшым аҭҵаарадыррақәеи. Аиҳараӡак алҵшәа бзиақәа  
аадырԥшуеит аетнографиеи, адемографиеи, асемиотикеи, аԥси-
хологиеи, асоциологиеи реимадара.

2 АХЫ. АЕТНОЛОГИА ИХАДОУ АШКОЛҚӘЕИ 
АХЫРХАРҬАҚӘЕИ

2.1. Аеволуиционизм

Аетнологиа ҭҵаарадыррак аҳасабала ашьақәгылара, зегь 
раԥхьа иргыланы, изыбзоуроу европаа адунеи амилаҭқәа рҭоу-
рыхи, ркультуреи рахь ирымаз азҿлымҳара ауп. Иҩбахаз, аҭҵа-
арадырратә експедициақәа раан имҩаԥыргоз аҭҵаарақәа ирыб-
зоураны еизган егьырҭ ажәларқәа ирызкыз адыррақәа, иара уи 
алагьы маҷ-маҷ акәзаргьы иааԥшуан адунеи аетникатә еилаза-
ашьа (ахаҿсахьа). Хымԥада ари аус аҿы рҵакы дуӡӡоуп агеогра-
фиатә аартрақәа.

Еизгаз аетнологиатә материалқәа ирыбзоураны аҵарауаа 
иазгәарҭон, нхарҭа ҭыԥла иагьа еицәыхаразаргьы, амилаҭқәа 
ишрымаз еизааигәаз акультуратә елементқәа. Ари аҩыза аҭагы-
лазаашьа аҵарауаа рҭакԥхықәра азнарҳауан, избанзар ицәырҵу-
аз азҵаарақәа ҭҵаарадыррала иҭҵаатәын, еилыргатәын, ахәшьа-
ра рыҭатәын.

Абарҭ ҳазлацәажәаз амзызқәа ирыхҟьаны XIX ашәыш. ает-
нологиаҿы аиҭакрақәа мҩаԥысит. Зегь раԥхьа иргыланы, ает-
нологиа аҩныҵҟа ицәырҵит зхатә цәаҩеи аҷыдарақәеи змаз 
аетнологиатә школқәеи ахырхарҭақәеи. Аетнологиа атеорети-
катә база аизҳара иабзоураны, еиуеиԥшым амаҭәарқәа ирзааи-
гәаны иҟалеит, аҭҵаараҿгьы ахархәара анаҭон итрадициатәиу 
аҭҵаарадыррақәеи, иара убас итрадициатәым аметодологиатә 
знеишьақәеи. XX ашәыш. алагамҭазы, аетнологиа еиуеиԥшым 
аконцепциақәеи, атеориақәеи, аметодқәеи, агәаанагарақәеи 
рыла еилан, хықәкысгьы ирымаз ауаҩи уи дызлаз исоциокуль-
туратә ҿиареи рыҭҵаареи ракәын. Арҭ аметодқәа (аеволиуцио-
низм, адиффузионизм, аструктурализм, америкатәи аҭоурыхтә 
етнологиа ашкол, афункционализм, акультуратә релиативизм 

уҳәа уб. иҵ.) инеиҭак-ааиҭакуа аԥыжәара рауан, аха нас еиуеиԥ-
шым амзызқәа ирыхҟьаны уи ахырхарҭа хьысҳахон, инаҩсгьы 
иашьҭанеиуаз ала иԥсаххон.

Аеволиуционизм аетнологиа теориак аҳасабала ишьақәгы-
леит XIX ашәыш. аҽеиҩшамҭаз, шьаҭасгьы иаман азеиԥш мето-
дологиатә шьақәгылареи, усҟантәи аамҭазы Европатәи аҵарау-
аа ирымаз рҭҵаарадырратә дыррақәеи. Урҭ рахьтә ихадоу аҭыԥ 
ааннакылон, аҭҵаарадырраҿ ҿыц ишьақәгыло иадагаз априн-
цип ҿыц. Ари апринцип инақәыршәаны, аобиективтә дунеи аҿы 
имҩаԥысуаз иарбан еиҭакразаалакгьы аҩныҵҟатәи амзызқәа 
ирхылҵуеит ҳәа иахәаԥшуан. Хаҭала ари апринцип иабзоураны 
еилырган имаҷымкәа аԥсабарадырратә зҵаарақәа. Ари априн-
цип ахархәаралоуп XIX ашәышықәсаз ишҿиаз Дарвин иеволиу-
циатә теориагьы.

Аԥсабарадырра ахырхарҭақәа зегь рҿы аиҭакра дуқәа алазга-
лаз аеволиуциа аидеиа, ганха иазааннамыжьит ҿыц зышьақәгы-
лара иаҿыз аетнологиатә ҭҵаарадырра.

Аеволиуцианисттә етнологиа аклассикцәа А. Бастиан, И. 
Бахофен, Е. Таилор, Л.Г. Морган, Џь. Леббок, Д. Фрезер, Џь. 
Мак-Леннан, Н.Н. Харузин уҳәа убас егьырҭгьы, иаадырԥшит 
ауаатәыҩса ркультура аизакрақәа, имҩаԥыргеит аеволиуциа 
иазкыз аҭҵаарақәа, даҽакала иаҳҳәозар амаҷ аҟнытә еиҳау ахь  
аиасра. 

Арҭ азҵаарақәа ирыбзоураны ишьақәгылеит, акультура  
азеиԥш еилкаареи акзаареи. Аизҳара ду аиуит аиҿарԥшра- 
етнологиатә метод. Ари аметод ахархәарала иҭҵаан аҭаацәаратә  
ҭоурых апроблема (Морган), ахәыҷра (Мак-Леннан), адинхаҵа-
ра (Таилор).

Аеволиуционизм аклассикцәа акыр рыҭҵаарақәа иахьа-
гьы актуалра рымоуп. Абас Л.Г. Морган иаартрақәа ируакуп 
раԥхьатәи ауаажәларратә шьақәгылара иахәҭакыз аиашьаратә 
гәыԥ аҵаки, иара убас атехникатә ҿиара дацклаԥшны аҭоурых 

периодла аихшареи. Л.Г. Морган ауаатәҩса рҭоурых х-период-
кны еихишеит – абнауаҩратә, аварварратә, ацивилизациатә ҳәа. 
Арҭ еиқәыԥхьаӡоу периодк аҟнытә даҽа периодк ахь аиасра 
мҩаԥысуан еволиуциала, апрогресс иабзоураны. Арҭ аиҭакрақәа 
ирыбзоураны аҽаԥсахуан ауаажәларратә еилазаарагьы, имҩаԥы-
суан аколлективтә мал аҟынтә ахатә мал ахь аиасра. 

Аварварра аетап аан адунеи мрагыларатәи ахәҭа ауаажәлар 
ирылшеит арԥсаҳәаратә система аԥҵареи, ақьырмыт аӡала 
аҩнқәа рыргылареи, аха анаҩс урҭ рыҿиара еиуеиԥшым амзызқәа 
ирыхҟьаны иаангылеит. Адунеи мраҭашәаратәи аган ауаажәлар 
ирылшеит абнатә ԥстәқәа рыбжьара, рыҩнадара, еилыркааит 
аиха арҭәара иаҵаз амаӡа, иаԥырҵеит аҩыра. Еиқәыԥхьаӡоу 
аусқәа ирыбзоураны арҭ ажәларқәа ацивилизациахь ииасит.

И. Бахофен, Џь. Мак-Леннан, Џь. Леббок, Г. Спенсер уҳәа 
аӡәырҩы аҵарауаа русумҭақәа рҿы иҭырҵааит еиуеиԥшым ау-
аатәыҩсатә еилазаарақәа, уи адагьы рҽазыршәон ауаҩы ипри-
митивтә ҭагылазаашьаҟнытә, ацивилизациахь аиасра апро-
цесс аарԥшра. Ргәаанагара ашьақәырӷәӷәаразы урҭ хьаԥшуан 
ажәытәтәи амилаҭқәа рҭоурых ахь.

Аеволиуционизм ихадоу идеиоуп ҳәа иԥхьаӡоуп.
– ауаатәыҩса ҭоурыхла, хылҵшьҭрала еизааигәоуп, рызегьы 

хшыҩлеи, ҭеиҭыԥшлеи, рылшарақәеи еиԥшуп, аҭагылазаашьа 
ишрыднаҵо еиԥш ирылшоит еиԥшу аусқәа рыдкылара.

– ауаатәыҩса еилазаараҿы имҩаԥысуеит еиԥҟьара змам апро-
гресс. Даҽакала иаҳҳәозар амаҷ аҟнытә иаҳа ихадоу, иуадаҩу 
ахь аиасра.

– акультура изакәытә елементзаалакгьы аҿиара иалагеит уи 
икьасоу аформақәагьы цәырҵит зааӡатәи аетапқәа раан; убри 
аан акультура аҿиара мҩаԥысуеит хәҭарацәала, арҭ астадиақәа 
зегьы еизакуп адунеи ажәларқәа ркультурақәа зегь рзы.

– ауаатәыҩса еизаку, иуниверсалтәу аҿиара азакәанқәа ина-
рықәыршәаны ироуеит иаку, еиԥшу акультуратә лҵшәақәа.

– ауаажәларратә ҿиара зегьы мҩаԥысуеит аеволиуциа азакәан 
инақәыршәаны.

Ари апроцесс иахыҵхырҭоуп ахкқәа рыбжьара аԥсҭазаа-
разы рықәԥара. Ари аиҿагылара иабзоураны акыр акультуратә 
хәҭақәа еизааигәахоит, еиԥшхоит.

– амилаҭтә ркультуратә еиԥшымрақәа, изҭагылоу рыҿиара 
аамҭа иахьԥшуп.

Арҭ аеволиуциатә принципқәа инрықәыршәаны, аетнологцәа 
иаԥырҵеит ихадоу атеоретикатәи апрактикатәи еилкаарақәа: аду-
неи ажәларқәа зегьы рыҿиара амҩа еизакызар, ари амҩа ахықәкы 
европатәи ацивилизациа акәзар, уи иаанагоит ажәларқәа зегьы 
аҵыхәтәан европаа ркультуратә ҳаракырахь рнеира. Уи иадҳәа-
ланы европаа рколониалтә политика ажәларқәа ркультуратә 
ҿиа ра аизҳара иацхраауеит ҳәа уҳәар алшоит.

XIX ашәыш. анҵәамҭаз аетнологиатә дырра аизҳара иабзоу-
раны иааԥшуа иалагеит аеволиуционизм ихьысҳау аганқәа. Уи 
акәым, иара аԥсҭазаара иқәнаргылоз зҵаарақәак ирҿагыло иа-
лагеит. Аҭҵаарадырратә еилазаараҿы аеволиуционизм акритика 
азыруа иалагеит. Еиҭарыхәаԥшуан иуашәшәырахаз аилкаарақәа.

Абас XIX ашә. анҵәамҭаз аеволиуционизм иааннакылоз аҭыԥ 
хада ацәыӡуа иалагеит, нап аркын акультура аҭҵаараҿы амҩа 
ҿыцқәа рзалхра. Арҭ амҩа ҿыцқәа рыԥшаара иабзоураны аетно-
логиаҿы ишьақәгылоит ахырхарҭа ҿыцқәеи ашколқәеи.

2.2. Адиффузионизм

XIX ашәышықәса анҵәамҭаз аетнологиа аҿиара аетап ҿыц 
ианылеит. Уаанӡа аетнографиатә гәаҭарақәа аиҳарак ахәаахәҭ-
цәеи аныҟәаҩцәеи ракәызҭгьы знапы алакыз, уажәшьҭа аду-
неи ажәларқәеи урҭ ркультуратә еихьӡарақәеи рыҭҵаара рнапы 
аларкит аҵарауаа.

Адиффузионизм ишазгәанаҭоз ала, адунеи азеиԥш ҭоурыхтә 
закәанқәа рцынхәрас аҭҵаарадырра иаланагалеит акультуратә 
цәырҵрақәа ракзаареи, реиҭамҵреи.

Атермин «адиффузиа» аетнологиа иаланагалеит афизика аҟ-
нытә, иагьаанагоит акультуратә цәырҵрақәа рыларҵәара, ауаа 
реиҭанеиааира, реиҿцаара. Адиффузионизм ҭҵаарадырратә 
хырхарҭак аҳасабала иазгәанаҭон аҭоурыхтә ҿиараҿы ихадоу 
хәҭаны адиффузиатә процесс алкаара, аимадара, аиҭныԥсахла-
ра, аиҭагара, акультуратә еиҿцаарақәа. Адиффузионизм атео-
риа аҩныҵҟа иҟан аҭҵаарадырратә хырхарҭақәеи ашколқәеи. 
Иаҳҳәап Скандинавиа атәылақәа рҿы аԥыжәара аман аҭоурыхтә- 
географиатә хырхарҭа. Германиа – акультуратәи, аҭоурых-
тәи, антропогеографиатәи рхырхарҭақәа. Аҩадатәи Америка 
адиффузионизм аидеиақәа цәырҵит акультуратә ареал атеориа 
иаҿыҧшны. Британиа ари ахырхарҭа ҭырҵаауан агеополити-
катә школ иахәҭакны, аҭҵаарадырраҿгьы гипердиффузионизм 
ҳәа иашьҭан.

Иахьатәи аетнологиа аҭҵаарадыр-
раҿы аҵарауаа ажәа «адиффузионизм» 
еилыркаауеит акультуратә комплексқәа 
зегьы ҭыԥк аҿы рцәырҵреи, анаҩс 
ажәлар реиҭаҵреи, аибашьреи, ахәа-
ахәҭреи ирыхҟьаны, уи ахәҭа хадақәа 
егьырҭ амилаҭқәагьы ирылазырҵәази 
рыҳасабала. Адиффузионизм атеори-
тикатәи, аметодикатәи ҭагылазаашьа 
еиқәиршәеит Миунхентәи ауниверситет 
апрофессор Фридрих Ратцел. Ф. Ратцел 
иҭҵаарадырратә интересқәа акультура 

аларҵәареи, ауаҩи аԥсабареи реизыҟазаашьеи ирыдҳәалан. Ф. 
Ратцел иусумҭақәа рхы иархәаны, уи иҵаҩы Лео Фробениуси 
афольклорист Фриу Гребнери иацырҵеит акультуратә ате-

ориа ҿыц инадҳәаланы аҭҵаарақәа. Ари атеориа шьаҭас иа-
ман Австралиеи, Океаниеи, Африкатәи арегионқәа рҿы, иаку 
ацәаҩақәа зныԥшуа амаруыгақәеи абџьари. Акультуратә округ-
қәа рцәырҵра хықәкыс иамаз ажәлар рҭоурыхи ркультуреи 
маҭәашьарла реиҭашьақәыргылара акәын. Хықәкыла ара ҳаз-
лацәажәо аҩыра змамыз ажәларқәа роуп. Ас иҟоу ажәларқәа 
ркультура аиҭашьақәыргыларазы акультуратә округқәа атео-
риа адгылаҩцәа рҽазыршәон дара рзы иаҳа ихадоу аелементқәа  
раарԥшра. Иаҳҳәап, абџьар, амыругақәа уҳәа убас егьырҭгьы. Арҭ 
аелементқәа разгәаҭара ицәырнагон иарбанзаалак акультуратә 
ҳәаақәа. Ари аҭагылазаашьа анҭыҵгьы иазгәарҭон еилаԥсоу 
акультуратә округқәа рцәырҵра зыхҟьаз амзызқәа (аиҭанеиааи-
ра, ампыҵахалара).

Ф. Гребнер иҭҵаара иацҵо Вильгельм Шмидти уи иҵаҩы 
Капперси рҽазыршәеит раԥхьатәи ах-культуратә округқәа реи-
ҭашьақәыргылара; – аекзогамиа-патриорхалтә (уахь иаҵанак-
уеит зыҿиара ҳаракхыз ашәарыцаҩцәеи аԥсыӡкҩцәеи); апатри-
архал-ҭаацәаратә (еиҭаҵуа арахәааӡаҩцәа ргәыԥ); аекзогамиа- 
матриархалтә (адгьылқәаарыхҩцәа ргәыԥ).

Шмидти Капперси рыҭҵаарақәа рҿы иҷыдоу аҭыԥ ааныр-
кылон Африка агәи, Алада-Мрагыларатәи Азиеи, Аладатәи 
Америкеи ирықәынхоз амазеиеизгаҩцәеи, ашәарыцаҩцәеи 
рхылҵшьҭрақәа. Арҭ ахылҵшьҭрақәа уаанӡа культуратә гәыԥк 
иахырԥхьаӡаломызт. Шмитд, арҭ ахылҵшьҭрақәа ркультуратә 
ҩаӡарақәа дрыхәаԥшны ишьақәирӷәӷәон адунеи ажәларқәа  
реиҳараҩык ари аҩыза амҩа ишанысыз. 

1920-тәи ашықәсқәа рзы аетнологиа аҭҵаарадырраҿы 
адиффузионисттә хырхарҭа аԥхьагылара ацәыӡуа иалагеит. 
Изыхҟьазгьы аԥсҭазаара иқәнаргылоз азҵаара ҿыцқәа ина-
гӡаҵәҟьаны инҭырҳәцааны, рҭакқәа ахьазыҟамҵоз ауп.

Адиффузионизм хырхарҭа рацәала ишеилазгьы иалукаар ҟа-
лоит зегь ирзеиԥшу, ирзааигәоу аҵакқәа:

– акультура – уи ԥсы зхоу организмк еиԥш иҿиоит, иалкаау 
агеографиатә ҭагылазаашьақәа инарықәыршәаны, насгьы иара 
иарбан елементзаалакгьы раԥхьа регионк (ҭыԥк) аҿоуп иахь-
цәырҵуа, анаҩс ауп уи адунеи зегьы ианахаҵәо.

– акультура аҿиараҿы ихадоу хәҭаны иҟоуп аиҭныԥсахлара, 
акультуратә елементқәа реилалара. Уахь иаҵанакуеит амате-
риалтә культура анаҩсангьы адоуҳатә культурагьы (амифқәа, 
аҵасқәа, адинтә культқәа). 

– иарбан культуразаалакгьы иамоуп иахьиз иахьҿиаз аҭыԥ. 
Арҭ аҭыԥқәа рыԥшаара аетнологцәа рзы ихадоу усуп.

– акультура аҭҵаара аметод иазгәанаҭоит акультуратә округ-
қәа реилкаара, ма акультуратә елементқәа раларҵәара аҭыԥ 
(ареал).

– иарбан культуратә елементзаалакгьы знык ауп ианиуа, 
уи ахсаала еиқәыршәазар, еилукаар ауеит хықәкыла иахьиз, 
иахьҿиаз аҭыԥ.

2.3. Асоциологиатә школ

Адиффузионизм ахыҵхырҭаз аетно-
графиаҿы аҿиара аҽазнакит асоциоло-
гиатә школгьы. Асоциологиатә школ 
аԥхьатәи ахырхарҭақәа раасҭа еиҳа 
арҿиара аиуит. Ари ашкол ахаҭарнакцәа 
аеволиуционистцәеи, адиффузионист-
цәеи раасҭа аетнологиа ихадоу маҭәар-
ны ирыԥхьаӡон ауаажәлар рыҭҵаараҿы.

Асоциологиатә школ цәырҵит 
Франциа, ашьаҭаркҩысгьы дыԥхьаӡоуп 
Емиль Диуркгеим.

Диуркгеим аеволиуционистцәа ра-
асҭа ауаажәларра реилазаашьа еиҳа еи-

ликаауан, шьаҭанкыла ауааԥсыра рыкәша-мыкәша иҟоу аԥса-
бара аҽанрааларала акәымкәа, иарку статистикатә системала. 
Убри аҟынтә, уи игәаанагарала аҭҵаарагьы мҩаԥысуазароуп 
асоциалтә факторқәа реилкаарала. Ауаажәлар рыҿиара аҳа-
ракырала реихшара инамаданы Диуркгеим аҭҵаарадырра иалеи- 
галаз акоуп «асоциалтә тип» ма «асоциалтә хкы» ҳәа изышьҭоу 
аилкаарақәа. Аклассификациа шьаҭас ишьҭихит структуратә 
еилазаарала иуадаҩым ҳәа ииԥхьаӡоз, – раԥхьаӡатәи «орда». 
Раԥхьаӡатәи «орда» еизҳазыӷьауа, анаҩс аиашьарахь ииас-
уеит. Аиашьарақәа рҽеидкыларала ишьақәгылоит ахылҵшьҭра 
(куриа, фратриа). Ахылҵшьҭрақәа рҽеидкылара иабзоураны,  
ицәырҵуеит зеилазаара иаҳа иҳараку ауаажәларратә еиҿкаа-
рақәа, иаҳҳәап аҳәынҭқаррақәеи аимпериақәеи. 

Аетносоциологиатә теориа иахәҭакны иҟоуп аколлек-
тивтә еилкаарақәа рыҭҵаара. Уи игәанала ауаҩытәҩса ихдыр-
ра еижәлантәӡам (неоднородно), избанзар уи ҩ-формак рыла 
ишьақәгылоуп – аиндивидуалтәи, аколлективтәи ҳәа.

Аԥхьатәи аформа дызусҭазаалак изы испицификатәуп, ишы-
неибаркугьы ианыԥшуеит аԥсихикатә ҷыдарақәа. Аҩбатәи афор-

ма зегьы ирзеиԥшуп. Аколлективтә 
хдырра цәырҵуеит аколлективтә еи-
мадараҿы: – адинхаҵараҿы, амифқәа 
рҿы, аморал аҿы, азин аҿы уҳәа убас 
иҵегь.

Диуркгеим ишьҭанеиуаз аҵарауаҩ 
Лиусен Леви-Бриуль иҭҵаарақәа рзи-
кит аколлектив аилкаара. 

Аколлективтә еилкаара, уи аԥсҭа-
зааратә ԥышәа иабзоураны, ауаҩы 
изцәырҵуа аидеиеи агәрагареи роуп. 
Арҭ аидеиақәеи агәрагарақәеи, ауа-
ажәлар рнырреи ирыбзоураны ишьа-

қәгылон ауаҩы ихдырраҿы. Иаҳҳәап: – ааӡара, ауажәларратә 
гәаанагара, аҵас уҳәа уб. иҵ. 

Леви-Бриуль игәаанагарала алогика шьақәгылаанӡатәи 
ахәыцра, акыр еиԥшымрақәа рыбжьанаҵоит раԥхьаӡатәи ауааи 
иахьатәиқәеи.

Асоциалогиатә школ ихадоу идеиақәоуп ҳәа иԥхьаӡоуп:
– иарбан уаажәларразаалакгьы ирымоуп рыԥсҭазаара 

ҭышәынтәыланы, ҭынч аҿиара алзыршо аколлективтә еилкаара.
– акультура функциа хадоуп ажәлар реизааигәатәраҿы.
– аколлективтә еилкаара ашьақәгылараан анырра ду амоуп, 

зны ишшьылӡа имҩаҧысуа аҽазны акырӡа зҽеиҭазкуа ажәлар 
рморалтә цәаҩақәа. 

– уаажәларрак аҟынтә даҽакахь аиасра даара иуадаҩ процес-
суп, уи алыршахаргьы ҟалоит ҭынч имццакӡакәа еиԥш лассы 
иаалырҟьангьы. 

2.4. Афункционализм

Адиффузионизм иамаз апозициақәа ахьысҳарахь ахы 
анарха, уи ахаҭыԥан аетнологиаҿ ицәырҵит афункциона-
лизм. Афункционализм иазгәанаҭон аԥсҭазаараҿы ицәырҵуаз 
асоциал тәи акультуратәи афеноменқәа афункциа ахархәарала 
рыҭҵаара.

Уаанӡа еиқәыҳаԥхьаӡаз аетнологиатә хырхарҭақәа зегь 
раасҭа афункционализм еиҳа алҵшәа змоу хырхарҭоуп. 
Афункционализм ашьаҭаркыҩцәа ҳәа иԥхьаӡоуп англыз антро-
пологцәа Бронислав Малиновскии Альфред Редклифф-Брауни. 
Арҭ аҵарауаа ишырԥхьаӡоз ала, иарбанзаалак аетникатә еи-
лазаарақәа рыҿиаразы иаҭахуп аматериалтәи, акультуратәи 
компонентқәа реимадара. Иара урҭ акомпонентқәа реицхыра-
ара иабзоураны уи амеханизм даара иманшәаланы аус ауеит. 
Афункционализм шьақәгылеижьҭеи, уи ашьҭанеҩцәа иаԥырҵаз 

ахырхарҭа хадақәа иахьагьы аетно-
логиа аҭҵаарадырраҿы ихадоуп ҳәа 
ирԥхьаӡоит.

Афункционализм иаиуз ақәҿиара 
зыдҳәалаз зегь раԥхьа иргыланы аҭҵа-
аҩцәа русумҭақәа рҿы аԥсабаратә ҭҵа-
арадырра аметодқәа ахархәара ахьры-
рҭаз ауп, хықәкыла – абиологиатә 
цәеи жьи махашьахалатәии. Арҭ аилка-
арақәа асоциалтә ҭҵаарадыррақәа рахь 
ианиарга ауаажәларратә еилазаарақәа 
ирыхәаԥшуа иалагеит хаз иҟоу систе-
маны ма макроорганизмны.

Урҭ ихадоу аелементқәа асистема 
аиқәырхаразы рҽеимардоит. Уи адагьы функционализм да-
ара иманшәалахеит ажәлар рыҩныҵҟа аматериал аизгараан. 
Бронислав Малиновскии акультура ааизакны дахәаԥшуан ауа- 
ҩы ихықәкы зланаигӡо акакәны. Иара акультура ахәҭақәа зе-
гьы хықәкыс ирымоуп ауаҩы ибиологиатә ҭахрақәа рынагӡа-
ра. Иара уи ала Б. Малиновскии акультура ихадоу усуп ҳәа 
иԥхьаӡоит ауаҩы иҭахрақәа рынагӡара. Иара уи апроцесс иа-
лагӡаны ауаа иаԥырҵоит, рыхгьы иадырхәоит аматериалтәи 
адоуҳатәи мазарақәа. Ари амазара аԥҵара иабзоураны акульту-
ра ауаҩы изы аҩбатәи икәша-мыкәшатәи лагалахеит. Ари аси-
стема аиҭаиреи аиқәырхареи ирыбзоураны ицәырҵуеит иҿыцу 
аҭахрақәа. Ари аҿыц ҭахра Малиновскии аҩбатәи ауаҩы иҭахра 
ҳәа дашьҭан.

Абасала, Малиновскии икультуратә теориа ашьаҭаҿы ишь-
ҭоуп еизаку афункциатә еилкаара. Уи аилкаарала акультура еи-
заку, еинааланы иҿио системоуп. Афункционализм ихадоу ме-
тодуп ҳәа иԥхьаӡоуп акультура хәҭа-хәҭала аихшареи, насгьы 
урҭ дара-дара реимадареи реицхыраареи рҿы.

Афункционализм ихадоу хәҭақәоуп:
– аобиективтә дунеи иахәҭаку ауаажәларратә еилазаара, зыԥ-

сы ҭоу организмк еиԥш иҿиоит, иара алагьы ишьақәгылоуп, из-
банзар иара злеиҿартәоу аелементқәа инарыгӡоит еиуеиԥшым 
афункциақәа.

Ауаажәларратә еилазаара ашьаҭа еизааигәоу дара-дара хеи-
базырҭәаауа акультуратә елементқәа рыла ишьақәгылоуп.

– иарбан социалтә системазаалакгьы шьақәгылоуп «структу-
ралеи» «аруреи» (действий) рыла.

– акультура инанагӡоит аиндивид ихадоу иҭахрақәа хԥа –
абиологиатә (афатә, ашәҵатәы, анхара уб. иҵ.), аарыхратә /апро-
изводтә – пройзводный/ (ахьчара, асоциалтә контроль), аинте-
гративтә (аԥсихикатә шәарҭадара, азакәан, адин, аҟазара).

– акультураҿы ихадоу аҭыԥ ааныркылоит ауаа реизыҟаза-
ашьагьы еиԥнарҟьом – аҵас, ақьабз, аморалтә нормақәа. Арҭ 
афункциақәа нагӡо, хыхь еиқәыԥхьаӡоу зегьы икультуратә ме-
ханизмны, ауаҩы иҭахрақәа зегьы назыгӡо мзызны иҟалоит.

– аетнологцәа ирҭакԥхықәу акоуп акультуратә цәырҵрақәа 
рфункциақәа рыҭҵаара, урҭ реилагӡара, реимабзиара.

2.5. Аструктурализм

Афункционализм атеориа аҿиара аамҭаз иара иазҷыдоу, 
иахәҭакны ицәырҵыз хырхарҭоуп – аструктуратә функциона-
лизм. Аструктуратә функционализм шьаҭаркҩыс дыԥхьаӡоуп 
англыз ҵарауаҩ Альфред Редклифф-Браун. Уи иусумҭақәа рҿы 
ишьақәирӷәӷәон, иарбан социалтә системазаалакгьы, структу-
ралеи ауымҭеи (действий) рыла ишьақәгылоуп ҳәа. Аструктура 
– ари иҭышәынтәалоу, зҽызымԥсахуа модельуп, насгьы уи ауаа 
ирынаҭоит ацхыраара, дара-дара реиԥш, иаарыкәыршоу аԥсаба-
реи дареи реизыҟазаашьа аиҿкаара. Альфред Редклифф-Браун 
ауаа реицынхара иалоу ауааԥсыра иԥҵәоу иазгәаҭоу асоциалтә 

структураҿы русеицураны дахәаԥш-
уан. Иарбан рбага функциазаалакгьы 
ишьақәгылоуп хԥаны ма инеиҳаны 
акрызҵазкуа азҵаарақәа рыла.

Убри аҟнытә аетнологиаҿ ихадоу 
усны иҟоуп ауаатәҩса реилазаараҿы 
имҩаԥысуа аиҭакрақәа раарԥшра 
акәымкәа, есааира урҭ рыҩныҵҟа ине-
иҭак-ааиҭакуа иҟало аструктуратә 
еимадара6ъа аарԥшра. Убри аҟнытә 
иахәҭоуп аетнологиеи (акультура аҭоу-
рыхтә метод ала аҭҵаара), асоциалтә 
антропологиеи реиҟәыҭхара.

Радклифф-Браун ишьҭанеиуаз аҵа-
рауаҩ ду Едуард Еванс-Притчард иҭҵа-

арақәа, аструктуратә метод инақәыршәаны акәын ишышьақәир-
гылоз. Ари аметод абзоурала еилукаар ауеит ауаажәлар рструк-
туратә еилазаашьеи урҭ ирыбжьоу ахаҭашьатә (межличност-
ные) еизыҟазаашьақәеи. Ҳазлацәажәаз аметод хықәкыс иамоуп 
ажәлар еизаку, еидҳәалоу системакны ишыҟоу аилкаара.

Еванс-Притчард иструктуратә идеиа рҿио дазааит абри аҩы-
за агәаанагара ауаа ирыбжьоу иарбан еизыҟазаашьалаакгьы иа-
моуп иҷыдоу аструктурақәа. Дара аструктура аҷыдарақәа зегь 
ааидукылар ишьақәгылоит иҳәаақәҵоу асоциалтә иерархиатә 
система.

Афранцыз ҵарауаҩ Клод Леви-Стросс иҭҵааратә концепциа 
шьақәиргылон аҭоурых анҭыҵтәи структурак иадҳәаланы, еил-
каам, ԥсра зқәым, есымша иҟоу ауаатәыҩсатә хдырра ирылҵшәоу 
акакәны.

Леви Строс иҭҵаарақәа ауаатәҩса рыҿиара аҭоурыхтә ста-
диақәа зегь рҿы ауаҩы ихдырра акзаара аидеиа рнубаалоит. Уи 
ауаатәҩса рыԥсҭазаареи рыхдырра аформақәа зегьи иԥҵәоу ало-

гика иаҵанакуеит. Убри аҟынтә Стросс абзазареи акультуреи 
иарбан ганзаалакгьы иҭаҵәаху, ӡыргара змамкәа иҟоу система-
ны дахәаԥшуан, иара уи аамҭаз иҽазишәон иаликаарц алогикатә 
закәан ацәырҵрақәа.

Леви Строс аструктуратә анализ аметод раԥхьа ихы иаир-
хәеит аиуара азҵаара аҭҵаараҿы, анаҩс уи ари аметод ыиагеит 
атотемизми амифқәеи реилыргарахь.

Леви Стросс иҭҵаарақәа ирыбзоураны аетнологиа аҭҵаара-
дырра ахырхарҭаҿы аструктуратә антропологиа ихадоу интел-
лектуалтә цәырҵраны иҟалеит.

3 АХЫ. АЕТНОС ИХАДОУ АТЕОРИАҚӘА
АЕТНОСИ АЕТНИКАТӘРЕИ

3.1. «Аетноси» «аетникатәреи» реилкаа

Адунеи иқәынхо ауаатәҩса зегьы еиуеиԥшым уаажәларратә 
еилахәырала еилоуп. Урҭ рахьтә культуралеи ҭоурыхлеи иха-
доу аҭыԥ ааныркылоит аҭҵаарадырратә литератураҿы аетнос 
ҳәа изышьҭоу ажәларқәа. Аетнологиа аҭҵаарадырраҿы атермин 
«аетнос» ахархәара аиуижьҭеи акыр шааҵуагьы, аҵыхәтәантәи 
аамҭазы аҵарауаа рганахьала ироуз азҿлымҳара иабзоура-
ны ари аилкаа ахшыҩҵак ҿыц аиура анаҩсангьы, иара убас 
аетногенези аетикатә ҭоурыхи рҵакы аизҳарагьы иацхрааит. 
Имҩаԥысуаз аетникатә процессқәа ирызкны аҵарауаа алкаақәа 
шыҟарҵахьоугьы, иахьа уажәраанӡагьы ишьақәырӷәӷәам аетнос 
аиҿартәышьеи уи аҵаки аазырԥшуа аилкаара.

Аурыс етнологиа ҭҵаарадырраҿы атермин «аетнос» ина-
варгыланы рхы иадырхәоит ауаажәларратә гәыԥқәа ирыбжьоу 
аҷыдарақәеи ма реизааигәарақәеи аазырԥшуа ҳәа иԥхьаӡоу 
атермин – «аетникатәра» (этничность). Ари атермин аҵакы 
аилкаараҿы аҵарауаа рыҩныҵҟа иҟам иаку азнеишьа. Хаҭала 
иара атермин «аетникатәра» (этничность) аурыс ҭҵаарадырра 
иаланагалеит амраҭашәаратәи аетнологиа аҟынтә. Уаҟа ари 
атермин еилыркаауан еизаку акультуратә ҟазшьақәа змоу ает-
никатә гәыԥ ҳәа. Уи аганала атермин аетникатәра англыз быз-
шәала аҵакы ииашаҵәҟьаны иаанарԥшуеит. Даҽакала иаҳҳәо-
зар, аетникатә гәыԥ акыр иҭбаау, асоциокультуратә еилазаара 
иахәҭаку, иара уи аангьы ари аилахәреи иареи аимак зыбжьоу 
еилкаароуп.

Аетникатәра (этничность) аҭҵаараҿы илагала рацәоуп 
норвегиатәи аҵарауаҩ Фредерик Барта (1928 ш.). Уи иазгәеи-
ҭеит аетникатә гәыԥқәа реилкааразы аҭҵааҩцәа рхы иадырхәо 

аҟазшьарбақәа аетникатә ҳәаақәа рыҩныҵҟа иҿиаз акульту-
ратә материалқәа рымацара алкаара шиашам. Аетникатә гәыԥ 
(аетнос) иазгәанаҭоит зегь раԥхьа иргыланы уи иалахәу рзы 
иҟазшьарбагақәоу, рыхдырра иаҵанакуа ихадоу алкаақәа. 
Ажәакала аетникатәра – ари аиԥшымрақәа змоу асоциал еиҿка-
аратә формоуп.

Ишеилкаау ала аетникатәра ҿиоит, аԥсгьы ҭоуп дара ауаатәҩ-
са рхы здыркыло асоциалтә ԥышәа инадҳәаланы. Ари азҵаара 
ҩныҵҟала уагәылаҧшыр иубарҭоуп аетикатәра шьаҭас ишамоу 
еиуеиԥшым, хазы-хазы ишыҟоу узырбо еизааигәам акультуратә 
ҟазшьақәа. Урҭ ирыбжьоу аиԥшымрақәа акырӡа ишырныԥшуа-
гьы, адәахьала уахьрыхәаԥшуа астериотиптә ҟазшьақәа рнуба-
алоит. Иара уи аамҭазы, аиашьаратә еизыҟазаашьақәа уамак ха-
дара рымам. Иаҳҳәозар адунеи акәакьқәа иахьабалак рҿы инхо 
ациганцәа, изланхо ауаажәлар рыҽшрылыркаауа еиԥш, дара 
рыҩныҵҟалагьы аиԥшымрақәа рымоуп. Евенкаа ракәзар – урҭ 
жәларыкны рхы шырбогьы, иаҳҳәап Урыстәылеи Китаии инхо 
локалтә гәыԥқәаны рҽыршоит.

Адунеи аетникатә еихшараҿы иҟоуп аетникатә гәыԥқәа 
адифференциациа рзызуа, иара иазку асоциалтә маркерқәа. Арҭ 
амаркерқәа ирымоуп еиуеиԥшым ашьаҭақәа, иаҳҳәап – аҭеи-
ҭҧш, агеографиатә ҭагылазаашьа, анхамҩатә хырхарҭа, адин-
хаҵара, абызшәа, амаҭәа, афатә. Ажәакала иуҳәозар, аетносқәа 
зегьы ирҟазшьарбагоуп ретникатәра зырҿио еиуеипшым аспец-
ификатә цәаҩақәа.

XX ашәышықәса 70-тәи ашықәсқәа раан ари апроблема 
иадҳәаланы мраҭашәаратәи аҳәынҭқаррақәа рҿы аимак-аиҿак 
ахылҿиааит. Уи иабзоураны ишьақәгылеит имаҷымкәа аетни-
катәра ахаҿра аазырԥшуа атеориақәа. Ус ишыҟоугьы, иахьа 
иҟоу атеориақәа зегьы х-еилкааракны еидуҳәалар ауеит – 
апримордиалистикатә, амаругатә (аинструменталтә), акон-
структивтә ҳәа.

3.2. Апримордиализм

Апримордиалистикатә теориа иазгәанаҭоит аетникатә еиԥшы-
заара ишашьагәыҭу ауаатәыҩса ԥсабаратәла агәыԥ ма акультура 
радҳәалара. Апримордиализм ахаҭарнакцәа аетноси аетносреи 
хаҭала ишьақәгылоу аԥсабареи ауаажәлари рҿы аобективтә шьаҭа 
змоу феноменқәаны ирԥхьаӡоит. Арҭ аҩ-обективтә шьаҭақәа ина-
рыдҳәаланы апримордиалисттә теориа ҩ-хырхарҭакны иазнеи-
уеит – аԥсабаратәи (аеволиуциатә), аҭоурыхтәи ҳәа.

Аԥсабаратә хырхарҭа. Аетнос араҟа апримордиалтә ҿиа-
ра иахырԥхьаӡалоит еизаку ахылҵшьҭреи, арасеи, еиуеиԥшым 
абиологиатә механизмқәа русушьеи иахьрыдҳәалоу азы. Ари 
ахырхарҭа адгылаҩцәа, аетникатәра аеволиуциатә идеиақәа 
ирыдҳәаланы ауп ишахәаԥшуа. Даҽакала иаҳҳәозар, агенети-
катә, агеографиатә факторқәа ирҿырԥшны.

Америкатәи абиохимик, агенетик Пьер ван дер Берг ажәа 
алеигалеит аетникатәра ауаҩытәыҩса игентә шьҭра, асоцио-
биологиатә еилкаара «анепотизм» инадҳәаланы. Ари иаана-
го, альтруисттә хымҩаԥгашьа акырӡа иаркьаҿуеит ахаҭаратә 
генқәа ирышьҭанеиуа рхылҵшьҭрақәа рзааныжьраҿы ҳәа ауп. 
Иара убри аамҭазы акырӡа иазҳауеит ргенқәа дала-шьала ир-
зааигәоу рҭынхацәа рахь рыиасраан. Ҳазлацәажәаз аилырга-
разы ҿырԥштәык аҳасабала ҳахәаԥшып ацха ҟазҵо ашьхақәа 
рхымҩаԥгашьа. Ашьхыцқәа рышҳам – дара рзы ишхыхьчагоу-
гьы, иара уи аамҭазгьы ашҳам ахархәара дара рыԥсҭазаараҿы 
иҵыхәтәантәихоит. Иаҳҳәар ҳалшоит, ари аҩыза ахымҩаԥгашьа 
ашьхыц азы ахақәиҭра иалҵшәоуп ҳәа. Альтруисттә хымҩаԥ-
гашьа, ашьхыц ахаҭа ҭанархаргьы, уи аамҭазы еиқәнархоит 
иара злахәу аколлектив зегьы. Ари аҩыза аҿырԥштәқәа уԥылоит 
иреи ҳау аԥстәқәа рҿгьы.

Асоциологиатә хырхарҭаҿы, ихадоу даҽа хәҭакны иҟоуп аре-
ципрокра (ахеибырҭәаара) ҳәа изышьҭоу аилкаа. Ареципрокра 

иаанаго уи ауп, еизааигәам, иалкаау ҭынхацәақәаки индивидқәа-
ки реизыҟазаашьеи реицхыраареи. Иаҳҳәап анепотисттә (аиуа-
ратә) хымҩаԥгашьа мзызқәак ирыхҟьаны алыршара уадаҩхар 
ма ашәарҭара иҭагылар, аиндивид иалшоит даҽаки иареи рҳәоу 
аибыҭара, иара уи иабзоураны ргенқәагьы рыҿиара аизырҳара.

Ари атеориа ауаатәҩса ирыдҳәаланы уахәаԥшуазар иаанаго 
уи ауп еигәыцхәу ахылҵшьҭрақәа агәыԥ дуқәа рыла рҽанеидыр-
кыло, иаҳа ирзыманшәалахон реицынхареи рхыхьчареи. Уи иа-
бзоураны ицәырҵуеит «аҭынхацәеи» «атәымуааи» ҳәа аилкаара.

Хыхь ҳазлацәажәаз инамаданы, асоциобиологиаҿы аетни-
катәра (етничность) еилыркаауеит зегьы зымпыҵазкуа аԥса-
баратә еилԥшааратәи (естественный отбор) аешьаратәи (род-
ственные) еимадарақәа ирформаны. Ари аилкаа аҵакы ҳара-
куп аҿиара ду змоу ауаажәларраҿгьы. Уи инамаданы аҵарауаа 
ирымоуп агәаанагара аиндивид агәыԥ дшахыԥхьаӡалоу азы 
адырра иауеит аеволиуциа иалҵшәаны, генетикалагьы илаҽ-
уеит. Аҵыхәтәантәи азқьышықәсқәа рзы акәымзар ажәытәуаа 
рхылҵшьҭрақәа (агоминидқәа) агәыԥ маҷқәа рыла инхон, иара 
уи аамҭазы иазгәаҭатәуп урҭ агәыԥқәа рыҩныҵҟа аҭаацәарақәа 
раԥҵара аизҳара шамаз. Ари аҭагылазаашьа иабзоураны арҭ 
агәыԥқәа ауа-ҭынхала акырӡа еиларсны иҟан. Ас иҟаз агәыԥқәа 
апримордиалтә етносқәа ҳәа иԥхьаӡоуп.

Урыстәыла аетнологиа аҭҵаарадырраҿы ари аконцепциа иа-
зааигәоу атеориа имоуп Л.Н. Гумилиов. Л.Н. Гумилиов аетнос 
асоциалтәи абиофизикатә цәаҩеи змоу акакәны дахәаԥшуан. 
Гумилиов иеилкаарала аетнос – ари социалтә гәыԥӡам, избан-
зар хаҭала уи аарыхратә мчқәа ирыдҳәаламызт. Аетнос – расам, 
избанзар араса аиланхара иаформам, уи биологиатә ҟазшьарба-
гоуп.

Аетнос – ари географиатә цәырҵроуп. Аетнос аилкаараҿы 
Гумилиов иахәҭаны иазиԥхьаӡон азҵаара системала азнеира. 
Еиуеиԥшым асистематә типқәа, иаҳҳәап: иаарту – иарку, имчу 

ма адискреттә (еиԥырҟьоу) уҳәа ихы иархәаны Л.Н. Гумилиов 
дазааит абри аҩыза аилкаа аетнос иарку адискреттә системоуп 
ҳәа.

Аетнос анҿио ироуеит иаку амч-алшара (агәамч). Уи аны-
рцәыӡ хәҭа-хәҭала еихшар ҟалоит. Абас ауп ишыҟоу абиосфе-
раҿы иаку астериотиптә хымҩаԥгашьа змоу ауаажәларратә кол-
лективқәа.

Аеволиуциа – ҭоурыхтә хырхарҭа. Апримордиализм ае-
волиуциа абиологиатә еилкаара ианадҳәаламгьы ҟалалоит. Уи 
еиуеиԥшым атәылақәа рҿы, ртеоретикатә знеишьа иабзоураны, 
хаз иҟоу апримордиалисттә типны иахәаԥшуеит. Ари ахырхарҭа 
цәырҵит И.Г. Гердер инеоромантикатә хәаԥшышьа аҟынтә. Ари 
аилкаа инақәыршәаны ауаажәларратә еилазаара шьақәгылоит, 
«ашьеи» «адгьыли» ракзаара аҟнытә. 1923 шықәсазы, аурыс ет-
нограф С.М. Широкогоров ишазгәеиҭаз ала аетнос ари – ауаа-
тәыҩса ргәыԥ, бызшәак, иаку хылҵшьҭрак, аҵас, ақьабз, абзаза-
ра змоу егьырҭ рыҽрылзкаауа рауп.

Ари атеориа аизҳараан И.В. Бромлеи ишазгәеиҭаз ала, ает-
нос ари ҭоурыхла ҭыԥк аҿы иҿиаз, иаку акультуреи (абызшәа 
налаҵаны) аԥсихикеи, ргәылацәа рнаҩс дара еиланхо иаку ах-
дырра змоу ауаажәларратә еиланхароуп. Ажәакала, аетнос – ари 
ҭоурыхла иҿиаз, дгьыллеи, бызшәалеи, культуралеи еизааигәоу 
социалтә гәыԥқәоуп. Еиқәаҳаԥхьаӡаз рахьтә акы алхны аԥыжәа-
ра амам, урҭ зегь еицызароуп, еицхыраароуп.

Апримордиализм аетнос еиҿнакаауеит ауаажәлар реилазаара 
аазырԥшуа ҭҵаарадырратә терминуп. Аетнос ҿиоит ҭоурыхла 
акыр аамҭа еиуеиԥшым афакторқәа ирыбзоураны. Урҭ рахьтә 
иаҳа ихадоу аҵакы рымоуп иаку абызшәеи адгьылҵакыреи аҟа-
заара.

Иаку аҵакырадгьыл аҟазаара иалнаршоит ауаатәҩса рых-
ныҟәгара, рыҿиара. Уи анаҩс, дара ахьықәынхо аԥсабаратә ҭа-
гылазаашьа иалнакаауеит инхо рыԥсҭазаареи, рыбзазареи, рын-

хамҩатә ҷыдарақәеи. Аетникатә аҵакырадгьыл аетнос ахьҿио 
аҭыԥ шакәу еиԥш, иара убас аетникатә хдыррагьы ахьцәырҵуа 
ҭыԥуп. Ус ҳҳәеит ҳәагьы, аҭоурых аҿы иҟоуп аҿырԥштәқәа 
ажәларқәа дгьылла ишеиҟәыҭхазгьы акыраамҭа змилаҭтә 
цәаҩақәа еиқәзырхаз.

Аетнос аҿиараан иара убас ихадоуп абызшәа аҵакгьы. 
Аетносқәа рыҿиараан аҵакы ҳаракуп еиуеиԥшым аматери-

алтәи, адоуҳатәи, акультуратәи компонентқәагьы. Зегь раԥхьа 
иргыланы аҵас, ақьабз, ахымҩаԥгашьатә нормақәа уҳәа уб. иҵ. 
Акультуратә акзаара ессымша иацлоит аԥсихикатә ҷыдарақәа 
рыла иаарԥшхо, ауаатәҩса рҟазшьа ацәаҩақәа уҳәа уб. иҵ. 

Ажәакала, ауаажәлар етноск аҳасабкала ишьақәгылоит, егьы-
рҭ ауаатәҩса зегьы рыҽрылкааны аидгылара анрылшалаак. Уи 
аилкаара аетникатә хдырра ҳәа иашьҭоуп. Иахьатәи аурыс быз-
шәаҿы атермин аетноси ажәлари еизааигәоуп, иаанагогьы ако-
уп.

3.3. Амаругара (Аинструментализм)

XX ашәышықәса 70-тәи ашықәсқәа раан мраҭашәаратәи 
аетнологиа аҭҵаарадырраҿы аҿиара аиуит, аполитикатә нап-
хгаҩцәақәак рхы иадырхәоз, аетникатәра аилкаарра ҿыц. 
Аетникатәра ас ажәлабжьаратә еизыҟазаашьа еилкаара шьақә-
гылеит аполитологиеи, асоциологиеи, аполитикатә антрополо-
гиеи ирыдҳәаланы. 

Амаругара (аинструментализм) ашьаҭакҩцәа, ауаажәларратә 
гәыԥқәа ирыбжьоу аиԥшымрақәа хазы ретникатә еизааигәара 
аазырԥшуа акакәны иахәаԥшуеит. Убри аҟнытә амаругаратә 
(аинструментализм) концепциа, аиҳарак асоциал-ԥсихологиатә 
теориоуп изхьыԥшу.

Амаругара (инструментализм) атеориаҿы, акрызҵазкуа 
ҟазшьоуп, уи афункционализми апрагматизми иахьырхьыԥшу. 

Асоциологиатә функционализм аҭагылазаашьа иахьԥш-
ны, амыругара (аинструментализм) адгылаҩцәа аетникатәра 
(этничность), амчраз ақәԥара иахылҿиааз, аетникатә мифқәа 
ирылҵшәоуп ҳәа азырԥхьаӡоит. Ари ақәԥараҿы «ауаа барақәа» 
(элита) рхы иадырхәоит аетникатә гәыԥқәа ркультуратә еихьӡа-
рақәа. Дара аетникатә гәыԥқәа ракәзар, аԥсҭазаараҿы рымч зегь 
еизганы «ауаа барақәа» (элита) ирыдгылоит.

Ари ахырхарҭа иатәу аконцепциақәа хықәкыс ирымоуп, хаҭа-
ла аӡәы ма гәыԥҩык рыгәҭакы анагӡара алыршара. Убри аҟнытә 
араҟа аетникатәра еилыркаауеит, аҭагылазаашьа маншәала узҭо 
акакәны.

Апримордиалтә концепциа аасҭа амаругара (аинструмента-
лизм) аетникатәра аобективтә шьаҭа аԥшаара акәымкәа, ауа-
ажәлари аетноси еиҿыркаауа афункциақәа рцәыргара иадҳәало-
уп. Амаругара, аетнос аҟазаараҿы иарбан обекттә шьаҭоу иамоу 
ҳәа азҵаара ықәнаргылом. Уи ари азҵаара иазнеиуеит ахатә еил-
каарала. Иаҳҳәап, аетносқәеи аетникатәреи ыҟазар, адунеи иа-
нызар уи иаҳнарбоит џьара аӡәы ма жәларык рыгәҭакы анагӡара 
ишазку.

Аетникатәра аинструментализм аганала азнеира, ҿырԥштәык 
аҳасабала уахәаԥшыр ҟалоит аетнограф Н.Н. Чебоксарови 
аетносоциолог С.А. Арутиунови ринформациатә концепциа 
инадҳәаланы. Урҭ иҳадыргалоит аетникатә еилазаарақәа зегьы, 
реимадара иадҳәаланы аинформациа еилкаарак еиԥш ахҩыла-
ара. Арҭ аинформациатә еимадарақәа цәырҵуеит, еиуеиԥшым 
акоммуникативтә формақәа рыла. Ауаатәҩса рыбжьара ицәырҵо 
иарбан еимадаразаалакгьы иацуп аинформациа. Аинформациа 
еимырдоит еиуеиԥшым аметодқәа рыла.

Аинформациатә модель ацхыраарала акырӡа имариоуп ает-
никатәра иахьа иамоу ацәырҵрақәа реилкаара. Аҭҵааҩцәа ишаз-
гәарҭо ала, аетносқәа реихьӡарақәа рызхьаԥшра уи ауаҩытәҩса 
иԥсихика ахьчаразы акырӡа ицхыраагӡоуп, избанзар иахьатәи 



37

аԥсҭазараҿы акырӡа иазҳаит еиуеиԥшым аихьӡарақәа рхархәа-
ра. Иахьа ауаҩытәҩса ари аҩыза агәзыҳәара изцәырҵит раԥхьаӡа 
адунеи данықәнагалаз аасҭа. Уи зыхҟьаз иԥсҭазаара иахьа акы-
рӡа аҽахьеиҭанакыз ауп.

Иахьатәи ауаажәларраҿы, ауаҩы дрылахәуп еиуеиԥшым, 
уамак еидҳәалам агәыԥқәа. Арҭ агәыԥқәа хазы уи иалахәқәоу 
иддырҵон еиқәшаҳаҭу еиԥш еиҿагылоу ахымҩаԥгашьақәагьы. 
Убри аҟнытә ауаҩытәҩса данышьақәгылоз имаз иԥсихологи-
атә механизмқәа иахьа аҿыц ԥсҭазараҿы зынӡаскгьы ихәарҭам. 
Ари аҭагылазаашьа инадҳәаланы, уи иҭынч нхаразы игәазыҳәа-
ра, ихымҩаԥгашьа акрызҵазкуа усны иҟалоит. Араҟа аетикатә 
еихьӡарақәеи аҭышәынтәалареи, егьырҭ зегь раасҭа аԥышәара 
ду рымоуп. Ауаҩы иинформациатә дырреи аинформациатә ҭа-
гылазаашьеи реивҟьара аетникатә хдырраҿы ицәырнагоит ае-
моциатә ганқәа. Иаҳҳәап, ужәлар ушрыхәҭаку аилкаара (адыр-
ра), ахатәы бызшәа, аҵас уҳәа рхархәара.

3.4. Аконструктивизм

Аконструктивтә концепциа аҿиараҿы иаҳа ихьӡ алукаа-
ратәы дыҟоуп хыхь зыӡбахә ҳҳәахьоу анорвегиатә етнолог 
Фредерик Барт. Уи аетнологиа аҭҵаарадырраҿы, раԥхьаӡа 
акәны аетникатәра ихадоу ахәҭа аарԥшразы иалеигалеит аха-
ла ашьаҭа зыркьаҿуа, аетникатә гәыԥқәа рҳәаақәа. Ари ахыр-
харҭа алхра зыхҟьазгьы аетникатә ҳәаақәа асоциалтә ԥсҭазаара 
ахьҳәаақәырҵаз ауп. Уи иахҟьаны еиуеиԥшым аетникатә ҳәа-
ақәа рҿы, иуԥылоит агәыԥқәа зырҿио еиуеиԥшым акультуратә 
цәырҵрақәа. Аетникатә гәыԥқәа рхала «рахыԥхьаӡарала» Барт 
аетнос аҩныҵҟа имҩаԥысуаз «акультура дырратә» еизыҟаза-
ашьақәа ирыдҳәаланы ихазуп ҳәа иԥхьаӡомызт. Ари адырра 
ауаҩытәҩса аетнос аҩныҵҟа ихымҩаԥгашьеи уи дшахәҭакуи 
еилнаргоит. 



38

Аконструктивизм адгылаҩцәа ртеориа амчра аадырԥшуеит 
аҵас ацхыраарыла. Иаҳҳәап, ашотланд хацәа аиԥка аныҟәга-
ра англыз хацәа иахрыхҟьаз, ма гельтәи акультура абзиабаҩ-
цәа ирыбзоураны ашотланд иԥка гельтәи аклан иахәҭакны 
иахьыҟалаз. Абасала аетникатәразы аконструктивизм – хды-
рратә зҵаароуп. Убри аҟнытә аетникатәра аилкааразы иха-
доу аетнос иныҟәнаго акультура зегьы акәымкәа, ҳазҭагылоу 
аамҭазтәи аиԥшымрақәеи агәыԥтә ҳәаақәеи еилзырго акульту-
ратә ҟазшьарбагақәа роуп.

Аконструктивизм аҿы аетнос еи-
лыркаауеит ауаажәларратә еилаза-
ара даҽа џьоукы ирҿырԥшны, дара 
ркультуратә хдырра шеилыркаауала. 
Егьырҭ ирҿырԥшны уахәаԥшуазар, 
ари аконцепциазы иҷыдараны иҟо-
уп, иара аилкааразы аҿыц ҟазшьақәа 
аламгалакәа, аиқәыԥхьаӡараан ае-
лементқәа «рҟазшьақәа реилкаа-
ра» рымацара разгәаҭара. Убас ает-
никатә еилазаара аҟазшьақәа ҳәа 

ирыԥхьаӡоит рзеиԥш хылҵшьҭра акәымкәа амифи агәаанага-
реи ирхылҵуа рзеиԥш ҭоурыхтә лахьынҵеи, иара убас идырҿио 
акультура – дара ишыртәу агәрагара.

Аетникатәра ас аилкаара – ари ауаажәларратә еилазаареи аԥ-
сабареи урҭ акәша-мыкәша иҟоу ирыдҳәалоу иаку акультуратә 
тип иатәу, ауаажәлар рсоциал конструкциа иапроцессуп.

Аетникатәра (этничность) аҿиареиԥш, аетноси аетностә 
гәыԥқәа рышьақәгылараангьы ихадоу акоуп, акыр еиҭаҵрақәа 
зныԥшуа «аҳәаақәа» ркатегориа. Аетникатә хдырра дара рыҩ-
ныҵҟатәи алхра акәзар, егьи зегь еицалырхаз акәым. Уи активра 
злоу ажәлар рыхәҭак реиқәшаҳаҭра иалҵшәоуп.

(1928-2016)

Апостмодернизмтә философиа иадҳәалоу иахьатәи аетноло-
гиа ари аҭагылазаашьа еизнарҳауа, иазгәанаҭоит аетникатәра 
иамоу аҳәаақәҵарақәеи, ҵыхәаԥҵәара змам аиҭакрақәеи.

Иахьа аетнос аҵакы аилкаараҿы иаҳа ииашоуп ҳәа азгәарҭоит 
абри аилкаара. Аетнос – ари гәыԥла еиланхо, иаку, зхатәы хьӡы 
(етноним) змоу, еизааигәоу акомплекстә ҟазшьеи, акульутуреи, 
амифологиеи зырҿиаз, иаку ахылҵшьҭреи, аҭоурыхтә еилкаареи 
змоу, ҵакырадгьылк иқәынхо, аизыразреи аизааигәареи зныруа 
ауаа роуп.

3.5. Аетнос аилазаашьа

Хыхь еиқәаҳԥхьаӡаз иарбан теориазаалакгьы аетнос аилаза-
ашьа еилнакаауеит уи рхаҭарақәа ирхьыԥшны. Иара убас ҳаам-
ҭазгьы аҵарауаа рыҩныҵҟа даара имаҷуп аетнос аилазаашьа  
иерархиала ишеихшоуи, уи еиуеиԥшым аҩаӡарақәеи шамоу 
иақәшаҳаҭу.

1. хаҭала аетникатә (этнический) шьақәгылоуп аетникатә 
еилазаареи аетносоциалтә хәҭақәеи рыла. Даҽакала иаҳҳәазар, 
аетникатә ҟазшьаҿы аинтенсивра злоу, ԥыҭҩык ауаажәлар реи-
лазаара, хаҭала аетикатә процессқәа реиҿкааҩцәақәак раҳасаб 
ала ицәырҵуеит.

2. амикроҩаӡара (микроуровень) шьақәгылоуп аетникатә 
еилазаара иаҳа имаҷӡоу ихадоу «микроетникатә хәҭақәа» рыла. 
Уахь иахуԥхьаӡалар ҟалоит аетникатә ҟазшьақәа ныҟәызго хаз 
иҟоу ауаҩи ма аҭаацәарақәеи.

3. амакроҩаӡара (макроуровень) еиднакылоит «субетносла 
еихшо» аетникатә цәаҩақәа иԥсыҽны изныԥшуа, аха зхатә ет-
никатә еилазаареи, иҷыдоу акультуратә ҟазшьақәеи ныҟәызго 
ауаажәлар.

4. метаҩаӡара (метауровень) ари аетнос гәыԥқәак рыла 
ишьақәгылаз иара уи аамҭаз уи иалахәу хаз игоу жәларык ра-

асҭа, аетникатә цәаҩақәа имаҷны изнубаало – аетнос дуқәа ҳәа 
иԥхьаӡоу акзаароуп (иаҳҳәап – европатәи акзаара, аԥсылман 
дунеи). Иазгәаҭоу аҩаӡарақәа ирымоуп рхатәы ҷыдарақәа. Убас 
аетнокультуратә аметакзаара алкааразы ихадоу критериақәоуп 
абарҭ акультуратә компонентқәа – аметалингвистика, аметакон-
фессионалтә, аметанхамҩатә уҳәа уб. егь.

Аетникатә еихшараҿы (иерархиаҿы) ихадоу аҭыԥ ааныркыло-
ит амикроетникатә хәҭақәа. Аетнос аихшараан иара аҟазшьақәа 
еиқәырханы уи аҵыхәтәантәи ҳәааны хаҭала игоу ауаҩы ши-
акәу еиԥш иара уи ауаҩытәҩса хаҭала аетникатә микрохәҭангьы 
дрыԥхьаӡоит.

Амикрохәҭа иара убас иахуԥхьаӡалар ҟалоит, ауаажәларратә 
гъыԥаҿы ихадоу, ауаатәҩса рышьҭра змырӡуа ҳәа иԥхьаӡоу – 
аҭаацәара.

Асубетнос иамоу аспецификатә ҷыдарақәа зегь раԥхьа иргы-
ланы изыдҳәалоу дара рхылҵшьҭроуп. Ганкахьала урҭ ихадоу 
аетностә еилахәырақәа зцәыӡыз етносқәоуп, даҽа ганкахьала, 
аетникатә гәыԥқәа даҽа џьоукы ирылаланы, реилахәра еилыз-
кааз роуп, ахԥатәи аганала – уи иалкаау акультуратә ҷыдарақәа 
змоу социалтә еилазаарақәоуп. Урҭ зегь рахьтъ ихадоу аҭыԥ аа-
ныркылоит арасатә гәыԥқәа ирхылҵыз  асубетносқәа. Иаҳҳәап 
америкатәи араԥцәа, аҩада америкатәи амилаҭ иахыԥхьаӡалоу 
субетносуп.

Ари аилкаа ишаҳәо ала, аӡәы зныкала еиуеиԥшым аетникатә 
еилазаарақәа дырхыԥхьаӡалахар ҟалоит. Иаҳҳәап, аурыс ми-
лаҭла доурысуп (ари ихадоу аетникатә еилазаароуп), уи анаҩсан 
иҟалоит дагьказакзаргьы (ари субетносуп), урҭ инарҷыдангьы, 
иара уи аамҭазы дагьславиануп (ари метаетностә еилахәыроуп).

Иазгәаҭатәуп ишмаҷым аетносқәа еизакны еилаҵәаны иа-
ныҟамгьы. Урҭ реиҩдыраараан ицхыраагӡоуп, алокалтә ҟазшьа 
зныԥшуа, иаҳҳәап абызшәа, акультура, абзазашьа уҳәа реиԥш 
иҟоу аҷыдарақәа. Иҟалоит урҭ зны-зынлагьы хатәыхьӡык еиԥш, 



41

ҩ-хатәыхьӡык анрымоугьы. Иаҳҳәап поморцәеи ма аказакцәеи 
аурыс милаҭ иатәу иҷыдоу субетносуп, уи аамҭазы урҭ аетни-
катә гәыԥқәа рахь иурхозар – аԥхьатәиқәа аҩадатәи урысқәоуп, 
ашьҭахьтәиқәа аладатәи. Аетнос иамоу аҩныҵҟатәи еихшара 
аиҳараӡак ихацыркын ҳәа ирԥхьаӡоит, уи ахылҵшьҭратә компо-
нентқәа аналанагала инаркны. Зны-зынла урҭ шьақәгылоит асо-
циал-динтә еихшаралеи, ма аетностә адгьылҵакыра арҭбаареи 
ирыбзоураны.

Аҵыхәтәаны иазгәаҭатәуп ҳазлацәажәаз аетникатә еилахәы-
рақәа, еиуеиԥшым амзызқәа ирыхҟьаны, аԥсахрақәа роур шыҟа-
ло. Иаҳҳәап, аетностә гәыԥқәа ироур ҟалоит аетностә ҟазшьа 
змоу ахдырра, иара уи аамҭазы етноск субетносхар алшоит. 
Иара убас субетнос аетностә гәыԥ ахь илаҟәыр ҟалоит. Ас иҟоу 
аиҭакрақәа, ауаҩытәҩса иҭоурых аҿы имаҷым.

4 АХЫ. АЕТНОСҚӘА РКЛАССИФИКАЦИА

4.1. Агеографиатә классификациа

Иарбан ҭҵаарадырразаалакгьы ашьаҭа акуеит уи иҭнаҵаа-
уа амаҭәар иадҳәалоу адыррақәа реизгареи реихшареи рыла. 
Даҽакала иаҳҳәозар, ироуз адыррақәа асистематизациеи аклас-
сификациеи рзурала. Аклассификациа амҽхак ҭбаахарци, насгьы 
уи еиуеиԥшым ахықәкқәа рҿы ахархәара аиурази ԥсабаратәла 
иаанарԥшуазароуп аклассификациа зызнауа аобектқәеи априн-
ципқәеи. Ишазгәаҭоу ала, аклассификациатә процесс иалҵшәа-
хеит еиуиеԥшым аконцепциақәеи атеориақәеи рцәырҵра.

Адунеи ажәларқәа рыҭҵааразы, иаҭахуп урҭ ҭҵаарадырратә 
классификациала реихшара. Уи еиуеиԥшым апринципқәа рыла 
еилоуп, иагьаԥҵоуп хаҭала аетнологиа аметодқәеи иара убас 
аетноси аетностә гәыԥқәеи реилыргара зылшо аҭҵаарадыр-
рақәеи рыбзоурала. Аҭҵаарадырра иҭнаҵаауа инамаданы, урҭ 
рҩыза акритериақәа рхыԥхьаӡара акырӡа ирацәазар ҟалоит. Уи 
аамҭазы, иазгәаҭатәуп хаз игоу, иарбан принципзаалакгьы ма 
критериазаалакгьы, ажәлар ретностә ҟазшьақәа зегьы инҭы-
рҳәыцааны ишазаамырԥшуа.

Агеографиатә классификациа иазгәанаҭоит ажәларқәа хаз 
игоу ма акыр иҭбаау ҵакырадгьылк аҩныҵҟа географиала реи-
гәылареи реицынхареи аҟазшьақәа. Агеографиатә классифика-
циа иабзоураны иалыркаауеит еиуеиԥшым адунеи ажәларқәа 
ахьықәынхо арегионқәа. Ҳазлацәажәаз иабзоуроуп иахьа 
«Кавказ ажәларқәа», ма «Мраҭашәаратәи Европа ажәларқәа» 
ҳәа ицәырҵыз аилкаарақәа. Арҭ рҩыза агеографиатә еидгы-
ларақәа рцәырҵра алыршахоит агеографиатә классификациа 
апринципи аетникатәи анеиқәшәо. Ари аклассификациатә 
принцип ахархәара ду амоуп избанзар уи еиуеиԥшым азонақәа 
ирыдҳәалазар ҟалоит.

Агеографиатә классификациа иунаҭом ажәлар рхылҵшьҭра, 
урҭ рыҿиара, рынхамҩа, ркультура, рсоциал-економикатә ҿиара 
уҳәа реиԥш иҟоу азҵаарақәа рҭак. Аха иара убри аамҭазы иаз-
гәанаҭоит аетносқәа ҭыԥлеи регионлеи реихшара. Уи ахархәара 
ду амоуп, ажәларқәа рыдәнаҟатәи русқәа ҳәаақәҵарақәа раан.

Иахьа аҭҵаарадырраҿы иҟаӡам иаку агеографиатә класси-
фикациа. Иахьазы иаҳа изықәныҟәо еихшароуп: Австралиеи 
Океаниеи ажәларқәа, Азиа ажәларқәа, Америка ажәларқәа, 
Европа ажәларқәа ҳәа аилкаа.

4.2. Антропологиатә классификациа

Арасатә ҟазшьақәа. Антропологиатә классификациа иаз-
гәанаҭоит еиуеиԥшым аетникатә гәыԥқәа, рбиологиатәи ргене-
тикатәи еизааигәарақәа. Аиашаз агенетикатә еимадара мацара 
иунаҭом иахәҭо, иобиективтәу адырра. Убри азы аетнологцәа 
аиуара, аизааигәара аарԥшразы рхы иадырхәоит еиуеиԥшым 
аметодқәа. Ари азҵаараҿы аетнологцәа рхы иадырхәоит, ан-
тропологиатә классификациаҿы ихадоу ҳәа ирԥхьаӡо арасатә 
ҷыдарақәа. Биологиала адунеи иқәынхо ауаатәҩса зегьы еиԥ-
шуп, биологиатә хкык иатәуп. Аха иахьатәи адунеи аетникатә 
сахьа иунарбоит, аҭҵаарадырраҿы – афенотиптә (фенотипи-
ческого) ҳәа изышьҭоу, ауаатәҩса рыбжьара ишыҟоу ҭеиҭԥшла 
аиԥшымрақәа. Уахь иаҵанакуеит – ацәаԥштәхәы, ахаҿы аҷыда-
рақәа, маха-шьахала аиҿартәышьа (абҩаеибаркыра) ахцәы уҳәа 
уб. иҵ. Арҭ рҩызцәа аиԥшымрақәа аиҳарак ирнубаалоит дгьыл-
ла еизааигәам, еицәыхароу, еиуеиԥшым агеографиа-аԥсабаратә 
ҭагылазаашьақәа рҿы инхо ауаатәҩса ргәыԥқәа анеиҿурԥшуа.

Арасатә еиԥшымрақәа, шьҭрала аҭаацәа рҟынтә ахәҷкәа 
рахь ииасуеит, насгьы урҭ акыр абиԥарақәа рҿы еиқәхоит. Арҭ 
аиԥшымрақәа рыҭҵаараҿы ихадоу аҭыԥ ааннакылоит аиҭынха-
ра азҵаарақәа ҭызҵаауа аҭҵаарадырра – агенетика.

Убас, арасатә ҟазшьақәа ҳәа иԥхьаӡоу, ауаатәҩса биԥарала еи-
мырдо, хықәкыла дара ирцәаҩоу аҷыдарақәа роуп. Урҭ рахьтә 
ихадоу ҳәа иԥхьаӡоуп абарҭ: 

1) Ахцәы аформа. Араҟа иазгәарҭоит ҩ-ҷыдарак – ахцәы 
акьакьареи (жесткость) алакьреи (извилистость). Ахцәы кьакьа 
ақә аҩсара ҩынтә еиҳауп, аҟәымшәышә аасҭа.

Ахцәы иаша ацәа иалҵуеит маҷӡак инааны, адацгьы алакьра 
амамкәа. Илакьу ахцәы адац ырхәоуп, ацәа ианалҵуа иаҳагьы 
ишьҭиаауеит. Ирҳәу ахцәы адац иаҳагьы ишьҭиаауеит егьырҭ 
хыхь еиқәыҳаԥхьаӡаз раасҭа.

2) Ауаҩы ихԥаратәи ихахәы (третичный волосяной по-
кров). Ахԥаратәи ахахәы аҿиашьала еихшоуп абалқәа, акы 
(имаҷӡоу) инаркны хәба (ирацәоу) рҟынӡа. Уи аамҭазы иаз-
гәарҭоит ахахәы ажәпареи иахьызҳауа ацәеижь аҟны шаҟа ҭыԥ 
ааннакылои.

3) Ацәа аԥштәхәы. Ауаҩы ицәа аԥштәхәы уахәаԥшуазар, 
иумбарц залшом еиуеиԥшым, апашә (бледный), аԥшь (розовый) 
инаркны, акаҳуеиԥш еиқәоу ма еиқәаҵәоу ацәеижь шыҟоу. Арҭ 
ихадоу ацәааԥштәхәқәа ирҿырԥшны иугозар, адунеи ахьынӡа-
наӡааӡо иуԥылоит 36 ацәаԥштәхәқәа. Зегь реиҳа зцәа пашәу 
Аҩадатәи Европа иқәынхо роуп, аиқәара акәзар, зегь реиҳа зцәа 
еиқәаҵәоу Африка Агәы иқәынхо роуп. 

4) Ахцәы аԥштәы. Ахцәы аԥштәала иуԥылоит еиқәаҵәоу, 
еиқәоу, ицәеиқәоу (темно-русые), ихышу, иаԥшьу (рыжий).

5) Абла аԥштәы. Аблеиқәарахь иаҵанакуеит – зыбла еиқәоу 
(аиқәаҵәа), ацхаԥштәыла (карие). Иеилаԥсоу ма аиасратә (аиҭа-
сратә) (смешанные или переходные) ԥштәқәа – аиаҵәа аҩажьра 
иаманакуа, аиацәа (аҳаскьынԥштәы), ацәыш (ахәаԥштәы); 
аблаӷра – аблаиаҵәа.

6) Аура. Ауаҩы бжьаратәла иоура наӡоит, ахацәа рзы 165 см., 
аҳәса рзы 154 см. Адунеи аҿы бжьаратәла зегь реиҳа икьаҿу ҳәа 
иԥхьаӡоуп аӡиас Конго иаванхо, зоура 141 см. иҟоу – апигмеи-

цәа. Бжьаратәла зегь реиҳа иауу 182 см. рҟынӡа иҟоу ауааԥсы-
ра нхоит Африка, аӡиа Чад илахыкны. Бжьаратәла, роура 175 
см. иҟоуп – ачерногорцәа, ашотландцәа, ашведцәа, анорвежцәа, 
аполинезиаа.

7) Ацәеижь аиҿартәышьа (пропорции тела). Ацәеижь 
аиҿартәышьала иалыркаауеит абарҭ атипқәа – абрахимфортә 
(брахис – икьаҿу, морфо – аформа) тип, – рнапи ршьапи кьаҿуп, 
рхәамц аууп, рыжәҩахыри рыгәчамахи ҟьаҟьоуп (иҭбаауп); до-
лихоморфтә (долихос – ау, иауу) тип, – знапқәеи, зшьапқәеи ауу, 
зхәамц кьаҿу, зыжәҩахыри зыгәчамахи поу; мезоморфтә (мезос 
– ибжьаратәу) тип – ианнакылоит хыхь еиқәыҳаԥхьаӡаз рҟынтә, 
ибжьаратәу аҭагылазаашьа.

8) Ахы ауреи аҭбаареи. Араҟа ихадоуп ахы аҭбаара иаҿы-
рԥшны аура зеиԥшроу. Ари аиҿырԥшра процентлоуп ишаз-
гәарҭоу, насгьы 75,9% иҟоу – доликефалиа (кефалос – ахы) ҳәа 
иашьҭоуп, 76-89,9% иҟоу – мезокефалиа, 81% еиҳау – брахи-
кефалиа ҳәа. Еиқәаҳаԥхьаӡаз анаҩсан ахаҿы иамоу аҷыдарақәа 
алкааразы иазгәарҭоит иҵегь еиуеиԥшым аҟазшьарбагақәа.

Хыхь ҳазлацәажәаз аҷыдарақәа инарымаданы, араса инадҳәа-
ланы иазгәоуҭар ауеит абри аҩыза аилкаа: араса – ари еизааи-
гәоу, дгьылҵакырак аҿы еицынхо, ҭеиҭԥшла шьҭрала, генетика-
ла, ишеизааигәоу, ишеиԥшу узырбо ҟазшьарбагоуп.

Арасатә классификациа: Урыстәылеи аҳәаанырцәи ан-
тропологиа аҭҵаарадырраҿы иахьа уажәраанӡагьы иҟам иаку 
арасатә классификациа. Иахьазы иаҳа иманшәалоуп ҳәа изықә-
ныҟәо, еихшоуп ԥшь-расакны: 1) европеоидтәи (евро-азиатәи 
араса); 2) амонголоидтә (азиа-америкатәи араса); 3) анегроидтә 
(африкатәи араса); 4) австралоидтә (аокеаниатәи араса).

Арҭ арасақәа ирымоуп еиуеиԥшым аҟазшьарбагақәа.
Европатәи араса иатәу рцәаԥштәы пашәуп, ма маҷк еиқәо-

уп, рхахәы ҟәымшәышәуп, ирымоуп еиуеиԥшым аԥштәхәқәа, 
иуԥылоит ииашоу еиԥш илакьугьы. Рԥынҵа поуп маҷк илго-

уп, рӡамҩабҩа маҷк илгоуп, рқьышәқәа поуп ма ибжьаратәуп. 
Рыблақәа еиуеиԥшым ацәаԥштәхәқәа рымоуп, иҭбаауп, ры-
цлымҳәақәа уамак илгам.

Австралоидтәи араса иатәу рцәа аԥштәы еиқәоуп, рхахәы 
лакьуп, ма ирҳәуп, иагькьакьоуп. Рӡамҩабҩа уамак илззом, аха 
рыцламҳәа рхаҿы аҟынтә маҷк иалҳәҳәо иҟоуп. Рԥынҵа ҟьа-
ҟьоуп, рқьышәқәа жәпоуп. Рцәа-ржьы (ахаҿы налаҵаны) ахахәы 
рацәа ақәуп.

Амонголоидтә раса иатәу рцәа аԥштәы ицәҩежьуп ма еиқәоуп, 
рхахәы иашоуп икьакьоуп. Рыблақәеи рыхцәы аԥштәи аиҳарак 
еиқәоуп. Амонголоидаа рԥаҵеи ржакьеи жәпам, насгьы уи лассы 
иаауам. Рхаҿы ҭбаауп, аҟьаҟьара анубаалоит, рԥынҵа – хәыҷуп, 
рыбла арҟьарсҭа ҭшәоуп. Арҭ еиқәаҳаԥхьаӡаз аҟазшьақәа аиҳа-
рак изныԥшуа Азиа инхо амонголоидаа роуп. Америка инхо, 
аиндееццәа амонголоид раса ишатәугьы, рхаҿы аԥхьатәиқәа  
реиԥш иҟьаҟьам, рԥынҵақәагьы иаҳа идууп, иуԥылоит ир-
хәоугьы. Рцәа аԥштәгьы иаҳа аҟаԥшьра анубаалоит.

Анегроидтә раса иатәу ауаа рцәа акырӡа еиқәоуп, рхахәы 
рҳәуп, икьакьоуп иагьеиқәаҵәоуп. Рыблақәа цхаԥштәылоуп, 
аламала акәымзар рԥаҵеи ржакьеи ааӡом, имаҷуп. Рԥынҵа ҟьа-
ҟьоуп, рыблақәа ҭбаауп. Рыцлымҳәа акәзар идууп, рқьышәқәа 
жәпоуп.

Арасақәа рынхарҭа ҭыԥқәа. Европеоидаа иахьа ин хоит 
Европа анҭыҵгьы, Аҩадатәи Африка (алжирцәа, мсыраа), 
Мраҭашәаратәи Азиа (аҭырқәцәа, арабцәа), Сибра (аурысцәа), 
Кавказ аиҳараӡак, Абжьаратәи Азиа ахәҭак, Ирак, Афганистан, 
Индиа. Аҵыхәтәантәи 400 шықәса раахыс, европеоидаа ихадоу 
жәлархеит Америка аҩ-материкқәа рҿгьы.

Анегроидаа иахьа инхоит Африкеи Аокеан Ҭынч адгьылб-
жьахақәеи рҿы. Анегроид раса ирхылҵыз, аамҭала хыԥхьаӡара 
рацәала уахь иахьыргаз иахҟьаны, инхоит Америкагьы.

Австралоидаа нхоит Австралиеи Меланезиеи. Урҭ ирнубаа-
лоит акыр анегроидтә ҟазшьақәа.

Амонголоидтә раса (азиатәи амахәҭа) иатәу нхоит Китаи, 
Виетнам, Иапониа, Индонезиа, Филиппин. Иара убас уахь иаҵа-
накуеит аказахцәа, акыргызцәа уҳәа убас Абжьаратәи Азиеи, 
Аҩадеи Инаскьагоу Мрагылареи иқәынхо ажәларқәагьы.

Еиқәыҳаԥхьаӡаз ԥшь-раса дук рыҩныҵҟа иара убас иалырка-
ауеит акыр иеиҵоу 20 раса хәыҷқәа. Араса дуқәеи ахәыҷқәеи 
рыбжьара иуԥылоит акыр аизааигәара змоу аиҭасратә формақәа. 
Иаҳҳәап, анегроидааи европеоидааи рыбжьара иалаҳкаар ауеит 
– ефиопиааи амулатцәеи; амонголоидааи австралоидааи рыб-
жьара – алада азиатәи арасеи, иапониааи.

Аԥсҭазаара ишаҳнарбо ала, арасақәа акыр еилаӡҩахьеит. 
Иахьа антропологцәа иалыркаауеит ари аилаӡҩара анымҩаԥысыз 
аамҭеи уи аҷыдарақәеи. Убас Александр Диума («Граф Монте-
Кристо», «Хҩык амушкетиорцәа») шьҭрала ианду анегроид раса 
датәын. Иара убас араԥ шьҭра иман А.С. Пушкингьы.

Наџьнатә аахысеижьҭеи ахылҵшьҭрақәа реиҭаҵрақәа 
ирыхҟьаны, иахьа адунеи ажәларқәа расала акыр еилаӡҩаны 
иҟалеит. Иахьа амонголоид ҟазшьақәа рнубаалоит – естонаа, 
анегроид цәаҩақәа – Испаниеи, Франциеи, Италиеи реиԥш ир-
ландиаагьы.

Урыстәыла аетникатә сахьа. Аетникеи арасеи рганахьала 
Урыстәыла аилазаара дара иуадаҩуп. Араҟа иуԥылоит 130 ми-
лаҭи, жәлари, аетникатә гәыԥқәеи. Урҭ зегь рахьтә хыԥхьаӡара-
ла иреиҳау аурысцәа 120 мил. раҟара ыҟоуп, имаҷу аетникатә 
гәыԥ – акеркцәа шәҩы заҵәык роуп иҟоу. Урыстәыла иқәынхо 
рахьтә, антропологцәа иалыркаауеит араса маҷқәа жәаба. Ари 
аҭагылазаашьа зыбзоуроу адунеи аҿы ихадоу араса дуқәа рҳәа-
ақәа Урыстәыла аҩныҵҟа иахьеиларсу ауп.

Арасатә теориақәа рҭоурых. Ауаҩытәҩса иҭоурых аҿы, ры-
цҳара дуны иҟалаз аекстроцентризми арасизми ахьуԥыло ауп. 
Ажәытәбырзен аҭоурыхҭҵааҩ Фукидид ишааицҳауаз ала, аџьам-
цәа ахамаԥагьара рнубаалон, адунеи аҿы дара иреиӷьу жәларык 
ыҟоуп ҳәа иахырԥхьаӡоз иахҟьаны.

Европатәи аҵарауаа (аетнолоцәа, антропологцәа, акультуро-
логцәа) рҽазыршәон арҭ агәаанагарақәа аҭҵаарадырратә базала 
рышьақәырӷәӷәара. Ауаатәҩса ррасақәа асистематизациа рзура 
зҽазызкыз абиолог Карл Линнеи еиқәиршәаз иклассификациала 
америкатәи ауаҩы – даԥшьуп, дхолерикуп, иеиҿартәышьа ԥшӡо-
уп, европатәи ауаҩы – дпашәуп (белый) дсангвиникуп, дышәпо-
уп, азиатәи ауаҩы – иныԥшуеит аҩежьра, дмеланхоликуп, дҟы-
цӡа дыҟоуп (крепкого телосложения), африкатәи ауаҩы – деи-
қәаҵәоуп, дыфлегматикуп, ицәа канӡоуп. Карл Линнеи иара 
убас ишьақәирӷәӷәон америкатәи ауаҩы зҳәатәы иахымԥо, зхы 
згәы аху, ахақәиҭра бзиа избо иоуп ҳәа; европатәи ауаҩы – зцәа 
зцәыласу, зыхшыҩ ҵару, ахәыцра зылшо; азиатәи ауаҩы – дгәым-
былџьбароуп, амал бзиа ибоит, дкуп (дҳарамуп); африкатәи  
ауаҩы – дгызмалуп, даашьаҩуп, зегь изеиҟароуп ҳәа.

XVIII ашәышықәса анҵәамҭаз ауп, ианышьақәгыла, европаа 
зегь иреиӷьу расоуп ҳәа аконцепциа. Ари атеориа аиҳарак аус 
ауан араԥцәа ахьырацәаз Америка аматерик аҿы.

1853 шықәсазы иҭыҵит, арасизм ашьаҭа зкыз ҳәа иԥхьаӡоу 
А. Гобино ишәҟәы «Ауаа ррасақәа реиԥшымзаараз аԥышәа». 
Ари ашәҟәаҿы, А. Габино ажәларқәа реихьӡара ма рхьысҳара 
ррасатә ҟазшьақәа ирыдиҳәалон. Уи аполигенизм аидеиа дадгы-
лаҩын (аполигинизм ишьақәнырӷәӷәон ауаатәҩса шьҭрала ише-
изакым, урҭ рцәырҵрагьы хазы-хазы иҟалаз хҭысуп ҳәа). Убри 
азоуп арасақәа ҭеиҭԥшлеи, хшыҩлеи, культуратә ҩаӡаралеи изеи-
ԥшым ҳәа изиԥхьаӡоз. А. Габино «абнауаа» (дикари) ихьысҳау, 
аихьӡара дуқәа злымшо расоуп ҳәа иԥхьаӡон.

А. Габино ихьысҳаӡоу (илаҟәу) (низшей) араса ҳәа ииԥхьаӡоз 
иреиуоуп анегроидаа. Урҭ раасҭа маҷӡак ишьҭыхны дрыхәаԥшу-
еит амонголоидаа. Еиқәаҳаԥхьаӡаз арасақәа зегь рахьтә, ипро-
грессивтәу ҳәа ииԥхьаӡаз европеоида ракәын, аиҳарак урҭ иреи-
ӷьу ахәҭа – ариаа. А. Габино адунеи ацивилизациа дуқәа зырҿи-
аз ажәларқәа анҭиҵаа ашьҭахь, урҭ зегьы ариаа ирхылҵшьҭроуп 

ҳәа шьақәзырӷәӷәоз атезис цәыригеит. А. Габино итезис аиқәыр-
шәараан, ахархәара аиҭоит иара убас афантастикатә зхәы-
црақәагьы. Иаҳҳәап, Китаи ажәытә цивилизациа зырҿиаз, дара 
китаиаа ракәымкәа, Индиантә инеиз зцәеижь пашәу ауаа (ариаа) 
роуп ҳәа азиԥхьаӡон. А. Габино ирасатә теориа аганахь ала, иа-
ликаауаз агерман культура акәын. Аха иара убри аамҭазы, араса 
шкәакәа егьырҭ арасақәеи иареи ахьеилаӡҩоз, аԥхьатәи иамаз 
«ацқьара» ахьацәыӡуаз хьааигон, агәҭынчымра изцәырнагон.

А. Габино итезисқәа ҭҵаарадыррала иазнеины еиқәдыршәе-
ит Ж. Лиапужи (Франциа) О. Аммони (Германиа). Урҭ ицәы-
рыргаз атезис ауаҩы иԥсихикатә хаҭашьареи (психические ка-
чества), акультуратә еихьӡарақәеи, ауаҩы ихшыҩрбагақәеи (го-
ловного показателя) ирыдырҳәалон. Ари «атеориа» ишаҳәо ала, 
зхы еизыхәхәоу ауаҩы ихшыҩ иаҳа иҳаракуп егьырҭ раасҭа. Ас 
иҟоу аҟазшьарбагақәа змоу ҳәа ирԥхьаӡоз, ацивилизациа дуқәа 
еиҿызкааз – европаа ракәын. Иара европаа рыҩныҵҟа зхы еи-
зыхәхәам рԥыларгьы, урҭ аӷарцәа, ма агерман уаа ирыцкарым 
роуп ҳәа рԥхьаӡон.

Ари атеориа иеиԥшу аконцепциақәа еиқәдыршәеит абио-
лог Л. Вольтмани, аҭоурыхҭҵааҩ Х. Чемберлени. Л. Вольтман 
агәра ганы дыҟан европеоидтәи (кавказтәи) араса егьырҭ зегьы 
ишреиӷьыз. Х. Чемберлен, иакәзар, арасақәа зегьы иреиӷьу ҳәа 
ииԥхьаӡоз, «ариаа» рыԥсы зхаз «тевтонтәи» араса акәын.

Абасала раԥхьаӡа «ҭҵаарадыррала» ишьақәырӷәӷәаны, ара-
сизм ашьаҭа зкыз европаа роуп. Ари атеориа, европаа рзы 
ицхыраагӡан рколониатә политикаҿы. Ишнеиуаз европаа 
ирҿыԥшны аколониақәа рҿы иҿио иалагеит, дара аҭыԥынтәи 
ажәларқәа иаҳҳәап индиаа, китаиаа, иапонаа рцивилизациақәа 
иаҳа аҩаӡара ҳаракы рымоуп ҳәа азгәазҭаз атеориақәа. Убас XIX 
ашәышықәсазы Алатынтәи Америка иҿиеит – «индеанизм» ҳәа 
изышьҭаз, аҭыԥантәи аиндееццәа рыԥсҭазаара аиӷьтәраз иқәԥоз, 
ауаажәларратә шьақәгылара. Раԥхьа «индеанизм» азықәԥаҩцәа 



50

«аиндееццәагьы – уаан» ҳәа шырҳәоз анаҩс, урҭ адунеи аҿы 
зегь иреиӷьу расоуп ҳәа иаақәгылт. «Индеанизм» инамада-
ны Мексика ицәырҵит европаа ршьа злоу зегь ртәыла алцараз 
иқәԥоз аилазаара «касканес».

Еиду Америкатәи аштатқәа рҿы зхы цәырызгаз ақәгыларақәа 
девизс ирыман – «аиқәаҵәа – ссируп» «ашкәакәа – гәымхоуп».

Ари аҩыза атенденциақәа аҭыԥ рыман Африка жәларқәак 
рыҩныҵҟагьы.

4.3. Абызшәатә классификациа

Аетнос аклассификациақәа зегь рахьтә, иаҳа инҭырҳәцаа-
ны аетносқәа реизааигәареи рхылҵшьҭреи узырбо абызшәатә 
(алингвистикатә) классификациа ауп.

Иахьа адунеи абызшәатә хсаала еиуеиԥшым хкы рацәала 
еиларсуп. Аҵарауаа иалыркаауеит аетникатә еилазаарақәеи 
агәыԥқәеи злацәажәо 6000 бызшәа. Уи аамҭазы иазгәаҭатәуп, 
бызшәак ала иахьцәажәо атәылақәа шыҟоу еиԥш, иара убас 
ишуԥыло шә-бызшәак реиҳагьы рхы иахьадырхәо (Нигериа, 
Урыстәыла). Иахьа имаҷым абызшәақәа аԥхьатәи рџьынџь 
дгьыл аҳәаақәа ирҭыҵхьоу. Иара аетикатә еилазаарақәа рҟынтә 
хәҭак ауп ицәажәо рхатәы бызшәала. Убри аҟнытә абызшәатә 
еизааигәареи аетникатә хылҵшьҭреи – иаку цәырҵраны ианеи-
қәмшәогьы ҟалоит. Бызшәак ала ицәажәар ҟалоит занӡа иеизаа-
игәам ажәларқәагьы. Иагьа ус иҟазаргьы, абызшәатә классифи-
кациа аҵакы даара иҳаракуп ҳазҵаара аҭак аҟаҵараҿы.

Абызшәатә классификациаан иуԥылоит ихадоу ҩ-критериак 
– абызшәеи аетникатә хылҵшьҭреи. Абызшәа ауаҩытәҩса икуль-
тура иашьагәыҭуп, избанзар уи иабзоураны ауаатәҩса аимада-
реи аинформациеи роуеит.

Адунеи абызшәақәа рклассификациаан, аетнологцәа урҭ рге-
нетикатә еизааигәара алкааразы рхы иадырхәоит еиуеиԥшым 

аразриадқәа (атаксонқәа): ацәажәабжь (говор), адиалект, 
абыз шәа, еиҭынхоу абызшәатә гәыԥқәа, абызшәатә ҭаацәара. 
Абызшәатә еизааигәара змоу хылҵшьҭралагьы еиҭынхацәоуп. 
Аха убри аамҭазы ԥыҭҩык алингвистцәа ишазгәарҭо ала, иҟо-
уп ажәларқәа зҭоурыхтә аамҭа иалагӡаны знык ҩынтә збызшәа 
зыԥсаххьоу.

Аиҿырԥшратә бызшәадырра (сравнительное языкознание) 
афонетикеи, аграмматикеи, ажәартә еилазаареи ирыбзоураны 
ишьақәнаыргылоит абызшәақәа реизааигәареи реицәыхара-
реи. Ари аихшара иалнаршоит адунеи абызшәақәа еигәыцхәу 
аҭаацәарақәа рыла реидкылара. Ас иҟоу абызшәатә ҭаацәарақәа 
шьақәгылон «абызшәа» ашьаҭа раҿиара иабзоураны. Ишдыру 
еиԥш, абызшәа ҭоурыхла иҿио, иара уи аамҭазы аиҭакрақәа 
зныԥшуа цәырҵроуп. Иалшоит еигәыцхәу абызшәақәа иахьа 
акыр аиԥшымрақәа рымазарц шрылшо еиԥш, ирцәыӡхьа-
зар ҟалоит абызшәа акзаара узырбо еиуеиԥшым ҟазшьақәак. 
Ажәларқәа еиԥшу ажәақәа рымазаргьы, уи иаанагом урҭ быз-
шәатә ҭаацәарак иатәуп ҳәа. Убри аҟнытә абызшәақәа класси-
фикациала реихшараан иалыркаауеит урҭ иахьатәи рҭагылаза-
ашьа акәымкәа ҭоурыхла, генетикала рхылҵшьҭра зеиԥшроу.

Абызшәа ари ауаажәларратә цәырҵроуп, аԥсгьы ҭазарц ал-
шоит ауаажәларра аҩныҵҟа. 

Аетнологиа ишазгәанаҭуа еиԥш, бызшәатә ҭаацәарак иатәу 
ажәларқәа ирымоуп еицырзеиԥшу аматериалтәи адоуҳатәи 
акультуратә елементқәа. Аетникатә гәыԥ иатәу ауаатәҩса зегьы 
еилибакаауеит, иара убас ирныруеит егьырҭ ажәларқәеи дареи 
культуралеи бызшәалеи аизааигәара шрымоу. Алингвистикатә 
классификациаҿы ари аилкаара «аешьаратә бызшәақәа ргәыԥ» 
(группа родственных языков) ҳәа иашьҭоуп. Иаҳҳәап, аславиан 
бызшәала ицәажәо агәыԥқәа зегьы иахьа изеилибымкаауазар-
гьы ирныруеит иаку ахылҵшьҭра шрымоу. Уи анаҩс аетнологиа 
иалнакаауеит бызшәалеи культуралеи иаҳа инахароу аиҭынха-

ра змоу «абызшәатә ҭаацәара». Аҵарауаа-алингвистцәа, ас иҟоу 
абызшәатә ҭаацәарақәа жәаҩа рҟынӡа иалыркаауеит. Процентла 
иугозар, уахь иаҵанакуеит адунеи абызшәақәа рҟынтә 96%. 
Аҭаацәаратә бызшәақәа хазы ишоит еиҳа еизааигәоу абызшәатә 
ҭаацәара маҷқәеи, абызшәатә махәҭақәеи рыла.

Адунеи аҿы иҟоуп абызшәақәа иахьазы џьара бызшәатә ҭаа-
цәарак ма гәыԥк иахыԥхьаӡалам. Иаҳҳәап, убас иҟоу жәларуп 
абаскцәа, акетцәа, анивхцәа, аинцәа уҳәа уб. егь.

Адунеи аконтинентқәа зегь рҿы иқәынхо бызшәатә ҭаацәа-
роуп индоевропатәи абызшәақәа рхаҭарнакцәа. Уахь иаҵанак-
уеит аславиан бызшәақәа зегьы, абалтикатә, агермантә, акельттә, 
аромантә, аирантә (аџьамтә), аиндоариитә. Арҭ абызшәақәа ҭаа-
цәарак ахыԥхьаӡарала иалыркаауеит урҭ ҭоурыхла ирымоу рзе-
иԥш хылҵшьҭра.

Иахьа иуадаҩуп еизааигәоу абызшәақәа ракзаара аилкаа-
ра. Иаҳҳәап аурысцәеи, аукраинцәеи, абеларусцәеи шеизааи-
гәаӡоугьы, иахьа аарлаҳәа ауп ишеилибакаауа. Аурысцәеи, 
аполиакцәеи, асербцәеи уажәшьҭа аҭырџьман ида изеилибака-
ауам. Аха XIII-тәи ашәышықәсазы даҽа ҭагылазаашьан иҟаз. 
Аславианцәа ахьынхозаалакгьы аилибакаараз уамак аџьабаа 
рбомызт. Иазгәаҭатәуп х-нызқь шықәса раԥхьа аславианцәеи 
алатышцәеи алитовцәеи бызшәак ала ишцәажәоз. Ҳазлацәажәаз 
аамҭақәа раԥхьа, иара убас бызшәак ала ицәажәон аславианцәеи 
анемеццәеи.

Протославиантәи протогермантәи абызшәақәа еизааигәоуп, 
урҭ аҩбагьы индоевропатәи абызшәоуп изхылҵыз.

Абызшәатә универсалра: Аиашазы, иҟоуп еигәыцхәу абы-
зшәақәагьы, иахьазы акырӡа аиԥшымрақәа зныԥшуа. Иаҳҳәап, 
англыз, анемец, афранцыз бызшәақәа рҿы иуԥылоит аурыс 
бызшәаҿы зынӡаск иҟам – артикль. Хазы, аурыс бызшәаҿоуп 
иахьуԥыло, ф-падежкны еихшо ахьыӡҟа. Арҭ бызшәатә ҭаа-
цәарак иатәу ажәларқәа рбызшәақәа убри аҟара аиԥшымрақәа 

анрыбжьала, зынӡа еицәыхараӡоу, еигәыцхәым абызшәақәа ре-
иԥш иҟалеит. Иаҳҳәап, аескимосцәа рбызшәаҿы даара иуадаҩуп 
ражәаҳәа ажәала аихшара; атиурк бызшәаҿы ажәа ашьаҭеи 
асуффикси аҳәоу еиуеиԥшым ахәҭақәа рҿы иҟалар алшоит, аки-
таицәа ражәақәа даара икьаҿуп, еилазааралагьы иуадаҩуп, иры-
мам рхатә формагьы, ажәа аҵакы аилкаараан ихадоу амузыкатә 
тон ауп.

Адунеи абызшәақәа ари аҟара аиԥшымрақәа шрымоугьы, 
иуԥылоит урҭ еизааигәазтәуа аҟазшьақәагьы. Аҵарауаа адунеи 
абызшәақәа зегьы еидызкыло аԥҟарақәа абызшәатә универ-
салра ҳәа иашьҭоуп. Иахьазы арҭ ауниверсалқәа зегьы нагӡа-
ны еилыргам, убри аҟнытә уи ацәырҵра азҵаараҿы макьаназ 
иҟоу гәаанагароуп. Зегь раԥхьа иргыланы уи зыдҳәалоу ҳәа 
ирԥхьаӡо, ауаҩытәҩса ицәажәаратә аппарат аиҿартәышьеи уи 
ихәыцшьа азакәанқәеи роуп. Абри иаҳҳәаз иабзоураноуп иш-
цәырҵуа ишьаҭарку ажәар иатәу, аамҭа иадҳәаламкәа аилкаара 
узҭо ажәақәа. Иаҳҳәап, ауаҩԥсы ицәеижь еиуеиԥшым ахәҭақәа, 
ахаҿытә хьыӡцынхәрақәа, ахыԥхьаӡарахьӡы уҳәа 200 инырзы-
ныԥшуа ажәақәа. Иара ажәартә шьаҭагьы аҽаԥсахуеит, иҟоу 
ажәақәак рцынхәрас ицәырҵуеит аҿыцқәа. Аҵарауаа ишырҳәо 
ала, зқьышықәса рыҩныҵҟала ихадоу 200 ажәа рҟынтә, рҽырԥ-
сахуеит 30. 

5 АХЫ. АЕТНОГЕНЕЗИ АНТРОПОГЕНЕЗИ

5.1. Аетногенези уи ихадоу афакторқәеи

Аетнологиа аҭҵаарадырраҿы даара иуадаҩу, зеилыргарагьы 
цәгьоу хәҭаны ирԥхьаӡоит аетносқәа ретногенез иадҳәалоу 
азҵаарақәа. Уи зыдҳәалоу, зегь раԥхьа иргыланы, зқьышықә-
сала ажәларқәа антропологиалеи, бызшәалеи, ҭоурыхлеи, 
нхамҩалеи, культуралеи, демографиалеи, политикалеи иахьеи-
лаӡҩахьоу ауп.

Аетногенез аҭҵаараан ихадоуп иара убас атермин «агенезис» 
аилкаара. Аҭҵаарадырраҿы аетногенез ҳәа иашьҭоуп плеисто-
цени (2 млн. – 20 нызқь шықәса) голоцен алагамҭеи (20 нызқь 
– 3 нызқь шықәса) ирыбжьанакыз аҭоурыхтә аамҭазы аетни-
катә гәыԥқәа рышьақәгылареи (археологцәеи апалеонтологцәеи 
ргәаанагарала) ауаҩытәҩса иҿиареи, Homo sapiens ицәырҵреи 
ауаажәларратә еилазаара ҿыцқәеи, аџьеи, абызшәеи, адинхаҵа-
реи, аҟа́зареи рхыҵхырҭақәа раан имҩаԥысуаз процессқәа.

Аетногенез иалахәыз ауаатәҩса ргәыԥқәа ари апроцесс аан 
имаҷымкәа афакторқәа ахьырныԥшыз аҟнытә, иахьа даара иуа-
даҩуп ари аус хықәкыла ахы анакыз ма ианхыркәшахаз аилырга-
ра. Иаҳҳәап, аҵыхәтәантәи хә-нызқь шықәса рыҩныҵҟала ауаҩы 
ицәыӡит раԥхьаӡа имаз аетникатә морфологиақәа. Иазгәаҭатәуп 
уи аамҭа иалагӡаны ишиз аетнос ҿыцқәа. Ари апроцесс мҩаԥыс-
уеит иахьагьы.

Аетногенез ахыҵхырҭақәа. Урыстәыла аетногенезтә ҭҵаа-
радырраҿы аетногенезтә процессқәа ирылагеит ҳәа ирԥхьаӡоит 
40 нызқь шықәса раԥхьа, Homo sapiens адунеи данықәнагала 
инаркны. Аха ишьақәырӷәӷәаны, аетногенез азҵаарақәа ҳауит 
ахылҵшьҭрақәа ибаӷьаӡа ршьапы ианықәгыла аҿатә хаҳә (нео-
лит) аепоха инаркны.

Ауаҩытәҩса зегьы ҭыԥк аҟынтә еиҿыҵыз роуп ҳәа иҟоу агәа-
анагара ҳадгылозар, иаанаго уи ауп раԥхьаӡа урҭ зегьы раса-

леи, етникалеи, социаллеи иакыз еилахәыран. Анаҩс ауаатәҩ-
са рхыԥхьаӡара азҳацыԥхьаӡа, урҭ еиҿыҵны, адгьыл ҿыцқәа 
рымҽхакра иалагеит. Ари апроцесс зқьышықәсала иахьымҩаԥы-
суаз иабзоураны, арҭ ауаа иахьықәнагалаз адгьылқәа ирымаз 
аҳауатә ҷыдарақәа рҽандырнаалон. Ари аҭагылазаашьа иаԥса-
хуан, ауаҩытәҩса раԥхьатәи иантропологиатә типи иетникатә 
ҟазшьақәеи. Ауаатәҩса раԥхьатәи рҭыԥ иацәыхарахацыԥхьаӡа 
иаҳагьы, ирацәахон ирныԥшуан урҭ ирыбжьалоз аҷыдарақәа.

Ари аҩыза апроцессқәа мҩаԥысуан абызшәа аҩныҵҟагьы. 
Абызшәа аганахьала ари аҩыза агипотеза шьҭихт аурыс ҵарауаҩ 
С. Толетов. 

Аетногенез апроцесс аан ихадоу аҭыԥ ааннакылон ажәларқәа 
реиҭаҵреи уи аан егьырҭи дареи реилаӡҩареи. Ажәларқәа 
хыԥхьаӡара рацәала реиҭаҵра акырӡа иарласит ахылҵшьҭра 
(племя) аҟнытә ажәлар рахь (народность) аиасра апроцесс. Ас 
иҟаз аиҭаҵрақәа ирыхҟьаны аҭыԥантәи ауааԥсыреи ҿыц иқәна-
галази аидысларақәа рыбжьалон. Ари аидыслара аиҳарак ихыр-
кәшахон аԥхьатәиқәа раҵахареи иаиааиз рылаӡҩареи рыла.

Аетникатә еиҭаҵрақәа ирымоуп еиуеиԥшым алҵшәақәа. 
Иаҳҳәап ахылҵшьҭрақәа иҭацәу адгьыл ианықәнагала (иаҳҳәап 
аиндееццәа Азиантә, раԥхьаӡа Америкаҟа ианнеи), араҟа 
ицәырҵуан иҿыцу аетностә еилазаарақәа. Даҽа усуп, шьоукы 
ахьықәынхо тәым хылҵшьҭрак ықәнагалар. Араҟа урҭ еилаӡ-
ҩоит, рыбжьара ицәырҵуеит ирзеиԥшу, иаку аҟазшьа ҿыцқәа.

Аетногенез апроцесс аан ампыҵахалаҩцәеи, аҭыԥантәи 
ауаа ԥсыреи реилаӡҩара иабзоураны имҩаԥысуеит асубстрати 
(аҭыԥантәи ауааԥсыра) асуперстрати (иааз ауааԥсыра) рсинтез. 
Ари асинтез (аилаӡҩара) иабзоураны иҿиоит аетнос ҿыц. Ари 
асинтез хкырацәала еилалоит еилаӡҩаз ахылҵшьҭрақәа акыр 
аиԥшымрақәа анрымоу. 

Алингвистцәа ирҿыԥшны аетнологцәагьы ишьақәдыр ӷәӷәоит 
абызшәа аизааигәара иаанаго урҭ рыиашьара ауп ҳәа.

Аҵарауаа рыҭҵаарақәа рҿы иалыркаауеит бызшәак даҽа 
бызшәак алаӡҩара зыхҟьаз амзызқәа. Араҟа ихадоуп еилаӡҩаз 
абызшәақәа руак аҩыра рамазаара. Аӡәырҩы ишазгәарҭахьоу 
ала, рбызшәа цәыӡра иаҳа ирзымариоуп аҩыра змам ажәларқәа. 
Аетногенез аҭоурых аҿы иара убас, иуԥылоит аҩыра змам ҩ-ет-
никатә еилазаарақәа анеилаӡҩо. Араҟа, аҩыра амамзаара изым-
пыҵазхалаз ажәларқәа рзы аҭыԥантәи ажәларқәа раиааираан 
цхыраагӡак ирзаҩызахоит. Ари аҩыза аҭоурыхтә ҭагылазаашьа-
ан ихадоуп адинтә ма анхамҩатә факторқәа.

Идыру усуп адин ҿыц абызшәа аҿиара ишацхраауа (иаҳҳәап, 
акатолицизми алатын бызшәеи).

Аетникатә процессқәа ирыбзоураны аетнос ҿыцқәа рцәырҵра 
ҳазлацәажәаз рыла ихыркәшам. Аетникатә (аетногенетикатә) 
процессқәа ҳәа ирышьҭоуп аетнос еиуеиԥшым акомпонентқәа 
рыла рҽыԥсахра апроцессқәа, иаҳҳәап, адоуҳатә аматериалтә 
культура аелементқәак, абызшәа асоциалтә структура, ахдырра 
уҳәа уб. иҵ.

Аетногенез аформеи уи ахырхарҭақәеи. Аетникатә процес-
сқәа ганрацәала еилоуп, уи азы иахәҭоуп урҭ асистематизациеи 
аклассификациеи рзура. Зегь раԥхьа иалкаатәуп аетноеволиуци-
атәии аетнотрансформациатәии апроцессқәа. Аетноеволиуциатә 
процессқәа раан гәыԥк шыҟоу иаанхоит, аҽаԥсахуам ретникатә 
хдырра. Аетнотрансформациатә процессқәа раан аҽаԥсахуеит 
аетникатә хаҿсахьеи ауаатәҩса рыхдырреи.

Ацентрҽазкратәи (центростремительный) ацентреиҭаҵратәи 
(ценробежный) тенденциақәа иреиҳау ирыбзоураны аетникатә 
процессқәа еихыршоит ҩ-типологиатә гәыԥқәак рыла: аетни-
катә ҽеидкылареи аетникатә ҽеиҩшареи ҳәа. Аетникатә аҽеид-
кылара апроцессқәа ҟазшьала акыр ишеиуеиԥшымгьы ирымоуп 
иаку аҷыдарақәагьы. Урҭ рхыԥхьаӡараҿы иҟоуп акультуратәи 
абызшәатәи еизааигәара.

Иалыркаауеит аетникатә ҽеидкылара еиуеиԥшым аформақәа.

Аетникатә фузиа (славление) – бызшәалеи культуралеи еи-
зааигәоу, аха уаанӡа зхала иҟаз ажәларқәа гъыԥҩык иҿыцу, иаҳа 
идуу етносны реидкылара ауп. Ҿырԥштәыс иагаар алшоит 
амрагыларатәи аславианцәа иаку ажәытә аурыс етносны рҽеид-
кылара. Афузи апроцесс мҩаԥысуеит еиуеиԥшым аамҭақәа рзы. 
Уи зыбзоураз зегь раԥхьа иргыланы, атәыла асоциалтәи аеконо-
микатәи ҿиара акәын.

Аетникатә консолидациа (аҽеидкылара) – аетнос реиҳараҩык 
рыҩныҵҟа ирымоу алокальтә еиԥшымрақәа ирылҵны аҽеидкы-
лара алыршара ауп. Ари апроцесс рҟазшьарбагоуп амилаҭ дуқәа 
реиԥш иара убас ибжьаратәу рызгьы. Аетникатә фузиеи, аетни-
катә консолидациеи акыр еизааигәоуп, ишнеиуагьы аетностә 
фузиа, аетностә консолидациахь ииасуеит.

Аетникатә ассимилиациа (аилаӡҩара) – ари хаз иҟоу етноск, 
ма уи ахәҭак даҽа џьоукы рылаӡҩара ауп. Ари аҩыза апроцес-
сқәа маҷымкәа иуԥылоит економикала иӷәӷәоу аҳәынҭқарра 
дуқәа рҿы. Уи аамҭазы иазгәаҭатәуп аилаӡҩара иамҽханакыз 
рзы ари аетнотрансформациатә процессуп, излаӡҩоз рзы уи ает-
ноеволиуциатәуп.

Ассимилиациатә (аилаӡҩаратә) процессқәа рымҩаԥысшьа 
аамҭа еиԥшымызт. Уи аиԥшымра зыхҟьаз ҳәа иԥхьаӡоуп еи-
лаӡҩаз рхыԥхьаӡареи, реиланхашьеи, шаҟа аамҭа уа иҟоуи, за-
нааҭс ирымоуи, рынхамҩеи, рсоциал-зинтәи, рҭаацәаратә ҭагы-
лазаашьеи; еилаԥсоу аҭаацәара раԥҵара, аԥхьатәи рыԥсадгьыли 
дареи реимадара; излаӡҩо ажәлар ишырзыҟоу; излаӡҩо ажәлари 
дареи бызшәалеи, культуралеи, динлеи, расалеи реизааигәара; 
ркультуратә еихьӡарақәа раҳаракра; аетникатә хдырра аҩаӡара 
(аҳаракра).

Аилаӡҩараан иара убас ихадоуп аҭаацәаратә факторқәа. Зегь 
реиҳа аилаӡҩара ззымариоу аҭаацәара иаламлац роуп. Урҭ аԥ-
садгьыл ҿыц ахь аиасразы аҭыԥантәи ахацәа ирыццоит ма аҳәса 
ааргоит. Тәылак ахь аҭаацәа шынеибаку иаазар, урҭ уаҟа иаан-

харгьы, аҭыԥантәи ажәлар аламала ирылаӡҩом. Урҭ акыраамҭа 
рџьынџь ҵасқәеи рбызшәеи еиқәдырхоит. Ассимилиациа иаҳа 
иацәыхьчоуп амалырҳаразы аамҭала зыԥсадгьыл аанзыжьыз. 
Урҭ аҩныҟа ишыхынҳәуа ахьырдыруазы ари апроцесс уамак ир-
кьысӡом, рҽаларгалаӡом.

Аетникатә конвергенциа (аизааигәахара) – ари бызшәалеи 
культуралеи еизааигәоу аетносқәа реилаӡҩаратә процессуп.

Аетникабжьаратә интеграциа – ари аҳәынҭқарра ма регион 
дук аҩныҵҟа бызшәалеи культуралеи еизааигәам аетносқәа реи-
мадара иабзоураны еизааигәоу аҟазшьақәа рызцәырҵра ауп. 
Уи иабзоураны ишьақәгылоит заԥхьаҟа иетносхар зылшо ает-
носбжьаратә еилазаарақәа. Ари аҩыза апроцессқәа мҩаԥысуан 
Римтәи, Урыстәылатәи аимпериақәеи, Асовет Еидгылеи рҿы.

Аетникатә миксациа – ари аламала акәымзар, уамак иуԥым-
ло аетнохеидкыларатә процессуп. Ари апроцесс аан ает-
нос ҿыц шьақәгылоит еигәыцхәым ажәларқәа реилаӡҩарала. 
Ҿырԥштәыс иааҳгар ҟалоит шьҭрала англызцәа реиԥш европа 
егьырҭ ажәларқәагьы ирыцкару австралиауаа. Ари аҩыза апро-
цессқәа аҭыԥ рымоуп Аладатәи Аҩадатәи Америкагьы.

Аетникатә парциациа – ари уаанӡа иаку аетнос ҳәа зхы 
зыԥхьаӡоз еиҟароу ахәҭақәа рыла ианеилыҵуа ауп. Иара уи 
аамҭазы арҭ аҿыц етносқәа ажәытә хылҵшьҭрақәа уамак рыҽры-
дырҳәалом. Иаҳҳәап ажәытә аурыс етнос аилаҳара аҟнытә ау-
рысцәеи, аукраинцәеи, абелорусцәеи хазы-хазы ихьышьақәгы-
лаз.

Аетникатә сперациа – ари аетностә еилазаара аҟнытә хәҭак 
алҵны, хаз иҟоу етносны ашьақәгылара ауп. Ари апроцесс 
ахылҿиаар ҟалоит, иаҳҳәап, аетнос иатәу гәыԥҩык ауаа рыԥсад-
гьыл аҟынтә рықәҵара иахҟьаны, ма адинтә зҵаарақәа рыла уҳәа 
убас иҵегьы. Иаҳҳәап, англыз пуританаа, Аҩадатәи Америка 
иӡхыҵыз, аҩадаамерикатә аетнос ҿыц иашьаҭакҩхеит. Англыз 
акаторӷуаа ашьаҭа ркит аҿыц австралиатәи аетнос уб. иҵ.

5.2. Аетногенези антропогенези

Аетнологиа егьырҭ еиуеиԥшым аҭҵаарадыррақәа реихьӡа-
рақәа ахы иархәаны, аҽазнашәоит аетносқәа рыҿиашьеи урҭ 
реиуареи реиҭашьықәыргалара. Аетнологиатә ҭҵаарақәа раан, 
рҵакы ҳаракуп алингвистика алҵшәақәа, избанзар араҟа амате-
риалқәа роуеит иахьатәи абызшәақәа рҟынтә. 

Иара убас аетногенетикатә ҭҵаарақәа раан рҵакы ҳаракуп ан-
тропологиа алҵшәақәагьы, аиҳараӡак адунеи ажәларқәа расала 
реихшараан.

Аетногенез аҭҵаарақәа рҿы ахархәара арҭоит археологиа 
алҵшәақәагьы. Археологиа иабзоураны иалшоит аетникатә ҭоу-
рых зааӡатәи аетапқәа рагәылаԥшра. Археологиатә материалқәа 
рхархәарала иаҳа иашарала раарԥшра алшоит аетносқәа рмате-
риалтәи рдоуҳатәи культураҿ имҩаԥысуаз ахҭысқәа. Уи иабзоу-
раны еилкаахоит аетнос ари адгьыл иашьагәыҭзу, ма ихҵәаны 
иқәнагалаз раку.

Аетногенетикатә ҭҵаарақәа раан рхы иадырхәоит аҩыратә 
хыҵхырҭақәа иҳарҭо адыррақәа. Араҟа иалыркаауеит ирԥыло 
аетнонимқәеи, атопонимикеи, афольклори ирыдҳәалоу (алеген-
дақәеи алакәқәеи) аматериалқәа.

Аетникатә ҷыдарақәеи егьырҭ ажәларқәеи дареи реима-
дарақәеи иазгәанаҭоит аматериалтәи адоуҳатәи культурақәа 
рыҭҵаара.

Ажәларқәа ретногенетикатә ҭҵаарақәа иҳаилдыркаауеит ает-
носқәа рыҿиашьеи уи ахьымҩаԥысуаз аҭыԥи, иара убас егьырҭ 
амилаҭқәеи дареи ирыбжьаз аимадарақәеи.

Агомогонез. Хыхь ҳазлацәажәаз аҭҵаарадыррақәа рматериал-
қәа ирыбзоураны ҳара иҳалшоит аетногенез зааӡатәи аетапқәа 
рсхема ашьақәыргылара. Раԥхьатәи ауаа хыԥхьаӡарала ре и-
лазаарақәа маҷын, аԥыжәара аман аендогамиа, аиҳаракгьы урҭ 
ҭыԥк аҿы инхон. Маҷ-маҷ аилазаарақәа еиуеиԥшым амзызқәа 

ирыхҟьаны, ирылало иалагеит атәым хылҵшьҭра иатәқәазгьы. 
Арҭ раԥхьатәи аиланхарҭақәа рыҩныҵҟа ишьақәгыло иалагеит 
ахаҳә аус адулареи, абџьарҟаҵареи ирыдҳәалоу атрадициақәа. 
Иара убас раԥхьаӡа акәны, ирызцәырҵуа иалагеит егьырҭ ирҿы-
рԥшны дара иаҳа ишеизааигәаз азы адыррақәа.

Раԥхьаӡатәи абызшәақәа ирымпыҵаркуан, апопулиаци-
атә гәыԥқәа ԥыҭк. Уи аамҭазы ари абызшәа, даҽа бызшәака-
ла ицәажәоз еиуеиԥшым апопулиациатә гәыԥқәа рыбжьара 
аларҵәара даара иуадаҩын. Араҟа лабҿаба иубарҭоуп аетноге-
нез аҿы ихадоу хәҭаны ишыҟоу адифферинциациатәи аинтегра-
циатәи процессқәа.

Аиашаз, аетногенези арасогенези залыршахомызт – антро-
погенезтә процесс акәмызҭгьы, иаҳҳәап Homo Sapiens дцәы-
рымҵызҭгьы. Апалеонтологиатә ҭҵаарақәа ирыбзоураны 
ишьақәыргылоуп раԥхьаӡатәи ауаа миллион шықәса раԥхьа, 
Африка амраҭашәареи аладеи рҿы ишҿиаз. Араантә раԥхьаӡатәи 
ауаа адунеи иахыҵәеит. Адәахьтәи рҭеиҭыԥшала, рыбжаҩык, 
макьаназ амаамын ԥшра акәын ирымаз. Урҭ иреиуаз австрало-
питекқәа рнаҩс ицәырҵит питекантропқәа урҭ ирышьҭанеиуан 
– неандерталтәи ауаа. Ҳ.ԥ.ҟ. 40 нызқь шықәса раԥхьа дцәырҵит 
кроманионтәи ҳәа изышьҭоу, иахьатәи ҳҭеиҭш змаз ауаҩы. 

Ҳ.ԥ.ҟ. 10 нызқь шықәса раԥхьа аҵыхәа ԥҵәеит аҵааршәыратә 
епоха. Уи иабзоураны аҽаԥсахит адунеи аҳауатә ҭагылазаашьеи, 
аԥсаатәқәеи аԥстәқәеи. Иқәыӡӡаит агыгшәыг дуқәеи, аҵиаа ҳа-
ракқәеи. Иҟалаз аиҭакрақәа ауаҩытәҩса дырнаалар акәхеит.

XIX ашәыш. 70-тәи ашықәсқәа раан, Дарвин итеориа ан-
цәырҵ ашьҭахь, антропологцәа ишьақәдырӷәӷәеит ауаҩи ама-
амыни шьҭрак ишатәыз. Амолекулиартә биологиа алҵшәақәа 
ишьақәдырӷәӷәоит ари агәаанагара (ауаҩи, уи изааигәоу амаа-
мынқәеи ршьа акыр иахьеиԥшу).

Аетногенез апроцесс аан ауаатәҩса абарҭ аетапқәа ирхысит:
1) ауаҩи амаамыни еицырзеиԥшыз ахылҵшьҭра; 

2) аҵарауаа «Лиуси» ҳәа изышьҭаз, зыхшыбаҩ 400 – 500 см3 

инаӡоз, зшьапқәа ирықәгылаз, ҭаацәала инхоз априматқәа; 
3) «Лиуси» иахылҵыз – зыхшыбаҩ 400 – 500 см3 инаӡоз «аф-

риканус» ҳәа изышьҭаз атип;
4) «африканус» ахылҵшьҭра, зыхшыбаҩ 530 см3 инаӡо «ро-

бистус» атип; 
5) зыхшыбаҩ 600 – 800 см3 инаӡоз – Hoto habilis; 
6) Homo erectus – ииашаны иныҟәо ауаҩы, зыхшыбаҩ 750 – 

1250 см3  инаӡоз;
7) Homo sapiens – «иҟәыӷоу ауаҩы», зыхшыбаҩ 1200 – 1700 

см3 инаӡо.
Арасогенез. Арасақәа рышьақәгылараан ихадоу факто-

руп дара ахьынхо агеографиатә ҭагылазаашьа зеиԥшроу. Хыхь 
ҳазлацәажәаз арасатә цәырҵрақәа реиҳарак аҽанрааларатә ҵа-
куп ирымоу. Анегроид раса рцәеижь еиқәаҵәоуп, избанзар 
рцәа аҵаҟа иамоуп амра шыра иацәызыхьчо – амеланин ҳәа 
изышьҭоу апигмент. Рхы ахәхәареи рхахәы арҳәреи рхы ахь чоит 
амца шоура аҟнытә. Аҩадатәи ахьҭақәа рҿы инхо рԥынҵақәа 
аҵааршәыраҿы аԥсыԥ (аҳауа) алагаҩагара даара иазыманшәа-
лоуп. Амонголоидцәа рцәа ажәпара, ахьҭацәгьа иацәыхьчагоуп. 
Рыбла арҟьарсҭақәа ахьпоу, асабеи аԥслымӡи рҟынтә иахьчоит.

Аҵаа иашьцылахьоу аескимосцәа ахьҭа дуқәа раан ршьа 
аныҟәара акырӡа еиҳауп, европаа раасҭа Уи ескимосцәа рзы 
хыхьчагоуп.

Ауаҩы ишьа иамоу аҽанрааларатә ҟазшьа иабзоураны, зе-
гьы ирзеиԥшны ицәырҵуа аинфекциатә чымазарақәа рҟынтә 
шьоукы иаҳа иацәыхьчоуп. Иаҳҳәап, анегроидаа хьаас ирымам 
атропикатә чымазарақәа. Уи аамҭазы ари ачымазара европаа 
рзы инырҵәагоуп. Китаии егьырҭ Азиа атәылақәеи рҿы инхо 
ауаа рҩнуҵҟа еиҳауп, зшьа «В» агәыԥ иаҵанакуа. Избанзар, 
ари аҩыза ашьа змоу уарла-шәарла акәымзар ацәарԥшӡы (оспа) 
рыхьӡом.

Арасогенезаан ихадоу факторуп асоциалтә еиҟәыҭхара (изо-
ляциа). Избанзар, аиҳараӡак, амилаҭ аҩныҵҟа аҭаацәара раԥҵара 
иалнаршоит, ррасатә ҷыдарақәа еиқәзырхо ргенқәа раларҵәара. 
Иахьа арасогенез амҩаԥысраан есааира иазҳауеит аметисациа 
ҳәа изышьҭоу апроцесс. Ари аҭагылазаашьа зыбзоурахаз акуль-
туратә еимадареи амиграциатә еиҭакрақәеи ахьырацәахаз ауп.

5.3. Л.Н. Гумилев иетногенезтә концепциа

Аҵарауаа аетногенез апроцессқәа реилкаара акыр рыҽша-
дырцалахьоугьы, зегь акоуп иахьа уи аҵыхәтәанынӡа инагӡам. 
Аетнологцәа ари апроблема аус шадырулозгьы, иахьауажәра-
анӡагьы иҟам инагӡаны аргументла ишьақәырӷәӷәоу теориак. 
Аинтерес ду аҵоуп уи аганахьала Лев Николаи-иԥа Гумилиов 
еиқәиршәаз аконцепциа.

Л.Н. Гумилиов итеориа шьаҭас иеиҭеит, аетнос аԥсаба-
ра-биологиатә ҟазшьақәа рныԥшра. Уи игәаанагарала, абиосфе-
ра иахәҭаку аетносқәа хымԥада уи азакәанқәа ирықәныҟәароуп. 
Избанзар аетногенез уи абиосфераҿы имҩаԥысуа апроцессқәа 
ирыхәҭакуп.

Ари апроцесс иабзоураны ишьақәгылт адунеи иахьатәи ахаҿ-
сахьа. Л.Н. Гумилев игәаанагарала, зқьышықәса рыҩныҵҟа-
ла акырынтә ҳадгьыл акосмос аҟынтә, апассионартә ҭагәҭасра 
ҳәа изышьҭоу ашәахәақәа аланагалт. Арҭ аҭагәҭасрақәа рыԥ-
сынҵры кьаҿуп. Аҵыхәтәантәи х-нызқь шықәса рыҩныҵҟа иаз-
гәаҭоуп жәҩантәы жә-пассионартә ҭагәҭасрақәа шыҟаз; ԥшьба 
– ҳашықәсҧхьаӡара ҟалаанӡа, хәба – ҳашықәсҧхьаӡара аналага 
инаркны иахьанӡа.

Апассионартә цәырҵра иаанагоит ауаҩы амутациатә еиҭа-
крақәа дрылашәаанӡа иааикәршаны иҟоу адунеи аҟынтә иоуеит 
иԥсҭазааразы изхо амчи алшареи (амчхара). 

Апассионартә еиҭасра иарҿио агенқәа рмутациа иабзоура-
ны ауаҩытәҩса илшоит уаанӡа еиҳа амч адкылара. Уи иахҟьа-

ны идикылаз амч даара ирацәахоит, ус баша иԥсҭазааразы из-
хоз аасҭа. Ас иҟоу ауаҩы имч илшара иазҳауеит. Иҟалоит ари 
алшара мцхәы шьоукы ақәыларахь, ма аҭҵаарадырратә експе-
дициақәа уҳәа убас еиуеиԥшым ахырхарҭақәа рахь идырхар. 
Ари аҩыза аҟазшьа знырыз ауаа зегьы рҽеидыркылар, иара уи 
аамҭазы уаҟа иманшәалоу агеографиатә ҭагылазаашьагьы ыҟа-
зар иалшоит ицәырҵыр аетнос ҿыц ашьаҭакәа. Ари апроцесс 
хыркәшахар ҟалоит 130-160 шықәсқәа рышьҭахь, амилаҭ ҿыц 
аирала.  

Ажәакала иаҳҳәозар Л.Н. Гумилиов аетногенез апринципқәа, 
апассионартә цәырҵрақәа ирыдиҳәалоит, иаҳҳәап, жәытә етноск 
аҩныҵҟа ма аетносқәа ԥыҭк рҿы ианцәырҵуа еиҿкаарак аҟаҵа-
ра иазгәаҟуа ауааԥсыра. Ари аиҿкаара иабзоураны ицәырҵуеит 
аетногенез раԥхьатәи амеханизмқәа. 

Л.Н. Гумилиов ишиҳәо ала, аетногенез – ари аетнос аҿиараан 
акосмос аҟынтә ироуа агәамчи уи анархеи ирыбзоураны гемос-
таз ҳәа изышьҭоу аԥсабареи дареи еибакапануа ианыҟало енер-
гетикатә процессуп.

Аетнос аҿиараан ирхысуеит абарҭ афазақәа. Арҭ афазақәа 
зқьи бжаки шықәсанӡа ицоит, уаанӡа иара аетнос адәныҟатәи 
амзызқәа ирыхҟьаны иқәымӡаар. Аетнос аҿиара афазақәа ры-
дҳәалоуп еиуеиԥшым апассионартә еибарххарақәа.

Апассионартә гәҭасра ашьҭахь иааиуеит 200-300 шықәса ицо 
– ашьҭыҵратә фаза. Ари афаза иалагӡаны ишьақәгылоит, акыр 
зымчу аҳәынҭкарра ҿыц. Урҭ иаарыкәыршаны инхо ажәларқәа, 
аԥхьатәиқәа даара активра злоу ракәны ирыԥхьаӡоит. 

«Уҟаз, уҟазаашьа инақәыршәаны». (Будь тем кем ты есть). 
Ҿырԥштәыс иааҳгар ҳалшоит амилаҭ ҿыцқәа ҳәа иԥхьаӡоу ан-
глызцәеи, афранцызцәеи, амонголцәеи рхылҵшьҭрақәа.

Уи ашьҭахь апассионартә еибарххара аҩаӡараҿы ианнеилак 
ицәырҵуеит акматикатә фаза. Ари аамҭазы аиҳараҩык зыз-
хәыцуа, азеиԥш хықәкы акәымкәа, ахатәы интересқәа роуп. 

Аиндивидуализм ашьақәгылара апассионартә еизҳара анацла-
лаак аетнос апассионартә еибарххарақәа рахь икылнагар ал-
шоит. Уаанӡа егьырҭ аусқәа рзы рхы иадырхәоз алшара мцхәы, 
рыҩныҵҟатәи аибашьрахь ахы архар алшоит. Акматикатә фаза 
аамҭала 300 шықәса ицоит. Уи аамҭазы ихадоу империативтә 
еилкаароуп: «Уҟаз, сара уҟазаарц шысҭаху еиԥш» (Будь тем, 
кем я хочу). Уажәазы ауаа реиҳараҩык зызхәыцуа азеиԥш ус 
акәымкәа рхатә ҭагылазаашьа аиӷьтәроуп. Аиҳарак ари аҩыза 
ахдырра ашьақәгылара зыхҟьаз, уаанӡа урҭ раԥхьа ишьҭаз афа-
за – аҳәынҭқарра ду аиҿкаара ахьынаргӡахьоу ауп.

Ҿырԥштәыс иаагар ҟалоит Европа афеодалтә еилаҳареи, 
Урыстәыла аилаҩеиласра аамҭақәа раантәи апериодқәа.

Ари афаза аҵыхәтәаны апассионар ахәҭак дара-дара нибыр-
ҵәоит, уи ашьҭахь аетнос аҩныҵҟа акырӡа илаҟәоит апассио-
нартә еибарххарақәа.

Аетнос аҩныҵҟа апассионартә еибарххарақәа. Иқәыӡӡааз 
апассионараа рцынхәрас иқәгылоит рыкәша-мыкәша иҟоу анра-
аларазы иаҭаху алшарақәа рыдкылара злымшо асубпассионартә 
уаа. Урҭ ирхырԥхьаӡалоит анымха-хымҵәацәеи (аҟьало-ԥа-
лаҩцәа), лиумпенааи реиԥш иҟоу ауаа. Арҭ рҩыза аҟазшьақәа 
рцәыр ҵра иаанагоит 200 шықәса имҩаԥысуа аилаҳаратә фаза 
ҳәа ззырҳәо акризистә аамҭа аҿиара. Ари афаза аамҭазы, аԥсҭа-
заара дара иуадаҩуп. Иахьа Урыстәыла ари афаза ахыркәшара 
аамҭа иҭагылоуп. Европа акәзар ари аамҭа иахысит ареформа-
циеи аконтрреформациеи рхаан.

Ауаа ирхыргаз агәаҟрақәа рышьҭахь, аҭынчреи аманшәала-
реи иазгәышьуа иалагоит. Уи иабзоураны аетнос аимпериатә 
фазахь ииасуеит. Ари афазаан апассионартә гәҭасра раԥхьа маҷк 
еизҳауеит, аха анаҩс маҷ-маҷ апассионартә еибарххара акырӡа 
илаҟәуеит. Усҟан акырӡа аҽарӷәӷәоит аҳәынҭқарра амчра, асо-
циалтә институтқәа, аетнос аҩныҵҟа аԥыжәара аиуеит азакәан 
ақәныҟәара, лҵшәала аусура.

Аетнос аҿы акризис ацәырҵра адҳәалоуп аԥсабаратә ҭагы-
лазаашьа. Иагьа ус иҟазаргьы, аԥсабара аҵыхәтәан иалоу амч 
ацәыӡуеит (иаҳҳәап, Мысреи Вавилони уҳәа ажәытә цивилиза-
циақәа раамышьҭахь ацәҳәырақәа ахьаанрыжьыз). Араҟа ицәы-
рҵуеит абскурациа ҳәа изышьҭоу афаза. Ари афаза аетнос ажәра 
иаамҭоуп, шықәсылагьы 1100 рҟынӡа аҵанакуеит. 

Зны-зынлагьы иалшоит аетнос аҩныҵыҟа арегенерациатә 
фаза ацәырҵра. Ари афазазы иҟалоит аамҭала ретникатә си-
стема аиҭашьақәыргылара, иаҳҳәап Византиа аҵыхәтәантәи 
апериод ахаан ишыҟалаз еиԥш. 1204 шықәсазы аџьарныҟәаҩ-
цәа рқәылара ашьҭахь, Византиа еилаҳауеит, аха уи акалҭ аҿы 
иаанхаз Никеитәи аимпериа иабзоураны, 50 шықәса рышьҭахь, 
ҿыц еиҭашьақәыргылан аимпериа. Аха уи уажәшьҭа уаанӡеиԥш 
амчра амамызт.

Ишакәхалакгьы, ари аамҭа аетногенез ахыркәшаратә про-
цесс амемориалтә фаза ҳәа иашьҭоуп. Ари аамҭазы аетникатә 
система ажәлар рыхәҭак ишырныруагьы реиҳараҩык апассио-
нарра рцәыӡхьеит. Урҭ рфольклори рлегендақәеи рҿы еиқәхоит, 
рыжәлар ззышәаҳәоз афырхацәа ракәны рыԥсы ҭоуп.

Арҭ адинамизм змоу афазақәа рышьҭахь иаанхаз ауаа акгьы 
иаԥсам, ихәарҽуп ҳәа рзуҳәар ииашахом. Избанзар зҽызыԥсахуа 
хаҭала ауаа ракәӡам, аетникатә система зегьы ааидкыланы ауп.

Амемориалтә фаза аҟынтә, ихыркәшоу афаза ахь аиасра маҷ-
маҷ ауп ишымҩаԥысуа. Насгьы уи аарԥшхоит ажәытә ҵасқәа 
рыцәхьаҵрала. 

6 АХЫ. АЕТНИКАТӘ АИЦЕИԤШРА (ИДЕНТИЧНОСТЬ)

6.1. «Аетникатә аицеиԥшра» аилкаа

Аетникатә аицеиԥшра аҵакы. Антропогенез апроцесс 
анализ азура иунарбоит, ауаҩытәҩса биологиала, иреиҳау апри-
матқәа дшырзааигәазгьы, хныҟәгашьала акыр аиԥшымрақәа 
шрыбжьаз. Амаамын адунеи ианықәнагала инаркны имаамынхо-
ит, избанзар уи ахныҟәгара аԥсабаратә программала ишьақәыр-
ӷәӷәоуп, уи ишроуагьы шьҭралоуп. Ауаҩытәҩса идҳәаланы ари 
азҵаара аарԥшра даара иуадаҩуп. Ганкахьала аӡҟы хымԥада 
дуаҩуп, избанзар уи шьҭрала агенқәа иоуз ирыбзоуроуп, даҽа 
ганкахьала ари апрограмма арҿиаразы иаҭахуп акыр аԥсабара 
анҭыҵтәи афакторқәа. Арҭ афакторқәа рыҩнҵҟа ихадоу аҵакы 
змоу акакәны иҟоуп аетникатә ахәҭакхареи (принадлежность), 
аетникатә аиԥшзаареи (идентификация).

Аетникатә аицеиԥшра, хаҭала иара аицеиԥшра еиҧш ашьақә-
гылара зыбзоурахаз асоциализациатә процессқәа роуп. Иахьа 
аҭҵаарадырраҿы имаҷым «аиуеиԥшра» иадҳәаланы иҟоу азҵа-
арақәа.

Аицеиԥшра апроблема иахьатәи аҭҵаарадырраҿы иадҳәа-
лоуп, «Сара» («Я») аконцепциа зыхьӡу аилкаара. Ари аконцеп-
циа иазгәанаҭоит аиндивид иҩныҵҟала ахаҭашьа шимоу, иаҳауа 
аинформациа еилыхны, ихадоу адкылара зылшо ашьагәыҭ – 
«Сара» («Я») шиаку.

Иҟалоит иалукаар аицеиԥшра еиуеиԥшым аҩаӡарақәа. Актәи 
аҩаӡара – ари ахаҭара аԥсихологиатә хдырра иадҳәалоу, ауа-
ҩытәҩса Сара ҳәа ихы шиԥхьаӡо адырра.

Уи ҿиоит еиуеиԥшым асоциалтә гәыԥқәа ралахәра иабзоура-
ны. Ҳазлацәажәаз иабзоураны иҟалоит иуоур аилкаара, – аҭа-
ацәа, аусуратә коллектив, ма адраматә кружок ушахәҭаку. Ари 
аицеиԥшра аҿиара иадҳәалоуп, иарбан гәыԥзаалакгьы ушадҳәа-
лоу атәы узырбо, насгьы уи инадҳәаланы ицәырҵуа аемоциақәа. 



67

Аҩбатәи аҩаӡара – асоциал-ԥсихологиатә шьақәгылоит ауаҩы 
хықәкыла асоциалтә гәыԥк дшахәҭаку аилкаарала. Аиндивид 
дазҿлымҳауп дызлоу агәыԥ иара ишитәу ашьақәырӷәӷәара. Уи 
азы еиҿирԥшуеит иара дызлоуи егьырҭ агәыԥқәеи.

Асоциал-ԥсихологиатә аицеиԥшра иахьыԥшуп аетно-соци-
ологиатә еиуеиԥшрагьы. Аетносоциологиатә еиуеиԥшра иаз-
гәанаҭоит ауаҩы дызлоу аетнос дшахәҭаку. Уи иабзоураны ган-
кахьала ауаҩы егьырҭ ауаа рҟынтә ахақәиҭра иауеит, даҽа ган-
кахьалагьы уи дагьахьчоит.

Аетнологиа аҭҵаарадырраҿы аетнос алахәхара узырбо ает-
никатә еиԥшра аилкаара даара ихадоуп. Еилкаау усуп аҭоурыхи 
ажәлар рынҭыҵи ишыҟам ахаҭара. Дазусҭазаалакгьы даҵанак-
уеит еиуеиԥшым аетностә еилахәырақәа.

Ииз ахәыҷы имам алшара амилаҭра алхра. Уи дани инар-
кны иалкаау аетникатә гәыԥ дахыԥхьаӡалахоит, ишьақәгылара-
гьы мҩаԥысуеит дызлыиааз рытрадициақәа инарықәыршәаны. 
Аетникатә хдырра ауаҩы изцәырҵуам иҭаацәа аҩ-етноск иатәы-
зар. Ари ауаҩ џьабаада аетникатә гәыԥ иҽалеигалоит, насгьы уи 
изы имариахоит абызшәа, акультура, атрадициа, асоциал-ет-
никатә нормақәа рыдкылара. Ас иҟоу ауаҩы иетникатә хдырра 
шьақәгылоит иааикәыршаны иҟоу иуаажәлар дырҿанамгалакәа.

Аетникатә еицеиԥшра (идентичность) аҿиара ари зхала, мзы-
зк аҵамкәа иҟалаз акакәым. Уи хықәкыла ауаажәларратә ҿиа-
ра иадҳәалоуп. Аиуара ахдырра ауаҩы изцәырҵит ажәытәӡан 
аешьаратә коллектив дшахәҭакыз анеиликаа инаркны.

Ахылҵшьҭратә еилахәырақәеи аҳәынҭқаррақәеи рцәырҵра 
акырӡа ишьҭнахит аетникатә хдырра, аиҳарак ари апроцесс 
дыр цыхцыхуеит аетнос иахагылоу аиҳабыреи амалуааи. Усҟан 
урҭ рхы иадырхәоит аидеалогиа амчра, иаҳҳәап адинхаҵара.

Иҟоу аҭҵаарақәа ирыбзоураны ишьақәыргылазар ҟалоит ает-
никатә еицеиԥшра аҿиараан ишыҟоу х-вариантк. Раԥхьаӡа ает-
никатә хдырра цәырҵыр алшоит иааикәыршаны иҟоу дырҿы-

рԥшны, дара рыҟаҵашьа, рхымҩаԥгашьа анидикыло. Иҩбахаз, 
аетникатә хдырра цәырҵыр ауеит ақәыӷәӷәарала, иаҳҳәап, атәым 
жәлар ртрадициеи ркультуратә ҩаӡареи рыдкылара иахҟьаны. 
Ихԥахаз, аетникатә хдырра шьақәгылар ҟалоит хатәгәаԥхарала 
иалихыз иабзоураны. Зны-зынла иҟалоит ауаҩы имилаҭра аа-
ныжьны дкосмополитхаргьы. Даҽакала иаҳҳәозар, адунеи зегьы 
иатәу уаҩны ихы иԥхьаӡо даныҟало. Ари алхрагьы хатәгәаԥха-
рала иҟалаз усуп.

Аетникатә еизааигәара атипқәа. Аетникатә еизааигәара 
аҭҵаара иаанарԥшуеит ишыҟоу ихадоу быжь-типк.

1. Анорматә еиуеиԥшра – ари зыуаажәлар абзиара злоу ракә-
ны адкылара. 

2. Аетноцентристтә еицеиԥшра – аетникатә гәыԥ критикада 
адкылареи ахеилкаареи. Ари аус аан ицәырҵуеит ацәхьаҵра, 
акҿахара аелементқәа (иаҳҳәап, адинхаҵара, ма аҭаацәара аԥҵа-
раан аендогамиа амчра иадҳәаланы).

3. Аԥыжәара змоу аетникатә еицеиԥшра атип аан, аетни-
катәра иаҳа ихадахоит егьырҭ ахәҭақәа раасҭа (атәылауаҩратә, 
аҭаацәаратә, апрофессионалтә уҳәа уб. иҵ.). Ажәакала араҟа 
аетникатәра рыдыркылоит ихадоу акакәны.

4. Аетникатә фанатизм – ари аицеиԥшратә аан аетникатә ин-
тересқәа акырӡа аԥыжәара анрауа ауп. Иалшоит уи азы ахшаҭа-
ра ҟамларгьы.

5. Аетникатә индифирентра – ари ахдырраан иалшоит, уи 
иалахәу ретникатә проблемақәа ианырцәыхьшәашәоу, агәхьаа 
аныр кым. Иара убас ахьшәашәара аадырԥшуеит егьырҭ 
ажәларқәа рахьгьы.

6.  Аетнонигелизм акосмополитизм аформа иадҳәаланы иаз-
гәанаҭоит иарбанзаалак аетникатәреи, аетникатәи, аетнокульту-
ратә ҩаӡарақәа раԥыхра. Ари ахдырра цәырҵуеит ретнос аихьӡа-
ра лаҟәуп ҳәа иахьырԥхьаӡо аҟынтә.

7. Амбиваленттә хдырра – хықәкыла ари аҵыхәтәанынӡа 
имшәыц аетникатә аицеиԥшразы (хдырра). Ари аицеиԥшра (ах-
дырра) аҿиара амоуп аиҳарак аҭаацәара еилаԥсақәа рҿы.

6.2. Аетникатә аицеиԥшра ашьаҭақәа

Адунеи ажәларқәа рыҭҵаара иаҳнарбоит, аетносқәа ауа-
атәҩса рхатәгәаԥхарала акәымкәа, ҭоурыхла аобективтә ҿиара 
ишадҳәалоу. Аетносеиҿкааратә процессқәа раан иалыркаауан 
еиуеиԥшым афакторқәа, иаҳҳәап аетнос аҩныҵҟатәии, аетнос 
анҭыҵтәии, аетносбжьаратәи аҟазшьақәа. 

Аетнодифференциатә ҟазшьақәа. Аӡәырҩы аетнологцәа 
ирымоуп агәаанагара аетносқәа рҵакы аарԥшраан дара-дара 
реи хшара, адифференциациа рзура уамак ихадам ҳәа. Уи аамҭа-
зы урҭ иазгәарымҭеит аетникатә еихшарада ишузеилмырго ает-
никатә еиуеиҧшра.

Еиуеиԥшым аетникатә ҟазшьақәа рахьтә иалукаар ҟалоит 
ауаҩы идәахьтәи иҭеиҭԥш шьақәзыргыло аҷыдарақәа, иаҳҳәап 
арасатә ҟазшьақәа. Раԥхьа иргыланы адунеи иқәу ауаажәлар 
реиҳараҩык, арасатә еизааигәара шырнубаалогьы, антропо-
логиала урҭ акыр аиԥшымрақәа рымоуп. Арҭ аиԥшымрақәа 
аҵарауаа рыда егьырҭ зегьы уамак рыблаҿ иааиуам, ирцәыуа-
даҩуп агәаҭара. Иҩбахаз, иара жәларыкгьы рыҩныҵҟа ҭеиҭҧшла 
аиԥшымрақәа анрыбжьалогьы ҟалоит. Иаҳҳәап Германиа акалҭ 
аҿы ауааԥсыра иаҳа еиқәоуп, рхы-рҿы ҟьаҟьоуп, гыларылагьы 
иаҳа икьаҿуп Аҩада Германиа иқәынхо раасҭа. Германиа аҩада-
уаа рыҩныҵҟа иаҳа ирацәоуп зхахәы цәышу.

Ҳазлацәажәаз иабзоураны, аетнодифференциациатә еихша-
раан арасатә ҟазшьақәа уамак ихадам. Иара уи адагьы, иахьа 
арасатә еилаӡҩара убри аҟара иҳаракхеит, ауааԥсыра ретни-
катә хылҵшьҭрала реилкаара даара иуадаҩхаратәы. Иаҳҳәап,  
иҟоуп ажәларқәа еиуеиԥшым арасақәа реилаӡҩарала иҿиаз (ку-

баа, мексикаа, бразилиаа). Иахьатәи аетникатә хсаалаҿы иуԥы-
лом «ицқьоу» аилаӡҩара змам аетносқәа.

Акультуратә ҟазшьа. Аетнодифференциациа зыбзоу-
роу аҟазшьақәа анализ рзура иаҳнарбоит аетникатә еихша-
раҿы рҵакы шыҳараку акультуратә цәырҵрақәа (ҟазшьақәа). 
Ишдыру еиԥш акультура аҩныҵҟоуп иахьуԥыло аетнос ихадоу 
аҷыдарақәа. Машәырны иҟамлеит аетносқәа реихшараан иаҳа 
ақәыӷәӷәара ахьыҟарҵо абарҭ реиԥш иҟоу акультуратә компо-
нентқәа: абызшәа, адинхаҵара, аҟазара, аҵара, ақьабз, ахымҩаԥ-
гашьа уҳәа уб. иҵ.

Абызшәатә цәырҵра (аҟазшьа). Акультуратә гәыԥ аҿы, иха-
доу аетнодифференциациатә ҟазшьа змоу акоуп абызшәа. Иара 
уи аамҭазы иазгәаҭатәуп, абызшәа аетникатә хылҵшьҭра аз-
гәаҭара аназалнымыршуа аныҟоугьы. Иҟан аамҭақәа ажәларқәа 
аӡәырҩы бызшәак ала ианцәажәоз.

Иҟалар алшоит даҽа ҭагылазаашьак. Иаҳҳәап, иахьа 
аирландцәа реиҳараҩык англыз бызшәалоуп излацәажәо. 
Аирландцәа рахьтә зхатәы бызшәала ицәажәо ауаа даара 
имаҷуп. Излацәажәозаалакгьы урҭ жәларык ирхаҭарнакуп. 
Иаҳхаҳаршҭыргьы ҟалом ишуԥыло жәларык бызшәак ала 
ицәажәо, аха уи аамҭаз дара аиԥшымра зыбжьоу адиалектқәа 
рыла ианцәажәогьы. Ас иҟоу ажәларқәа уԥылоит Германиеи 
Китаии. 

Аетнос аҿиара зааӡатәи аетапқәа раан, ихадоу факторны иҟ-
оуп аконфессионалтә (анцәахаҵаратә) цәырҵра. Уи иабзоураны 
ишьақәгылоит акыр аетникатә еилахәырақәа. Иахьа уи аус ау-
еит адунеи ихадоу адинқәа рыҩнуҵаҟа: ақьырсианра, абудизм, 
аԥсылманрарҿы.

Анхамҩатә ҟазшьа. Аетникатә еихшараҿы акыр ихадоуп 
урҭ ирымоу акультура-нхамҩатә ҟазшьа ашьақәыргылара. Ари 
аҟазшьа аетносқәа еихнашоит анхамҩатә типқәа рыла (ашәары-
цара, амазеиеизгара, аԥсыӡкра, адгьылқәаарыхра, арахәааӡара), 

рыԥсҭазаара аҟазшьалеи (иҭышәынтәалоу, инеиҭаҵ-ааиҭаҵуа, 
зыбжа ҭышәынтәалоу), рмаругақәа рформакәеи, рышәҵатәи 
уҳәа уб. иҵ. Ҿырԥштәыс иаагар ҟалоит ажәытә цәмаҭәа. 
Ацәмаҭәала ауаатәыҩса шәышықәсала адгьыл иқәаарыхуан. XX 
ашәышықәса алагамҭаз Мрагыларатәи Европа иуԥылон еиу-
еиԥшым ацәмаҭәақәа рацәаны. Иаҳҳәап, еиԥшым ацәмаҭәақәа 
рхы иадырхәон Урыстәыла Агәаҿы инхоз, Литва, Белоруссиа. 
Аукраин уардын акырӡа иацәыхаран аурысқәа рхы иадырхәоз 
аҽыуардын. Аиапон ԥсынгьари зынӡа еиԥшӡам аурыс ԥсынгьа-
ри.

Убас ирацәаны аиԥшымрақәа рымоуп аҩны аргылашьеи, 
аформеи уи аҩныҵҟа аҩычашьеи рылагьы. 

Абзазаратә ҟазшьа. Акыр аиԥшымрақәа рыбжьоуп 
ажәларқәа рмилаҭ маҭәақәа рылагьы. XIX ашәыш. алагамҭаз ау-
рыс нхаҩы ишәҵатәала еилургар алшон, иарбан губерниоу уи 
дахьатәииз. Иара убас аузбек ихылԥа – атиубитеикала еилукаар 
алшон уи дахьынхоз аҭыԥ. Ари аҩыза аҭагылазаашьа иахьагьы 
иуԥылоит Индокитаи.

Иахьа аҩнқәеи ашәҵатәқәеи реиҳарак иахьабалак еиԥшуп, 
иагьырныԥшуам ретникатә ҟазшьақәа.

Ажәларқәа рыҩныҵҟала аиԥшымрақәа шрымоу убоит ры-
фатәи рыжәтәи рылагьы. Афатә иадҳәалоу аҵасқәа ӷәӷәала 
иахьагьы анырра амоуп.

Жәларқәак рзы рыфатә аҿы ихадазар ауҭраҭыхи ашәыри 
(аславиан жәларқәа), аҩбатәиқәа рзы ихадоуп акәац (аҩадатәи 
ажәларқәа реиҳарак), ахԥатәиқәа иаҳа ирҿаҵахәуп аԥсыӡ. Иҟоуп 
ажәларқәа, фатәкәак еиуеиԥшым мзызқәак ирхырҟьаны мап 
анацәыркуа. Џьоукы (кхмераа) ахш ржәуам. Индиа ажәларқәа 
ракәзар ажә ажьы рфом, уи иԥшьоу ԥстәуп ҳәа иахырԥхьаӡо аҟ-
нытә. Иҟоуп ажәларқәа аҳәажьы зымфо, жәларкәак даара ихаа-
уп ҳәа ирыԥхьаӡоит адаӷьи амаҭи ржьы. Атрадициатә чысмаҭәа, 
ақалақьаҿ аасҭа иаҳа еиқәханы иҟоуп ақыҭаҿы. Ажәларқәа 

досу рчысхә дара рзы ихырҳагоуп, уи азы џьоукы ирыдыргало 
даҽа џьоукы рзы уамак иҽеимхар ҟалоит. Иаҳҳәап Урыстәыла 
шьыжьхьа ахши ахшқашьи рфоит, Китаи акәзар, уи зынӡаск ра-
аигәа иааргом, рыца иаднакылом.

Аетникатә цәаҩақәа рныԥшыр ҟалоит, иара убас ауаа ры-
цәашьа иаҿырԥшны. Иаҳҳәап, малаиаа ахчы ацынхәрас ирыхч-
нырҵоит амҿтәы ҟәардә хәыҷы. Индиаа ианышьҭало ршьымхы 
иаҵарҵоит иҟәымшәышәу акы. Милаҭқәак рышьҭаларҭа ҳарак-
ны иҟарҵозар, даҽа џьоукы адашьмаҿоуп иахьыцәо уб. иҵ.

Аҭаацәаратә ҟазшьа. Акыр аиԥшымрақәа рныԥшуеит аҭа-
ацәаратә бзазареи, аҭаацәаратә ҵаси ақьабзи. Иахьагьы адунеи 
аҿы иуԥылоит амоногамиатә ҭаацәарақәа реиԥш, аполигами-
атәи, аполиандриатәи аҭаацәарақәа. Милаҭқәак рҿы (адгьыб-
жьаха Калимантан иқәынхо пунанаа) аҭаацәа алаларазы, амаҳәи 
аҭаацәеи еиҳабык иаԥхьа аҭаацәара шаԥырҵо ала, аҳәара ҟарҵар 
иазхоит. Афганистан иқәынхо кошаа рчара ҩымш имҩаԥысуеит. 
Индиа иқәнхо ажәларқа рчара аамш ицоит. Европа ажәларқәа 
рчарахь иаарԥхьозар ирзааигәаӡоу рҭынхацәа, Кавказаа иа-
арԥхьоит шәҩыла аҭынхацәа, рҩызцәа, рықәлацәа.

Аетникатә ҟазшьақәа уԥылоит ауаа реицәажәареи реимада-
рақәеи рҿгьы. Уи аганахьала иҿырԥшыгоуп аболгарцәа. Иаҳҳәап 
адунеи ажәларқәа зегьы алада ахы арҵасра «ааи» ҳәа аанаго-
зар, дара рҿы уи амапкроуп изызку. Армарахьтә арӷьарахь ахы 
арҵысра дара рҿы иаанаго ақәшаҳаҭроуп. Америкауаҩи, ауры-
си, афранцызи ршьамхеиқәыршәшьақәа еиԥшӡам. Европаа рна-
пы анеинырҟьо агәырӷьароуп иаанаго, китаиаа уи гәалсраны 
ирыԥхьаӡоит.

Ажәакала, иарбан тәылазаалакгьы иамоуп ахатәы ҷыдарақәа 
аетникатәра аазырԥшуа. Иара убри аамҭазы имаҷым ажәларқәа 
рыҩныҵаҟа, ҵаслеи қьабзлеи аизааигәара ахьыҟоу. Уи иахҟьаны, 
иахьа аетнологиа аҭҵаарадырраҿы даара иуадаҩуп аетнодиффе-
ренциациатә ҟазшьақәа ҳзырбо иаку асистема азгәаҭара. Арҭ 

аиԥшымрақәа акыр ирнубаалозаргьы, аидентификациа иаҵоу 
аҷыдарақәа азгәаҭаразы иаҭахуп аус ҭҵаарадыррала азнеира.

«Ацентртә зона» акультура аконцепциа. Ари ахырхарҭа-
ла аус зуа аҵарауаа ицәырыргеит аконцепциа ҿыцқәа. Урҭ зегь 
рахьтә ихадоуп аетнолог Светлана Лурье лконцепциа.

Аурыс ҵарауаҩ лгәаанагарала, етносцыԥхьаӡа ирымоуп – 
реи хьӡарақәеи, рдинхаҵареи, иԥшьоу ркультуреи алызкаауа уа-
ажәларратә гәыҧқәа. Ажәакала иаҳҳәозар, аетнос аҩныҵҟала 
ирымоуп хаҭала дара иртәу, атәым анаԥшыҩцәа ргәынкылара 
иацәыхароу акультуратә гәыцә. Ари агәыцә ианакәзаалакгьы 
аҵакы ҳаракуп.

Аетникатә культура ацентртә зона иаҵанакуеит, дарбанызаа-
лакгьы иныҧшуа аха иара уи аамҭазгьы уамак ицәыргам, ауаҩы 
иԥсихика иахәҭаку аетникатә константақәа. Уахь иаҵанакуеит:

1) ацәгьара амзыз ахәаҽра (алаколизациа).
2) абзиара амзыз ахәаҽра.
3) убри аҩыза аус амҩаԥгара, абзиа ацәгьа ианаиааиуа.

6.3. Аетнос аԥсихологиатә структура

Аетникатә ԥсихологиатә ҵакы. Аетникатә еицеиԥшра азҵа-
ара уаналацәажәо хымԥада иазгәаҭатәуп иарбан уаажәларраза-
лакгьы риетникатә еизакра рԥсихикатә акзаара ишадҳәалоу. Уи 
аарԥшхар ҟалоит рҟазшьа аҷыдрақәа рҿы. 

Аетникатә ԥсихологиа ихадоу аелементқәа ҿио иалагеит 
аешьаратә еилазаара ахаан, уи иалахәыз зегьы даҽа џьоукы 
рыҽрылкааны «ҳара» («мы») ҳәа ахеилкаара роуа ианалага. 
Маҷ-маҷ рхыԥхьаӡара азҳацыԥхьаӡа арҭ аилкаақәа рыҽдырҭба-
ауа иалагеит, иагьцәырҵит иаарыкәыршаны инхоз «дара» ҳәа 
аилкаа ацәырҵрала.

Уи инадҳәаланы ауаажәлар ирызцәырҵуа иалагеит «дара» 
ҳәа изышьҭаз рҟынтә ашәара (рыцәшәара). Зегь раԥхьа иргыла-

ны дара иахьреиԥшымыз аҟынтә. Ус акәымкәа «урҭ» дара иреи-
ԥшызҭгьы, усҟан ирызцәырҵуан аизааигәара. Ус акәу анс акәу, 
ишакәхалаакгьы, ауаажәлар ирызцәырҵуан еицәыхаразтәуаз, 
ма еизааигәазтәуаз аԥсихикатә ҟазшьақәа.

Аетникатә ҭоурых уанагәылаԥшуа иузгәамҭарц залшом ает-
ногенез апроцесс аан ишышьақәгыло аҷыдара зныԥшуа аԥси-
хикатә тип. Урҭ рхылҿиааит шықәсырацәала абиԥарақәа иры-
дыркылаз аҵасқәеи аҟазшьақәеи, ргәылацәеи дареи реизыҟаза-
ашьеи уҳәа убас егьырҭгьы. Арҭ аԥсихикатә гәынгарақәа ажәлар 
еимырдон абшьҭрала рдоуҳатә культура иабзоураны.

Аилазаара аганахь ала иарбан уаажәларразаалакгьы рԥсихо-
логиа ҩ-хәҭак рыла еихшоит. Иаҳҳәап, астатитикатәи (аамҭара-
цәала), адинамикатәи (аамҭакьаҿла) ҳәа.

Аетногенез апроцесс аан ишьақәгылаз, акыр аамҭагьы зҽеи-
ҭамккәа еиқәхаз аԥсихикатә ҟазшьақәа, астатикатәқәа рахь 
иаҵанакуеит. Иарбан ҟазшьазаалакгьы, аамҭа кьаҿла ицәырҵуа, 
насгьы урҭ аԥсахрақәа зныруа – адинамикатә психологиа ҳәа 
иашьҭоуп.

Аетникатә ԥсихологиаҿы иара убас иҟоуп аметодологиатә 
знеишьа. Уи иабзоураны аетносқәа рԥсихологиатә структура 
иахәаԥшуеит рыдәныҟатәи рфеноменологиатә еиԥшымрақәа 
ирыдхәаланы.

Аетникатә ԥсихологиа аҩаӡарақәа. Аетнос аԥсихологиатә 
структураҿы иалыркаауеит ихадоу х-ҩаӡарак: 

1. Аегоцентристтә – ари хатәы маншәалара, зегьы реиӷьра, 
аҽалкаара ауп. Егьырҭ аетносқәа уамак рызхьамԥшра, ратәамба-
ра. Атәым етнос џьара акала ирыхәарҭоушәа рбозар, усҟан урҭ 
рганахь ала рхымҩаԥгашьа дырманшәалоит. Ус акәымкәа реин-
тересқәа еиқәымшәозар, усҟан урҭ «еицәтәымуаахоит», «еиӷа-
цәахоит».

1. Ацентргәыԥтә ԥсихологиа шьақәгылоит ауаҩытәҩса ет-
никатә гәыԥк дшахыԥхьаӡалоу еилкааны, егоцентристтә цәы-

рҵрақәа уахь ианалеигало. Уажәы егьырҭ аетносқәеи иареи 
реи зыҟазаашьа иабзоурахоит урҭ уаажәларрк иатәу ма еицәтәы-
муаау аилкаара.

2. Ауниверсал-гәыҳалалратә ԥсихологиаан дазусҭазаалак, 
иарбан етникатә гәыԥс дызтәызаалакгьы ихә ҳаракуп, пату 
иқәуп, зинла еиҟароуп, ирымоуп ахақәиҭра. Ари аҩаӡараан рҽа-
зыршәоит ирзааигәоуи «атәымуааи» рзы иманшәалоу аԥсҭазаа-
ра аиҿкаара.

Аетнос рԥсихологиа астатикатә компонентқәа. Астатикатә 
компонентқәа рахь иаҵанакуеит аетнос аԥсихикатә еиҿартәашьа 
иамоу ҷыдарақәа реилкаа. Ари аҩыза аилкаа шьақәгылеит аамҭа 
дула, аетнос рхымҩаԥгашьеи реилкаареи ирыбзоураны. Аетнос 
рԥсихикатә дырра еиҿартәышьа иахәҭакуп, ретникатә ҟазшьа, 
ретникатә термперамент, ретникатә ҵаси ақьабзи.

Аетникатә ҟазшьа ианыԥшуеит, ҭоурыхла иҿиаз аетносқәа 
злеилдырго иҷыдоу аԥсихика. Аетникатә ҟазшьа цәырҵуеит 
адунеиеилкаара астереотипи ахымҩаԥгашьеи рҿы. Аетникатә 
ҟазшьа, аамҭак азы зегьы ишырзеиԥшу еиԥш, иара убас гәыԥк 
рзы иҷыдоуп. Аетникатә ҟазшьа аҽеиҭанакыр шауа еиԥш, иҟа-
лоит иара убас зынӡаск иӡыргьы.

Аетникатә темперамент – ари ҭагылазаашьак аан еиуеиԥшым 
аетностә гәыԥқәа рхаҭарнакцәа рхы шымҩаԥырго (иаҳҳәап, 
Италиа уаҩык иҭынха дыԥсит ҳәа иаҳар – дҵәыуоит, ихцәы кы-
дихуа далагоит. Аиапон уаҩы иакәзар иааигәа-сигәа иҟоу ргәы 
димырхьырц азы аԥышәырччара далагоит). Атемперамент ауа-
ҩы адәахьала иныԥшуа ҟазшьоуп.

Аԥсихологиа аҭҵаарадырраҿы ишьақәыргылоуп, ауаатәҩса 
иҷыдоу рԥсихикатә ҟазшьақәа рҿиара зыбзоуроу рнеирофизио-
логиатә еилазаашьеи, иахьынхо аҭыԥи, аҳауеи, ирыԥсҭазаашьо-
уи, рыхныҟәгашьеи шракәу. Аетнологиаҿы аетностә темпера-
мент шықәсырацәала ишьақәгылаз феноменуп ҳәа ирыԥхьа-  
ӡоит.



76

Аетникатә ҵаси ақьабзи – ажәлар рхымҩаԥгашьа иалҵшәахаз 
иобективтәу еилкаароуп. Аҵаси ақьабзи – ари иуадаҩу ԥсихо-
логиатә феноменқәоуп. Ганкахьала ари ԥсихикатә цәырҵроуп, 
даҽаганкахьала аҵаси ақьабзи ауаҩытәҩса рыҩныҵҟа маҭәар-
ны ицәырҵуеит, иаҳҳәап ашәҵатәы асимвол уҳәа убас иҵе-
гьы. Аҵаси ақьабзи раԥхьаӡа ауаатәыҩса рыԥсҭазаара иалар-
галоит идырны, иазхәыцны. Анаҩс урҭ ирышьҭанеиуа абиԥа-
рақәа ирцәыӡуеит, иагьырхашҭуеит аҵаси ақьабзи раԥхьаӡатәи 
ахықәкқәа.

Аетнос аԥсихикатә еиҿартәышьа инаваргыланы, астатикатә 
компонент аҿы ихадоуп аетностә хдырра. Уи цәырҵуеит ҭоу-
рыхла еиуеиԥшым иуадаҩу аструктурақәа рыла еиланы. Раԥхьа 
иргыланы аетникатә дырра шьақәгылоит аетникатә хдырра 
аформала. Иҩбахаз, аетностә хдырра шьақәгылоит еиуеиԥшым 
адырралеи, атәым етносқәа рҟынтә ирымоу аҷыдарақәа реилка-
аралеи.

Хыхь ишазгәаҳҭахьоу еиԥш, ауаажәларра реилазаарақәа 
иаку акультуреи аԥсихикеи змоугьы етносуп ҳәа узрызҳәом. 
Аетникатә дырразы иаҭахуп «ҳара – шәара» ҳәа изышьҭоу анти-
теза аҿиара. Убри ала ауаажәларратә еилазаараны зхы зыԥхьаӡо 
аетнос, иара уи аамҭазгьы рыҽрылыркаауеит егьырҭ дара иреи-
ԥшу аилазаарақәа.

Аҵыхәтәантәи аетнополитикатә процессқәа ирыбзоураны 
ишьақәгылт, аетнологиатә хдырра ҳәа изышьҭоу аконцепциа. 
Аетнологиатә хдырра еилыркаауеит абас: 1) асоциал-економи-
катә, политикатә еилазаара, аетносоциалтә еилахәра аилкаара; 
2) риетникатә еилазаараҿи жәларбжьаратәи аизыҟазаашьеи рҿи 
иааныркыло аҭыԥи аҵаки адырра; 3) ретнос иахьатәи аамҭазы 
иааннакыло аҭыԥ аилкаара.

Аетникатә цәаныррақәа – ари ауаажәлар ретникатә еилаза-
арахь ирымоу ремоциатә зыҟашьоуп. Аетнос ирыԥсҭазаашьоу, 
рынхашьа, ркультура, рҵас рқьабз ауаажәлар рԥсихологиаҿы 
иарҿиоит иҷыдоу ацәаҩатә еилазаарақәа.

Аетникатә цәаҩақәа абиԥарақәа еимырдоит, насгьы иара уи 
аамҭазы иаҳа иҭышәынтәалоуп.

Аетникатә цәаҩақәа еихушар ауеит ипозитивтәуи (амилаҭ 
хдырра аҳаракыра, апатриотизм, ижәлар бзиа рбара), инега-
тивтәуи (ашовинизм, арасизм уҳәа уб. иҵ.).

Аетникатә гьама – хықәкыла ари аетностә еилазараҿы аиа-
шареи, аԥшӡареи, ахымҩаԥгашьеи ахәшьара рыҭара ауп. Аетнос 
иаԥсҭазаашьоу иабзоураны ицәырҵуеит иаарыкәыршаны иҟоу 
адунеи еиуеиԥшым ахәшьара аҭара. Иара уи аамҭазы егьырҭ 
ирымбо, ирызгәамҭо аҟазшьақәа ралкаара. Арҭ акритериақәа 
ирыбзоураны ишьақәгылоит амилаҭтә культура. 

6.4. Аинкультурациа

«Аинкультурациа» аилкаа. Ауаҩытәҩса имоу акыр аетикатә 
ҟазшьақәа, зегь раԥхьа иргыланы изыбзоуроу, ретнос акультура 
шаҟа адкылара алшаз ауп. Аиндивид иетникатә хаҿра аарԥшхо-
ит «ҳара иаҳтәуп» аелементқәа аԥсҭазаара ихадоу анормақәеи, 
ахымҩаԥгашьеи уҳәа адкылара иабзоураны. Аетнологиаҿы 
аиндивид аетникатә еилазаара иалархәра апроцесс «асоциали-
зациа» ма «инкультурациа» ҳәа иашьҭоуп. Инкультурациа иаб-
зоураны ауаҩытәҩса илшоит иааикәыршаны иҟоу адунеи аҽан-
раалара, уаанӡа иаԥҵоу акультуратә ҩаӡарақәа рхархәара, егьырҭ 
ажәларқәеи иареи аилибакаара рыбжьалара.

Дазусҭазаалакгьы адунеи иқәынхо ауаҩытәҩса аинкультура-
циа апроцесс иахымсуа ҳәа аӡәгьы дыҟам. Ари апроцесс хацыр-
кхоит ауаҩы дшыхәыҷӡоу. Уи аан иалыркаауеит ихадоу ҩ-стади-
ак; аԥхьатәи (ахәыҷтәы); аҩбатәи (аиҳабыратә).

Аинкультурациа аформақәа. Инкультурациа раԥхьатәи ае-
тап аан ахәыҷқәа ирыдыркылоит аԥсҭазаараҿы зегь реиҳа иха-
доу ркультура аелементқәа. Инкультурациа араҟа аус ауеит ааӡа-
ра аформа аманы. Уи аан ухы иаурхәар ауеит ахәмарратә форма. 

Уи инамаданы ари аформа еихушар ауеит абарҭ реиԥш иҟоу 
ахәҭақәа рыла: абаҩрҵәыратә хәмаррақәа, ахәыҷы имаха ишьаха 
ӷәӷәахаразы;

• абаҩрҵәыратә хәмаррақәа иалдыршоит, ахәыҷқәа  ргәабзиа-
ра арӷәӷәареи, еилҟьа-еилӷәыцәӡа рааӡареи.

• астратегиатә хәмаррақәа рыбзоурала ахәҷқәа иддырҵоит 
раԥхьаҟатәи ахәыцшьеи рҳәаақәҵашьеи.

• астохастикатә (инеишьҭаргыланы акәымкәа, машәырла ине-
иҭак-ааиҭакуа имҩаҧысуа ахәмарра) хәмаррақәа раан ахәыҷқәа 
ирыларааӡоит аманшәалара, ауадаҩрақәа раан рхы шымҩаԥига-
ша, ишалҵша;

• арольтә хәмаррақәа – рыцхыраарала ахәыҷқәа ирылараа-
ӡоит, раԥхьаҟа иҟарҵаша, ирыхәаша афункциақәа.

Арҭ ахәмаррақәа раан иазҳауеит ахәыҷы идырра.
Аетнологиаҿы ахәыҷра еилыркаауеит, ауаҩы ишьақәгылара 

зааӡатәи астадиақәа акәымкәа, уи исоциокультуратә зыҟаҵаратә, 
иаҳҳәап аиҳабырахь (ауаҩрахь) ииасра аамҭа акәны. Аиндивид 
еиҳабы ҳәа изуҳәар ауеит уи иларааӡахьоу ныҟәзго;

– маха-шьахалеи, агәамчи аизҳара (ахшаа аиура алзыршаша);
– аԥсҭазаараҿы ахныҟәгареи, аҩныус анагӡареи алыршара;
– еиуеиԥшым акультуратә дыррақәа рыдкылара (аҭҵаарадыр-

ра, аҟазара, адинхаҵара, азиндырра);
– аиҳабыра рыла ишьақәгылоу асоциалтә еилазаара алахәха-

ра, аусуратә еихшара.

7 АХЫ. АУААЖӘЛАР РКЛАССИФИКАЦИАТӘ 
ЕИХШАРА

7.1. Адунеи аетносфера ашьақәгылара

Иахьа адунеи хыԥхьаӡара рацәала иқәынхо ауаатәҩса зегьы 
ишазгәарҭахьоу еиԥш, ауаажәларратә ҿиара еихыршоит ҳа-
ракырала, культурала, расала, хыԥхьаӡарала уҳәа уб. иҵ. Ари 
аҩыза аихшара доусы аамҭарацәала еиуеиԥшым аԥсабаратәи, 
анхамҩатәи, аҭоурыхтәи ҿиара ахьрымаз иалҵшәоуп. Иара убри 
аамҭаз, арҭ ажәларқәа реиҳарак аамҭарацәала реибабара иа-
бзоураны, иҟоуп зкультуратә ҿиара еизааигәахази ма зынӡак 
еилаӡҩази. Хыхь зыӡбахә ҳҳәаз амзызқәеи, иара убас адунеи 
иқәынхо ауаатәҩса биологиатә хкыс иахьатәуи ирыбзоураны 
иахьынхозаалакгьы ирымоуп еиԥшу, еизааигәоу аҟазшьақәа. 
Адунеи ауаажәлар зегьы хкы рацәала реилазаашьеи урҭ ирымоу 
еизааигәоу аҟазшьақәеи реилыргаразы иахәҭоуп урҭ классифи-
кациала реихшара.

Аетнографиа аҭҵаарадырраҿы ауаажәлар классификациа-
ла реихшара даара акрызҵазкуа усуп. Иара убри аамҭаз иаз-
гәаҭатәуп ажәлар рыҭҵаараҿы иарбан классификациазаалакгьы 
иҟалоит инагӡаҵәҟьаны, инҭырҳәыцааны азҵаарақәа зегь рҭак 
рзыҟамҵаргьы. Ауаажәлар классификациала реихшара шьаҭас 
иамазар алшоит апроблема аарԥшраҿы ихадоуп ҳәа ирыԥхьаӡо 
аҟазшьақәеи ма аетнос иамоу аҷыдарақәеи: антропологиатә 
ҟазшьақәа зегьы ааидкыланы, ҭыԥк аҿы аицынхара, анхара аи-
зҳара, аҳаракыра, аетникатә еилазаара хкы абзазареи акультуратә 
ҷыдарақәеи, еизаку аҭоурыхтә разҟы, абызшәатә еизааигәара.

Аклассификациаан ихадоу усхкуп ҳәа иԥхьаӡоуп, еиуеи-
ԥшым аҷыдарақәеи аҟазшьақәеи зныԥшуа, атипологиатә еих-
шара. Аетнос иадҳәаланы иаҳҳәозар, арҭ ахкқәа рахь иаҵа-
накуеит – ахылҵшьҭра, ажәларра, амилаҭ. Адунеи ауаажәлар 



80

рсоциал-економикатә ҿиара ахьеиԥшым иахҟьаны ах-хкыкгьы 
иахьагьы иуԥылоит. Убри аамҭаз иазгәаҭатәуп, арҭ еиқәхаз 
ахылҵшьҭрақәа раԥхьаӡатәи ауаажәларратә шьақәгылара иатәу 
ахылҵшьҭрақәа уамак ишреиԥшым.

Археологиеи, палеонтологиеи, адемографиеи рыҭҵаарақәа 
инрықәыршәаны иуҳәар ауеит 16–15 нызқь шықәса раԥхьа 
ауаа тәҩса Африкеи Европеи шынеибаку ишҭырҵаахьаз. Азиа 
акәзар аиҳарак рнапаҿы иааргахьан. Ари аамҭазы имҩаԥысуан 
Австралиеи Америкеи уааԥсырала рҭырҭәаара. Ауаатәҩса аду-
неи рҽыԥсаҟьаны иахьаланхоз иахҟьаны ишьақәгыло иалагеит, 
хыԥхьаӡара рацәала еилаз, иара убри аамҭазгьы хаз-хазы иҟаз 
аетностә шьақәгыларақәа.

Иазгәаҭатәу акоуп аетнос хыџьараны реихшарагьы иша-
анамырԥшуа аетникатә еилазаара иамоу аҷыдарақәа зегьы. 
Избанзар иахьагьы еиқәхана иҟоуп аиҭасра аетап ихықәгылоу 
аетникатә гәыԥқәа. Иаҳҳәап, актәи, аҩбатәи ахылҵшьҭра иаҵа-
накуа аеммигрантцәа. Арҭ аеммигрантцәа макьаназ рыԥсадгьыл 
зынӡа иаҟәыҭхам, иахьнеиз изланагалаз амилаҭгьы ирыламӡҩа-
цт. Иара убас аиҭасратә етникатә гәыԥқәа цәырҵуеит ҩ-милаҭк 
ахьеидынхало рҳәаақәа рҿгьы. Ас иҟоу ауаатәыҩса ирызцәыр-
ҵуеит, аҩ-етноск еицырзеиԥшу ахдырра. Ажәлар рыҩныҵҟа 
ицәырҵуеит ихадоу аетностә еилазаарақәа рыдагьы аетногра-
фиатә ҷыдарақәа зныԥшуа агәыԥқәагьы. Иаҳҳәап: цәажәашьала, 
адинхаҵаратә еиԥшымрақәа рыла. Аетнографиатә гәыԥ ҿыцқәа 
аиҳарак ишьақәгылоит атәым милаҭ ассимилациа рзуралеи ма 
ахылҵшьҭрақәа реилаӡҩареи раан.

Аетнографиатә гәыԥқәа рыдагьы иҟоуп ажәлар хыҧхьаӡара 
рацәала еидызкыло, еизаку ахдырра зызцәырҵыз, аетногенети-
катә еизааигәареи ма аамҭа рацәала анхамҩа-культуратә еима-
дарақәа зауз аметаетникатә еилазаарақәа. Абарҭ аметаетникатә 
еилазаарақәа рахь иуԥхьаӡар ауеит: аславианцәа, амонголцәа 
уҳәа уб .иҵ.



81

Ажәларқәа рыҿиара инаваргыланы имҩаԥысуан абызшәатә 
ҭаацәарақәагьы рышьақәгылара. 

Ауаажәлар реиланхара ацентртә дгьылҵакырақәа рыкә-
ша-мыкәша раԥхьаӡатәи абызшәа-шьагәыҭ аихшареи аилаӡҩа-
реи ирыбзоураны ишьақәгылеит абызшәатә ҭаацәара дуқәа. 
Убас Ԥхьаҟатәи Азиеи, Африка Мрагылареи, Аҩадеи рганқәа 
рҿы иалаҵәеит асемит-ҳамиҭаа рбызшәақәа. Уахь иаҵанакуеит 
ажәытәтәи мсырааи, вавилонааи, ассириааи, ауриацәеи, фини-
киааи рбызшәақәа реиԥш, иара убас иаҳа ихьшәаны ишьақә-
гылаз берберааи кушитаи рбызшәақәагьы. Асемит-ҳамиҭаа 
ладала иргәылацәан анигер-конготәи абызшәақәа, ҩадала иры-
ванхон кавказтәи абызшәақәа рыла ицәажәоз ажәларқәа (Кавказ 
Аахыҵи Нхыҵи ажәларқәа, Қырҭтәыла ауаажәлар).

Амшын Еиқәа аҩадатәи агани, Дунаи аӡиас акәша-мыкәшеи, 
Балкани, Азиа Маҷи рҿы ишьақәгылеит индоевропатәи абыз-
шәатә ҭаацәара. Мрагыларатәи Европа иқәынхон фино-угортәи 
абызшәатә аҭаацәарала ицәажәоз ауаа. Аӡәырҩы аҵарауаа ргәаа-
нагарала афино-угортәи абызшәақәа рышьҭақәа Мраҭашәаратәи 
Сибра аҟнытә иаауеит. Иҟоуп ԥыҭҩык алингистцәа уралтәи абыз-
шәатә ҭаацәара, иаҳа идуу урал-алтаитәи абызшәатә ҭаацәара 
иахызԥхьаӡалогьы. Алтаитәи абызшәатә ҭаацәара иаҵанакуеит 
– тунгусцәа, атиуркцәа, амонголцәа. Алтаи бызшәала ицәажәоз 
Мраҭашәаралеи Азиа Агәи рыла иргәылацәан акитаи-тибеттәи 
абызшәатә гәыԥқәа. Ари абызшәатә ҭаацәара аҵыхәтәан аҿиара 
роуит австроазиатә, австронезиатәи ахылҵшьҭрақәа рҩныҵҟа. 

Адунеи аетносфера ашьақәгылара абызшәатә ҭаацәарақәа 
рыҿиарала ихыркәшамызт. Абызшәақәа ралаҵәара инаваргы-
ланы имҩаԥысуан ажәларқәа реилаӡҩарагьы. Уи инамаданы ми-
лаҭк адунеи ианыӡаауан, иара убри аамҭаз ииуан милаҭ ҿыцк. 
Убас, индоевропатәи уралтәи абызшәақәа Европа ианалаҵәаз, 
хымԥада, дара ирылаӡҩит уаанӡа уаҟа иқәынхоз палеовропатәи 
ахылҵшьҭрақәа. Ари аҩыза аҭагылазаашьақәа аҭыԥ рыман аду-
неи еиуеиԥшым акәакьқәа рҿы.

Аетникатә процессқәа иаҳа ихазны имҩаԥысуан ауаа реи-
ланхара аладатәи аган аҿы. Араҟа ицон ажәытә ҳәынҭқаррақәа 
рышьақәгылара, урҭ рыкәша-мыкәша рҽеидыркылон, иагьеи-
лаҵәон, ишнеи-шнеиуаз еизаку аетникатә хдырра зызцәырцуаз, 
ажәлар дуқәа. Арҭ ажәларқәа рахьтә иалукаар алшоит шумераа, 
аккадаа, ажәытә мсыраа, хеҭҭаа, бақҭриаа, хорезмаа.

Арҭ аҳәынҭқаррақәеи ажәларқәеи иргәылацәан еиуеиԥшым 
хыԥхьаӡара рацәала еилаз, ҭыԥк аҿы инымхоз, инеиҭаҵ- 
ааиҭаҵуаз ахылҵшьҭрақәа – бербераа, кушитаа, ауриацәа, араб 
хылҵшьҭрақәа, аскифцәа, асарматцәа, асакцәа, гәыннцәа уҳәа 
уб. иҵ.

Адунеи иахьатәи аетникатә сахьа ашьақәгылараҿы, аҵакы 
дууп ажәларқәа реиҭаҵра Ду.

7.2. Агеографиатә классификациа

Еиуеиԥшым аетнологиа-етнографиатә ҭҵаарақәа рҿы ажәлар 
рклассификациаан ахархәара арҭоит аҭоурых-географиатә еих-
шара. Иаҳҳәап: «Кавказ Аахыҵ ажәларқәа», «Аладатәи Азиа 
ажәларқәа», «Абжьаратә Азиа ажәларқәа» уҳәа уб. иҵ. Ари 
аихшара иунарбоит еиланхо дгьылла, ԥсабарала реизааигәара 
адагьы, ишрымоу еизаку аҭоурыхтә лахьынҵеи, еизааигәоу ан-
хамҩеи акультуреи.

Ари аклассификациа даара иманшәалоуп адунеи аетникатә 
сахьа ашьақәыргыларазы. Географиатә еихшарала иалыркаа-
уеит ажәларқәа уажәы иахьықәынхо ргеографиатә регионқәа. 
Иара убри аамҭаз иара ажәлар рхылҵшьҭра аҿиара шыҟалаз, 
рынхамҩатәи ркультуратәи бзазашьа, рсоциал-економикатә ҿи-
ара уҳәа разҵаарақәа рҭак азыҟаҵом.

Ари аклассификациа иҭагӡаны аҵарауаа рҽазыршәон, 
ажәларқәа зқәынхоз ретникатә ҵакырадгьыллеи реиланхара 
аҷыдарақәеи рыла реихшара. Азҵаара ари аганала азнеира иаз-
гәанаҭон, атәыла амаҷреи уи уааԥсырала иҭырҭәааны анхареи 

аетнос рзы иаҳа ишҭышәынтәалароу, ус акәымкәа, харабӷьара 
инхо риетникатә еизакра иаҳа ишхьысҳахогьы.

Аетнос ахьықәынхо атәыла акзаара ацәыӡреи, даҽа етникатә 
гәыԥк рыланагалареи, риетникатә гәыԥ ацәхьаҵреи ирыхҟьаны 
урҭ мышкымзар мышкы даҽа етноск ирылаӡҩаоит. Убри аҟнытә 
ари азнеишьа уамак алҵшәа амоуӡеит.

Иахьазы аҵарауаа рыбжьара иҟам иаку, ишьақәгыланы иры-
дыркылаз агеографиатә классификациа.

Иаҳа иманшәалоуп ҳәа ирыԥхьаӡоит ажәларқәа континент-
леи регионлеи реихшара, иара убри аамҭаз имҩаԥыргоит урҭ 
гәыԥ-гәыԥла реихшара. Иаҳҳәап, Африка ажәларқәа, Европа 
ажәларқәа ҳәа.

Арҭ агәыԥкәа рыҩныҵҟа иалыркаауеит агәыԥ маҷқәа. Ари 
аҩыза азнеишьа иабзоураны иахьа адунеи ианубаалоит абри 
аҩыза аетникатә сахьа;

– Австарлиеи Аокеаниеи (иқәынхо ауааԥсыра рхыԥхьаӡа-
ра 26 млн.). Уахь иаҵанакуеит Австралиа, Тасманиа, Зеландиа 
Ҿыц, Меланезиа, Микронезиа. 

– Азиа (3 млрд.) иаҵанакуеит Мраҭашәаратәи, Аладатәи, 
Алада-Мрагыларатәи, Амрагыларатәи, Абжьаратәи Азиа. Иара 
убас уахь иаҵанакуеит Сибреи Мрагылара Наскьеи, Кавказ 
Аахыҵи (Аԥсны, Қырҭтәыла, Ермантәыла, Азербаиџьан).

– Америка (700 млн.) иаҵанакуеит Аҩадатәи, Ацентртә, 
Аладатәи.

– Африка (800 млн.) иаҵанакуеит Аҩадатәи, Мрагыларатәи, 
Аладатәи, Ацентртәи, Мраҭашәаратәи, Атропикатәи.

– Европа (Урыстәыла алаҵаны), (800 млн.) иаҵанакуеит 
Мрагыларатәи, Аладатәи, Ацентртә, Аҩадатәи, Мраҭашәаратәи.

7.3. Анхамҩа-культуратә классификациа

Иахьа адунеи аҿы иҟоуп 3 нызқь инаркны 5 нызқь етнос 
зланхо 220 – зхы иақәиҭу, ихьыԥшым аҳәынҭқаррақәа. Арҭ ает-

носқәа руааԥсыра хыԥхьаӡарала еиҟарам, иҟоуп даара идуу реи-
ԥш, иара убас имаҷӡоугьы. Ари аетникатә хкырацәа еилазаара 
ианыԥшуеит аӡәыр ажәларқәа, аиҳарак аигәылацәа, ишрымоу 
еизааигәоу акультуреи анхамҩеи. Ари аҭагылазаашьа иабзоура-
ны ишьақәгылоит анхамҩа-культуратә классификациа.

Ари аклассификациа шьаҭаркуп анхамҩеи акультуреи ает-
нологиа аметодла рыҭҵаара, насгьы уи ахы ианархәоит ажәлар 
риетногенезтә процесси, риетникатә ҭоурыхи, рынхамҩа аҿиара 
аҭоурыхи, аматериалтәи адоуҳатә культуреи, жәларбжьаратәи, 
акультуратәи, аетникатәи еизыҟазаашьақәа рпроблемақәа. 
Хықәкыла иара методологиатә шьаҭас иамоуп иарбан етносзаа-
лакгьы рыԥсҭазаараҿы ишфактор хадоу анхамҩа-культуратә хкы 
/АКХ/ (хозяйственно-культурный тип). 

Анхамҩа-культуратә хкы – ари анхамҩеи акультуреи ааидкы-
ланы, ҭоурыхла еиуеиԥшым ажәларқәа рҿы ишьақәгылаз, еиза-
аигәоу асоциал-економикатә ҿиара зауз, еиԥшу аԥсабаратә ҭа-
гылазаашьа змоу ауп.

Анхамҩа-культуратә хкы ҿион, ишьақәгылон ауаатәҩса рҭо-
урых ахы аныҵнах инаркны дара рыкәша-мыкәша иҟаз аԥса-
бареи, аполитикатәи асоциалтә ҭагылазаашьақәеи рҽанраало, 
рынхамҩаҿы аԥсабаратә беиарақәа рхы иархәо. Џьоукы рҿы 
АКХ цәырҵит анкьаӡа, ацәгаратә нхамҩа (присваевающее хо-
зяйство) ахаан, егьырҭ рҿы иаҳа маҷк ихьшәаны, аарыхратә 
нхамҩа (пройзводящее хозяйство) анҿиа ахаан.

АКХ ихадоу аҟазшьа аарԥшразы иаҭахуп аетнос рын-
хамҩа ахаҿи аихьӡареи рцәыргра. АКХ ганкахьала иаанарԥ-
шуеит аԥсҭазаараз ихадоу анхамҩа-аарыхра технологиатә ган. 
Даҽаганкахьала, хықәкыла аетнокультуратә цәырҵреи ауа-
ажәларратә система аетнологиатә ҭеиҭԥши.

Анхамҩа-культуратә хкқәа (хозяйственно-культурный тип) 
рыҭҵаара инамаданы, ишьақәгылан еиуеиԥшым, имариаӡоу 
инаркны, ахкы рацәа зныԥшуа, даара ирацәоу анхара-культу-

ратә хҳәаақәагьы. Ари аҩыза аҭагылазаашьа АКХ аилыргараан 
иунаҭоит алшара азҵаара субиективла азнеира. Убри аҟнытә 
ари аклассификациа иахуԥхьаӡалар ҟалоит арегионқәа зегь рзы 
иаҳа ихадоу, иаҳа иҟазшьарбагоу АКХ.

Ари аметодологиатә шьақәгылара инақәыршәаны, 
раԥхьаӡатәи ауаажәларратә шьақәгылараан иалыркаауеит  
ҩ-нхамҩа-культуратә хкқәа: 1) ацәгаратә нхамҩа; 2) аарыхратә 
нхамҩа.

Ацәгаратә хкы иахәҭакуп зынӡа ипримитивтәу анхамҩатә 
формақәа. Уахь иаҵанакуеит раԥхьаӡатәи ашәарыцаҩцәеи ама-
зеиеизгаҩцәеи (собиратели).

Раԥхьаӡатәи аарыхратә хкы иаҵанакуеит еиуеиԥшым аары-
хратә нхамҩақәа, иаҳҳәап – адгьылқәаарыхреи арахәааӡареи. 
Ари анхамҩа-культуратә хкы (хозяйственно-культурный тип) 
аҿиара аиуит асубтропикатә зонаҿы.

Ажәытәтәи ацивилизациақәа ирыбзоураны ари анхамҩатә хкы 
маҷ-маҷ аҽарҭбаауеит, иагьынаӡоит атропикеи иаҳа иахьыхь-
шәароу аҭыԥқәеи рҟынӡа.

Ажәлар ркультуреи рыбзазашьеи рыҭҵаараҿы анхамҩа-куль-
туратә еихшара иамоу ахархәара даара иҳаракуп, аха уи ажәлар 
ҭоурыхла ианҭуҵаауа ишуҭаху еиԥш уамак алҵшәа аанашьҭуам.

7.4. Антропологиатә классификациа

Антропологиа иҭнаҵаауеит ауаҩы ихылҵшьҭра, иеизҳазыӷьа-
ра (эволюция), ирасатә шьақәгылара, иморфологиатәи иҭе-
иҭыԥштәи ҷыдарақәа.

Адунеи аетностә сахьа иунарбоит ауаатәҩса маха-шьаха-
ла, цәеижьла аиԥшымрақәа шрымоу. Иаҳҳәап: рцәаԥштәы, 
рхаҿсахьатә ҷыдарақәа абаҩ аиҿартәашьа, ахцәы иамоу аҷы-
дарақәа уҳәа уб. иҵ. Арҭ аиԥшымрақәа аҭҵаарадырраҿы ара-
сатә еиԥшымрақәа ҳәа ирышьҭоуп. Арасатә еиԥшымрақәа дара 

ахьынхо аԥсабаратә ҟазшьақәа 
рҽанраалара иалҵшәоуп.

Антропологиатә классифи-
кациа шьаҭас иамоуп ауаажәлар 
расала реихшара.

Араса – ари ҭоурыхла ишьақә-
гылаз, хыԥхьаӡара рацәала еилоу 
ауаатәҩсатә гәыԥқәа, ҭынхаралеи 
ҭеиҭԥшлеи реиԥшымра аҷыда-
рақәа аазырԥшуа, иара уи аамҭаз 
хылҵшьҭарала ишеизааигәоуи, 
нхаралагьы ишеизакуи аазырԥ-
шуа роуп.

Раԥхьа арасатә еиԥшымрақәа 
ҭҵааны антропологиатә класси-

фикациа еиқәиршәеит афранцыз ҵарауаҩ Франсуа Бернье. Иара 
Бернье иоуп аҭҵаарадырра иалазгалаз атермин – араса.

Арасатә ҟазшьа ҷыдарақәа шьҭрала аҭаацәа рҟынтә ахәыҷқәа 
рахь ииасуеит.

Иахьа аҵарауаа аӡәырҩы ргәаанагарала ауаатәҩса арасатә 
еихшара рызцәырҵит Homo Sapiens адунеи данықәнагала, ҳ.ԥ.ҟ. 
40 – 16 нызқь шықәса раԥхьа. Адунеи аҿы ишьақәгылеит ара-
сатә процессқәа ахьымҩаԥысуаз ҩ-хәышҭаарак: мраҭашәаратәии 
(Африка алада-мрагылареи, Азиа алада-мраҭашәареи), мрагы-
ларатәии (Азиа Мраҭашәареи, алада-мраҭашәареи).

Арасақәа рышьақәгылара инамаданы имҩаԥысуеит дара-дара 
реилаҵәара. Убри аҟнытә иуҳәар алшоит иахьазы «ицқьоу» ара-
сақәа адунеи иазнымхеит ҳәа. Арасақәа реилаҵәара иабзоураны 
ишьақәгылоит аҭеиҭԥш ҷыдақәа зныԥшуа еиуеиԥшым абжьа-
ратә антропологиатә типқәа.

Антропологцәеи аетнологцәеи иахьатәи арасақәа рыҩныҵҟа 
иалыркаауеит иаҳа хыԥхьаӡарала ирацәоуи раԥхьатәи арасақәа 

ҳәа иԥхьаӡоуи. Араса дуқәа рыҩныҵҟа иалыркаауеит, иаҳа ихь-
шәаны ишьақәгылаз аиҭасратә ма еилаԥсоу арасақәа. Аиҭасратә 
расақәа (переходные расы) ҳәа ирышьҭоуп ажәытәӡан иҿиаз, 
аха иахьазы зышьақәгылашьеи зыҿиашьеи аилкаара даара иу-
адаҩу арасатә типқәа.

Аиҭасратә расақәа рахь иаҵанакуеит Индиа акалҭ аҿы инхо 
дравидцәа, Африка инхо аефиопцәа, иара убас аметисцәеи, аму-
латцәеи.

Араса ихадоу аҟазшьақәа:
– ахцәы аформа (ахцәы ианыԥшуеит ҩ-ҟазшьарбагак – 

аҳәышьеи, аџыԥхьреи).
– ахԥатәи ахахәқәҵара /третичный волосяной покров/ (ауаҩы 

ишәра иаҵанакуа ахахәы, аԥаҵа ).
– ацәа аԥштәы (ашкәакәа, аҩежь, аиқәаҵәа, аԥшь). Ацәа иа-

ныԥшуеит 36 ԥшшәхәы.
– ахцәы аԥшшәы (аиқәаҵәа, ахыш, аҟаԥшь уҳәа уб. иҵ.).
– абла аԥштәы.
– аура (ау, акьаҿ).
– ацәеижь аиҿартәышьа (инапқәа, ишьапқәа, ижәҩахыр, игә-

чама).
– ахы аҟазшьарбагақәа (араҟа ихадоу ҳәа иалыркаауеит ахы 

аҭбаареи ауреи реизыҟазаашьа).
Арасатә ҟазшьақәа рыҭҵаара иаҳнарбоит ауаатәҩса зегьы 

хылҵшьҭрала ишеизаку, иара уи ала ажәларқәа зегьы зинла 
ишеиҟароу. Ауаатәҩса рыхшыҩи, рдырра аҳаракреи ма алаҟәреи,  
арасатә ҟазшьақәа ирыдҳәалаӡам.

Иахьа адунеи аҿы ишьақәгыланы иҟоуп ԥшь-раса дук. Урҭ 
рыҩныҵҟа аилаӡҩарақәа ирыхҟьаны ишьақәгылеит 25 раса 
маҷқәа. Иҟоуп ажәларқәа ишынеибаку арасатә еилаӡҩара зкьы-
сыз. Убас 4 – 5 нызқь шықәса раԥхьа Азиантә Европаҟа иааит 
амонголоид ҟазшьақәа змаз – индоевропаа. Иахьагьы Естониа 
иқәынхо ирнубаалоит амонголоид ҟазшьа ҷыдарақәа. Араса еи-
лаԥсарақәа аҭыԥ рыман Америкагьы. Ари аилаԥсара иабзоура-

ны ицәырҵуеит аетнос ҿыцқәа. Иахьатәи Америка амилаҭқәа 
шьақәгылоит ҩба-хԥа раса рхаҭарнакцәа реилаӡҩара иабзоу-
раны. Африка иалганы иргаз анегроидаа аҭыԥ ҿыц аҿы лассы 
рбызшәа рцәыӡит, уи ахаҭыԥан ирыдыркылеит англыз, аиапон, 
апортугал, афранцыз бызшәақәа. Ихҵәаны иаази, аҭыԥантәи 
ахылҵшьҭрақәеи реилаӡҩара иабзоураны иҿиеит аетнос ҿыцқәа 
абразилцәа, кубинцәа.

Арасатә ҟазшьарбагақәа ирыбзоураны антропологиа иал-
шоит ажәлар рҭоурых акырӡа инарҵауланы аарԥшра.

Антропологиатә классификациа иаҿырԥшны уахәаԥшуа-
зар акырӡа аинтерес амоуп Урыстәыла аетностә еилазаара. 
Урыстәыла инхоит 1300 милаҭи, уаажәлари, аетникатә гәыԥқәеи. 
Арҭ зегь раасҭа хыԥхьаӡарала еиҳауп аурысқәа. Урыстәыла 
аиҳараҩык европеоидтәи араса иаҵанакуеит. Иара убри аамҭаз 
аурысқәа рыҩныҵҟа аетнологцәа иалыркаауеит араса маҷқәа 10. 
Ари аҩыза аҭагылазаашьа аҵарауаа ишазгәарҭаз ала, изхылҿиа-
аз Урыстәыла европеоидтәии амонголоидтәи расақәа рҳәаақәа 
ахьеиларсу ауп.

Адунеи ажәларқәа рҭеиҭԥш аиԥшымра азгәаҭо, европатәи 
аҵарауаа акырынтә рҽазыркхьан акассификациа аҭҵаарады-
рратә хәшьара аҭара. Раԥхьаӡа ажәларқәа рклассификациа 
еиқәиршәеит Карл Линнеи.

XVIII–XIX ашәышықәсқәа аколониалтә мпыҵахаларақәа 
раан, антропологиатә еихшара ианыԥшуа иалагеит араси сттә 
ҟазшьақәа. Арасисттә ҟазшьақәа рныԥшуан 1853 шықәсазы 
иҭыҵыз афранцыз ҵарауаҩ Артур Габино ишәҟәгьы. Артур 
Габино инаҩсангьы арасисттә ҟазшьақәа рныԥшуан аӡәырҩы 
аҵарауаа рҩымҭақәагьы.

7.5. Алингвистикатә классификациа

Еиқәыҳаԥхьаӡаз аклассификациақәа зегь раасҭа аиаша-
ра аныԥшуеит ҳәа ирыԥхьаӡоит алингвистикатә (абызшәатә) 

классификациа, избанзар ари аихшара иаҳа еилыкка иунар-
боит ажәларқәа ретностә еизааигәареи еизаку ркультуратә 
хылҵшьҭреи.

Убри аҟынтә изеиԥшразаалакгьы, инҭырҳәыцааны аетникатә 
хҳәааҟаҵареи адунеи ажәларқәа рклассификациеи рыла аҭҵааҩ-
цәа ирауоит алингвистикатә еизааигәара иқәшәо аихшара. Ари 
апринцип инақәыршәаны, ҭоурыхла еизааигәоу абызшәақәа еи-
дыркылоит абызшәатә гәыԥқәеи абызшәатә ҭаацәарақәеи рыла 
(иаҳҳәап, аурысқәа, аполиакцәа, асербцәа уҳәа уб. егьырҭгьы 
аславиан гәыԥ иаҵанакуеит, хазы агерман, ароман уҳәа уб. иҵ. 
агәыԥқәа ааидкыланы ишьақәдыргылоит – индоевропатәи аҭа-
ацәара). Ари аҩыза аклассификациа рхы иадырхәоит аетникатә 
хсаала аиқәыршәараан, бызшәалеи акультуралеи еизааигәоу ет-
носқәа раарԥшраан.

Алингвистикатә классификациа рыԥхьаӡоит ихадоу ҳәа, из-
банзар иаку абызшәа ауаатәҩса ирызцәырнагоит еиԥшу, еизааи-
гәоу акультуратә цәаныррақәа, аетникатә еизыразра, иунарбоит 
аетникатә хылҵшьҭра.

Иахьа адунеи аҿы иалыркааоит, 6000 нызқь бызшәала 
ицәажәо аетникатә гәыԥқәа. Иҟоуп атәылақәа, ажәлар зегьы 
бызшәак ала ицәажәо реиԥш, иара убас 100 бызшәак рыла еи-
лаԥсоугьы. Ҳазҭагылоу аамҭазы иҟоуп бызшәақәак, рхатәы ҳәаа 
иҭыҵны акыр хараӡагьы иалаҵәаз. Убри аҟнытә адунеи аетни-
катә еилазаараҿы абжаҩык роуп зхатәы бызшәала ицәажәо. Уи 
аамҭазы, абызшәа еизакы ала ицәажәоит хылҵшьҭрала еизакым 
амилаҭқәа. Абасала иаҳҳәар ҳалшоит аетникатә хылҵшьҭреи 
абызшәатә шьҭреи акы шракәым. Ари аҭагылазаашьа аетно-
логиа аҭҵаарадырра аԥхьа иқәнаргылоит аетноси абызшәеи 
реизыҟазаашьа азҵаара. Ауаатәҩса реицәажәараҿы ҭоурыхла 
ираԥхьатәиуп насгьы абызшәа ихадоу формоуп ҳәа иԥхьаӡоуп 
– ацәажәаратә бызшәа. Ауаа реицәажәараан ахархәара амоуп 
– адиалект. Убри аамҭаз иазгәаҭатәуп ишыҟало абри аҩыза аҭа-
гылазаашьа бызшәак адиалектқәа иаҳа аиԥшымра шырныԥшуа 

егьырҭ бызшәақәак раасҭа. Иаҳҳәап: 1) аҭаҭарцәа, абашкирцәа, 
аказахцәа уҳәа уб. иҵ. рбызшәақәа шхазугьы, доусы рхатәы ли-
тературатә бызшәақәа шрымоугьы, убри аҟара еизааигәоуп, еи-
либакаауеит, цхыраарадагьы еицәажәаратәы; 2) анемец жәлар 
зегьы иаку абызшәатә еилазаара иахыԥхьаӡалоуп, иагьрымо-
уп зегь ирзеиԥшу абызшәа, аха аиашаз уи иамоу адиалектқәа 
ари абызшәала ицәажәо реилибакаара аруадаҩуеит, аҭаҭарцәеи 
абашкирцәеи рбызшәақәа раасҭа.

Аетнос аҳәааи абызшәа аҳәааи реиқәымшәара иахҟьоит ет-
носк ҩ-бызшәак рыла ианцәажәо. Ари аҭагылазаашьа аҭҵаара-
дырраҿы – билингвизм ҳәа иашьҭоуп. Иаҳҳәап, апарагваицәа 
жәларык раҳасабала рышьақәгылара аиспанцәеи аҭыԥантәи 
ахылҵшьҭрақәа иреиуоу агәаранцәеи реилаӡҩара иабзоуроуп. 
Уи иабзоураны ари атәылаҿы аиспан бызшәа иаиуит аофициал 
ҟазшьа, агәаран бызшәа аԥыжәара амоуп ажәлар рыбзазараҿы.

Адунеи аҿы имаҷым аетнос абызшәеи иара аҳәаақәеи анеи-
қәымшәо. Аха аклассификациатә еихшараан аԥыжәара амоуп 
аетноси абызшәеи рҳәаақәеи реиқәшәара.

Абызшәа афонетикеи, аграмматикеи, ажәартә еилазаареи 
ишьақәдыргылоит абызшәақәа хылҵшьҭрала еизааигәоу ма 
еицәыхароу. Уи иаҳнаҭоит аҭагылазаашьа – абызшәатә ҭаацәа-
рақәа рыла абызшәақәа реидкылара. Арҭ рҩызцәа абызшәатә 
ҭаацәарақәа шьақәгылеит абызшәа ашьаҭа аҿиара иабзоураны. 
Абызшәа – ари ҭоурыхла иҿио, аамҭала зҽызыԥсахуа акоуп. 
Убри аҟнытә иалшоит хылҵшьҭрала еизааигәоу абызшәақәа ҳа-
амҭазы акырӡа аиԥшымрақәа рныԥшыргьы. Ари амзыз иахҟьа-
ны абызшәақәа рклассификациаан, аҵарауаа рхы иадырхәоит 
абызшәа иахьатәи аҭагылазаашьа акәымкәан, ҭоурыхла иашьа-
рала ирымоу аизааигәара.

Абызшәа аклассификациаан аетнологиа иазгәанаҭоит аетни-
катә гәыԥқәа бызшәала реилибакаареи, иара убри аамҭаз амилаҭ 
хдырра рымазаареи, егьырҭ амилаҭқәеи дареи культуралеи бы-

зшәалеи реизааигәареи. Алингвистикатә классификациаҿы ари 
аилкаа «еизааигәоу (еиҭынхацәоу) абызшәатә гәыԥ» ҳәа иашь-
ҭоуп. Иаҳҳәап ́индоевропатәи абызшәатә ҭаацәара иаҵанакуа 
аславиан жәларқәа зегьы, бызшәала еилффаҷа ишзеилибамка-
ауагьы ирымоуп ахдырра рбызшәақәа хәышҭаарак ишахылҵыз.

Иахьа аҵарауаа иалыркаауеит 965 адунеи абызшәақәа еидыз-
кыло, ихадоу 12 бызшәатә ҭаацәара.

8 АХЫ. ЖӘЛАРБЖЬАРАТӘИ АИМАДАРАҚӘА

8.1. Аетникатә еимадарақәеи урҭ рылҵшәақәеи

Жәларбжьаратәи аимадарақәа рҵакы. Дарбанзаалак  
ауаҩытәҩса ихала иҟазаара шилымшо еиԥш, иара убасҵәҟьа иза-
лыршахом аетникатә уаажәларрагьы хазы, еимадарак рымамкәа 
анхара. Иарбан етносзаалакгьы, иагьа рҽацәырхьчаргьы ирыл-
шом ирыдрымкылар рыкәша-мыкәша иҟоу ажәларқәа ркуль-
туратә еихьӡарақәак. Иҟалоит аетносқәа рҳәоу еиқәшәар шауа 
еиԥш, зынӡа еинымаалаӡаргьы.

Аетнологиаҿы аетносқәа реизыҟазаашьа – жәларбжьаратә 
еимадарақәа ҳәа ирышьҭоуп. Жәларбжьаратә еимадара иаанаго 
уи ауп – ҩба-хԥа ма инеиҳаны аетносқәа ирымоу аматериал тәи 
адоуҳатәи еимадарақәа роуп. Уи инаҿырԥшны ари аҩыза аи-
мадарақәа инарҭбааны иаҳгозар имҩаԥысуеит – аполитикаҿы, 
аҟазараҿы, аҭҵаарадырраҿы уҳәа уб. иҵ. Иркьаҿны акәзар ает-
носқәа рыбжьара аимадарақәа мҩаԥысуеит аусураҿы, аҭаацәара 
аԥҵараҿы, уҳәа уб. иҵ.

Жәларбжьаратә еимадарақәа зхала иҟоу маҭәарны аҭҵаара 
напы аркын XIX ашәышықәсазы, аха уи иаҳа актуалра аиуит 
а-XX-тәи ашәыш. 60-70 ашықәсқәа раан. Жәларбжьаратәи аи-
мадарақәа ирызкны иҟаҵоу агипотезақәа рахьтә иалукааратәы 
иҟоуп Л.Н. Гумилиов игипотеза. Уи игәаанагарала аетногенез 
– ари акосмос аҟнытә иаауа амчхара иалҵшәоуп.

Жәларбжьаратә еимадарақәа рфакторқәа. Аҵарауаа – ает-
нологцәа ргәаанагарала жәларбжьаратә еимадарақәа ралкаара 
алыршахоит: аҭоурыхтә, асоциалтә, акультуратә, аԥсихоло гиатә, 
аситуациатә, аполитикатә афакторқәа рыла.

Аҭоурыхтә фактор аҿы даара ихадоуп х-цәырҵрак: аҭоурыхтә 
хҭысқәа рымҩаԥысшьа иабзоураны ажәларқәа аимадара анрыб-
жьало; аҭоурыхтә хҭысқәа жәларбжьаратәи аимадараҿы асим-

волтә ҵакы анаархәо; аимадара зыбжьоу ажәларқәа, иҷыдоу  
аҭоурыхтәи асоциалтәи ҿиашьа анроуа.

Ажәларқәа аимадара рыбжьалоит еиуеиԥшым аҭоурыхтә 
ҭагылазаашьақәа ирыбзоураны. Урҭ рыбжьара аибарххарақәа 
аныҟалалак, актуалра роуеит ақәыларақәа, ампыҵахаларақәа, 
аколонизациа рзура.

Асоциалтә факторқәа рҟынтә жәларбжьаратәи аизыҟаза-
ашьақәа ирныԥшуа ируакуп асоциалтәи аетникатәи стратифи-
кациақәа. Жәларбжьаратә еимадараҿы зегь реиҳа иманшәалоу 
ҭагылазаашьоуп ҳәа иԥхьаӡоуп аимадара зыбжьоу еиҟароу аста-
тус анрымоу. Ари аҩыза аҭагылазаашьа иахьатәи ҳаԥсҭазаараҿы 
даара имаҷуп. Иахьа иаҳа ирацәоуп лассы-лассы иуԥыло авар-
иант – адискриминациатә тип.

Акультуратә факторқәа еихшоит ҩ-гәыԥкны: аҵарадырреи 
аинформацеи рфактори аетникатә культура атрадициатә нор-
мақәа рфактори ҳәа.

Атрадициатә хымҩаԥгашьа анормақәа ирыдкыланы, жәлар-
бжьаратә еизыҟазаашьаҿы аҵасқәа ауаатәҩса рхымҩаԥгашьа 
иахьԥшуп ҳәа ирыԥхьаӡоит.

Аситуациатә фактор ҵакыс иамоуп аекономикатәи, аполити-
катәи, асоциалтәи ҭагылазаашьақәа. Ари аҭагылазаашьа ианыԥ-
шуеит урҭ иаарыкәршаны иҟоу адунеи шрыдыркыло.

Аполитикатә фактор иазгәанаҭоит аҳәынҭқарра ашьақәгы-
лашьа, аполитикатә еиҿкаашьа, амилаҭтә политика. Ари аспект 
аҿы ихадоуп аҳәынҭқарра амилаҭ маҷқәа ирыдкыланы имҩаԥна-
го аполитика. Араҟа иалукаар ҟалоит ҩ-хырхарҭак: аинтеграци-
атә политикеи акультура-плиурализмтә политикеи.

Жәларбжьаратә еимадарақәа рформақәа. Арҭ афакторқәа 
анализ рзура иаҳнарбоит урҭ рылҵшәақәа аимадара иалахәу 
ажәларқәа рзы ишеиԥшым. Араҟа иалыркаауеит ԥшь-вариантк:

1) аизҳара – аетнос даҽа культурак анрыдыркыло иалыркаау-
еит реихьӡарақәа акыр.



94

2) аруадаҩра – иаҳа аизҳара змоу культурак анырра иабзоура-
ны аетнос акультура акырӡа аҽыԥсахра.

3) ацәыӡра – аизҳара змоу акультура адкылара иахҟьаны 
ахатәы еихьӡарақәа рцәыӡра.

4) аҽеидкылара – акультуратә деструкциа (иаҳҳәап, аиапон 
культура рыдкылара иахҟьаны аинтәи акультура адунеи аныӡа-
ара). 

Даҽа культураки иареи реимадараан аетнос ркультура 
ахьынӡаҳараку аҟара иаиуоит алҵшәақәа.

Жәларбжьаратә еимадарақәа еихшоит ҩ-типкны: ассимилиа-
циатәи, аинтеграциатәи ҳәа.

Аетникатә ассимилациа – ари етноск шьаҭанкыла ма 
хәҭа-хәҭала даҽа етноск ианалаӡҩо ауп. Аиҳараӡак ассимилиа-
циатә процессқәа мҩаԥысуеит ампыҵахалареи еилаԥсоу аҭаа-
цәара аԥҵареи ма хықәкыла уи иазкны имҩаԥырго аусқәеи иры-
бзоураны.

Аетнологиаҿы иара убас иалыркаауеит мчылатәи – хаалатәи 
(ԥсабаратәла имҩаԥысуа) аилаӡҩаратә процессқәа. Хаалатәи аи-
лаӡҩара ари ажәларқәа рыхныҟәгаразы реимадарақәа ирылҵ-
шәоуп. Мчылатәи аилаӡҩара – ари аҳәынҭқарра хықәкыла аи-
лаӡҩара иазкны имҩаԥнаго усқәоуп.

Жәларбжьаратә аидылара – ари ҩба ма уи инеиҳаны аетни-
катә гәыԥқәа реимадара иабзоураны ахатәы етникатә ҟазшьақәа 
еиқәырханы, иҿыцу аетникатә еилазаара ацәырҵра ауп.

Аетноинтеграциатә процессқәа еихушар ҟалоит аҳәынҭқарра 
аҩныҵҟатәи, аҳәынҭқарақәа рыбжьаратәи ҳәа. Ари апроцесс иа-
лахәу рҭагылазаашьа уахәаԥшны урҭ еихушар ҟалоит аконсоли-
дациатә, асегрегациатә, асибиортә ҳәа.

Аетнос астатус жәларбжьаратә еимадараҿы иалыркаауеит 
еиуеиԥшым афакторқәа рыла. Арҭ афакторқәа рахьтә ихадоуп 
урҭ рхыԥхьаӡара, рмиграциатә еиҭаҵрақәа, рыҿиашьа, рбыз-
шәеи ркультуреи аизырҳашьа. Аетнологиаҿы арҭ афакторқәа 
ирҿырԥшны иарбан етникатә еилазааразаалакгьы еихыршоит 

амилаҭ еиҵареи, аҭыԥантәи ауааԥсыреи, атитултә жәларқәеи 
ҳәа.

Атитултә жәларқәа ҳәа ирышьҭоуп зхатә ҳәынҭқарра змоу 
аетносқәа. Атитултә жәларқәа аҭыԥантәи атәыла иашьагәыҭу ҳәа 
ирышьҭоуп, аха уи иашаӡам. Избанзар адунеибжьаратә практи-
каҿы атәыла иашьагәыҭу жәларуп ҳәа иԥхьаӡоуп ахылҵшьҭратә 
ԥсҭазаара змоу абориген жәларқәа. Урыстәыла иадаҳкылозар, 
атәыла иашьагәыҭу ажәларқәа ҳәа иԥхьаӡоуп, атрадициатә 
нхамҩала зхы ныҟәызго аҩадатәи ажәларқәа (аевенкцәа, ачукча-
цәа, ескимосцәа уҳәа уб. иҵ.).

Жәларбжьаратәи аимадараҿы, иҷыдоу субиектуп – аетнос 
аиҵара. Аетникатә еиҵара – ари хаз игоу аетникатә еилазаа роуп, 
амилаҭтә ҳәынҭқарра иаланхо, зхатәы етникатә ҟазшьақәеи, 
аҵаси, ақьабзи еиқәзырхаз. Аетнос еиҵарахь иахырԥхьаӡалоит 
ауаатәҩса ргәыԥқәа хыԥхьаӡарала изланхо реиҳа имаҷу. Иҟалоит 
атитултә жәларқәагьы аетнос еиҵара ианырхырԥхьаӡало аҭагы-
лазаашьақәагьы (аиҳарак урҭ рыԥсадгьыл анҭыҵ ианынхо).

Атитултә етносқәеи атәыла иашьагәыҭу ажәларқәеи реизыҟа-
заашьа аҭоурыхи, асоциал-економикатәи, аполитикатәи инте-
ресқәа ирыдҳәалоуп.

Агеноцид – жәларбжьаратә еизыҟазашьақәа рформак аҳаса-
бала иазгәанаҭоит амчра змоу етноск ианымҩаԥнаго шьаҭанкы-
ла даҽа етноск, ма уи ахәҭак аԥыхра, ақәхра.

Апартеид ари етноск даҽа етноск, ма расак ианақәымчуа, 
ахәура ианҭарцало ауп. Апартеид иаҟазшьоуп аԥсҭазаареи, 
ахақәиҭреи, азинқәеи, алхратә зинқәеи рымхра, еилаԥсоу аҭаа-
цәара аԥҵара мап ацәкра уҳәа уб. иҵ.

Асегрегациа – ари иаҳа иацклаԥшны имҩаԥырго политикоуп. 
Уи рхылҵыр ҟалоит ажәлар рацәа реиԥш, иара убас имаҷугьы. 
Асегрегациа иазгәанаҭоит дгьылла аиҟәыҭхара анаҩсангьы, 
ауаа тәҩса дара-дара расала ма етнослагьы реиҟәыҭхара. Иахьа 
даара ирацәоуп ари азакәан зхы иазырхәо аҳәынҭқаррақәа. Ари 
апроцесс аарԥшуп аиммиграциатә процессқәа рҭышәныртәа-

лара зҽазызшәо Еиду Америкатәи Аштатқәеи Мраҭашәаратәи 
Европеи рҿы.

Аетнологиаҿы атермин адискриминациа еилыркаауеит дар-
банызаалак ауаатәҩса реилыхрала.

Иахьа аетнологиа иазгәанаҭоит жәларбжьаратәи аизыҟа-
заашьақәа рҿы зегьы ирымазарц шахәҭоу еиҟароу аҭагыла-
зашьақәа. Убри азы XX ашәышықәса 90-тәи ашықәсқәа рзы 
ицәырҵит ари аҭагылазаашьа ҭызҵаауа аҭҵаарадырра ҿыц.

Аҭҵаарақәа иаадырԥшит адискриминациа зызу ажәларқәа 
рҭагылазаашьа иамоу аҷыдарақәа:

1) хыԥхьаӡара рацәала ахәыҷқәа рыԥсра.
2) адуцәа рыҩныҵҟа аԥсра аизҳара, аиҳарак машәырны ма 

ҽшьрала.
3) ачымазара ҿкқәа рцәырҵра.
4) арыжәтәжәра ахҭакра.
5) аҭаацәарақәа реилаҳара, изакәанымкәа ахәыҷқәа риира, 

аҳәса рҽыԥхасҭатәра, ани аби рхәыҷқәа мап рыцәкра.
6) рынхарҭа ҩынқәа рхьысҳара.
7) есымша шьоукы ишрыхьԥшу адырра.
8) ацәгьоурақәа рхыԥхьаӡара аизҳара.
9) аусура ацәхьаҵра.

8.2. Аетнокультуратә еимадара атеориақәа

Иахьа иҟоу аетнокультуратә еимадара атеориақәа иазгәар-
ҭоит атрадициатәии амодернисттә уаажәларреи аимак-аиҿак 
шроуа, уи ишзахымԥо. Убри аҟнытә иалыркаауеит ихадоу ҩ-хы-
рхарҭак: акультуратәии аструктуратәии.

Акультуратә хырхарҭа ицәырнагоит ҩ–концепциак: аккульту-
рациеи амобилизациеи. 

XX ашәышышықәса 30 ашықәсқәа раан аккультурациа акон-
цепциа ҭызҵааз иреиуоуп америкатәи аҵарауаа Р. Релфилд, Р. 
Липтон, М. Херсковиц.

Аетнологиаҿы аккультурациа иаанагоит аетникатә гәыԥки 
иара иеиԥшым гәыԥки акыршықәса аимадара ахьрымаз иахҟьа-
ны раԥхьа иныҟәыргоз акультуратә модель аԥсахра апроцесс.

Амобилизациа аконцепциа иазгәанаҭоит, аполиетникатә 
ҳәынҭқаррақәа рҿы жәларбжьаратәи аизыҟазаашьақәа рымчра 
арӷәӷәара ацхраара. Арҭ аконцепциақәа равторцәа иалыркаа-
уеит аҳәынҭқарра анапхгара аетнос аидкылараҿы имҩаԥнаго 
зегь ирзеиԥшу аусқәа. Амобилизациа аконцепциа ахаҭарнак-
цәа иазгәарҭоит ессымшатәи акультуратә еимадарақәа аетностә 
еила заарақәа рыҩныҵҟа иуҭаху алҵшәа шурымҭо урҭ реидгыла-
разы. Убри аан алҵшәа бзиа урҭоит амилаҭ зегь рзы ихадоу апо-
пулиартә ҟазшьа змоу ааԥхьарақәа. Ажәлар анапхгара узрыҭар, 
уи иалнаршон иарбан режимзаалакгьы дара ишырҭаху аусмҩаԥ-
гатәқәа реиҿкаара.

Аструктуратә хырхарҭа ицәырнагеит аинтеграциеи аҩ-
ныҵҟатәи аколониализми ҳәа изышьҭоу аконцепциақәа.

Аинтеграциа аконцепциа ҭырҵаауеит, избанзар акульту-
ратә факторқәа рымацара рыла даара иуадаҩуп, аиҳарак иҿиоу 
аҳәынҭқаррақәа рҿы, имҩаԥысуа аетникатә процессқәа реилка-
ара.

Аҩныҵҟатәи аколониализм аконцепциа иаанарԥшуеит 
иахьатәи адунеи иамоу аҷыдарақәа руак. Аинтеграциатә кон-
цепциа иҭышәынтәалоу аиндустриалтә ҳәынҭқаррақәа рзы иаҳа 
аманшәалазар, аизҳара амҩа иану атәылақәа рзы жәларбжьа-
ратәи апроцессқәа реилкаараазы иаҳа алҵшәа бзиа унаҭоит, аҩ-
ныҵҟатәи аколониализм захьӡу аконцепциа.

8.3. Иахьатәи аамҭазтәи аетникатә процессқәа 

Аетникатә процессқәа рҭоурыхтә ҿиара анализ азура иалнар-
шоит алкаа аҟаҵара ауаатәҩса ретникатә ҭоурых аҿы ишҟазшьар-
багоу ҩ-тенденциак – аинтеграциатәи адифференциациатәи 
хыр харҭақәа.

Адифференциациатә ма аинтеграциатә тенденциақәа 
рцәырҵра зыбзоуроу аетнос рсоциал-економикатә базис 
аҿы иҟало аиҭакрақәа роуп. Иахьатәи аетникатә процессқәа 
рымҩаԥысшьаҿы даара ихадоуп аҭҵаарадырра-техникатә ҿиа-
ра, аиҳараӡак акоммуникациатә системақәа. Иара убас ихадо-
уп аполитикатә фактор, атрадициатә хәыцшьа, адемографиатә 
ԥсахрақәа.

Алатинтәи Америкаҿы имҩаԥысуа аетникатә процес-
сқәа. Алатинтә Америкаҿы иахьагьы имҩаԥысуеит акырӡа иха-
доу амилаҭқәа ретникатә консолидациа. Уи аан урҭ антрополо-
гиалеи, расалеи еизааигәахоит. Карибтәи арегион акәша-мыкә-
ша ишьҭоу атәылақәа ирыланхо уи иашьагәыҭу ауааԥсыра лас-
сы ирцәыӡуеит ртрадициатә культура. Аиндеец хылҵшьҭрақәа 
аӡәырҩы иахьа ирцәыӡхьеит рбызшәа. Аха макьана аиндеиццәа 
арезервациа иабзоураны еиқәханы иҟоуп рмилаҭтә хдырра. 

Адунеи ари акәакь аҿы, иахьагьы имҩаԥысуеит дара-дара 
рыбжьара амиграциатә процессқәа, ркультурақәа еилаҵәоит, ре-
иԥшымра рцәыӡра иаҿуп.

Африка аетникатә процессқәа. Африка имҩаԥысуа ает-
никатә процессқәа иахьа иазуҳәар ҟалоит акыр еилаԥаҭоуп 
ҳәа. Аетнологиатә гәаҭарақәа ирыбзоураны иалукаар ҟалоит 
имҩаԥысуа аетникатә процессқәа. Араҟа аетникатә процессқәа 
реилаԥаҭара адагьы иҟалоит ианеиҿагыло, ма хаз ахырхарҭақәа 
рыла ианцогьы. Ганкахьала, иҟалоит еизааигәоу аетникатә 
гәыԥқәа иаҳа идуу аетникатә еилазаара рҽанадыркыло. Даҽа 
ганкахьала, иҟалоит жәларбжьаратәи аинтеграциа тәылак, ма 
регионк аҩныҵҟаҿ ианымҩаԥысуа. Ихԥахаз – аҳәынҭқарратә 
ҳәаақәа рыла еихшоу аетикатә дгьылҵакыра адивергенциа.

Африка иахьа иуԥылоит зхыԥхьаӡара акыр миллион иҟоу 
амилаҭқәа реиԥш имаҷу – шәҩык, жәаҩык иҟоу амазеизгара за-
нааҭс измоу ахылҵшьҭрақәагьы. Урҭ зегьы еиуеиԥшым акульту-
ратә еихьӡарақәа рымоуп.

Африка аҽеидкылареи аилыҵреи ирыбзоураны ицәырҵуеит 
аетникатә еилазаара ҿыцқәа.

Азиа аетникатә процессқәа. Азиагьы Африкеиԥш даара 
иуа даҩуп имҩаԥысуа аетникатә процессқәа реилкаара. Иахьа 
араҟа имҩаԥысуеит амчра змоу амилаҭқәа рколонизациеи иаҳа 
имаҷу аетносқәа урҭ рылаӡҩареи. Араҟа иҟазшьа ҷыдараны иҟо-
уп амигранттә гәыԥ дуқәа рхатәы етникатә цәаҩақәа реиқәырха-
ра (китаиаа, тамилаа).

Иара убас иахьа иубаратәы иҟоуп ишцәырҵыз, аетникатә 
хдырра, уаанӡа уи змамыз рыҩныҵҟа.

Иара уи аамҭазы аџьырмыкьатә економикеи аиндустрализа-
циеи акырӡа иаԥсахуеит Азиа аетникатә хсаала.

Еиду Америкатәи аштатқәа аетникатә процессқәа. Иахьа 
араҟа иҩаԥысуа аетникатә процессқәа ирылҵшәоуп аконсолида-
циеи ассимилиациеи лассы иахьымҩаԥысуа. Уи зыбзоуроу зегь 
раԥхьа иргыланы, америкауаа рымчи рылшареи, амигрантцәа 
маллеи заанаҭлеи ашьаҭа ӷәӷәа ахьрымоуи ауп. Аҭҵаарақәа иа-
адырԥшит Америка аизҳра ишаҿу аиспан бызшәала ицәажәо 
ауааԥсыра рхыԥхьаӡара. Адемографиатә структура аганахьала 
еизҳаит Азиа Алада-Мраҭашәаратәи аган иалҵыз ауаажәлар 
рхыԥхьаӡара. Ари апроцесс инамаданы иазҳауеит урҭ риетни-
катә гәыԥқәа, рмилаҭтә хьӡы, еиқәдырхоит ркультуратә ҷыда-
рақәа, рбызшәа, рыхдырра.

Мраҭашәаратәи Европа аетникатә процессқәа. Мраҭашәа-
ратәи Европа имҩаԥысуа аетникатә процессқәа ирныԥшуеит 
акыр аиԥшымрақәа. Европа тәылақәа рҿы имҩаԥысуеит аетнос 
аҩныҵҟатәи аҽеидкылара. Уи иабзоураны иҿоит алокалтә диа-
лектқәа, ишьақәгылоит аинтернационал етникатә культура, ан-
глыз бызшәа аларҵәара.

Аҳәынҭқаррақәа рҿы атәыла иашьагәыҭу ауаажәлар ахьмаҷу 
ари апроцесс иацлоит ассимилиациагьы. Уи аамҭазы тәыла-
цыԥхьаӡа аетникатә, ассимилиациатә процессқәа мҩаԥысуеит, 
хазы иҷыдоу рхатәы мҩала.

Урыстәыла аетникатә процессқәа. Аҭоурых ҿыц иаҳнар-
беит Урыстәыла имҩаԥысуаз аетникатә процессқәа, еиуеиԥшым 
ахырхарҭақәеи аҟазшьақәеи шрымаз. Араҟа ишьақәгылаз асо-
циал-економикатә уадаҩрақәа аныԥшра азыруит аетникатә зҵаа-
раҿгьы. Асовет Еидгыла иаҭынханы арахь ииасит еиуеиԥшымыз 
хыԥхьаӡаралеи, социал-еконономикалеи, ҿиаралеи, бызшәалеи, 
культуралеи, динлеи еилаз аетносқәа.

Уаанӡа Асовет Еидгыла иалаз амилаҭтә республикақәа 
ихьыԥшым ҳәынҭқарраны ианыҟала, акырӡа иаздырҳаит 
Урыстәыла иалаз автономтә республикақәак рстатус (Татарстан, 
Башкортастан, Чувашиа, Иакутиа), иазҳаит рмилаҭтә хдырра. 
Уи хазы иарцыхцыхит аетникатә дифференциациа, асуверини-
тет аизырҳара, ахатәы бызшәа ҳәынҭқарратә бызшәаны аҟаҵара. 
Ари аҩыза аҭагылазаашьа хазы жәларбжьаратәи аҭагылазаашьа 
аруадаҩуан. Аҵарауаа ишазгәарҭаз ала, уаҵәтәи рԥеиԥш акырӡа 
арҭ апроцессқәа ракәхоит изхьыԥшхо. 

9 АХЫ. АЕТНИКАТӘ КОНФЛИКТҚӘЕИ УРҬ 
РҬЫШӘЫНТӘАЛАРЕИ

9.1. Аетникатә еимакқәа рҷыдареи урҭ зыхҟьо амзызқәеи

Ауаажәлар иахьа еиуеиԥшым аетникатә еилазаарала ишьақә-
гылоуп (амилаҭ, ажәларра, ахылҵшьҭра уҳәа уб. иҵ.). Урҭ зегьы 
адунеи аҿы иҟоу 200 ҳәынҭқарра ирылахәуп аҟнытә иахьатәи 
аҳәынҭқаррақәа реиҳарак ирымоуп аполиетникатә ҟазшьа. 
Иаҳҳәап Индиа иаланхоит шәкы инарзынаԥшуа аетникатә еи-
лазаарақәа, Индонезиа – 150, Нигериа – 200, Кениа – 70, уб. иҵ. 

Абас еиҧш аетникатә структура аилаԥсара ицәырнагоит еиу-
еиԥшым аибарххарақәа. Иҟоуп шықәсырацәала ицо аибархха-
рақәагьы, иаҳҳәап Ирландиа, Ольстер ақалақь аҿы. Адыррақәа 
шыҟоу ала, адунеи аҿы имҩаԥысуа аимакқәа зегь рахьтә 70% 
инарзынаԥшуа аетникатә ҟазшьа рымоуп. Убри аҟнытә ари 
апроблема даара актуалра амоуп.

Иарбан еимакызаалакгьы, аетностәгьы уахь иналаҵаны даара 
иуадаҩуп ҳәа иԥхьаӡоуп, избанзар араҟа иуԥылоит еиуеиԥшым 
афакторқәа, иаҳҳәап еиҿагылоу иаартны имӡакәа ирҳәои маӡа-
латәи ицәыргамкәа имҩаҧысуа аибарххарақәа. Уи аан зыԥсы 
ҭоу организмк еиԥш, аетникатә гәыҧ изланагалаз аимак ма 
иаҿагылоит, ма аҽанраалоит.

Аетносбжьаратә еибарххара ацәырҵраан аҵакы хадоуп урҭ 
реизыҟазаашьа аҭоурых. Амилаҭ рыхдырраҿы еиқәхоит еиуеи-
ԥшым агәынхарақәа. Амитингқәа рҿы даара иманшәалоуп, 
аҳәынҭқарра аҩныҵҟа иҟоу асоциалтә еибарххарақәа рҟынтә, 
ҭоурыхла ираӷоу рахь рнапы рхханы, апроблемаҵәҟьа ахәыҽра. 
Усҟан иаҩсхьоу ахҭысқәа иахьатәи ҳаамҭа иадырҳәалоит.

Аетникатә еибарххара аԥсихикатә ҭагылазаашьак еиԥш 
шьаҭас иамоуп аемоциатә хылҵшьҭра, аԥсихикатә зхәыцра.

Аҧсихологцәа ишазгәарҭо ала, ауаа рацәа ргәыԥ аҩныҵҟа 
аемо циа аҿиара даара иманшәалоуп. Насгьы уаҟа имариоуп 

аемоциаҟнытә аиҿагыларахь акылсра. Уи азы араҟа даҭахуп, 
раԥхьа игыло ԥызак ма гәыԥҩык аԥызаҩцәа.

Аетносбжьаратә еибарххарақәа реизҳара иацхраауеит иара 
убас уҳәан-сҳәан, иҟам-ианым аҳәара.

Аетносбжьаратә еибарххара ицәырнагоит аневротизм зыхьӡу 
аҭагылазаашьа. Ари аҭыгылазаашьан иҿиоит акультуратә ас-
симилиациа рыхьыр ҳәа ацәшәара, иахәҭангьы ирԥхьаӡоит 
аҽеидкылара. Араҟа ицәырҵыр ауеит анегативтә емоциақәа – 
иаҳҳәап иргәамԥхо аусқәа рхыԥхьаӡара, ирацәахоит аиҿагыла-
рақәа. Уаанӡа зыгәхьаа рымкуаз ажәақәагьы, уажәшьҭа аимак 
ахь икылыргар ауан, реизыҟазаашьа «ҳареи» «дареи» ахь икыл-
суеит. Усҟан абзиарақәа зегьы «ҳара» ирыбзоуроуп, ихәарҭам, 
иҽеим – «дара».

Аетнолог В.А. Тишков ишазгәеиҭаз ала, аетносбжьаратә еи-
мак – ари атәылауаа рыҩныҵҟа ицәырҵуа, аполитикатә ма аи-
башьратә еиҿагылароуп. Уи аан еиҿагыло ганк ма рҩганк рым-
чқәа  еибырҭоит.

Аҵакырадгьылтә мзызқәа. Аҵакырадгьылтә мзыз 
ашьақәырӷәӷәаразы иазхьаԥшоит аҭоурыхтә фактқәа. Усҟан рхы 
иадырхәоит афактқәа, ари адгьыл дара ишыртәу ала, насгьы уи 
егьырҭ раасҭа ииашоуп ҳәа ирԥхьаӡон. Ас аҭоурых агәылалара, 
аламала акәымзар, иахәҭоу алҵшәа унаҭаӡом.

Аполитикатә мзызқәа. Аетнотерриториатә мзызқәа змоу 
еимакуп – хаз иҟоу ихьԥшым аҳәынҭқаррақәа реиҿкаара. 
Ажәлар рыҩныҵҟа адемократиа еизҳацыԥхьаӡа аетнос рыстатус 
шьҭыҵуеит. Уи инамаданы иқәгылоит ахатәы ҳәынҭқарра аԥҵа-
ра азҵаара. Ари аус иаҳа иманшәалахоит аҳәынҭқарра иазықәԥо 
аетнос уаанӡа ҭоурыхла ирымазҭгьы аҳәынҭқарратә шьақәгыла-
ра.

Аекономикатә мзызқәа. Аетнос егьи аимак ахь икылызго 
мзызуп амали хәарҭара злоу адгьыл аҵхтәқәеи рзы ақәԥара. 

Асоциалтә мзызқәа. Аетностә еимакқәа рхылҿиаар алшоит 
иара убас асоциалтә мзызқәагьы. Иаҳҳәап, асоциалтә еибархха-

рақәа ахьыҟоу аҳәынҭқарраҿы аиҳабыра  амчраҿы рҽеиқәдыр-
харазы иалшоит ирӡбараны иҟоу азҵаарақәа даҽа хырхарҭак, 
иаҳҳәап, аетностә ԥшра арҭар.

Рыжәлар асоциалтә зҵаарақәа рҟынтә амилаҭтә проблемахь 
ихьадырԥшыр, араҟа иҿиоит атитултәии егьырҭ аетносқәеи 
рыҩныҵҟа аибарххарақәа.

Аетно-профессионалтә мзызқәа. Аетностә еимакқәа 
зхылҿиаауа амзызқәа ируакуп амилаҭқәа рыҩныҵҟа аусурҭа 
ҭыԥқәа реихшареи урҭ реихшашьеи. Ишдыру еиԥш еиуеиԥшым 
аусурҭақәа иурҭоит илаҟәу ма иаҳараку ахашәалахәы. Уи хазы 
ицәырнагоит аицлабра. Ари аицлабра ишнеиуа аетностә еимакы 
ахь икылсыр ауеит.

Урыстәылеи егьырҭ атәылақәеи рҿы иҟаз аимакқәа ҭҵааны 
аҵарауаа иалыркааит еиуеиԥшым амзызқәа; ажәларқәа ииаша-
ны административ-политикала реихшара, анапхгара рхатәгәаԥ-
харала аҳәынҭқарратә ҳәаақәа рыхәаԥшра, рыԥсахра; ажәларқәа 
рахыгара; афедерациа аиҿкааран уи апринципқәа рыцәхьаҵра; 
мчыла адезинтеграциатә зҵараақәа рыӡбара.

Асовет Еидгыла аҩныҵҟа иҟаз аетностә еимакқәа еидукылар 
ҟалоит абарҭ агәыԥқәа рыла:

1) асоциал-економикатә – аԥсҭазаара аиҟарамра.
2) акультура-бызшәатә – аетнос ргәаанагарала рбызшәеи 

ркультуреи иахәҭоу ахархәара анрымам.
3) аетнодемографиатә – амиграциа иахҟьаны, ауааԥсыра 

рхыԥхьаӡара аԥсахра.
4) аекологиатә – аҳауатә, аԥсабара аҭагылазаашьа аԥхасҭаха-

ра.
5) аекстерриториатә – аҳәынҭқарратәи аетностә ҳәаақәеи 

анеиқәымшәо.
6) аҭоурыхтә – етносқәа уаанӡатәи реизыҟазаашьақәа (аи-

башьра, аиҿыхарақәа уҳәа уб. иҵ.).
7) аконфессионалтә (адинхаҵаратә).

8) акультуратә – аҩны ахымҩаԥгашьа инаркны аполитикатә 
хымҩаԥгашьатә культура аҟынӡа.

Абри ала иазгәаҳҭар ҟалоит, иахьа Урыстәыла иҟоу аимакқәа 
реиҳарак асовет аамҭа ишаҭынхаз. 

Убас аҳәынҭқарра ацентртә напхгара аихшашьа иабзоураны 
ицәырнагеит аилкаара аҳәынҭқарра иаланхоз егьырҭ ажәларқәа 
зегьы аурыс инапаҵаҟа ишыҟазаауа атәы. Уи иахҟьаны анега-
тивтә еизыҟазаашьақәа аетносбжьаратә ахь ииасуеит. Аиашаз 
ари аимак асовет аамҭазы ицәыргамызт, акыр ихәаҽын.

Даҽаганкахьала иарбан етникатә культуразаалак иалааӡо-
уп, егьырҭ акультурақәа пату рықәҵара анаҩсангьы, уи еиӷьу 
аҩаӡарақәа рхархәарагьы. Асовет Еидгылаҿы акәзар уи зегьы 
абуржуазтә ҳәа иԥхьаӡаны мап ацәыркуан. Аетносбжьаратә еи-
барххара аҳаракыра, иара убас иацхраауан аиҳабыра шықәсыра-
цәала ҳажәлар ирыладырҵәоз, ақәԥара ҵаҵӷәыс иамаз, иҷыдоу 
ахымҩаԥгашьа.

Аетносқәа рыбжьара аибарххара аиҿкаара даара имарио-
уп, иуадаҩу уи алҵроуп. Уи азы иаҭаххоит шықәсырацәала ау-
сутәқәа реиҿкаара.

Аетносбжьаратә еимакы цәырҵыр ҟалоит хықәкыла аӡәы, 
ҩыџьа анеицәажәогьы. Убри аҟынтә азеилибымкаареи аибарх-
хареи ҟамларц азы иазгәаҭатәуп абарҭ реиԥш иҟоу аԥҟарақәа:

1) ухатә етнос ркультуреи рсимволикеи рдырра; 
2) атәым етнос ркоммуникациатә символика адырра (уи заа 

аҵара).
3) акультурақәа зегьы шеиҟароу аилкаара.
4) уҩыза дзызҿлымҳау акультуратә ҩаӡарақәа, аҵасқәа, ақьа-

бзқәа изеиҭаҳәара.
5) гәыкала егьырҭ аетносқәа ркультуреи урҭ реихьӡарақәеи 

рызҿлымҳара.
6) ухатәы етникатә еиқәырханы атәым дунеи аилкаара аҽа-

зышәара.

Егьырҭ амилаҭқәа уанрацәажәо, хымԥада идыртәуп, шәа-
ра шәызҵазкуа акультурақәа шеиҟароу. Ишыҟам еиӷьу еицәоу 
акультурақәа. Шәҽазышәымшәан ауаатәҩса зегьы адунеи шәа-
ра шәыблала иахәаԥшруп ҳәа аххәыцра. Уи хымԥада аимак ахь 
икылнагоит.

9.2. Аетникатә еимакқәа ртипологиа

Аетникатә еимакы адинтә, арасатә, аҳәынҭқарратә инры-
варгыланы асоциалтә ԥшроуп иамоу. Аетникатә еимакы аҟны 
иалыр каауеит, уаанӡа иҟаз статус кво азхамҵара иахҟьаны 
ишьақәгылаз аҭагылазаашьа:

1) аетнос иалкааны арегион аҟынтә рықәҵра иахҟьаны аетно-
демографиатә баланс аԥсахра.

2) иҟалаз аиҭакрақәа адекларациа рзызуша политикатә еиҿка-
арак аԥҵара. Уи хазы егьи аетнос аҟынтә хыхьчарак аҳасабкала 
аусмҩаԥгатәқәа еиҿыркаауа иалагоит.

3) аспонтантә (азыҟаҵарада), ринтересқәа рыхьчаразы акциа-
қәа рымҩаԥгара. Уи ақәгылара рзынархазар ҟалоит аҭыԥантәи 
аетностә гәыԥи ма аҳәынҭқарратә напхгареи.

Аетностә конфликтқәа рыҩныҵҟа иуԥылоит еиуеиԥшым 
аклассификациатә типқәа. Убас формала иалукаар ҟалоит ала-
тенттәиқәеи (иҵәаху, маӡалатәи), актуалтәи (иаарту, иаргамоу) 
аимакқәа. Алатенттә шықәсырацәала имҩаԥысыр ҟалоит, насгьы 
иалшоит еиуеиԥшым аҭагылазаашьақәа раан иаарту аиҿагылара 
ахь икылсыргьы.

Еиҿагылоу аганқәа рхымҩаԥгашьа аҟазшьа инаҿырԥшны 
аимак еихушар ҟалоит мчылатәи ма хаалатәи ҳәа. Хаалатәи 
аформа иацуп апсихологиатә еибарххара, аиҭаҵра (анхарҭа ҭыԥ 
аԥсахра). Мчылатәи аформа иацуп аԥсҭбарақәа, ахҵәацәа рыра-
цәахара уҳәа уб. иҵ. 

Хаалатәи аимакқәа ирхуԥхьаӡалар ҟалоит апарламент аҿы 
имҩаԥысуа аимак-аиҿак, амитингқәа, амлашьратә акциа, аде-
монстрациа.

Аинституционалтә еимакқәа рҿы ихадоу аҭыԥ ааныркылоит 
амчратә структурақәа, аполитикатә партиақәа, аидгылақәа уҳәа 
уб. егьырҭгьы, зинтересқәа амчратә институтқәа рыла изыхьчо.

Аманифесттә еимакқәа рҿы ихадоу ауаа рацәа роуп, убри аҟ-
нытә арҭ рҩыза аимакқәа амассатә еимакқәа ҳәа ирышьҭоуп.

Аимак зыбжьоу аганқәа рхықәкқәа ирҿырԥшны иалыркаа-
уеит аетника астатустә еимакқәа. Ари аҩыза аимак цәырҵуеит 
аетнос рыстатус ашьҭыхра ианазықәԥо иаҳҳәап, аконфедерациа 
ма хаз иҟоу ихьыԥшым аҳәынҭқарра аԥҵараан. Арҭ аимакқәа 
рҭышәныртәалара алыршахоит иҟоу аҳәынҭқарратә шьақәгы-
лашьа аиҭакра иабзоураны.

Аетнографиатә аетикатә еимакы иазгәанаҭоит етникатә 
гәыԥк даҽа дгьылк аҿы анхареи анапхгара аҭареи алыршара 
рҽазышәара. Арҭ аимакқәа ирхуԥхьаӡалар ҟалоит етносқәак 
дара ирзааигәоу ргәылацәа ирыдлар анырҭаху (косоваа алба-
наа). Ари агәыԥ иаҵанакуеит асоциал-економикатә еимакқәа-
гьы. Иаҳҳәап аҳәынҭқарра иалахәу аетносқәа зегьы еиԥшны 
рыԥсҭазаашьа арманшәалара.

Акультура-бызшәатә еимакы цәырҵуеит рбызшәеи ркульту-
реи ахьчаразы имҩаԥырго ақәгыларақәа ирыхҟьаны.

Аҵарауаа Е.А. Паини, А.А. Попови иҟарҵаз анализ иабзоура-
ны аетносбжьаратә еимакқәа еихшоит х-категориакны.

1) астереотиптә еимакқәа; 2) аидеиатә гәҭакқәа реимак (кон-
фликт идеи); 3) аимак амҩаԥысшьа.

Астереотиптә еимакқәа – убри аҩыза еиҿыгылароуп, уи иа-
лахәу аҵыхәтәанынӡа ианырзымдыруа реимак амзызқәа зе-
гьы, аха уи аамҭаз ирҿагылоу рганахь ала ицәырҵуеит анега-
тивтә ҟазшьа. Аидеиатә еимакы иаҟазшьарбоуп акы ма ҩба-хԥа 
гәынамӡара аарԥшра. Усҟан ихадахоит «аҭоурыхтә» ҵабырг 
ашьақәыргылара.

Аимак амҩаԥысшьала амитинги адемонстрациеи уҳәа еиуеи-
ԥшым ахымҩаԥгашьақәа ирыдҳәалоуп.

9.3. Аетникатә еимакқәа рҭышәынтәалашьеи уи 
аформақәеи

Аетникатә конфликтқәа рҭышәныртәалара иазгәанаҭоит иҿы-
цу, аҩ-ганк ирзыманшәалоу акомпромисстә мҩа азыԥшаара.

Хьаҳәа-ԥаҳәа амамкәа аҭышәныртәалара алыршахар ҟалоит 
акультуратә-бызшәатә еиҿагыларақәа раан, иара  уигьы, аус аӡ-
бара зылшо аҿагылара ӷәӷәа ҟарымҵар. Асоциал-економикатә 
еимакқәа ирацәаӡаны аматериалтә харџьқәа ахьақәырӡтәу азы 
аҭышәныртәалара даара иуадаҩуп.

Даараӡа иуадаҩуп аетнотерриториатә зҵаара иадҳәалоу аи-
макқәа реилыргара. Даара иуадаҩуп ахаҿы аагара иахьа адунеи 
аҿы иҟоу арҭ реиԥш иҟоу аимакқәа, аха алатенттә ҟазшьа змоу, 
рызегьы иаразнак ихәыҵҟьар ирылҵшәахо. Иара уи аамҭазы 
иҟам агәрагара «аиашарала» еилгеит ҳәа ззырҳәазгьы анаҩсан 
уаҳа ишхәыҵымҟьо.

Аимак аҿиараан иуԥылоит уи ахала ԥсабаратәла ишцәырҟьо 
еиԥш иара убас ахалагьы ишеиқәтәо. Уи аан аимак иахысуеит 
аҿиара астадиақәа зегьы иаҳҳәап, аибарххара аҟынтә уи аи-
башьреи уаанӡа иҟаз аҭагылазаашьа ахырбгалареи рахь икылсу-
еит. Усҟан аполиҳәынҭқарратә шьақәгылара моноҳәынҭқарратә 
шьақәгылараны иҟалоит. Аҳәынҭқарра аҽаԥсахуеит аҳәаа ҿыц-
қәа рцәырҵра иабзоураны.

Даара имаҷуп аимак ахала, уаҩы дацымхрааӡакәа ианеиқәтәо. 
Убри аҩыза ахҭыс аҭыԥ аман Х-тәи ашәышықәса алагамҭазы лу-
жицтәи асербцәа рмилаҭ – ахақәиҭратә қәԥара мап анацәыркыз.

Аетникатә еимакқәа рҭышәныртәалашьа. Аетникатә еи-
макқәа реилыргашьала еихушар ҟалоит х-гәыԥкны. Актәи иаз-
гәанаҭоит ганк хьаҳәрада раиааира, азҵаарагьы мчыла аӡбара.

Аҩбатәи агәыԥ иаҵанакуеит аимак иалахәу аҩ-ганк раҵаха-
ра. Ари аҩыза аҭагылазаашьа шьақәгылоит аҩ-ганк рымчқәа ан-
рылӡаалак. Усҟан урҭ абжьацәажәаҩцәа ирызхьаԥшуеит компро-
мисла аус рыӡбарц. Апрактика ишаҳнарбо ала, абжьацәажәаҩ-
цәа ирыӡбо аҩ-ганк иргәаԥхом. Иагьа ус иҟазаргьы ари аимак ас 
аҭышәныртәалара алыршахар, уи ыиасуеит алатенттә ҭагылаза-
ашьахь.

Ахԥатәи агәыԥ аимакқәа реилыргара иалнаршоит аҩ-ганк рзы 
иманшәалахар, апозитивтә еиқәшаҳаҭра рыбжьарҵар. Ари аҩы-
за аиқәшаҳаҭра алыршахар ҟалоит аҩ-ганк аполитикатә гәаҳәа-
ра (алшара) аадырԥшыр. Усҟан иалыршахоит абжьацәажәаҩцәа 
рыбзоурала реиҭанеиааира, русеицура. Ари аҩыза аимак аҭышә-
ныртәалара уи иалахәу рзы иреалхоит, избанзар аимак  ахыбга-
лара акәымкәа, анхара, аизҳара иазкхоит.

Аетникатә еимакқәа рыҿиара астадиақәа. Егьырҭ асоц-
иалтә процессқәа реиԥш аетникатә еимакгьы иамоуп аҿиаратә 
стадиақәа: алатенттә период, аимак ацәырҵра, аимак активла 
амҩаԥысра, аимак аҭыԥ ақәҵара.

Алатенттә период аан аимак аԥырҟәҟәааразы иаҭахуп:
• атәылауаҩратә зинқәа зегьы еиҟараны рымазаара алыршара;
• амилаҭ-ҳәынҭқарра ҿыцқәа рҿы аусура иалагатәуп аханатә. 

Иаҳҳәап уа инхо ауааԥсыра зегьы иранашьахароуп атәылауаҩра;
• имҩаԥгалатәуп аусмҩаԥгатәқәа, асоциал-економикатә ҭагы-

лазаашьала аетносқәа зегьы реиҟаратәра, аиҳарак уаанӡа адис-
криминациа зызуз амилаҭ; 

• аетникатә гәыԥқәа зегьы рзы иалыршатәуп афедерализм 
апринципқәа инеиԥшны аус рура.

Аимак ацәырҵра афазахь аиасра аарԥшхар ҟалоит абарҭ 
аҟазшьақәа рыла: аицәгәаара аизҳара, ирзыруз ақәнамгақәа 
раарԥшра, рыхьчаразы аусмҩаԥгатәқәа реиҿкааразы адҵақәа 
рыҟаҵара, аетникатә миграциа алагара. Аетникатә еибарххара 
анкыларазы иаҭахуп:

• зегь ирзеиԥшу, изыхьчаша аполициатәи арратәи архәҭақәа 
реиҿкаара. Урҭ инҭырҳәцааны ирдыруазароуп иҟарҵаша аусқәа 
зегьы;

• ииашоу аинформациа аизгара;
• абџьар ахьцо иахьаауа ӷәӷәала ахылаԥшра;
• амҩақәа рҿы аиакәым еиҿызкаауа рышьҭашәарыцара, ашьа-

уӷа рақәыршәара.
Аимак активтә фаза ианану ихадоу акоуп – ирласны уи аиқәы-

ртәара. Уи азы иаҭахуп абарҭ рҩыза аусмҩаԥгатәқәа реиҿкаара:
• аконфликт ахьыҟоу азонаҟынтә ралцара ма аамҭала рҭакра, 

аекстремисттә методқәа ирықәныҟәо аиҳабыра;
• ауаажәларратә ҭынчра еилазгар зылшо аҳәынҭқарреи ам-

чратә структурақәеи рҿы етносла аихшара алмыршара;
• аобективтә информациа аларҵәара алыршара;
• аидыслара аанкылареи аицәажәара алагареи рзы ауасхыр 

азышьҭаҵара;
• ауаатәҩса рҭахара иахьынӡазалшо армаҷразы аусмҩаԥ-

гатәқәа реиҿкаара;
• арҳәреи арратә цәгьоурақәеи раԥырҟәҟәаара;
Аԥшьбатәи, аимак алҵшәақәа рфаза иазгәанаҭоит еиҿагылаз 

реинышәара, аимак зхылҿиааз аԥыхра. Уи азы иахәҭоуп абарҭ 
реиԥш иҟоу аусмҩаԥгатәқәа рымҩаԥгара:

• аимак алҵшәақәа ахәшьара рыҭара иазку атәылауаҩратә уа-
ажәларра аиҭашьқәыргыларазы апрограмма алаҳәара;

• аиҭашьақәыргыларатә процесс аетникатә анеитралтә ҟазшьа 
аҭара;

• атеррористцәеи аекстремистцәеи ахьӡ-аԥша дыргара алмы-
ршара, аполитикатә напхгарахь рынамышьҭра;

• аетникатә гәыԥқәа зегьы рыҩныҵҟа, ареформа амҩаԥгаразы 
ауаажәларратә еицәажәарақәа реиҿкаара;

• аимак аетнос «рҭоурыхтә хшыҩ» аҿы драмак еиԥш аанха-
ра архьысҳара, урҭ ирышьҭанеиуа абиԥарақәа рзы уи арҿыцра 
рзалдмыршарц.

Еиқәыԥхьаӡоу аимак аҭышәныртәалара аметодқәа, даҽа ҭа-
гылазаашьақәак раан ирхуԥхьаӡалар ҟалоит абарҭ:

• еиҿагылоу аганқәа рҟынтә иаҳа ирадикалтәу аелементқәа 
ралцара, аизолиациа рзура.

• еиуеиԥшым асанкциатә усқәа рымҩаԥгара (иаҳҳәап, еиҿа-
гылоу абџьар, абылтәы рыҭара мап ацәкра, ахәаахәҭреи аеконо-
микатә еимадарақәеи рыцәхьаҵра).

• аамҭала акәзаргьы аибашьра шалмыршахо ала алаҳәа-
ра ҟаҵаны аимак аанкылара. Уи аемоциатә фон аԥсахуеит, 
иарԥсыҽуеит аибарххара, ииасуеит аԥсихозтә ҭагылазаашьа 
аларҟәрахь.

10 АХЫ. АЕТНОСИ АКУЛЬТУРЕИ

10.1. Акультуреи уи аетникатә функциақәеи

Аҵыхәтәантәи аамҭазы аҭыԥ змоу аетникатә процессқәа – 
аетникатә, адинтә еиҿагыларақәа ирыхҟьаны акырӡа ихадахеит 
аетнокультуратә еизыҟазаашьақәа. Уи цәырҵуа иалагеит аԥса-
баратә беиарақәеи, аполитикатә мчреи, адгьыли рзы иқәԥоз ает-
никатә еилахәырақәа реидгыларала.

Иахьатәи аамҭазы иуԥылом милаҭк, етноск ркультуратә ҩаӡа-
рақәа знымԥшуа. Ари азҵаара хадахеит аглобализациатә про-
цессқәа рымҽхак аныҭбааха ашьҭахь. Аглобализациа апроцесс 
аан ганкахьала аетнос азықәԥоит ахатәы ҟазшьа, ахатәы культу-
ра ахьчара.

Ауаҩытәҩса иеизҳазыӷьараҿ (еволюция) ихадоу аҭыԥ аан-
накылоит асоциалтә, акультуратә еиҭакрақәа. Ииашам, аетнос 
ԥхьаҟа ԥсахрада иҟало шьақәгылароуп ҳәа аԥхьаӡара. Арҭ аԥ-
сахрақәа зыбзоуроу ажәларқәа реимадареи, реиҭанеиааиреи 
роуп.

Акультуратә ҭҵаарақәа инарымаданы аетнологиаҿ аҵакы 
азгәаҭатәуп акультура иамоу аҷыдарақәа – аҩреи аиҭаҳәареи, 
иахьатәи ауаажәлар рхәыцшьеи рхымҩаԥгашьеи азгәаҭара, урҭ 
рыҭҵаара. Иахьа адунеи еиуеиԥшым атәылақәа рҿы аетноло-
гиатә ҭҵаарақәа иахьырҿу аҟынтә ишьақәгылеит акыр аконцеп-
циақәеи атеориақәеи. Убас европатәи аетнологцәа рыҭҵаара ате-
ориа «ажәлар» акәша-мыкәша ишьақәгылозар, америкатәи аҵа-
рауаа реиҳараҩык атәым жәларқәа ирзыркит. Аурыс етнологцәа 
европатәи ашкол иадҳәаланы иҭырҵаауан икҿахаз ажәларқәа.

Иахьа аетнологиатә культура аҭҵаара аетнографиеи, аҭоурыхтә 
анализи, асоциологиеи реихьӡарақәа ирыдҳәалоуп. Уи аамҭа-
зы акультура иазгәанаҭоит ԥхьаҟа иҵегь аилкаа зҭаху асимволи 
аҵакқәеи ишырсистемоу.

Ҳара акультура еилаҳкаауеит абиологиа анҭыҵ ишьақәгы-
лоу (генетикала ирҿиам), ауаҩытәҩса ирҿиаратә лшарақәа зегьы 
реи мадара алзыршо акы акәны. Ас акультура комплексла азне-
ира иабзоураны ицәырҵуеит аетникатә культура ҳәа изышьҭоу 
афеномен аилкаа.

Акультура афункциақәа.
1) аинструменталтә – иааҳакәыршаны иҟоу адунеи арҿиареи 

аиҭарҿиареи;
2) аинкультурациатә – хаҭала ауаҩы ииреи иҿиареи;
3) анормативтә – аколлективтә еиланхараз асистемеи, аиҿка-

ареи раԥҵара;
4) асигнификатә – ауаҩы идырреи иемоциатә хымҩаԥгашьеи 

еиҿызкаауа ахьыӡқәа рырҿиара;
5) адырратә – ари иабзоураны ауаҩы илшоит адунеи асахьа 

(ахсаала) ашьақәргылара. Уи азы ари асигнификатә акырӡа  
иазааигәоуп.

6) акоммуникативтә – иалнаршоит аетнокультуратә информа-
циа аимдара  (адиахронтә – абиҧарақәа рыбжьара, асинхронтә 
– абиҧарақәа зегьы рызку).

Аетникатә культура аихьӡаратә механизмқәа. 
Аспецификатә механизмқәа нархоуп хықәкыла адәахьтәи 
ашәарҭара аҽацәыхьчарахь. Аҭыԥ зауз ашәарҭара аҽалкаареи 
ахьыӡ аиуреи ирыбзоураны иахыԥхьаӡалахоит аҟазаара аие-
рархьиаҿы, – уи алагьы иазгәанаҭоит ахыхьчаразы иарбан усу 
иалкаатәу. Ҿырԥштәыс иаагар ҟалоит зегьы ирзааигәоу ҭагы-
лазашьак. Дазусҭазаалакгьы ичмазҩымхац дыҟам. Уи аамҭа-
зы иара ахьаа адагьы ҳхы иҭашәоит еиуеиԥшым ахәыцрақәа, 
иаҳҳәап, ари аҩыза зыхьхьоу дыԥсызыр, уи шихьыз уҳәа убас 
иҵ. Азалымдырра агәабзиара иаҳагьы иаруадаҩуеит. Усҟан 
аҳақьым ҳиԥхьоит, уи ҳгәеиҭоит, ҳахәшәтәрагьы далагоит. Иара 
убри алагьы ҳаԥсҭазаара ашәарҭара иҭазыргылаз ахьӡ аиуеит.

Испецификатәым амеханизм – ари иаҳа еиҿкаау, ишьақәгы-
лоу адунеи ахаҿсахьа зныԥшуа, акосмостә баланс асхема змоу 

етникатә культуроуп. Уи аарԥшхоит афилософиеи алитературеи, 
амифологиеи, аидеологиеи, ауаа рхымҩаԥгашьеи рыбзоурала.

С. Лурье иконцепциаҿы далацәажәеит аетникатә куьтура ахь-
чаратә механизмқәеи, аетнос иаарыкәршоу адунеи рыҽшандра-
алои. Раԥхьаӡа ахьчаратә механизм цәырҵуеит аетностә культу-
ра ахаҭаҿы – ари адунеи аԥхьатәи асистематизациа иабзоуроуп, 
арҿиара алагаразы. Иҩбахаз, ари акультура ацентртә зоноуп, 
хықәкыла аетнос аԥсҭазаашьа аҽанраалара. Ихԥахаз, ари аетнос 
иалахәу аҭагылазаашьа ииашамкәа рыдкылара, аинформациа 
адкылара ауадаҩра.

10.2. Аетникатә культура

Аиндивид иԥсҭазааран иалыршахар ҟалоит социалтә гәыԥк 
аҟнытә даҽа гәыԥк ахь диасыр, ҳәынҭқаррак аҟынтә аҽаџьара 
диасыр, аха уи аамҭазы, ауаҩытәҩса илшом адунеи иара ишеи-
ликаауеи ихымҩаԥгашьеи ҳәаақәзҵо иетникатә шьаҭақәа ры-
цәхьаҵра. Убри аҟынтә аҽанраалараан ихадоу механизмуп ает-
никатә культура.

Аетникатә культура аҿиараан ихадоу ҟазшьоуп ауаатәҩ-
са ргәыԥқәа рҿы еиԥшу, еизааигәоу, зыԥсҭазаара еидызкыло 
аитересқәа рцәырҵра. Ари аҩыза аҭахрақәа аколлектив азы 
иҟазшьарбагазароуп аиндивидумтә интересқәа раасҭа.

Ари аҩыза аҭахрақәа цәырҵуеит иҷыдоу аиндивидбжьаратә 
интересқәа рҟынтәи, иара уи алагьы иалыршахар ҟалоит акол-
лектив зегьы ирзеиԥшу аинтересқәа. Аетнологиа, аҭоурых, 
асоциологиа, акультурологиатә ҭҵаарақәа раан иалыркаауеит 
ауаажәларратә еилазаара рыԥсҭазаара иадҳәалоу аинтерестә 
ҭахрақәа.

Уеизгьы иарбан ҭоурыхтә уаажәларразаалакгьы инхоит икон-
креттәу аԥсабареи – аҭоурыхтә аамҭеи аҭыԥи рҿы, уи инама-
даны аҽанраалара дара рзы ихадоу функциоуп. Аҽанраалара 

апроцесс аан, ауаажәларратә еилазаара ирылдыршоит дара рзы 
иарбан илокалтә ԥышәатә ҷыдарақәоу ралкаара.

Ганкахьала ауаажәларра ркультуратә ԥышәа, ҵакыла акырӡа 
ибеиоуп, хкы рацәалагьы еилоуп. Дазусҭазаалакгьы иагьа куль-
туратә ԥышәа имазаргьы, илшом ауаажәларра ркультуратә ҩаӡа-
рақәа зегьы идкылара. Убри аҟынтә аиндивид илшоит акуль-
туратә ԥышәа ахәҭак ахархәара. Иахьатәи аетносқәа ҭызҵаауа 
аҵарауаа ишьақәдырӷәӷәоит аетника иамоу аҷыдарақәа маҷ-маҷ 
рыҽшырԥсахуа, аинтернционализм ахь ишиасуа.

Аетникатә культура зырҿио афакторқәа. Аетникатә куль-
тура цәырҵуеит аетнос аԥсҭазаара аганқәа зегьы рҿы – абыз-
шәаҿы, ахәыҷқәа рааӡараҿы, ашәарыцараҿы, анхашьаҿы, ан-
хамҩаҿы, хымԥада, афольклор аҿгьы. Аетникатә культура аҿиа-
раан анырра ҟанаҵоит аԥсабартә ҭагылазаашьа, адин, аԥсихика. 
Аетникатә культураҿы ихадоу хәҭоуп ажәлар рыхдырра (рми-
лаҭтә хдырра).

Агеографиатә фактор. Агеографиатә фактор – ари аетнос 
ашьақәгылараан ихадоу аҭагылазаашьақәа ируакуп. Аетнос 
ахьынхо рыԥсабаратә ҭагылазаашьақәа ирнубаалар ҟалоит рма-
ругақәа инадыркны рмилаҭхьӡы аҟынӡа.

Аҳауатә ҭагылазаашьа иазԥхьагәанаҭоит ажәлар рышәҵатәи, 
рынхарҭа ҭыԥи, иаадрыхуеи. Иаҳҳәап атропика иқәынхо 
ажәларқәа ирыздыруам ахьшәашәарақәа ахьыҟоу инхо, аамҭа 
аҽыԥсахра иадҳәаланы имҩаԥырго аҵасқәа.

Аԥсабаратә ҭагылазаашьа аетнос рыхьӡгьы ианыԥшуеит. 
Аԥсабара аелементқәак (иаҳҳәап аҵааҵла – аурысцәа рзы, са-
кура аиапонцәа рзы) аетносқәак ирсимволхоит. Иара убас ан-
хамҩа аиҿкаашьа зегьы раԥхьа иргыланы изыдҳәалоу аԥсабара 
аҭагылазаашьауп. Аԥсабаратә ҭагылазаашьа иара убас, ажәлар 
рҭоурыхгьы ианыԥшуеит. Адгьылбжьахаҿы инхо ажәларқәа 
егьырҭ раасҭа иаҳа аӷбаҟаҵареи аԥсыӡкреи рҽазыркуеит. Иара 
убас урҭ хьчоуп ақәылаҩцәа рҟынтәгьы.

Абызшәатә фактор. Хыхь ишазгәаҳҭахьоу еиԥш аетникатә 
культура аҿиараан ихадоу аҭыԥ ааннакылоит абызшәа. Абызшәа 
иабзоураны иахьатәи адунеи еилаԥсоуп аетностә хкырацәала. 
Иахьа адунеи аҿы иуԥылоит зыԥсы ҭоу ҳәа ирыԥхьаӡо 2000 
бызшәа. Уахь иахыԥхьаӡалоуп акырӡа имаҷу, иаҳҳәап шәҩык 
иреиҳам ахылҵшьҭрақәа индыркны миллионла иҟоу амилаҭқәа 
рҟынӡа. Аетнолингвистикаҿы иалкаауп абарҭ реиԥш иҟоу абыз-
шәатә ҭаацәарақәа: индоевропатәи, асимит-хамиттәи, кавказтәи, 
дравидтәи, уралтәи, чукотка-камчаткатәи, конго-кардофантәи, 
нил-сахаратәи, коисантәи, китаи-тибеттәи, таитәи, австро-ази-
атәи, аескимос-алеуттәи. Арҭ зегь рахьтә ихадоу ҳәа иԥхьаӡоуп 
100 бызшәак рыла еилоу 150 милаҭ злацәажәо индоевропатәи 
аҭаацәара.

Адинтә фактор. Еилкаауп аетникатә культура аҿиараан 
адинхаҵара иаанахәо аҵакы. Иаҳҳәап, иахьа Бельгиа инхоит 
ҩ-милаҭк – агерман бызшәала ицәажәо фламандааи афранцыз 
бызшәала ицәажәои. Ари аҭагылазаашьа иарҿиоит акыр ауа-
даҩрақәа. Аҩ-милаҭк акыр автономиа шрымоугьы иузҳәом урҭ 
рҳәынҭқарра хаз-хазы иҟазар иеилаҳауеит ҳәа. Избанзар ара да-
ара ашьаҭа ӷәӷәоуп адин – акатолицизм.

Сербааи хорватааи бызшәакала ишцәажәогьы иеицәыхароуп. 
Избанзар рдинқәа хаз-хазуп. Рдинхаҵара иабзоураны асербцәа 
иаҳа Урыстәыла иадҳәалазар, ахорватцәа – Европаҟа ихьаԥш-
уеит. 

Иахьа аӡәырҩы иазгәарҭоит иаку арабцәа рдунеи етнос рацәа-
ла ишеилоу. Араб бызшәа аларгалеит уахь иқәнагалаз ампыҵа-
халаҩцәа. Абызшәа инамаданы уахь инаргеит адингьы – аԥсыл-
манра. Аԥсылманра арабцәа ркультуратә ҿиара иашьагәыҭхеит.

Аетнонимтә фактор. Аетностә культураҿы ихадоу хәҭа-
ны иҟоуп хаҭала дара аетносқәа рыхьӡ. Иахьагьы акыр џьа-
ра иаҳԥылоит ажәлар рхатәы хьӡи ргәылацәа ишырзырҳәои 
анеиқәымшәо. Иаҳҳәап аурысцәа рхы – аурыс ҳәа азырҳәоит. 

Саамцәа, аурысцәа «карелье» ҳәа ирышьҭоуп, алатышцәа – 
«криеви», финцәеи аестонцәеи – «вене», аҭырқәцәа – «казак» 
ҳәа.

Аетнологцәа ишьақәдыргылеит ари аҩыза аҭагылазаашьа 
аҿиара зыхҟьаз. Иаҳҳәап, саамцәа аурысцәа ирырҭаз ахьӡ ры-
дҳәалоуп ирзааигәаӡоу ргәылацәа – карелцәа. Алатышцәа ир-
гәалашәоит анкьатәи ргәылара аславиан хылҵшьҭра – кривич-
цәа уб. егьырҭгьы.

Уи аасҭа иуадаҩуп ажәлар рхатәы хьӡы ахьынтәаауа, изхылҿи-
ааз ашьақәыргылара. Аетнос ахьӡ рҭаххоит акыр ҭоурыхтә мҩа 
иананыслак иалахәу зегьы жәларыкны рхы рбо ианыҟалалак 
ашьҭахь.

Раԥхьаӡатәи ауаажәларратә шьақәгылараан, ахылҵшьҭрақәа 
ирымамызт ахьӡ. Гвинеиа Ҿыц иқәынхоз ахылҵшьҭрақәа 
ахатәы хьыӡқәа роуит европаа рҟынтә. Иаҳҳәап ақьырсиан дин 
адкылара зҭахымыз жәларык – «Намау» («агаӡақәа») ҳәа ахьыр-
зырҳәаз иахҟьаны ус иагьрыхьӡхалт.

Адунеи аҿы имаҷым ажәларқәа ретнонимтә хьӡы атермин 
«ауаҩы» аҟынтә иаауа. Убас, анкьа – «деич» (анемец бызшәа), 
«дене» (аиндеец хылҵшьҭрақәа навахаа рбызшәа), «тиурк» 
(атиурк бызшәа) иаанагоз – «ауаҩы» акәын. 

Иуԥылоит акыр ахьыӡқәа ажәа «аҩыза» аҟынтә иаауа. Убас 
ауаԥсцәа зхылҵыз – аланаа, Кавказ ажәларқәа рҿы «аҩыза» 
ауп иаанаго. Иҟоуп аетнонимқәа «атәым», «аӷа» аҟынтә иаауа. 
Иаҳҳәап убас иҟоу етнонимуп «кориак».

Анкьагьы ажәларқәа ахьӡ роуан рҭыԥхьыӡ иабзоураны. 
Атәыла акәзар иҟалон иахылар уаанӡа иқәынхоз жәытә жәларык 
рыхьӡ. Убас иахьатәи Италиа ахьӡ аауеит уаанӡа иқәынхоз ви-
талаа рҟынтә. Аетноним ашәҵатәы иахҟьаргьы ҟалоит (иаҳҳәап 
«каракалпак» – иаанагоит «хылԥа еиқәҵәа»). Зны-зынла ажәлар 
ирхылоит рнапхгаҩык ихьӡ (наҩаиаа, аҭырқәа – сельџьукцәа, ос-
манаа).

Аԥсихикатә фактор. Аетнологиатә культураҿы ихадоу еле-
ментуп амилаҭ ҟазшьа ма аԥсихика ҳәа изышьҭоу «ажәлар рдо-
уҳа, рыԥсы». Иалҳкаахьеит ари аелемент ихадоу ахәҭақәа. Иагьа 
ус иҟазаргьы иазгәаҭатәуп ажәларқәа махәҿыла аусура зегьы 
еиԥшны ишазымнеиуа. Иара убас иеиԥшым аетносқәа аиҿкаа-
реи аиқәҷабреи ишазыҟоу. Аиҿкаара бзиа змоу анемеццәеи го-
ландиааи ирыҿҳарԥшуазар, ари аилкаара уамак иқәныҟәом аис-
панцәа, аиҳараӡак Алатинтә Америка иқәынхо ажәларқәа.

Аетностә еилазаареи хаҭала ауаа рҟазшьеи убарҭахоит урҭ 
рхымҩаԥгашьаҿы, рматериалтә культура, рҵас, рқьабз, рбызшәа 
рҿы. Амилаҭ ҟазшьа ишьхынԥсылаз акакәым, уи аҽеиҭанакуеит. 
Убас, XVIII ашәышықәсазы анемеццәа згәы ҭбаау, ачҳара змоу 
ҳәа иԥхьаӡазҭгьы, XIX ашәышықәса аҽаҩшамҭаз урҭ зегь реи-
ҳа еиҿкаау, еиқәҷабу ҳәа иԥхьаӡахеит. Амилаҭ ҟазшьа шьҭрала 
ироуӡом, уи рыларааӡоит.

Аетникатә культура аҩаӡара. Аетникатә культура иамоуп 
ҩ-ҩаӡарак: атрадициатә-бзазаратәи, апрофессионалтәи.

Атрадициатә-бзазаратә ари ауаа иахьеи уахеи рыԥсҭазаа-
шьоуп. Уи аан ауаҩы инеигӡоит иҭахрақәа зегьы (ацәара, акры-
фара уҳәа уб. иҵ.).

Апрофессионалтә культура – ари аҟазара, аҭҵаарадырра, али-
тература, афилософиа, атеологиа роуп.

10.3. Иахьатәи адунеи акультуреи, аетникатә культурақәеи

Амассатә культура. Иахьатәи ацивилизациа шьаҭанкыла 
иаԥсахит имҩаԥысуа аетнокультуратә процессқәеи уи алҵшәақәа 
ауаажәлар рсоциалтә гәыԥқәа рыларҵәара алыршареи. Уи иаб-
зоураны ишьақәгылеит адунеизегьтәи акультура аелементқәа 
еидызкыло, ааглыхратә ҟазшьа змоу – амассатә культура (аки-
нофильмқәа, ашәҟәқәа, арадио, ателехәаԥшра, амаҭәа, уҳәа уб. 
иҵегьы). Амассатә культура ацхыраара ду ҟанаҵоит аҵарадара 

аԥыхраҿы. Иара амассатә культураҿгьы иубарҭоуп ишыҟоу ает-
ностә хырхарҭақәа змоу аҷыдарақәа.

Адунеизегьтәи акультура. Амассатә культуроуп анаҩс аду-
неизегьтәи ма Европа ақалақьтә культураҳәа изышьҭоу, аҿиа-
ра уасхырс иҵоу. Ари акультура арегионқәа рҿы ианыԥшуеит 
ахатәы ҷыдарақәа. Уи есааира еизҳауеит амилаҭтә культураҟ-
нытә (амаҭәақәа – пончо, сомбреро; афатә – китаитәи аресторан, 
аурыс уатка уҳәа уб. иҵ.).

Иахьа адунеи аҿы иаанымхеит ицқьоу, кьысра змам аетни-
катә культурақәа. Иагьа ус иҟазаргьы, иахьагьы иуԥылоит акы-
рӡа еиқәхаз амилаҭ культурақәа. Ас иҟоу акультурақәа уԥылоит 
Африка, Азиа, Алатынтә Америка. Иапониа акәзар, араҟа иуԥы-
лоит бикультуризм захьӡу ацәырҵра. Даҽакала иаҳҳәозар араҟа 
адунеизегьтәи акультура злаҽны иҟоу ауаа барақәеи ақалақь 
уааи роуп.

Адунеизегьтәи аҟазшьақәа уԥылар ҟалоит акультура еиуе-
иԥшым аганқәа рҿы. Аетноҷыдара зныԥшуа акультура аиҳа-
раӡак иахьуԥыло ақыҭанхамҩеи анапҟазара уси рҿоуп (иаҳҳәап 
ацәаӷәара, алаҵара, аарыхра, аҩны аргылашьа, аҩны аилыргашьа 
уҳәа уб. иҵ.). 

10.4. Аетникатә стереотипқәеи аетникатә хаҿи

Аетникатә стереотипқәа рҵакы. Иарбан етносзаалак-
гьы рзеиԥшеицынхара ицәырнагоит иаку, зегьы еицырзеиԥшу 
адунеихәаԥшышьеи ахымҩаԥгашьеи. Ари аҩыза апроцессқәа 
шьақәгылоит шықәсырацәала, иагьхыркәшахоит аетноԥсихоло-
гиатә еталонқәа рцәырҵрала. Арҭ аетноԥсихологиатә еталонқәа, 
иаҳҳәап аҵасқәа, ақьабзқәа, амифқәа абиԥарала еимырдоит. 
Абасала, ауаҩытәҩса иааикәыршоу адунеи аҿы иҟоуп еицырзеи-
ԥшу, уи ихымҩаԥгашьа атипологиа азызуа аелементқәа. Иарбан 
коллективзаалакгьы иамоуп, ауаҩытәҩса ихымҩаԥгашьа иахы-

лаԥшуа атиптә программақәа, избанзар уи хылаԥшрада иаанхар 
иалшоит аколлектив ахаҭа еилаҳар. Атиптә программақәа, ауаа 
рхымҩаԥгашьа афрагментқәа зегьы азгәаҭара алшом. Аиҳараӡак 
урҭ уамак иазгәарымҭо асоциалтә ҟазшьақәа роуп. Иарбан куль-
туразаалакгьы иамоуп аԥҟара – шаҟа ахымҩаԥгашьатә усхк ал-
каахо аҟара, иара убри аҟарагьы ауаажәлар рганахьала иаиуеит 
ахылаԥшра ӷәӷәа. Ари ацәырҵра зыбзоуроу ауаҩы иԥсҭазаараҿы 
иԥышәоу апрограммақәа дахьрықәныҟәо ауп. Арҭ рҩызцәа апро-
граммақәа рхыԥхьаӡарақәа рацәазар ҟалоит.

Асоциалтә еиҿкаара ашьаҭаҿы иҿио астандарттә хымҩаԥ-
гашьа иалыркаауеит – анхаҩы, аибашьҩы, ашәарыцаҩ уҳәа убас 
егьырҭгьы рхымҩаԥгашьа. Аԥсҭазаара абиосоциалтә еихшара 
инақәыршәаны иалыркаауеит ахәыҷқәа, аиҳабацәа, ахацәа, аҳә-
са рхымҩаԥгашьа. Аетникатә критериақәа инарықәыршәаны 
иалыркаауеит – аиапон, аевропауаҩ уҳәа иб. иҵ. рхымҩаԥгашьа. 
Иҟоуп адинхаҵара иадҳәалоу аихшара – ақьырсиан, аԥсылман 
уҳәа рхымҩаԥгашьа, аамҭа (аепоха) иадҳәалоу – антикатә, аб-
жьаратә шәышықәсқәа, иахьатәи ауаатәҩса рхымҩаԥгашьа. Убри 
аамҭазы ауааҩытәҩса программак дҭыҵны ихы иаирхәоит акыр 
апрограммақәа иаразнак, избанзар уи аамҭак азы дырхаҭарна-
куп еиуеиԥшым асоциалтә гәыԥқәа.

Ауаҩытәҩса аинформациа иоура зыбзоуроу абиԥарала аԥышәа 
аимдареи, арҵареи, асоциализациатә процесси роуп.

Астереотиптә – ҭоурыхла ишьақәгылаз ахымҩаԥгашьа 
(ацәгьа-абзиа). Астереотиптә хымҩаԥгашьа анормаҿы иуԥы-
лоит ишьақәгылаз аԥҟара ақәныҟәара адагьы ацәхьаҵрагьы –  
ииашамкәа ахымҩаԥгашьагьы иамоуп ахатәы стандартқәа. 
Иҽеим ахымҩаԥгашьа астереотип иаҵанакуа ҿырԥштәык аҳаса-
бала ирылаҳкаар ауеит алатиноамерикатәи акарнавалқәа.

Автостереотипи агетеростереотипи. Егьырҭ асоциалтә сте-
реотипқәа реиԥш, аетникатә стереотипқәагьы ирылшоит иры-
мазарц автостереотиптә ма агетеростереотиптә ҟазшьақәа.

Автостереотиптә ҟазшьазы ихадоу усуп аетнос аҩныҵҟа ами-
лаҭ цәаҩақәа зныԥшуа аидеалтә ҷыдарақәа ралкаара. 

Агетеростереотиптә шьаҭас иамоуп антропостереотиптә 
ҟазшьа змоу аиндивид идәныҟатәи иҭеиҭԥш зныԥшуа аетникатә 
стереотипқәа. Аҭеиҭԥш акраҵанакуеит ауаҩытәҩса иетникатә 
хылҵшьҭра аилкаараан иунаҭо аинформациа.

Аетникатә хаҿсахьа. Аетникатә хаҿсахьа – ари даҽа етноск 
рцәанырратә дкылараан иалыркаауа итиптәу аҟазшьа иааркьаҿ-
ны азгәаҭашьа аформа ауп.

Аетникатә хымҩаԥгашьа астеротипқәа инарыдкыланы 
уахәаԥшуазар аетникатә хаҿсахьа иаҳа иазгәанаҭоит аиндивид 
идәныҟатәи иҭеиҭԥш, ихымҩаԥгашьа. Уи инамады иарбан ет-
носзаалакгьы рыҩныҵҟа ишьақәгылоит дара рзы иаку аилкаа.

Иазгәаҳҭап, «анемец» «англыз» анаҳҳәо, хымԥада риет-
никатә ҟазшьа адагьы ишалҳкаауа урҭ амилаҭқәа ирҷыдаҟаз-
шьақәоугьы. Аетникатә хаҿсахьа алкааран акырӡа ихадоуп 
аамҭа-дгьылҵакыратәи, асоматикатәи (адәахьтәи), амаҭәартәи 
факторқәа. Арҭ афакторқәа иалыркаауеит аетнос иамоу аҷыда-
рақәа. Иара убас аетникатә хаҿсахьа аҿиараан даара ихадоуп – 
аҟазшьа.

Иарбан етносзаалакгьы рыҩныҵҟа иалыркаауеит автостерео-
тип ҳәа изышьҭоу ахаҭашьатә ҟазшьа. Иазгәаҳҭап аурысцәа рха-
ла иҟарҵаз аҭакқәа рыла рмилаҭтә ҟазшьа:

1) аколлектив азхьаԥшра (асасдкылара, аицхыраара, ачҳара);
2) адоуҳатә мал адкылара (аиашара азықәԥара, анамысра, 

агәыҳалалра, альтруизмра, аҟазара, аиаша аԥшаара);
3) аныха амҵахырхәара;
4) аԥеиԥш бзиа азԥшра, аԥсҭазаара шыманшәалахо ахаҵара;
5) аԥсҭазаара иадҳәалоу азҵаарақәа лассы рыӡбара. 

11 АХЫ. АТРАДИЦИАТӘ КУЛЬТУРЕИ АХШҨЗЦАРЕИ1

11.1. Атрадициатәии архаикатәии культурақәа

Аетнологиа ҭоурыхла ихацыркын аетнографиала, даҽакала 
иаҳҳәозар, икҿаханы иҟаз ажәларқәа рматериалтә культуреи, 
рҵаси, рқьабзи рҭаҩра ала. XIX ашәышықәсазы аиҳараӡак аҵа-
рауаа рнапы злакыз аматериал аизгара акәын. Ари аҩыза аҭа-
гылазаашьа аҿиара зыбзоураз европаа рколониалтәтә политика 
амҽхак аҭбаахара ауп. 

Еизгаз аетнографиатә материалқәа анаҩс иаҭаххеит рыҭҵаа-
ра, ҭҵаарадыррала асинтез рзура.

Иахьа аетнологиа аҭҵаарадырра аҽазнашәоит ахылҵшьҭра 
маҷқәа инадыркны амилаҭ дуқәа рҟынӡа рыҭҵаара. Ари апро-
цесс иаҳагьы аҽарҭбааит аҩбатәи адунеизегьтәи аибашьреи ако-
лониатә системеи аилаҳарахь рхы андырха рышьҭахь.

Атрадициатәи архаикатәи культурақәа рхаҭара. 
Хықәкыла азҵаарахь ҳаиасаанӡа зны еилкаатәуп «атрадици-
атә» «архаикатә» культурақәа ҳәа изышьҭоу. Аамҭа рацәала 
имҩаԥысуаз антропо-социокультурогенезтә процесс иабзоу-
раны ицәырҵит ауаатәҩса рхылҵшьҭра. Уи иабзоураны урҭ 
акультурадара аҟнытә раԥхьаӡатәи акультуреи, раԥхьаӡатәи 
ауаажәларратә еиҿкаарақәеи рахь ииасит. Маҷ-маҷ рыхныҟә-
гашьа ырманшәало ажәытәуаа ирылшеит рыԥсҭазаара аиҭа-
кра, рыԥхьаӡатәи ауаажәларратә шьақәгыларагьы алҵра. Иара 
уи аамҭазы аҽеиҭанакит раԥхьаӡатәи ауаажәларратә культура, 
ицәырҵит еиуеиԥшым акультуратә типқәа. Традициала ишаз-
гәаҭоу ала, раԥхьаӡатәи ауаажәларратә шьақәгылара иашьҭа-
неиуан Ажәытәтәи Мрагылареи анаҩс антикеи раамҭақәа. Арҭ 
акультуратә типқәа уамак еимадаӡам, урҭ ирыман рхатәы асоци-
окультуратә шьаҭақәа. 

1 Ахшҩзцара – мышление

Ажәытәтәи Мрагылара ақыҭанхамҩатә шьаҭа ахьамаз иаб-
зоураны еиҿкаан азиатәи аарыхратә ҟазшьа ҳәа изышьҭаз, ад-
гьылқәаарыхратә цивилизациа. Антикатә дунеи акәзар еиҿнака-
аит атәратә економика шьаҭас измаз ацивилизациа. Уи иабзоу-
раны ицәырҵуа иалагеит аҳәынҭқаррақәа, ақалақь-ҳәынҭқар-
рақәа.

Ауаатәҩса раԥхьаӡатәи ауаажәларратә шьақәгылара ианалҵ, 
урҭ раԥхьа ицәырҵит аҿиара амҩақәа хԥа.

Архаикатә культура ҳәа изышьҭоу иахьагьы адунеи икҿахоу 
акәакьқәа рҿгьы еиқәханы иҟоу ашәарыцаҩцәеи амазеиеизгаҩ-
цәеи ркультуроуп.

Атрадициатә культура иаҳа аизҳара змоу адгьылқәаарыхратәи 
арахәааӡаратәи нхамҩақәа ирыдҳәалоуп. 

Европа ицәырҵыз амодернизациатә культура, аҿыцреи, апро-
гресси ирыдҳәалоуп.

11.2. Атрадициатә ҟазшьаҷыдеи ахшыҩзцареи 
акультураҿы адкылара

Раԥхьаӡа акәны, атрадициатә культураҿы аҟазшьаҷыдеи 
ахшыҩзцареи ирыдҳәалоу азҵаарақәа дрыхцәажәеит Е. Таилор. 
Уи игәаанагара шьақәирӷәӷәарц азы еиҿирԥшит аҩыра змамыз 
ажәларқәа рфантазиеи иахьатәи  ацивилизациа злысны иҟоу 
ахәыҷқәеи. Таилор ишиҳәоз ала, ахәыҷқәа рыкьанџьеи ажәытәу-
аа зымҵаныҳәози (идол) шьҭрак акәын ирымаз. Уи иабзоура-
ны ахәыҷқәеи ажәытәуааи ридеиақәа амаҭәар ԥшра аархәоит, 
избанзар урҭ рхәыцра изакәызаалакгьы анҵыра аиуом амате-
риалтә цхыраара рымамкәа.

Леви-Бриуль итеориа. Раԥхьаӡатәи ауаажәларра рыхдырра, 
рхәыцшьа (мышления) аҭҵаараҿы аџьабаа ду ибеит аҵарауаҩ 
Леви-Бриуль.

Леви-Бриуль ихадоу аилкаақәа акыр Е. Диуркгеим иҟынтә 
идикылеит. Е. Диуркгеим дидгыланы Леви-Бриуль «аколлек-

тивтә гәаанагара» аликаауеит ауаҩы иааӡареи икультуреи ирыб-
зоураны иоуа аԥсҭазааратә ԥышәарақәа рахьтә. Еиуеиԥшым 
акультурақәа иаԥырҵоит рхатәы коллективтә еилкаарақәеи 
азакәанқәеи. Арҭ аилкаақәа зынӡа иреиԥшым иахьа ҳара ҳзықә-
ныҟәо алогикатә закәанқәа. Урҭ реиԥшымра аарԥшуп ахшыҩ-
зцара азакәани аемоциеи ахьеиҟәыҭхам. Аколлективтә гәаа-
нагараҿы (азхәыцраҿы) ихадоу факторны иаанхоит ауаатәҩса 
иреиҳау (нырцәытәи) амчқәа ахьхарҵози иара убас урҭи дареи 
аимдара (аицәажәара) рылшоит ҳәа иахьырԥхьаӡози. Ари акуль-
тура иатәу ауаатәҩса ирзымдыруа азҵаарақәа рҭак азы арацио-
налтә азхәыцра иацәхьаҵны, ацәырҵра зегьы иаку ҟазшьаны, 
исимволны ирыдыркылоит. Алогикатә  азхәыцра азакәан ацын-
хәрас иаҳԥылоит аилахәратә закәан иабзоураны амаҭәар аамҭа-
кала ахатәы хаҿра аиур шалшо еиԥш, иалшоит даҽа хаҿыкгьы 
аанарԥшыр. Иаҳҳәап, ажәытәӡатәи ауаатәҩса рзы ахцәы – рхы 
иқәиаауа анаҩсангьы иаиур алшон атотемтә ҵакгьы.

Леви-Бриуль игәаанагара иаҿагылоз рацәаҩхеит. Џьоукы 
иқәшаҳаҭхон еиуеиԥшым акультурақәа рҿы еиԥшым ахшыҩз-
цареи аилкаареи шыҟаз ала, аха иара уи аамҭазы агәра рызго-
мызт еиуеи ԥшым ацивилизациақәа рхаҭарнакцәа ахшыҩзцаратә 
типқәа рылан ҳәа. Америкатәи аҵарауаҩ Ф. Боас иазгәеиҭон 
ахшыҩзцара алогика атрадициатә динхаҵареи, аҵаси, ақьабзи 
рыла алкаақәа рыҟаҵара шиашам.

Англыз ԥсихолог Ф. Бартлет, Леви-Бриул гха дуны иҟаиҵаз 
ҳәа иԥхьаӡон ипримитивтәиу ауаажәларрақәа рыхшыҩзца-
реи аҭҵаарадырратә хшыҩзцареи ахьеиҿирԥшуаз, избанзар 
иахьатәи аамҭазы ажәларқәа лассы-лассы иацәхьаҵуеит алоги-
катә хшыҩзцара.

Леви-Бриуль итеориаҿы ихаданы иҟоу акоуп, раԥхьаӡатәи 
ауаажәларратә хшыҩзцара ҳәа зыӡбахә иҳәаз аҩыра змам атра-
дициатә уаажәларра рыдагьы, Индиеи Китаи ажәларқәагьы 
ишраҭәаз. Урҭ реихьӡарала изымнаӡеит европаа рыҩаӡара 

аҟынӡа. Урҭ рҿы аилкаа аасҭа афундаменталтә роль рыман 
асимволқәа – ахаҿсахьақәа, амифқәа. Аҵарауаа иазгәарҭахьеит 
мрагыларатәи акультуратә еилкаара ишацәыхароу европаа рнаҩ-
сангьы атрадициатә хшыҩзцарагьы.

Пиаже итеориа. Ахшыҩзцаратә 
типқәа рыҭҵаара иациҵеит ашве-
ицар ҧсихолог Жан Пиаже. Жан 
Пиаже дыр зыхынҳәит Таилор игәаа-
нагарақәа. Уи ишиҳәоз ала, иҩырадаз 
акультурақәа рыҿиара аҳаракырала 
издикылоз 11 шықәса зхыҵуаз Европа 
ибжьаратәыз аҵаҩцәа ракәын. Пиаже 
иажәақәа рыла, атрадициатә культу-
ра иатәу ауаҩы илшомызт абстракт-
ла ахәыцра. Уи игәаанагарақәа еиуе-

иԥшым афактқәа рыла ишьақәирӷәӷәеит. Пиаже атрадициатә 
культура иатәыз ауаажәлар азҵаарақәа рыҭаны дрыхәаԥшуан 
рҭакқәеи рҭакҟаҵашьеи. Аԥышәара имҩаԥигаз инарбеит урҭ 
ауаа ишрылымшоз раԥхьа иқәгылақәаз азҵаарақәа рҭак ишақә-

нагоу ала аҟаҵара. 
Ахшыҩзцара, – Пиаже игәаанагара-

ла, уи еиуеиԥшым аусқәа рыӡбараан 
ахархәара зырҭо абстракттә-еилкааратә 
формоуп. Акультура акәзар, уи алоги-
катә операциа алзыршо еволиуциатә 
механизмуп.

Алогикатә хшыҩзцара астадиақәа 
европатәи ахәыҷы идҳәаланы еихи-
шеит: асенсомотортә интеллект (1,5 – 2 
шш.), аилкаа шьақәгылаанӡа ахшыҩ-
зцара (2 – 4 шш.), арбаратә хшыҩзцара 
(4 – 8 шш.), аконкреттә операциа (8 – 

(1896–1980)

12 шш.), аформалтә операциа (12 ш. инаркны). Ари инамаданы 
иҟаиҵеит алкаа атрадициатә хшыҩзцара ишалымшоз абстрак-
циа ашьақәыргылара.

Пиаж итеориаҿы ихадоу гханы иҟан алогикатә операциақәа 
рыдкылара акультуратә иахьадиҳәалоз.

Иахьатәи аамҭазтәи атеориақәа. Иахьатәи аҵарауаа рахьтә 
даарылукааратәы дыҟоуп Маргарет Митчелл. Уи ишьақәлыр-
ӷәӷәеит анимистикатә ҟазшьа змоу ахшыҩзцара (адоуҳатә мчқәа 
рызхаҵара, зыԥсы ҭам аԥсы ахаҵара), ахшыҩ аизҳара астадиақәа 
ракәымкәа акультуратә детерминациа иалҵшәоуп ҳәа. Маргарет 
Мид Полинезиа ахәыҷқәа рҩныҵҟа имҩаԥылгаз агәаҭарақәа 
ирыбзоураны ишьақәлырӷәӷәеит адунеихәаԥшреи ахәыцшьеи 
атрадициатә культураҿы адкылара зыбзоуроу арҵара аметод 
шакәу. Арҵара мҩаԥысуан аиҭаҳәарала акәымкәа, еиуеиԥшым 
астереотиптә хархәагақәа рырбарала. Убри аҟнытә арҭ рҩызцәа 
ауаажәларрақәа рҿы даара имаҷуп азҵаара «избан». Араҟа арҵа-
ра, аԥышәа аимдара мҩаԥысуеит ареалтә ҭагылазаашьала.

Аӡәырҩы антропологцәа рыҭҵаарақәа ирыбзоураны иазааит 
убри аҩыза агәаанагара – атрадициатә уаажәларрақәа рҿы ало-
гиканӡатәи атип иатәу ахшыҩзцара шыҟамыз ала. Ари азҵаара 
иаҳа иҭызҵааз М. Коули, С. Скрибнери роуп. Урҭ ишьақәды-
рӷәӷәоит уи шыҟам. Иҷыдоу раԥхьаӡатәи ауаажәларратә логи-
каҿы, иҟоу акызаҵәык адунеихәаԥшышьеи адунеиеилкаашьеи 
ауп. Уи иаанагом иаҩцам ажәларқәа ыҟоуп ҳәа.

XX ашәышықәса 60-тәи ашықәсқәа инадыркны имҩаԥыргон 
аҭҵаарақәа еиуеиԥшым акультурақәа лабҿабала адкылара шрыл-
шо. Избанзар, дарбанзаалакгьы зегьы рзы аԥштәқәа шеиԥшугьы 
иара уи аамҭазы еиуеиԥшым акультурақәа рхаҭарнакцәа урҭ ир-
нырбаалоит аҽа џьоукы ирызгәамҭо аҷыдарақәа. Ари аҭагыла-
заашьа азгәаҭан жәларқәак рҿы ԥштәхәқәак рыхьӡ ахьыҟамыз 
иахҟьаны. Иаҳҳәап, – аказахцәа ашьацԥшшәи ажәҩанԥшшәи 
ажәакала «аеҵәа» ҳәа ауп ишрышьҭоу.

Аҵарауаа В. Тернери, Р. Вудвортси, М. Салинги рыҭҵаарақәа 
иаҳдырбеит ауаҩы идунеихәаԥшра ашьақәгылараан ихадоу 
аҭыԥ шааннакыло абызшәа. Сепира-Уорф игипотеза шьаҭас из-
маз урҭ рыҭҵаара иаҳәоит – ауаҩы ихәыҷраан идикыло абызшәа 
иабзоуроуп уи анаҩс идунеиеилкаашьеи идунеихәаԥшышьеи 
рыҿиара. Убри иабзоураны еиуеиԥшым ажәларқәа рзы адунеи 
ахаҿсахьа еиԥшым.

Аԥшшәқәа рыдкылашьа аҭҵаараан ишьақәыргылан аетникатә  
культурақәа рҿы ишыҟоу акыр аԥштәхәытә еилкаарақәеи бызшәа-
ла урҭ классификациа рзуреи. Ихадоу ҳәа ирԥхьаӡоит «абазатә» 
ма абстрактә ԥштәхәқәа. Арҭ аԥштәхәқәа рхыԥхьаӡара жәеи- 
за рҟынӡа инаӡоит: ашкәакәа, аиқәаҵәа, аҟаԥшь, аеҵәа, аҩежь, 
ажәҩанԥштәхәы, акаҳуаԥштәы, апатырқалԥштәы, ацәыҟаԥшь, 
адәыкрынԥштәы (фиолетовый), ахәаԥштәы. Арҭ абстракттә 
еилкаарақәа рцәырҵразы аамҭа рацәа аҭахын. Ишьақәыргылоуп 
раԥхьаӡа арҭ аԥштәхәқәа аԥсабара ашәаԥыџьаԥ ишрыдҳәалаз. 
Иаҳҳәап иахьа аурыс бызшәаҿы аԥштәхәы инагӡаны аҷыдара 
ааршԥраан рхы иадырхәоит атермин «иҟалаз аца аԥштәы» ҳәа. 

Аҩежь ԥштәы аарԥшраан рхы иадырхәоит «иҩыу ахәша 
аԥштәы» ҳәа атермин. Абазақәа аҩежьра зныԥшуа амаҭәар 
аарԥшразы рхы иадырхәоит атермин – «мчыбжьык зхыҵуа аҟыз 
аԥштәы».

Аԥштәхәы адкылара (аилкаара) даара акраҵанакуан амазеи-
еизгараан, избанзар уи иабзоураны еизыргон иҟалахьоу, иуфа-
ратәы иҟаз аҵиаақәа. Раԥхьаӡатәи ашәарыцаҩцәа ибзиаӡаны ир-
дыруазар акәын аԥштәхәқәеи урҭ рҷыдарақәеи, абнаршәырақәа 
рҿы агыгшәыгқәа алыркаарц азы. Ауаатәҩса рынхамҩа иазҳа-
цыԥхьаӡа иацлон аԥштәхәқәа рхыԥхьаӡарагьы. Убри аҟынтә 
акыр ԥштәхәқәа рыхьӡқәа рыдыркылон аиҳарак рыфатә иалаз 
аҵиаақәеи аԥстәқәеи ма амаҭәарқәеи рҟынтә.

Леви-Строс иконцепциа. Атрадициатә хшыҩзцара инҭырҳә-
цааны иҭызҵааз дреиуоуп афранцыз етнолог К. Леви-Строс. Уи 

иҭҵаарақәа ирыбзоураны ишьақәирӷәӷәеит икҿахоу ажәларқәа 
ацивилизациатә уаатәҩса реиԥш даргьы ихадоу аусмҩаԥгатәқәа 
рымҩаԥгара шрылшо. Акызаҵәык араҟа иазгәаҭатәуп уи амҩаԥ-
гараан ишыҟоу аҷыдарақәа.

Леви-Строс иахьатәии раԥхьатәии ауаатәҩса рыхшыҩзца-
рақәа анеиҿирԥшы; аԥхьатәиқәа – аҭҵаарадырратә, абстрактә- 
еилкааратә, аҩбатәиқәа – амагиатә ҳәа рзиҳәеит.

Леви-Строс иаликааит раԥхьаӡатәи ахшыҩзцара еиуеиԥшым 
аҟазшьақәа.

Иакхаз, раԥхьаӡатәи ахшыҩзцара иалнакаауамызт иаку ало-
гикатә шьаҭа зхала иҟоу форманы. Уи ацынхәрас ихы иаирхәоит 
асимволқәа.

Иҩбахаз, икҿахоу ауаа рыхшыҩзцара акырӡа ахы иақәиҭуп 
апроектҟаҵара апроцесс аҟынтә. Урҭ рыгәҭакы нарыгӡон ргәы-
рҽанӡамкәа, машәыршақә. Ари ахшыҩзцара Леви– Строс брико-
лаж ҳәа дашьҭан.

Ихԥахаз, ахшыҩзцараҿы ихадоу аҭыԥ ааннакылоит адырга, 
асимвол. Аҩбагьы, ахаҿсахьеи аилкааи ирыбжьагыланы иаа-
дырҧшуеит урҭ рҟазшьақәа. Ахаҿсахьа аҳасабала, уи абзаза-
ра иаҵанакуеит, аилкаа аҳасабала уи иаԥсахыр алшоит даҽа 
маҭәарк. 

Иԥшьбахаз, раԥхьаӡатәи ахшыҩзцараҿы ихадоу хәҭаны иаан-
хоит – анимизм. Ари гхаӡам, избанзар ауаатәҩса еснагь рҽазыр-
шәон зыԥсы ҭам аԥсы ахаҵара.

11.3. Атрадициатә культура ихадоу аҟазшьақәа

Ауаҩытәҩса иҭоурых ахыҵхырҭа инаркны иахьагьы адунеи 
аҿы иуԥылоит хыԥхьаӡара рацәала еилоу, еиуеиԥшым акульту-
рақәа. Иарбан культуразаалакгьы ишьақәгылоит иара зырҿио 
аҟазшьа ҷыдарақәа аманы.

Арҭ еиуеиԥшым акультурақәа рыҩныҵҟа аҵарауаа иалырка-
ауеит имҩаԥысуа аиҭакрақәа абиԥарак иахьырныԥшуа атради-

циатә (архаикатә) культурақәа. Иахьатәи аамҭазы ашәҟәы иҭа-
галоуп 600 инырзынаԥшуа атрадициатә культурақәа. Ари акуль-
туратә тип аҿы аԥыжәара амоуп абиԥарала иеимырдо аҵасқәеи 
ақьабзқәеи.

Асинкретизм. Аҩыра змам акультураҿы ихадоу ҟазшьоуп 
асинкретизм. Асинкретизм иазгәанаҭоит еиҟәыҭхам х-формак 
рыҟазаара – акультура, ауаажәларра, ауаҩы. Дазусҭазаалакгьы 
аиашьаратә хылҵшьҭра иалоу аколлектив зегьы шеизаку даҟа-
роуп – зегьы ирымоуп хьӡык, рцәа ианырҵо сахьак, рмифқәа, 
рҵасқәа, рашәақәа, рқьабзқәа акоуп. Даҽакала иаҳҳәозар, 
«сара», «ҳара» иалаӡҩоит. Ауаҩы аԥсабара иҽаҟәиҭхом, уи иара 
иахәҭаку иеиԥш ихы иԥхьаӡоит.

Асинкретизм иацәаҩоу амиф – ари адунеи еизакны ахыҵхыр-
ҭаҿы иҟоу, анаҩстәи акультурақәа рҿы иалыркаауа асинкрети-
катә цәырҵроуп.

Атрадициатәра. Иҩырадоу акультурақәа рҿы аҩбатәи ихадоу 
цәырҵроуп атрадициатәра. Иҩырадоу акультура аихьӡарақәа – 
амифқәа, аҵасқәа, ақьабзқәа рышьаҭақәа ӷәӷәоуп, абиԥаралагьы 
еимырдоит.

Атрадициа амч иагьа иӷәӷәазаргьы иалшом уи наӡаӡа аиқәыр-
хара. Маҷ-маҷ акәзаргьы акультура иаланагалоит аҿыцрақәа. 
Асинкретикатә культураҿы иалыркаауа иалагеит зхала иҟоу 
ахәҭақәа, ауаатәҩса аԥсабара рҽалыркаауа, «ҳара» ацынхәрас, 
«сара» ҳәа ахдырра роуа иалагеит.

Араҟагьы акырӡа иҳаракуп атрадициа амчра. Ауаҩытәҩса 
атрадициатә культураҿы ихымҩаԥгашьа архаикатә (иҩырадоу) 
культура ишацәыхароугьы, араҟагьы иқәныҟәоит ауаажәлар 
иаԥшьыргаз анормақәа. Арҭ анормақәа аарԥшуп еизаку апро-
грамматә типқәа, иаҳҳәап – ахымҩаԥгашьатә стереотипқәа рҿы. 
Урҭ ианакәзаалакгьы иазгәарҭоит ауаҩытәҩса иаԥхьаҟа дзыниа-
раны дыҟоу. Арҭ астереотипқәа раан ақьабзқәа ирықәныҟәоит 
уаанӡа рабацәа рабдуцәа ишыҟарҵалоз еиԥш.

Астереотип шьаҭас иамоу аԥҟара акәымкәа ахаҿсахьеи амо-
дели роуп.

Атрадициатә культураҿы аструктура еиҿкаагас иҟоуп ацентри 
аперифериеи ҳәа аилкаа ашьақәгылара. Ацентр аҿы иҟоуп аду-
неи аԥсҭазаара зырманшәало иԥшьоу ахәҭақәа. Аперифериаҿы 
урҭ ргәаанагарала иҟоу ауаатәҩса есымшатәи рыԥсҭазаароуп.

Атрадициатә культура аизакра иалнаршоит уи ахәҭақәа зегьы 
инҭырҳәцааны ахархәара. Избанзар иахьатәи ауаҩы иааикәр-
шаны иҟоу адунеи ҩ-хәҭакны еихишоит: адыргақәа рдунеии 
амаҭәарқәа рдунеии ҳәа. Адыргақәа рсистема аспециализациа 
инақәыршәаны адунеи ацәырҵрақәа зегьы ухы иаурхәар ал-
шоит амаҭәар иеиԥшны ма адыргақәа иреиԥшны. Ари иаанахәаз 
аԥшра зыбзоуроу уи иадугало, ианубаало ахаҿроуп. Ауаҩы ес-
нагь дазҿлымҳауп адыргақәа (асемиотика) рстатус аилкаара 
(ари апроцесс мҩаԥысуеит ахала, ауаҩы имада аламкәа). Уи 
аганахьала амаҭәарқәа х-гәыԥкны еихшоит: есымша ахархәа-
ра змоу асемиотикатә статусқәа – амаҭәарқәа, адыргақәа (аби-
раҟқәа, агербқәа). Еиқәаҳԥхьаӡаз асемиотикатә статусқәа рҵакы 
ҳаракуп, рматериалтә беиарала акәымкәа урҭ ирныԥшуа асим-
волтә ҵакыла: ласы-лассы рхы иадырхәо асемиотикатә лаҟәра 
змоу астатусқәа (амаҭәарқәа). Урҭ рхы иадырхәоит аконкреттә 
ҭахрақәа раан: ихадоу амаҭәарқәа ргәыԥ – иҟалоит иагьмаҭәахә-
ны, иагьдырганы иуԥылар. Даҽакала иаҳҳәозар, урҭ ирныԥш- 
уеит аматериалтәи асимволтәи ҟазшьақәа. Аиашаз аҵыхәтәантәи 
ауп амаҭәахә наӡа ҳәа ирԥхьаӡо. Иахьа ҳаԥсҭазаараҿы ас 
иҟоу амаҭәарқәа рхыԥхьаӡара уамак ирацәам. Иаҳҳәап асааҭ 
«Роллекси» аҩыга «Паркери», урҭ баша асааҭи аҩыгеи рыдагьы 
амали аихьӡареи ирсимволуп. Убри аҟнытә амаҭәарқәа рҿы да-
ара иуадаҩуп арационалтәи аиррационалтәи ҳәа инҭкааны реи-
ҟәыҭхара.

Ауаҩытәҩса ихшыҩ, иеилкаара, ицәанырра уҳәа ирныруа зе-
гьы лабҿабагоуп. Уи аганахьала амаҭәарқәа рсимволтә ҵакы аре-

алра ацәымӡӡеит, рыхәԥса аиҳа. Ииашам, амаҭәар акәу адыр га 
акәу аԥхьа ицәырҵыз ҳәа азҵаара ақәыргылара. Амаҭәахә акуль-
тура иафакторхоит, уи апрактикеи асимволреи рҳәаақәҵақәа 
ирықәшәозар.

11.4. Аҵаси ақьабзи атрадициатә культураҿы

Аҵас аԥсабара. Атрадициатә культура аҭҵаара ицәырна-
геит уи ацәырҵреи аҟазаареи аҵаси ақьабзи ишрыдҳәалоу. Уи 
апрактикатә ҵакы акырӡа иҭбаауп, хкы рацәалагьы еилоуп. 
Урҭ ирылшоит ауаҩы иемоциатә цәырҵрақәа рҭышәныртәала-
реи ицәаныр рақәа реизакреи. Убри аҟнытә еиуеиԥшым аҭҵаа-
радыррақәа рхаҭарнакцәа атрадициатә культура иазааҭгыланы 
иарҭеит рхатәы гәаанагарақәа. Убас, ганкахьала аҵас иахәаԥ-
шуан астандарт ҟазшьа змоу, инеишьҭаргыланы имҩаԥырго ма-
руганы; даҽа ганкахьала, аҵас еилыркаауан астереотип ҟазшьа 
змоу ахымҩаԥгаратә форманы; есҽнытәи аҵас ҳәа иалыркаауеит 
аформатә процедура, иаҳҳәап хәмаррак аҿы иалахәу зегьы еиқә-
шаҳаҭны ԥҟарак ишықәныҟәо.

XX ашәышықәса 70-80 ашықәсқәа раан ицәырҵит аҭҵаара-
дырратә хырхарҭа ҿыц – ауаҩытәҩса иетологиа. Ари аҭҵаара-
дырра иеиднакылеит аетологиеи, аетнологиеи, афизиологиеи, 
аԥсихологиеи реихьӡарақәа.

Аетологиа иҭнаҵаауа аиҳараӡак аиндустриатә культура 
иаҿыр ԥшны атрадициатә уаажәларроуп.

Аетнологиа аус ауразы ихадоу ҟазшьоуп ҳәа ирыԥхьа ӡоит 
аицхыраара, аиҩызара абжьаҵара алыршара. Аԥстәқәа рҿы 
ари аҩыза ахымҩаԥгашьа абиологиатә ҷыдарақәа ирылҵшәоуп. 
Ауаатәҩса рҿы ари амеханизм асоциалтә тип ацәырҵра иабзоу-
раны акырӡа ихьысҳахеит. Урҭ рцынхәрас ицәырҵит ауаатәҩса 
рсоциалтә еимадарақәа азгәазҭо акультуратә система.

Хаҭала акультура ашьаҭа акуеит ахымҩаԥгашьатә ԥҟарақәа 
ралагаларала. Урҭ рхыԥхьаӡараҿы иҟоуп аԥсҭазааразы ихадоу 
аинформациа адкылара. Ус ицәырҵуеит абызшәа, уи аимадара 
иазку адыргақәа иреиуоуп.

Атрадициатә культураҿ уамак иаҩцам афрагментқәа, еиҿка-
ахоит ақьабз иабзоураны. Ақьабз иазгәанаҭоит аетнос иалахәу 
аконкреттә ҭагылазаашьаан ихымҩаԥгашьоу.

Арегулиациаҿ иҳараку ҩаӡароуп ҳәа иԥхьаӡоуп аҵасқәа. 
Аетнологиаҿы ишырыԥхьаӡо еиԥш, аҵас (аритуал) ари – 
хықәкыла ишьақәгылоз, ессааирагьы аҵабырг анырра аиураз 
имҩаԥырго, асимволтә ҟазшьа змоу, иара убас ауаажәлар зықә-
шаҳаҭыз ауп. Аҵасқәа уԥылоит атрадициатә уаажәларраҿ ада-
гьы иахьатәи ацивилизациатә уаажәларраҿгьы (уи адинхаҵара 
иадҳәаламзар ҟалоит). Аҵас (аритуал) ахь иуԥхьаӡар ҟалоит 
иаҳҳәап, апаспорт ма даҽа документк амҳәыр аархара.

Аҵас (аритуал) иаҳа анализ азызуз дыруаӡәкуп Е. Диуркгеим. 
Таилори Фрезери инадыркны ишьақәгылеит арационалтәии 
аиррационалтәи ҳәа аихшара. Аԥхьатәиқәа уԥылоит акультура 
аперифериаҿы, аҩбатәиқәа – уи асакралтә гәҭаҿы.

Аҵасқәа (аритуалқәа) ртип. Аҵасқәа еихушар ҟалоит иха-
доу ҩ-категориакны: иҵоуроуи иҵоурами ҳәа.

Иҵоурам аҵасқәа – ари еиуеиԥшым, адунеи иԥшьоуи иԥшьа-
ми (есымшатәи) ҳәа еиҩызшо системоуп. Ауаа ргәаанагарала 
арҭ аҩ-системак реилагара (реилаӡҩара), еиуеиԥшым агәаҟрақәа, 
адунеи ақәӡаара рзаанагоит ҳәа ирԥхьаӡоит.

Иҵоуроу аҵасқәа зызку арҭ аҩ-дунеик реизааигәатәра ауп.
Иахьа Диуркгеим иклассификациа акыр еизырҳауп. Араҟа 

имҩаԥгоуп ихадоу аҵасқәа (аритуалқәа) амагиеи адинахаҵареи 
ҳәа реиҟәыҭхара. Амагиа адинхаҵара аҟынтә иалыркаауеит ан-
цәахаҵара аҟамзаарала, араҟа адоуҳатә мчқәа аперсонификатә 
ԥшра аархәоит. Амагиатә ҵасқәа иалыркаауазар зынӡаск иааи-

гәаӡоу ауаатәҩса русқәа, адинхаҵаратә ҵасқәа ауаажәлар зегьы 
иртәуп.

Аҵасқәа еихушар ҟалоит функциала. Иара убас иҟоуп акален-
дартә ҵасқәа. Даара ихадоуп аиуаратә ҵасқәа. Ари аҵас шьақә-
гылеит аиашьратә еиуара акәымкәа ус аимадара иабзоураны.

Иҟоуп аҵасқәа (аритуалқәа) ахацәеи аҳәсеи хазы-хазы 
имҩаԥырго. Хаз гәыԥны иалыркауеит ахымҩаԥгашьатә ҵасқәеи 
(ритуалқәа) апрезентациатә (аџьшьаратә) ҵасқәеи.

Акрызҵазкуа ҵасқәоуп ауаҩытәҩса даниуеи данԥсуеи уи иб-
жьаанакыз аамҭеи ирылагӡаны имҩаԥырго аҵасқәа (аритуалқәа). 
Арҭ агәыԥқәа рахьтә ихадоу ҵасуп – ауаҩытәҩса ишәымҭахь ане-
ира иадҳәалоу – инициациа ҳәа изышьҭоу ақьабз амҩаԥгара.

11.5. Атрадициатә уаажәларқәа рмодернизациа иадҳәалоу 
апроблемақәа

XX ашәышықәса анҵәамҭаз, акырӡа аҽаԥсахит аетнокуль-
туратә ҭагылазаашьа. Иахьатәи ҳаамҭазы ихадоу проблеманы 
иаанхоит атрадициатәии амодернизмтә культуреи реиҿагылара. 
Ари аиҿагылара хацыркын аколониалтә система аилаҳареи ҿыц 
ишьақәгылаз аҳәынҭқаррақәа адунеи ацивилизациа рҽалархәреи 
ирыхҟьаны. Аиашаз амодернистә процессқәа рышьаҭа акхьан 
аколониақәа рхаан, европаа ркультура иаҳа еиӷьуп ҳәа иԥхьаӡа-
ны аҭыԥантәи ауааԥсыра рҵасқәеи рқьабзқәеи шьаҭанкыла 
аԥыхра ианалага инаркны. Анаҩс, акультура ас азнеира шиаша-
мыз еилкааны, мап ацәыркит.

Амодернизациа аҵакы. Атрадициатә уаажәларра аҟнытә 
ацивилизациахь аиасра (уи зегь рзы иахәҭоу усуп ҳәа иԥхьаӡан) 
алзыршо ҳәа иԥхьаӡаз амодернизм ауп. Ари атермин иахьа иа-
моуп еиуеиԥшым аҵакқәа.

Раԥхьа, амодернизм ҳәа еилыркаауан ауаажәларраҿы имҩаԥы-
суаз апрогрессивтә ҟазшьа змаз аиҭакрақәа. Уахь иаҵанакуан 

асоциалтә, аполитикатә, аекономикатә, акультуратә уҳәа убас 
иҵегь ахырхарҭақәа.

Анаҩс, амодернизациа ҳәа изышьҭалаз – атехнологиа ҿыцқәа 
алагаланы амашьына амч ахархәара ауп.

Аҵыхәтәантәи амодернизм иамоуп даҽа еилкаарак. Уи икҿа-
ханы иҟоу атәылақәа реизҳазыӷьаразы иеиҿыркаауаз аусқәа 
роуп.

XX ашәышықәсаз ицәырҵыз амодернизм атеориақәа, анеое-
волиуционизм аԥҟарақәа ирыдҳәалан, шьаҭасгьы ирыман еиуи-
еԥшым ишьаҭаркыгоу аҭагылазаашьақәа:

• ауаажәларраҿы имҩаԥысуа аиҭакрақәа еиԥшуп, убри аҟынтә 
ихьысҳау аҳәынҭқаррақәа уи иахысроуп, урҭ раԥхьа ари аҩыза 
апроцесс иахысхьоу атәылақәа реиԥш.

• арҭ аиҭакрақәа рацәхьаҵра залыршахом уи ишакәхалак амо-
дернизм ахь укылыргоит;

• аиҭакрақәа мҩаԥысуеит маҷ-маҷ, ҭынчмҩала.
• ари апроцесс астадиақәа зегьы ирхыстәуп хымԥада;
• даара ихадоуп аиҭакраан аҩныҵҟатәи ахыҵхырҭақәа рыҟа-

заара;
• амодернизациа хымԥада, атәылақәа ирзаанагоит аԥсҭазаара 

маншәала.
Убри аҟынтә амодернизациа апроцесс амҩаԥысшьа иахы-

лаԥшыр акәын аҵареи агәеилгареи змаз ауаа барақәа. 
Хаҭала амодернизациа – ари мраҭашәаратәи ауаажәлар рын-
хашьа-рынҵышьа ԥсахрада иахьаблак алагалароуп иаанаго.

Аҵарауаа зегь рахьтә амодернизациа апроблема ҭызҵаауаз 
рҟынтә далукааратәы дыҟоуп ихадоу жә-категориак алызкааз С. 
Хантингтон:

1) амодернизациа – ари револиуциатә процессуп, избанзар уи 
иазгәанаҭоит хықәкыла ауаажәлар рыԥсҭазаара зегьы аиҭакра.

2) амодернизациа – ари комплекстә процессуп.
3) амодернизациа – ари систематә процессуп, избанзар еиҭа-

крак иахьԥшны имҩаԥысуеит иҵегь аиҭакрақәа.

4) амодернизациа – аглобалтә процесс аҟазшьа амоуп. 
Иаҳҳәап Европа ихацыркыз амодернизациа анаҩс адунеи зегьы 
иахыҵәеит.

5) амодернизациа – ари шықәсырацәала имҩаԥысуа процес-
суп.

6) амодернизациа – ари ажәларқәа зегьы зхысуа процессуп.
7) амодернизациа – ари ажәлар агенерациа рзызуа процессуп:
Иаҳҳәап, атрадициатә уаажәларрақәа зегьы хазы-хазызар, 

ацивилизациатә уаажәларрақәа акырӡа еиԥшуп.
8) амодернизациа – ари хьаҳәра змам процессуп, уи еиуеи-

ԥшым амзызқәа ирыхҟьаны маҷк еиҵахаргьы, зегь акоуп 
аҵыхәтәан уи алҵшәа бзиа аанашьҭуеит.

9) амодернизациа – ари прогрессивтәу цәырҵроуп, иагьа 
гәаҟрақәа рхыргаргьы, аҵыхәтәан иалнаршоит акультуратәи 
аматериалтәи еизҳазыӷьара.

12 АХЫ. АҲӘААНЫРЦӘТӘИ ЕВРОПА АЖӘЛАРҚӘА

12.1. Мраҭашәаратәи Европа ажәларқәа

Европа, Евразиа аматерик аҿы зегь реиҳа идуу дгьылбжьаха-
лоуп. Уи ахьӡ аауеит абырзен ажәа Еуропа (ассириаа рбызшәа 
Ереб) аҟынтә, иагьаанагоит «мраҭашәара», «Мраҭашәаратәи 
атәыла». Европа аҵакырадгьыл иалкааны адунеи ахәҭак ҳәа 
азыҧхьаӡара зыхҟьаз, зегь раҧхьа иргыланы, ацивилизациатә 
еихьӡараҿы аромантәи, агьермантәи, асловиантәи уажәларрақәа 
иааныркылаз аҭыԥ ауп.

Агеографцәа Европа еихыршоит еиуеиԥшым ахәҭақәа рыла: 
Мраҭашәаратәи Европа, Мрагыларатәи Европа, Европа Агәы, 
Аладатәи Европа, Аҩадатәи Европа ҳәа.

Раԥхьаӡа Мраҭашәаратәи Европа иқәынхоз акельт хыл-
ҵшьҭрақәа ракәын. Нас уахь иқәнагалт ароман, агерман, асла-
виан бызшәақәа рыла ицәажәоз ахылҵшьҭрақәа. Динхаҵарала 
Европа ажәларқәа реиҳараҩык қьырсианцәоуп. 

XIV ашәышықәса инаркны ақьырсиан дин аҩныҵҟа раԥхьа 
акәны акатоликцәеи аиашахаҵаҩцәеи ҳәа рҽыршеит. XVI 
ашәышықәсаз ақьырсиан динхаҵараҿы ишьақәгылеит апроте-
станттә хырхарҭагьы. Ақьырсиан дин анаҩсангьы араҟа иуԥы-
лоит аԥсылман дин иаҵагылоу ажәларқәагьы.

Европа дгьылҵакырала инаӡоит 9,7 млн. ԥшьыркца км. 
рҟынӡа. Уи аҟынтә Мраҭашәаратәи Европа иаҵанакуеит 5 млн. 
ԥшьыркца км. Араҟа иқәынхоит 480,5 млн. ҩык ауааԥсыра. 
Аекономика аизҳарала Европа, адунеи аҿы ианнакылоит ире-
иҳау аҭыԥқәа.

Европа аетникатә ҭагылазаашьа. Мраҭашәаратәи Европа 
(Урыстәыла аламҵакәа) иқәынхоит 58 жәлар. Ари ахыԥхьаӡа-
раҿ иҟам амалрҳаразы ма даҽакы иахҟьаны урахь иқәнагалаз 
ауааԥсыра.

Мраҭашәаратәи Европа иқәынхо 96% ажәларқәа, индоевро-
патәи абызшәатә ҭаацәара иаҵанакуеит. Индоевропатәи абыз-
шәатә ҭаацәара иалоу рахьтә, зегь реиҳа идуу бызшәатә гәыԥуп 
– агерман гәыԥ. Агерман бызшәала ицәажәоит 17 жәлар (177,7 
млн.). Хыԥхьаӡарала агерман гәыԥ иашьҭанеиуеит – ароман 
гәыԥ. Ари агәыԥ иахыԥхьаӡлоуп 15 жәлар (177 млн.). 

Мраҭашәаратәи Европа иқәынхоит аславиан гәыԥ иаҵанакуа 
11 жәлар ( 79 млн.). Акельт гәыԥ иаҵанакуеит 4 жәларык (7,4 
млн.). Индоевропатәи абызшәатә ҭаацәара иалоуп убас ациган-
цәагьы (0,9 млн.). Абырзен гәыԥ иалахәу абырзен жәлар заҵәык 
роуп (9,5 млн.). Албан гәыԥ – албанцәа (4 млн.). Мраҭашәаратәи 
Европа иара убас иқәынхоит фино-угортәи агәыԥ (18 млн.) 
иатәу х-жәларыкгьы: афиннцәа, асаамцәа (алопарцәа), авенгр-
цәа. Мраҭашәаратәи Европа иахәҭакуп алтаитәи абызшәатә ҭа-
ацәара атиурк гәыԥ иатәу аҭырқәцәеи агагауз жәлари. Мальта 
иқәынхоит асемит гәыԥ иаҵанакуа ажәлар. Иҷыдоу абызшәатә 
гәыԥ иахыԥхьаӡалоуп Пиринеитәи ашьхақәа аҩада-мраҭашәа-
ратәи рган аҿы инхо – абаскцәа.

Антропологиатә еилазаара. Антропологиатә еилазаарала 
Европатәи ажәларқәа европеоидтәи арасоуп изҵазкуа. Иагьа ус 
иҟазаргьы Европа антропологиа аганахьала иахьагьы иуԥылоит 
еиуеиԥшым аҷыдарақәа. Иаҳҳәап, Европа ҭыԥқәак рҿы, аиҳарак 
Франциа акалҭ аҿы, иуԥылоит анегроид ҟазшьақәа знубаало ау-
ааԥсыра. Уи зыхҟьаз ҳәа ирԥхьаӡо акакәны иҟоуп ауаатәҩсатә 
расақәа рышьақәгылараан «евроафрикатә» тип анегрои дааи 
аевропеоидааи иахьеицырзеиҧшыз. Иара убас амонголоид 
ҟазшьақәа рнубаалоит асаам жәларгьы.

Абырзенцәа. Абырзенцәа Европа жәытә-натә аахыижьҭеи 
иқәынхо жәларуп. Уи ус шакәу ҳарҳәоит крито-микентәи 
ацивилизациа иатәу аҩыреи археологиатә материалқәеи. 
Абырзен економикеи акультуреи аизҳара ду роуит ҳ.ԥ.ҟ. VIII-V 
ашәышықәсқәа рзы. Ари аамҭазоуп аихьӡара ду анаиуз анапҟаза-

реи ахәаахәҭреи, аколонизациатә политикеи. Антикатәи ациви-
лизациа аихьӡара анырра ӷәӷәа ҟанаҵеит Европеи Мраҭашәара 
Ааигәеи ркультуратә ҿиараҿы.

Аиашаз, иахьа абырзенцәа ҳәа иаадыруа зегьы ажәытә еили-
наа ирхылҵшьҭрам.  Ҳ.ҧ. VI–VIII ашәышықәсқәа рзы Балкантәи 
адгьылбжьахала, иара убас Пелопонесгьы иқәнагалеит асла-
вианцәа. Аславианцәа реиҳарак, амакедонцәа рыда, егьырҭ 
зегьы абырзенцәа ирылаӡҩеит. Ҳ.ԥ. XIII–XIV ашәышықәса-
зы Бырзентәыла аҩадатәи аган иаланагалеит албанаа. Урҭгьы 
рыхәҭак абырзенцәа ирылаӡҩеит. Аҭыҧынтәи ахылҵшьҭрақәа 
ма фракиаа ма акельтцәа иреиуоуп,  ҳәа изышьҭоу абырзен влах-
цәа (аромунцәа). Абырзен влахцәа I азқьышықәса анҵәамҭеи аҩ-
батәи азқьышықәса алагамҭеи рзы ароман хылҵшьҭрақәа иры-
лаӡҩеит.

Иахьа абырзенцәа нхоит рыԥсадгьыли Кипри рнаҩсангьы 
Европеи, Америкеи, Австралиеи атәылақәа жәпакы рҿы.

Абырзенцәа жәытә-натә аахижьҭеи рнапы злакыз аӡахәааӡа-
реи, азеҭыни, аминдали раарыхреи, аԥсаса рынҵареи, акыц-
ҟаҵареи ракәын. Аҵыхәтәантәи аамҭаз иазҳаит аԥсыӡкреи ахәа-
ахәҭра уси. Абырзенцәа ирчыс хадоуп алимони, азеиҭынхәшеи, 
аџыши, ахәсхәеи злоу аҟәыд чаԥа. Уи анаҩс рчысхкқәа ируакуп 
апырпыл аӡлеи, абаклажани, апамидори, аҭырқәа плови, ашәи, 
ахырҵәи.

Аҩнқәа дыргылон хаҳәла, акы-ҩба еихагыла аҭаны. 
Ҩ-еихагылак иҟоу аҩнқәа рҿы, актәи аихагыла арахә ирзырку-
ан. Аҩны аҿы амра аганахь акәын иахьдырхоз. Аҩнқәа дырԥхон 
рацәала. Абырзен милаҭ рышәҵатәы еиҳа еиқәхеит адгьылб-
жьахаҿы. Ахаҵа имаҭәа: ииаҵәоу ма еиқәаҵәоу аиқәа, акьаҿ 
шкәакәа, аҳәынҵәра рацәа змоу имаӷрадоу хыхьтәи ашәҵатәы 
(жилет), амаҟа ҟаԥшь (еиқәаҵәазаргьы ҟалон), ахылԥа ҟаԥшь, 
аласа иалху аплашь.

Аԥҳәыс лышәҵатәы: иауу, змаӷрақәа ҭбаау акьаҿ шкәакәа, 
аиԥка ҭбаа, зны-зынла иуԥылоит асарафан ԥшра змоу ашәҵатә-
гьы.

Албанцәа. Албанцәа рхы – «шчиптар» ҳәа азырҳәоит. 
«Шчиптар» – албан бызшәала «еилкааны ицәажәо» ҳәа ауп 
иаанаго. Албанаа наџьнатә аахысижьҭеи Балкан иқәынхоз 
ажәытә жәлар иллириааи фракиааи ирхылҵшьҭроуп. Ҳ.ԥ.ҟ. IV 
ашәышықәсазы ахы ыҵнахуеит иллириа-фракиатәи аҳәынҭқар-
ратә шьақәгыларақәа. Маҷк ихьшәаны урҭ Рим анапаҵаҟа иҟа-
лоит колониак аҳасаб ала. Иллириа-фракиатәи адгьыл акалҭ, 
иахьатәи Албаниа уахь иналаҵаны, абырзент иадҳәалан. Уи 
иабзоураны Албанаа ркультуратә, рекономикатә ҿиара акыр 
аихьаӡара дуқәа роуит.

XII ашәыш. анҵәамҭаз ишьақәгылеит, раԥхьаӡатәи албан 
ҳәынҭқарра – Арбери. XV ашәышықәса анҵәамҭаз Албаниа 
аҭырқәцәа ирымпыҵархалеит, аԥсылманрагьы аладыр-
ҵәеит. Шәышықәсала ахақәиҭразы рықәԥара иабзоураны, 
XX ашәышықәса алагамҭазы албан жәлар милаҭк раҳасабала 
ишьақәгылеит.

Албан нхацәа аиҳарак рнапы злакыз аԥсаса рааӡара акәын. 
Адгьылқәаарыхраҿы аԥыжәара аман арыцаарыхра (ача, ақьар). 
XVII ашәышықәса инаркны иаадрыхуа иалагеит аџьықәреи, 
XIX ашәышықәсазы – акартош. XX ашәышықәсазы албанцәа 
рнапы адыркит абамбеи ашьақари раарыхра. Амшын аԥшаҳәа 
иахьадыз жәытә-натә аахыс иаадрыхуан ашәыри амаслинеи, 
ирааӡон аӡахәа. Иара убас I ашәышықәса анҵәамҭа инаркны 
араҟа аизҳара ду аиуит анапҟазара ус: ахьы аус адулара (ахьира), 
абџьар ҟаҵара уб. иҵ. Рҵакы ҳаракуп амилаҭ маҭәа рыӡахреи 
аҩнымаҭәа аҟаҵареи. Албанаа рқыҭа еиланхара х-типкны еих-
шоуп: ихарабӷьара иҟоу, еилагәыгәны иҟоу, еиҿкаау (иахьатәи 
аамҭа иақәшәо). Албанаа рҩнқәа реиҳарак ҩ-еихагылак ры-
моуп. Аҩбатәи аихагылаҿы дара нхозар, актәи аихагыла арахә 

ирызкуп. Албаниа аҩадатәи аган аҿы иуԥылоит ҩба-хԥа еиха-
гыла змоу, хаҳәла иҟаҵоу, ахысырҭатә кылҳарақәа змоу абааш 
– ҩнқәагьы.

Албаниа акаршәрақәа рҿы идыргылоит еихагылак иҟоу, 
нышәаԥшьла ишьыху аҩнқәа.

Албан жәлар реиҳараҩык ԥсылманцәоуп. Ақьырсианцәа уԥы-
лоит Албаниа акалҭ аҿы.

Ароман гәыԥ. Ароман гәыԥ иалахәуп 15 милаҭ: аиталиан-
цәа (57 млн.), итало-швеицарцәа (230 нызқьҩык), африулцәа 
(400 нызқьҩык), ароманшцәа (50 нызқьҩык), аладинцәа (14 ны-
зқьҩык), акорсиканцәа (280 ныз.), акаталонцәа (8 млн.), агали-
сиицәа (3 млн.), аиспанцәа (27 млн.), апортугалцәа (12 млн.), 
афранцызцәа (47 млн.), франко-швеицарцәа (1 млн.), аваллон-
цәа (4 млн.), аломунцәа ма авалахцәа (225 нызқь), арумынцәа 
(21 млн.).

Арҭ ажәларқәа зегьы ретногенез раԥхьатәи ашьаҿақәа 
раан даҽа бызшәак ала акәын ишцәажәоз. Ҳ.ԥ.ҟ. VIII-III 
ашәышықәсқәа рзы римаа ирылаӡҩеит ирзааигәаз италиитәи 
ахылҵшьҭрақәеи иара убас индоевропатәи абызшәатә ҭаацәара 
иахәҭакмыз – аетрускцәа, авенетцәа уҳәа уб. ирацәҩны. Ҳ.ԥ.ҟ. 
III ашәышықәсазы римаа ирымпыҵархалеит Пиринеитәи ад-
гьылбжьаха. Пиринеиа акалҭи амрагылареи ирықәынхон ибе-
риа хылҵшьҭрақәа, аҩада – абаскцәа, амраҭашәара – акельтцәа.

Иара убас етника рацәала еилан Галлиеи Бельгиеи. 
Адгьылбжьахалатәи амшын ацәаҳәаҿы иқәынхон ибераа, маҷк 
иласкьаганы – лигураа, финикиаа, абырзенцәа. Европа агәи аҩа-
деи иқәынхон акельтцәеи агаллцәеи. Иулии Цезарь импыҵаха-
ларақәа рышьҭахь арҭ ахылҵшьҭрақәа алатын бызшәахьы ииа-
суа иалагеит.

Еиқәыԥхьаӡоу ахылҵшьҭрақәа ароман бызшәахьы риагаразы 
иара убас ацхыраара ду ҟанаҵеит ақьырсиан дин.

Аиталианцәа рынхамҩаҿы традициала рнапы злакыз – ашәыр-
аарыхреи, арыцаарыхреи, арахәааӡареи ракәын. Азҿлымҳара ду 
арҭон аӡахәааӡареи аҩыҟаҵареи. Адунеи аҿы Италиа ацитрустә 
шәырқәа раарыхраҿы, ахԥатәи аҭыԥ ааннакылоит. Италиа ашь-
хараҿы аҿиара аиуит арахәааӡара.

Италиа ауаажәлар ирчыс хадоуп паста ҳәа изышьҭоу амакаро-
натә фатәы. Акрыфараан раԥхьа ирфо ашә ма апамидор алаҵа-
ны иҟаҵоу апаста ауп. Ақыҭаҿы аиҳарак ирфо фатәы хкуп аҟәы-
ди ауҭраҭыхи рыла иҟаҵоу асуп. Ача злырхуа ачашы лоуп, аха 
зны-зынла ашылагьы иалырхуеит. Ашыла иалырхуеит ақашь, 
абысҭа. Иара убас ирацәоуп ауҭраҭых фатәқәа. Ҳаҭыр рзақәуп 
аҩи акаҳуеи.

Италианцәа реиҳарак нхоит акыр зқьышықәсқәа зхыҵуа 
ақалақьқәа рҿы. Италиатәи ақалақьқәа иахьа административтә 
культуратә центрқәа рнаҩсангьы урҭ еиуеиԥшым ааглыхрақәа 
ахьҿиаз, иахьеизҳаз ирҭыԥынгьы иҟоуп.

Ақыҭанхамҩа аганахьала Италиа х-типкны ишоит. Италиа 
аҩадахьи агәи рҿы иуԥылоит цәаҳәа-цәаҳәала еиҿкаау ақыҭа 
дуқәа. Акаршәрақәа рҿы иуԥылоит ахутортә еиланхарҭақәа. 
Иара убас Италиа иуԥылоит аҳаракырақәа рҿы еиҿкаау, абааш 
иеиԥшу аиланхарҭақәа.

Италиа рқыҭа нхарҭаҿы иалыркаауеит – ԥшь-типк. Актәи 
аҩбатәи атипқәа рзы иҟазшьарбагоуп анхарҭеи анхамҩа иаз-
ку аргыларақәеи хыбрак аҿы реиҿкаара. Егьырҭ аҩ-типк рҿы 
иазгәаҭоуп хаз-хазы иҟоу аргыларақәа. Актәи, алатинтә тип 
уԥы лоит Италиа иахьабалаак. Араҟа аҩны ҩ-еихагыларак ама-
ны, амардуан аҩныҵҟа иаҭаны иҟарҵон. Аҩны зегьы хыхьынтә 
ҵаҟанӡа еиҩшан. Хәҭак аҿы актәи аихагылара маҵурҭан, аҩбатәи 
аихагылараҿы ицәон. Аҩны егьи ахәҭа аҵаҟа арахә ирызкын, аҩ-
батәи аихагылара аҭәа ықәырҵон. Аҩбатәи атип дыргылон ак-
тәи аихагыла – хаҳәла, аҩбатәи – мҿыла. Аҩны аҩбатәи аихагы-
лара иаакәыршаны абарҵа аман. Ахԥатәи атип – хаҳәла иҟаҵоу, 

иԥшьыркцоу ргылароуп. Ахаҳәтә аанда-гәара агәҭа идыргылон 
арыц лагарҭа. Аԥшьбатәи – аппенинтәи атип иазгәанаҭоит аҩны 
аргыларақәа зегьы аандала рыхкаара. Иара убас Италиа иуԥы-
лоит трулли ҳәа изышьҭоу акәацә ԥшра змоу ахаҳәтә ҩнқәагьы.

Аиталинцәа рмилаҭ маҭәа европаа рышәҵатәала ишырыԥ-
саххьоугьы, џьара-џьара иуԥылоит атрадициатә хаҵа маҭәа: 
ашьамхы илахысуа апанталон ҳәа изышьҭоу аиқәа кьаҿ, акьаҿ 
шкәакәа – камича, акуртка кьаҿ – џьакка, амаӷрақәа змам 
ашәҵатәы – панчотто, беретто ҳәа изышьҭоу ахылԥа. Аԥҳәыс 
лымаҭәа: иауу аиԥка – гонна, аԥыраҳәа – грембиуле, акәафҭа 
кьаҿ – камича ма  корсетто, хыхь иршәырҵо амаҭәа – џьакетта, 
акасы – фаццолетто. Альпатәи ашьхараҿы аҭыԥантәи ауааԥсы-
ра реимаақәа амҿы иалхны аихатәы қәыцқәа (шипы) аҵаҵаны 
иҟарҵон. Уи анаҩс арахә рцәа иалхны иҟарҵон иҟәымшәышәыз 
ашьаҵақәа – чочи.

Италиаа реиҳараҩык католикцәоуп.
Ретороманаа нхашьа-нҵышьала аиталианцәа ирзааигәоуп. 
Франциа аҳәынҭқарра аизҳара ду змоу тәылоуп. 

Ақыҭанхамҩаҿы афранцызцәа рнапы злаку арахәааӡареи,  ад-
гьылқәаарыхреи, аӡахәааӡареи роуп. Франциа аиҳарак аҳауа аҭа-
гылазаашьа аҟәымшәышәра иабзоураны арахә шықәсынаҟьак 
адәы иабоит. Ашьхараҿы аӡын ахкаарақәа рзыҟарҵоит. 

Адгьылқәаарыхыҩцәа иаадрыхуа иреиуоп: ача, ақьар, 
аџьықәреи, абрынџь, ирааӡоит аӡахәа.

Афранцыз милаҭ аиҳарак ирчысхәуп – акәац (ажьа ажьы), 
ашә, бифштекс (акартош иалху), аџьымшьи акартоши ирылху 
асуп уҳәа уб. иҵегь. Ҳаҭыр рзақәуп, зхаҭара бзиоу аҩы. Иара 
убас рчысхәаҿы ирацәоуп амшын аалыҵқәа.

Франциа ақыҭақәа ҩ-зонакны еихшоит: аҩада мрагыларатәи 
аган аҿы амҩадуқәа рыла еихагалоу ақыҭақәеи, ашьхараҿы еи-
лагәыгәны иҟоу ақыҭақәа рзонеи, ахутортә еиланхарҭақәа змоу 
азонеи. Франциа традициала ишьақәгыланы иҟоуп еиуеиԥшым 

ԥшь-нхарҭа хкык. Актәи ахкы Франциа аиҳарак аҿы ишьақә-
гылеит. Араҟа идыргылон еихагыларак змаз аҩнқәа. Ас иҟаҵаз 
аҩнқәа рыхәҭак аҿы дара нхон, егьи ахәҭа арахә ирызкын.

Амилаҭ шәҵатәы европаа зегь раасҭа изцәыӡыз афранцыз-
цәа роуп. Адырра злаҟоу ала, ахаҵа маҭәа шьақәгылан абарҭ 
ашәҵатәқәа рыла: аиқәа кьаҿ, акьаҿ, амаӷра змам ашәҵатәы, 
ахәда иакәдыршауа акасы, аҵиаақәа ирылху ахылԥа. Афранцыз 
милаҭ маҭәа италиаа  рымаҭәа акыр еиԥшуп.

Динхаҵарала афранцызцәа реиҳараҩык католикцәоуп. Иара 
убас араҟа иуԥылоит апротестантцәагьы.

40% Бельгиа ауаажәларра шьақәгылоуп – аваллоннцәа рыла. 
Аваллоннцәа жәытә-натә аахысижьҭи напҟазаҩцәак раҳасабала 
рыхьӡ акыр инаҩхьан. Иахьагьы Бельгиа ааглыхра знапы ала-
ку валлонаа роуп. Ақыҭа нхамҩа знапы алаку рхыԥхьаӡара даа-
ра имаҷуп. Аиҳарак араҟа изҿу арахәааӡареи аԥсаатә рааӡареи 
роуп.

Валлоннаа реиҳарак нхоит ақалақь маҷқәеи аиланхарҭақәеи 
рҿы. Арҭ аиланхарҭақәа инеихык-ҩеихыкны акыр километр 
рҟынӡа инаӡон.

Валлоннаа рқыҭақәа уамак идуум. Ақыҭа дуқәа ахьыҟаз 
Арденн азааигәара акәын. Аҩнқәа дыргылон амҿи ахаҳәи рыла, 
рынхамҩақәагьы рхыбуан: ихкааны иҟоу анхарҭа – валлонтәи 
атипи Арденн ишьақәгылаз – альпиитәи атипи ирышьышәала-
ны.

Пиринеи иқәынхо ажәларқәа жәытә-натә аахысижьҭеи 
аӡахәааӡреи аҩыҟаҵареи ирызҟазоу ракәны ирԥхьаӡоит. 
Иахьагьы апортугалцәеи галисиицәеи рыбжаҩык ақыҭанхам-
ҩоуп рнапы злаку. Адунеи аҟны Испаниа азеиҭынтә (амаслина) 
ҵла ааӡараҿы актәи аҭыԥ аҿы игылоуп, аӡахәаҭрақәа рыла, – аҩ-
батәи аҭыԥ, аҩыҟаҵарала – ахԥатәи аҭаԥ аҿы. Иара убас аҵакы 
ҳаракын алаҳа аарыхра.

Испаниа аҳауа акыр ишшугьы анхацәа арыцгьы аадрых уеит. 
Арыцаарыхраҿы рхы иадырхәоит арԥсаҳәаратә системақәа. 
Арԥсаҳәаратә система рхы иадырхәон иара убас арахә ахықәҳәуа 
адәқәа рҿгьы. Пиринеи адгьылбжьахалаҿы ацә иԥшьоу рахәуп 
ҳәа ирԥхьаӡон. Араҟа жәытә-натә ирзанын аԥсаса. Аԥсаса дыр-
ҟәыдуан, аласа алырхуан. Ақыҭанхамҩа инаваргыланы аҿиара 
бзиа амоуп аԥсыӡкрагьы.

Пиринеи адгьылбжьахаҿы иҟоу ақалақьқәа реиҳарак ажәытә 
ибериааи кельтааи реиланхарҭақәа ирхылҵыз роуп. Иара убас 
араҟа иуԥылоит афиникицәеи абырзенцәеи зышьаҭақәа ркыз 
ақалақьқәагьы. Испаниа аиланхарҭақәа реиҳарак заанаҭла 
ишьақәгылеит. Амшын иаԥну ақалақьқәа аԥсыӡкратә еилан-
харҭақәоуп. Галисиаа реиланхарҭақәа ахутортә ҟазшьа рымоуп. 
Испаниа егьырахьи апартугалцәеи рҿы ақыҭақәа амҩа еихдақәа 
рыла еихшоуп.

Пиринеи адгьылбжьахалаҿы ақыҭа нхара бжь-типкны 
еихшоуп: галисиатәыла, басктәыла, Пиринеи агәаҿы иҿеит 
анышәаԥшь иалху анхарҭақәа, Пиринеи акалҭ аҿы иуԥылоит – 
леванттәи баррака ҳәа изышьҭоу ишшу аҩнқәа, аҩбатәи – анда-
лустәи корте, ахԥатәи – андалустәи атеррасатә ҩнқәа, аԥшьбатәи 
– андалустәи аҭауад иҩны уҳәа уб. иҵ.

Амилаҭ маҭәа ҭыԥқәак рҿы еиқәханы иҟоуп. Аԥҳәыс лы-
маҭәа: иҭбаау аиԥка, аԥыраҳәа, акьаҿ шкәакәа, акуртка кьаҿ, 
акасы, ма асомбреро. Ахаҵа маҭәа: иҭшәоу аиқәа – кальсонес, 
акьаҿ шкәакәа – камиса, амаӷра змам ашәҵатәы – чалеко, акурт-
ка кьаҿ, ахылԥа – монтера, ма сомбреро, хыхьтәи ашәҵатәы 
– канс, ма плед. Ирышьарҵон арахә рцәа иалхыз аимаа – сан-
тос, ма абаракас. Амш аныцәгьоу уи ахахьы ирышьарҵон амҿы 
иалхыз – альмадреньиас ҳәа изышьҭаз аимаақәа.

Акаталонцәагьы аиапонцәа иреиԥшны акәын рыҽшеи-
ларҳәоз. Галисиаа рымаҭәа иаҳа ахьҭақәа ирыманшәалоуп.

Пиринеи ажәларқәа акатоликатә дин иаҵагылоуп. Урҭ ақьыр-
сиан ныҳәақәа реиԥш имҩаԥыргоит еиуеиԥшым амарҭаҭратә 
ныҳәақәагьы. Аҭоурых ду амоуп араҟа аҿиара ду зауз, коррида 
ҳәа изышьҭоу – ацәқәа реисара.

Абаскцәа. Абаскцәа рхы – еускалдунак, («абаск бызшәала 
ицәажәо») ҳәа иашьҭоуп. Урҭ Пиринеитәи адгьылбжьаха жәытә-
натә аахыс иқәынхо жәларуп. Абаск бызшәа хазы иҟоуп, иаады-
руа абызшәатә ҭаацәарак иалам. Абаскцәа нхоит Пиринеитәи 
адгьылбжьаха аҩадатәи ахәҭаҿы, аиҳарак Испаниа, иара убас 
Франциа ахәҭак аҿы. Хыԥхьаӡарала урҭ 1 млн. рҟынӡа ина-
ӡоит. Абаскцәа традициала рнапы злаку арахәааӡареи, ашәыри, 
аӡахәеи рааӡара ауп. XIV ашәышықәсазы анхацәа адгьыл рзым-
хара иахҟьаны гәыԥҩык аԥсыӡкреи мшынла ахәҳаҳәҭреи рҽазыр-
кит. Абаскцәа жәытә-натә аахижьҭеи иааигәаны иҵаз аиха злаз 
ахаҳә ыҵырхуан. Уи иабзоураны аҿиара бзиа аиуит ажьира ус.

Абаскцәа рқыҭақәа ахутортә ҟазшьа рымоуп. Амҩа еихага-
лақәа рыла еиҿкаау ақыҭақәа абаскцәа рҿы ааигәоуп иан цәырҵ. 
Рыҩнқәа ракәзар ҩба-хԥа еихагыланы идыргылон. Хыбрак 
аҿы иҟан анхамҩатә хәҭеи аҭаацәа ахьынхо ауадақәеи. Рҩны 
агәара агәҭаны идыргылон. Уи акәша-мыкәша еиҿыркаауан 
аӡахәаҭрақәеи, абаҳчақәеи, амхурсҭақәеи. Аҩны актәи аихагыла 
ицәу ахаҳә ала ишьҭырхуан, нас иршьыхуан. Хыхьтәи аихагы-
лақәа амҿы иалырхуан.

Абаскцәа рмилаҭ маҭәа иахьа аныҳәақәа (акарнавал) рҿоуп 
иахьыршәырҵо. Баскаа рмилаҭ хылԥа – берет, дара рҿы адагьы, 
иахьа аӡәырҩы ажәларқәагьы ирыдыркылеит.

Испаниа иқәынхо абаскцәа, 1980 шықәсазы ирыҭан автоно-
миатә напхгара (область).

Мальтаа. Мальтаа семит бызшәала ицәажәо жәларуп иа-
гьықәынхоит адгьылбжьахақәа Мальтеи Гоццои рҿы. Мальтаа 
жәларны ишьақәгылеит, еиуеиԥшым аамҭақәа рзы арахь иқәна-
галаз ахылҵшьҭрақәа реилаӡҩара иабзоураны. Раԥхьаӡа Мальта 

иқәынхоз ахылҵшьҭрақәа рматериалтә культура неолит аамҭа 
иаҵанакуеит. Мальтаа рбызшәа араб бызшәа тунистәи адиалект 
иазааигәоуп, ианыԥшуеит италиаа рбызшәа сицилиатәи адиа-
лект, иара убас англыз бызшәа. Избанзар 1900 шықәса инаркны 
1964 шықәсанӡа Мальта Англиа иакалониан. 

Мальтаа рхыԥхьаӡара 360 нызқьҩык рҟынӡа инаӡоит.
Мальтаа адгьыл иқәаарыхуеит ашьхарақәа ирцәынхаз акар-

шәрақәеи, ахәқәеи рҿы. Иаадрыхуеит ауҭраҭыхи арыц культу-
рақәеи. Арахә ахьгәарҵша адәқәа ахьмаҷу иахҟьаны, араҟа уа-
мак аҿиара амоуӡеит арахәааӡара. Адгьыл ачашәреи аманшәа-
лареи ирыбзоураны араҟа шықәсык ҩынтә-хынтә аҽаҩра ҭарга-
ларатәы аҭагылазаашьа рымоуп.

Мальтаа рҩнқәа ахаҳәқәа ирылырхуеит. Рымаҭәаҿы аиҳарак 
аԥыжәара амоуп аиқәаҵәа ԥштәхәы.

Динхаҵарала мальтаа реиҳараӡак католикцәоуп.
Агерман гәыԥ. Аҳәаанырцәтәи Европа иқәынхо 17 жәлар 

иахьа излацәажәо агерман бызшәақәеи адиалектқәеи ры лоуп. 
Уахь иаҵанакуеит анемеццәа (75 млн.), австрицәа (7 млн.), 
агерман-швецарцәа (4 млн.), лиуксембургцәа (300 нызқь), ель-
засаа (1,5 млн.), латарингцәа (200 нызқь), афламандцәа (7 млн.), 
аголландцәа (12 млн.), фризцәа (410 нызқь), адатчанцәа (5 млн), 
ашведцәа (8 млн), анорвежцәа (4 млн.), аисландацәа (220 ны-
зқь), афарерцәа (40 нызқь), англызцәа (45 млн.), ашотландцәа (5 
млн.), ольстераа (1 млн.).

Агерман бызшәала ицәажәо иахьа иқәынхоит Европа Агәи, 
Амраҭашәареи, Аҩадатәи агани рҿы.

Агерман жәларқәа традициала рнапы злаку арахәааӡареи 
(аиҳарак ашьамаҟа) адгьылқәаарыхреи роуп. Европа ашьхақәа 
рҿы, иаҳҳәап Скандинавиа, Швецариа, Австриа, Шотландиа, 
Германиа акалҭи арахәааӡара аамҭа иашьашәало иҟан. Аԥхын 
арахә ашьхарахь икарцон, аӡын иҭакны ирбон. Исландиеи 
Фарери рҿы аҿиара ду аиуит ауасааӡара. Уи анаҩс Исландиа 

аизҳара аиуит аҽқәа рааӡара (аҽы ажьы еиуеиԥшым ачыс хкқәа 
алырхуеит). Адгьылқәаарыхра иаҳа иахьҿиаз анемеццәеи ав-
стриааи рҿоуп. Урҭ атехника ҳаракы рхы иахьадырхәо иабзо-
ураны ироуеит аҽаҩра беиа. Егьырҭ агерман жәларқәа, рыд-
гьылқәаарыхра рырахәааӡара иадҳәалоуп. Агерман жәларқәа 
зегь рахьтә, раԥхьаӡа аԥсыӡкра иалагаз аголландцәа роуп.

Анемеццәа реиҳараҩык иахьа ақалақьқәа ирыланхоит. 
Ақыҭауаа традициала рынхарҭақәа еилагәыгәны иҟан. Германиа 
амрагылараҿы иуԥылоит ихыгьежьааны иҟоу аиланхарҭақәа. 
Германиа акалҭи, ашведцәеи, адатчанцәеи афарерцәеи рҿы 
иуԥылоит ахутортә еиланхарҭақәа.

Анемеццәеи афламандцәеи, афризцәеи, адатчанцәеи, аладатәи 
ашведцәеи рҩнқәа акаркас методла идыргылоит. Ахаҳәтә ҩнқәа 
ахьдыргылоз ақалақьқәа рҿакәын. Германиа ахылҵшьҭрақәа аҩ-
ныргылараҿы еиуеиԥшым рмилаҭтә ҷыдарақәа аларгалон. Уи 
аҟынтә, араҟа ишьақәгылеит абарҭ реиԥш иҟоу аргыларатә ме-
тодқәа – саксонтәи, франконтәи, алемантәи уҳәа уб. иҵ.

Германиа аҩадеи, Даниеи, Голландиеи рҿы, аԥыжәара ры-
ман саксонтәии фризтәии аҩнқәа. Арҭ аҩнқәа каркасла акәын 
ишыҟарҵоз. Хыбрак аҿы иҟан анхамҩатәии анхарҭатәии 
ахәҭақәа. Ахыб ҵиаала ирхыбуан, нас кыцла. Ахыб зкыз аҩны 
аҩныҵҟа идыргылоз ашьаҟақәа ракәын. Аҩны агәаҿы агәара маҷ 
ыҟан. Германиа агәаҿы иуԥылоит франконтәи аметодла иргылоу 
аҩнқәа. Иара убас ари аметод уԥылоит Швецариеи, Австриеи, 
Бельгиеи, Голландиа ахәҭаки рҿы.

Германиа алада мраҭашәара иуԥылоит алемантә методла ир-
гылоу қьырсҭала иҟаҵоу аҩнқәа. Анхареи анхамҩатә хәҭақәеи 
араҟагьы хыбрак аҿы еицыҟан, аха араҟа аҩны анбан П-иеиԥшны 
идыргылон.

Аҩадатәи Бавариеи, Австриа мраҭәашәареи, Италиа аҩадеи, 
Иугославиа ҩада-мраҭашәареи рҿы иуԥылоит альпиитәи анха-
ратә тип.

Анорвежцәеи ашведцәеи рынхарҭақәа ҩба-хԥа еихагыла змаз 
қьырсҭа лыхын. Аисландцәеи афарерцәеи рҩнқәа зладыргылоз 
аиҳарак хаҳәла акәын. Амҿтәы ҩнқәа идыргылоз тәымџьаратә 
иааргар акәын, избанзар дара абна рыцәмаҷын. Ахаҳә ҩнқәа 
рыҩныҵҟатәи аҭӡамцқәа ӷәыла иҵырҟьон. Ахыбқәа ҩ-еиҿагыла-
ракны, ҩ-даҟьакны акәын ишыҟарҵоз.

Агерман жәларқәа рмилаҭ маҭәа раԥхьа аӡбахә рҳәахьан 
ҳашықәс ԥхьаӡара алагамҭазы. Ахацәа иршәырҵон амаӷра змази 
ма измамзи зышьҭахь еидӡахыланы иҟаҵаз акьаҿқәа, иауз аиқәа, 
аҳәсеи ахацәеи реимаақәа злырхуаз ашәарах рцәақәа ракәын. 
Аҳәса рымаҭәагьы ахацәа рымаҭәа иеиԥшын. Аиашаз аҳәса 
рымаҭәа еидырӡахлаӡомызт. Уи ацынхәрас урҭ рыжәҩахыр аҿы 
агәлаҵала еибадыркуан. Маҷк ихьшәаны ари амаҭәа амаӷрақәа-
гьы адырӡахыло иалагеит.

Агерман жәларқәа рыҩныҵҟа ишьақәгылеит, еиуеиԥшым 
амилаҭтә шәҵатәқәа. Аԥхара ҭыԥқәа рҿы инхо ажәларқәа раасҭа 
агерман жәларқәа рымаҭәа иԥхоу аматериалқәа ракәын излыр-
хуаз. Гессен аҳәса иахьагьы иршәырҵоит еиқәҵа-еиқәҵа иӡаху 
аиԥка кьаҿқәа. Уи аҵаҿы иааԥшуан ҵаҟа иршәыз акьаҿ шкәакәа 
акалҭ. Хыхь иршәырҵон змаӷрақәа кьаҿыз акорсаж. Рхылԥақәа 
хәыҷқәан, рыԥштәхәгьы ҟаԥшьызар акәын. Франкоиаа аҳә-
са ртрадициатә маҭәа ҟаԥшьын ма икаҳуа ԥштәхәын. Урҭ ры-
маҭәаҿы иҟан – аиԥка, аԥыраҳәа, амаӷрақәа змоу, ажәҩахыраҿ 
аизга змоу, згәы ҭыху акьаҿ. Агерман-швеицарцәа рыҳәса маҭәа 
иахәҭакуп – иеиқәоу ма иҟаԥшьу аиԥка, аԥыраҳәа, акорсаж 
еиқәаҵәа, араӡныла иҩычоу, змаӷрақәа ырбыбышкны иҟаҵоу 
акьаҿ, амҵәыжәҩа ԥшра змоу ахылԥақәа, рыжәҩахыр иқәдыр-
шәуан ашьха шәҭы асыкәа (едельвеис) асахьа зну акасы.

Иахьа агерман жәларқәа рмилаҭ маҭәа аиҳарак иахьыршәыр-
ҵо аныҳәақәеи амилаҭ кәашарақәеи рааноуп.

Кельттәи агәыԥ. Иахьа акельтцәа ргәыԥ аҟынтә еиқәханы 
иҟоу ԥшь-милаҭ заҵәык роуп. Уахь иаҵанакуеит аирландцәа 

(6 млн.), аваллиицәа (Уельс, 700 нызқь), агеллцәа (90 нызқь 
Шотландиеи, Гебридтәи адгьылбжьахақәеи), абретонцәа (1,1 
млн., Бретань адгьылбжьахала– Франциа). Еиқәыԥхьаӡоу акельт 
жәларқәа рахьтә амилаҭ ҳәынҭқарра змоу ирландаа роуп. 

Арҭ ажәларқәа жәытә-натә аахижьҭи традициала рнапы 
злакыз арахәааӡареи адгьылқәаарыхреи ракәын. Иаадрыхуан 
ачаԥшь (ақьар), ача уҳәа убас иҵегь арыц рызҭоз аҵиаақәа. 
Адгьылқәаарыхра аасҭа маҷк аԥыжәара аман арахәааӡара. 
Агеллцәа иаҳа аԥсаса анырҵозҭгьы, аирландцәеи, авалли-
ицәеи, абретонцәеи ианырҵоз ашьамаҟа акәын. Араҟа ад-
гьылқәаарыхра, арахәааӡара иадҳәалан иаадрыхуазгьы аиҳарак 
аҟашәахьы ицон.

Амшын иаԥну абретонцәа иара убас рнапы алакуп ауҭраҭых 
ааӡарагьы. Акельтцәа иахьагьы икармыжьит ажәытәтәи рнапҟа-
заратә традициақәа: аласа асра, ацәа аус адулара, акыцҟаҵара, 
амҿы аус адулара.

Акельтцәа рчысхәаҿы ихадоуп еиуеиԥшым арыцқәа ирылх-
ны иҟарҵо ақашьқәеи, ахшлыхи, асупқәеи. Амилаҭтә рыжәтә 
џьбарас ирымоу – ауараши (ель) ависки роуп.

Акельтцәа ижәытәӡоу рықалақьқәа ируакуп, XII ашәышықә-
сазы англонорманаа зышьаҭа ркыз ақалақь Дублин. 
Ақыҭеиланхараҿы аиҳарак иуԥыло ахутортә типқәа роуп. 
Аҩнқәа идыргылоз ахаҳә акәын излырхуаз. XVIII ашәышықәса 
иныркны араҟа иуԥыло иалагеит ахаҳәтә ҩнқәа реиԥш, ишшны 
иҟарҵоз аҩнқәагьы.

Абретонцәа рхаҳәтә ҩнқәа злырхуаз ашьхахаҳә (агранит) 
акәын. Аҩны ҭбаан, ахыб ақә акыр илган.

Амилаҭ маҭәа иахьа афольклортә ныҳәақәа рҿоуп аиҳарак 
иахьыршәырҵо. Абретонцәа рмилаҭ маҭәа хкы рацәала ишьақә-
гылан (иаҳҳәап, аҳәса рымаҭәа 66 хкы ыҟан). Аҳәса рымаҭәаҿы 
иаҳа ирацәан ашкәакәа ԥштәы.

Аирланд ҳәсақәа риԥка ауын, акыргьы иҭбаан. Ркьаҿ 
шкәакәан, агәы ҭыхын, ахәдаҿы аматериал жәпаны еизган. 

Аиԥка ахахьы иршәырҵон аԥыраҳәа, рыжәҩахыр ашьал ықәдыр-
шәон.

Амш цәгьаан, ахҭарԥа (капюшон) зыдӡахылаз ажәҩаҭарԥа 
ршәырҵон.

Шәышықәсаҟа раԥхьа Ирландиа ахәыҷқәа зегьы (аҷкәынцәа-
гьы аӡӷабцәагьы) иҟаԥшьу аиԥка кьаҿқәа ршәырҵон.

Аирландцәа рышәҵатәы гелаа рымаҭәа акыр еиԥшын. Урҭ ир-
шәыз акьаҿ аура ршьамхы аҟынӡа илеиуан. Агеллцәа иршәыр-
ҵон ршьамхы илахысуаз ахаҵа иԥкақәа.

Абретонцәеи, аирладцәеи рыбжаҩык – католикцәоуп. Иаанхаз 
арҭ ажәларқәа рыхәҭаки, агеллцәеи, аваллиицәеи – протестант-
цәоуп.

Финно-угортәи агәыԥ. Аҳәаанырцәтәи Европа иқәынхоит 
уралтәи абызшәатә ҭаацәара иатәу х-милаҭк: саамцәа (алопар-
цәа), афиннцәа (соуми), авенгрцәа (амадиарцәа).

Саамцәа Европа ажәларқәа зегь рахьтә даразаҵәык роуп аҽа-
аӡара знапы алаку. Урҭ рыхәҭак иахьагьы инеиҭаҵ-ааиҭаҵуа ауп 
ишынхо. Саамцәа егьи рыхәҭа ԥсыӡкцәоуп. Ҭыԥк аҿы инхо са-
амцәа арахә рзануп, адгьылгьы иқәаарыхуеит аиҳарак аҟашәа 
аарыхразы. Иара убас аҿиара ду аман ажәлар рҟазара еиуеи-
ԥшым ахәҭақәа.

Амилаҭ маҭәа – еиуеиԥшым арктикатә маҭәоуп. Ахацәа ры-
маҭәа – ашьамхы аҟынӡа илеиуа иԥхоу акьаҿ, иҭшәоу аиқәа, 
ахылԥа ԥха. Аҳәса рымаҭәа: иауу акьаҿ, аҵкы. Аимаақәа ашәа-
рах рцәа акәын излырхуаз. Аӡын, ашәарах рцәа иалхны хыхьтәи 
амаҭәа рӡахуан.

Алопарцәа рыҩныҵҟа адинхаҵара аганахьала, зегьы қьыр-
сиан цәоуп. Саамцәа ирымам рхатәы ҳәынҭқарра.

Афиннцәа Европа иқәнагалеит ҳ.ԥ.ҟ. III-II азқьышықәса-
зы, мрагыларантәи. Урҭ реиҳараҩык ақалақьқәа рҿы инхоит. 
Ақыҭауаа реиланхарҭақәа рҿы иҟоуп аҳаблатә ма, ахутортә 
ԥшра змоу ақыҭақәа. Аҩнқәа қьырсҭала еиқәырҵон.

Аҳәса рымаҭәа – иҵаӷоу акьаҿ, аиԥка, аԥыраҳәа, ампахьшьы 
ԥшра змоу акасы. Ахаҵа маҭәа – ашьамхы аҟынӡа илеиуа аиқәа, 
асахьа зну ақалԥад, аҵиаақәа ирылху аимаа.

Афиннцәа ахьынхо аҳауа аҭагылазаашьа шыманшәаламгьы 
араҟа аҵакы ҳаракуп адгьылқәаарыхреи арахәааӡареи. Афиннцәа 
жәытә-натә аахыижьҭеи рнапы алакын алҵшәа бзиагьы рнаҭон 
арахәааӡара. Иара убас аҵак ду амоуп аԥсыӡкра усгьы.

Афиннцәа адинхаҵара иаҵагылоу реиҳараҩык лиутеранцәо-
уп.

Авенгрцәа уаанӡа инхон Урал акалҭаҿы. Аха ҳ.ԥ. I азқьышықә-
саз урҭ раԥхьа Амшын Еиқәа аҩадатәи акаршәрақәа ирықәна-
галт нас IX ашәышықәсазы инаӡеит иахьа иахьынхо адгьылқәа 
рҟынӡа. Бызшәала авенгрцәа, иахьа Урыстәыла иаланхо хантааи 
мансааи ирзааигәоуп.

Авенгрцәа арахь ианықәнагалоз рнапы злакыз арахәааӡара 
акәын, аха аамҭа кьаҿла урҭ рнапы аларкит адгьылқәаарыхра-
гьы.

Авенгрцәа ирчысхуп: еиуеиԥшым ачашылалыхқәа, ауҭраҭых, 
акәац, аҩы.

Дара реиҳараҩык қыҭауаауп. Аиланхарҭақәа рҿы иуԥы лоит 
ахуторқәеи амҩаихдала еихагалоу ақыҭа дуқәеи. Рынхарҭа 
ҭыԥқәа быцала ихыркаауан. Аҩнқәа идыргыло ҩ-типкны еих-
шоит. Актәи атип – анхамҩатә ргыларақәа аҩны иаԥшьны иа-
ныҟарҵо, аҩбатәи атип – анхамҩатә хәҭеи анхарҭа ҭыԥқәеи хы-
брак аҿы ианеиҿыркаауа. Аҩнқәа дыргылон еихагылак амаца-
рала.

Ахаҵамаҭәа: иҭшәоу ма акыр иҭбаау аиқәа, ахарԥ, амаӷра 
змам хыхтәи ашәҵатәы, ашьамхы аҟынӡа иҩеиуа ашьаҵақәа 
(амагә), аҵиаақәа ирылху ахылԥа. Аԥҳәыс лымаҭәа: иҭбаау 
аиԥка (уи аҵаҟа иршәырҵон даҽа иԥкак), имаӷрадоу ашәҵатәы, 
аԥыраҳәа, акасы, аимаа.

Авенгрцәа реиҳараҩык – католикцәоуп. Иара убас урҭ рыҩ-
ныҵҟа иуԥылоит – апротестантцәагьы.

Мраҭашәаратәии аладатәии аславианцәа. Мраҭашәаратәии 
аладатәии аславианцәа Европа иқәынхо ажәлар дуқәа иреиуоп. 
Урҭ аҭоурых-етнографиатә литератураҿы еихыршоит ҩ-гәыԥк-
ны – амраҭашәаратәи аславианцәеи, аладатәи аславианцәеи ҳәа.

Амраҭашәаратәи аславианцәа рахь иԥхьаӡоуп – аполиакцәа, 
ачехцәа, асловакцәа, лужицктәи асербцәа. Аладатәи аславиан-
цәа ирхыԥхьаӡалоуп – аболгарцәа, асербцәа, ахорватцәа, асло-
венцәа, амакедонцәа, ачерногорцәа, абосницәа, агерцоговинцәа.

Антропологиа аганахьала мраҭашәаратәи аладатәи аславиан-
цәа аевропеоидтә раса иаҵанакуеит. Ари араса аҩныҵҟа ианыԥ-
шуеит аҷыдарақәа. Иаҳҳәап аполиакцәеи, ачехцәеи, асловак-
цәеи, лужицктәи асербеи европеоидтәи араса Европа агәаҿтәи 
агәыԥ иаҵанакуеит. Иара убри аамҭаз аполиакцәеи ачехцәеи 
«альпиитәи антропологиатә тип» акыр ирзааигәоуп. Аладатәи 
аславианцәа европеоидтә раса аҟны «динартәи анропологиатә 
тип» ҳәа изышьҭоу,амшынбжьахалатәи амахәҭа иатәуп.

Аетникатә ҭоурых. Аславианцәа ижәытәӡатәиу рышьҭақәа 
цәырҵуеит ҳ. ԥ. алагамҭаз.

Археологцәа аславиан хылҵшьҭрақәа иаԥырҵеит ҳәа азы-
рԥхьаӡоит ҳ.ԥ. V-VII ашәыш. иахьатәи Чехиеи, Словакиеи, 
Польшеи, Амрагылара Австриеи Германиеи рҿы иҿиаз акульту-
ра. Ари акультура ианыԥшуан акыр аҷыдарақәа егьырҭ уи ааи-
гәа-сигәа иҟаз акультурақәа раасҭа.

Аславианцәа иахьа иахьықәынхо аҭыԥқәа рахь рнеира алыр-
шахеит ҳ. ԥ. V ашәышықәсаз, уаанӡа рымҩа иаԥырхагаз гуннаа 
еилаԥыхха ианықәырҵа ашьҭахь. Амраҭашәарахь аславиан-
цәа VI-VII ашәышықәсқәа рзы Одери Ельбеи аӡиасқәа ирхы-
сит. Аладатәи ахырхарҭахь урҭ Альпатәи ашьхақәа ирхысны 
Адриатикатә мшын ахь икылсит.

Алада-мраҭашәарахьтәи аган аҿы аславианцәа наӡеит 
Амшын Еиқәа аҿықә аҟынӡа. Аславианцәа Балкан адгьылбжьа-
хала аиҳарак рнапаҿы ианаарга, Пелопонес адгьылбжьахалеи, 
адгьылбжьаха Крити рахь еихеит.

Аславиан хылҵшьҭрақәа адгьыл ҿыцқәа раанкылара анаҩ-
сангьы азҿлымҳара азыруан аҳәынҭқарратә шьақәгыларақәа-
гьы реиҿкаара. Ҳ.ԥ. VII-XII ашәышықәсқәа рзы еиуеиԥшым 
аславиан жәларқәа еиҿыркаауеит раԥхьаӡатәи заафеодалтә 
ҳәынҭқаррақәа. Абжьаратәи ашәышықәсақәа рынҵәамҭаз арҭ 
аславиан жәларқәа еиуеиԥшым аҳәынҭқаррақәа ирылахәхоит. 
XIX-XX ашәышықәсқәа рзы аславиан жәларқәа ҿыц ахақәиҭра 
рзышьақәгылеит. Иахьа лужицктәи сербцәа рыда зегьы ирымо-
уп рхатәы ҳәынҭқаррақәа.

Анхамҩеи аматериалтә культуреи. Аславианцәа жәытә-
натә аахижьҭеи, ҭыԥк аҿы инхо адгьылқәаарыхреи арахәааӡа-
реи знапы алаку жәларуп. Аславианцәа иаадрыхуаз аҵиаақәа 
иреиуоуп – ачарыц, ақьар, ахәаӡ, ақәны, уҳәа уб. иҵ. Иара убас 
аславианцәа рыҩныҵҟа аҵакы ҳаракын ауҭраҭых ааӡарагьы.

Адгьылқәаарыхра инаваргыланы аславианцәа рнапы алакын 
арахәааӡарагьы. Аԥсасеи ашьамаҟеи реиԥш урҭ  ирааӡон 
аҳәақәагьы. Анхамҩаҿ рхы иадырхәон аҽқәа. Иара убас ианыр-
ҵон аԥсаатә. Аҵакы ҳаракын ашьхааӡара аус. Еиқәыԥхьаӡоу ан-
хамҩақәа рнаҩсан аславианцәа даара иазыманшәалан ашәарыца-
реи аԥсыӡкреи.

Ақалақьқәа еизҳацыԥхьаӡа аҿиара ду роуан анапҟазара 
усгьы: ажьира, акыцҟаҵара, абасара, асаркьаҟаҵара уҳәа уб. 
иҵегьы. Ақалақьқәеи анапҟазареи реизҳара иабзоураны ицәыр-
ҵуа иалагеит ааглыхратә наплакқәа.

Аславианцәа реиланхарҭақәа ақыҭа ԥшроуп ирымоу. Аиашаз 
урҭ ирымоуп еиуеиԥшым аҷыдарақәа. Раԥхьатәи аиланхарҭақәа 
еилагәыгәны (еизганы) иеиҿкааз аиашьаратә қыҭақәа ракәын. 
Ишнеи-шнеиуаз аиланхарҭақәа еидыло, рыҽдырҭбаауа иала-
геит. Ицәырҵит ашҭа рацәала еилаԥсоу аиланхарҭақәа. Арҭ аи-
ланхарҭақәа еихшоит еиуеиԥшым ахкқәа рыла: иԥсаҟьаны иҟоу 
(Болгариа, Словениа, Македониа, Черногориа), еилагәыгәны 
(еизганы) иҟоу (Польша, Чехиа, Словакиа, Болгариа, Сербиа, 

Хорватиа), ихыгьежьааны иҟоу (Мраҭашәаратәи Польша, 
Словакиа, Германиа инхо лужиццәа), аӡиасқәеи амҩақәеи иры-
ванхо (Мрагыларатәи Польша, Словакиа, Хорватиа, Воеводина), 
еилаԥсоу, еиуеиԥшым ахкқәа змоу (Мраҭашәаратәи Польшеи 
Германиа инхо лужиццәа).

Аславианцәа рынхарҭа ҩнқәагьы ирныԥшуеит акыр аҷыда-
рақәа. Иааидкыланы аҳәаанырцәтәи аславианцәа рыҩнқәа еиху-
шар ҟалоит абарҭ агәыԥқәа рыла: мрагыларатәи абжьараевро-
патәи (восточный среднеевропейский), аладаевропатәи (южно-
евроевропейский), мраҭашәаратәи абжьараевропатәи (западный 
среднеевропейский), альпиитәи (альпийский) ҳәа. Актәи агәыԥ 
ахь иаҵанакуеит кьырсҭала иҟаҵоу уадак змоу аҩнқәа. Ари ар-
гылара аҿхыб аҭангьы иҟарҵалоит. Аладаевропатәи агәыԥ аҿы 
иалыркаауеит ихадоу ф-хәҭаҷк. Урҭ зегь рахьтә иаҳа лассы-лас-
сы иуԥыло паннонтәи ма моравтәи ҳәа изышьҭоу аҩнқәа роуп. 
Раԥхьа уи уадак ала идыргылон, нас ҩба-хԥа арҭо иалагеит. 
Ари агәыԥ ахь иаҵанакуеит ауада рацәа змоу адгьыл иалаҟа-
цаны иҟарҵоз аҩнқәагьы. Иара убас аладатәи агәыԥ иахәҭакуп 
Хорватиа иҟарҵо ашьаҟатә ҩнқәагьы.

Амраҭашәара абжьараевропатәи агәыԥ иатәу аҩнқәа, ала-
датәи аславианцәа рҩнқәа иреиԥшуп. Араҟагьы акаршәрақәа 
рҿы аҩнқәа уадак аҭаны акәын ишыҟарҵоз. Ҩба-хԥа уада змоу 
аҩнқәа уԥылоит альпиатәи агәыԥ иатәу аргыларақәа рҿы.

Иара убас хкы рацәала еилоуп аславианцәа рышәҵатәгьы. 
Уаанӡа аҳәсеи ахацәеи еицырзеиԥшыз шәҵатәны аҩны иҟарҵон 
ахарԥ. Арҭ ахарԥқәа рыӡахраан, аславианцәа рхы иадырхәон 
еиуеиԥшым авариантқәа. Аҳәса рымаҭәахь иԥхьаӡан аԥыраҳәа. 
Ахацәа иршәырҵон ахарԥ, амаӷра змамыз ашәҵатәы, аплашь 
ԥшра змаз хыхьтәи ашәҵатәы. Еиуеиԥшым аҷыдарақәа рныԥ-
шуан арҭ ажәларқәа иныҟәыргоз рхылԥақәеи ркасқәеи, реима-
ақәа ракәзар урҭ злырхуаз арахә рцәеи аҵиаақәеи ракәын.

Иахьа аславиан жәлар рыҩныҵҟа аԥыжәара амоуп европаа 
еицырзеиԥшу ашәҵатәы.

Ауаажәларратәи аҭаацәаратәи шьақәгылашьақәа. 
Адоуҳатә культура. XIX ашәышықәса анҵәамҭеи XX 
ашәышықәса алагамҭеи рзы, мраҭашәаратәии аладатәии асла-
вианцәа рыҩныҵҟа еиқәханы иҟан ақыҭатә обшьинақәа, аиҳарак 
аболгарцәеи, асербцәеи, черногорцәеи рҿы. Ааглыхра ахьҿиаз 
егьырҭ аҭыԥқәа рҿы ақыҭатә обшьина аҵакы хьысҳан.

XII-XVI ашәышықәсақәа рзы анхацәа рыдгьылқәа амал-
уаа (шлиахтаа) иааныркылаанӡа ополе ҳәа иашьҭан (ополе – 
иахьықәаарыхуа адгьыл, уахь иаҵанакуан – адәқәа, абнақәа, 
аӡыхьқәа, амҩақәа). XIX ашәышықәса алагамҭазы ополе еиқә-
ханы иҟан Польша Маҷи Мазовии рҿы.

Ополе иеиԥшыз еиқәханы иҟан XIX ашәышықәса анҵәамҭа-
зы  Чехиеи Славакиеи рҿгьы. Уаҟа уи – «обце», «обчина» ҳәа 
иашьҭан. Ауаҧшьтә еизыҟазаашьақәа иаҳа рдацқәа баӷьаӡа 
иакын аладатәи аславианцәа рҿы. Аболгарцәа рҿы уи «околина» 
ҳәа иашьҭан, асербцәа – «општина» ҳәа. Балкантәи адгьылбжьа-
халаҿы раԥхьаӡа обшьинақәа еилаҳауа иалагеит асловенцәеи 
ахорватцәеи рҿы.

XIX ашәышықәса анҵәамҭеи XX ашәышықәса алагамҭеи рзы 
аславианцәа рҭаацәаратә еизыҟазаашьаҿы ирнубаалон архаи-
катә ҟазшьақәа. Араҟа ихадоу ижәытә традицианы иҟан апатри-
архалтә ҭаацәара ду – задруга. Задруга (аладатәи аславианцәа 
рҿы) иаҵанакуан 30 ма 50-ҩык рыла (зны-зынла 100 ҩык рҟынӡа 
инаӡон) ишьақәгылаз апатриархалтә ҭаацәара. Ари аҭаацәара 
дахагылан аиҳабы – «домачин», «стопан», «главатар», «управ-
ник». Уи инаҩс апатриархалтә ҭаацәа ду иалахәын иҭаацәараз 
иҷкәын еиҳабацәеи уи иашьцәеи. Апатриархалтә ҭаацәара дуқәа 
иахьагьы еиқәханы иҟоуп Словакиа еиуеиԥшым аҭыԥқәа рҿы.

Апатриархалтә ҭаацәара ду инаваргыланы, иара убас асла-
вианцәа рыҩныҵҟа иуԥылоит зхала иҟоу аҭаацәара маҷқәагьы. 
Иаҳҳәап, хаҵеи ԥҳәыси урҭ рхәыҷқәеи рыла ишьақәгылоу аҭа-
ацәарақәа. Аҭаацәара маҷқәа  аҭаацәара дуқәа рҿыҵра зыхҟьаз 

акапитализм аҿиара ауп. Иахьа аславианцәа рыҩныҵҟа аԥыжәа-
ра амоуп Европазы итрадициахаз аҭаацәара маҷқәа.

Аҳәаанырцәтәи аславианцәа динхаҵарала ақьырсиан дин 
еиуеиԥшым ахәҭақәа ирыҵагылоуп. Иагьа имаҷзаргьы иахьа 
иуԥылоит аславианцәа рыҩныҵҟа гәыԥқәак аҭырқәцәа ирыхҟьа-
ны аԥсылман дин здызкылазгьы.

Аславианцәа ақьырсиан динхаҵара инаваргыланы иазгәар-
ҭоит еиуеиԥшым амырҭаҭратә ныҳәарақәагьы. Аиҳарак ажәлар 
рыгәра ргон амырҭаҭара дин иалиааз еиуеиԥшым аџьнышқәеи 
амамыршәагақәеи рымчқәа.

Аҳәаанырцәтәи аславианцәа ессышықәса имҩаԥыргон еиуеи-
ԥшым амырҭаҭратә ныҳәақәа. Иаҳҳәап Польшеи Словакиеи 
Лужачи рҿы ныҳәа дуны ирыԥхьаӡоит «дожинка» ма «обжинка» 
ҳәа изышьҭоу аҵас. Ари аныҳәа анымҩаԥырго август анҵәамҭеи 
сентиабр алагамҭеи рзоуп, изыдҳәалоугьы аҽаҩра ҿыц ауп. Ари 
аныҳәа иахьагьы имҩаԥыргоит, аха уи ахаҿы акырӡа еицак-
хахьеит. 

Ааԥын арахә ирызкны имҩаԥыргоз «маитәи аҵла» ҳәа 
изышьҭаз аныҳәа аҽны арԥарцәа аҵааҵла рыцқьаны, ахаҿы 
махәқәак ааныжьны, иргәаԥхоз аҭыԥҳацәа рыҩнқәа аԥхьа иа-
дырсуан.

13 АХЫ. АЛАДАТӘИ АЗИА АЖӘЛАРҚӘА

Аладатәи Азиа иаҵанакуеит, адгьылбжьахала Индостан, 
адгьылбжьахақәа Шри-Ланка (Цеилон), Ликкадивтәи, 
Аминдивтәи, Андамантәи, Никобар.

Аладатәи Азиа иқәынхоит 1 361 300 000 ҩык ауааԥсыра. 
Аполитикатә еихшарала Аладатәи Азиа иуԥылоит абарҭ реиԥш 
аҳәынҭқаррақәа: 

Индиа Ареспублика – (1 млрд.).
Ауаажәларратә Республика Бангладеш (130 млн.).
Исламтәи Ареспублика Пакистан – (190 млн.).
Ареспублика Шри-Ланка (10 млн.).
Непалтәи аҳра – (20 млн.). 
Мальдивтәи Ареспублика (300 нызқь).
Аладатәи Азиа ҳәаақәас иԥхьаӡоуп ҩадала – Гималаии 

Каракоруми ашьха дуқәа, аҩада-мраҭашәарала – Белуџьисҭантәи 
аҳаракыреи Гиндукуши, аҩада-мрагыларала – Бирма-Ассамтәи 
ашьхақәа, ладала – Индиатәи аокеан, Аравиитәии, Андамантәии 
амшынқәеи Бенгальтәи аӡбжьахеи.

Аладатәи Азиа аиҳарак хәқәоуп ма икаршәроуп. Убас 
Индостан адгьылбжьахала аиҳарак Декантәи аҳаракыра иам-
пыҵанакит. Декан аҳаракыра акалҭахь, иуҧылоит Нильгиртәии, 
Кардамантәии, Анималаитәии ашьхақәа. Адгьыл ду ампыҵана-
куеит Индо-Гангтәи акаршәра. Иара убас адгьыл рацәа аҵанак-
уеит Шри-Ланка иуҧыло акаршәрақәагьы.

Аладатәи Азиа иалсуеит аӡиас дуқәа: Инд, Ганг, Брахмапутра, 
Джамна.

Акыр ԥсабаратә еиԥшымрақәа шыҟоугьы, Аладатәи Азиа 
аиҳарак аҿы аҳра руеит атропикатәи асубтропикатәи аҳауақәа. 
Араҟа лассы-лассы ақәа леиуеит. Ашықәс аҽаҩнашоит ҩба ма 
х-аамҭакны (иаҳҳәап, ашоура аамҭа, ақәоура аамҭа, ахьшәашәа-
ра аамҭа ҳәа, ма аарҩареи аӡысаамҭеи ҳәа).

Аладатәи Азиа даара ибеиоуп шәаԥыџьаԥлеи, аԥстәқәеи  
аԥсаатәқәеи рылеи. Араҟа даара ирацәоуп зылсра уадаҩу абнар-
шәырақәа (джунгли).

Аетногенези аетникатә ҭоурыхи. Иахьа уажәраанӡагьы 
иҭҵаам Аладатәи Азиа аҵакырадгьыл аҿы антропогенезтә про-
цессқәа мҩаԥысуазу имҩаԥымсуазу. Убри аамҭаз еилкаауп жәа-
баҟа миллион шықәса раԥхьа араҟа адриопитектә маамынқәеи 
арамапитеки шықәынхоз. Ари арегион аҿы уажәыгьы ирзымԥ-
шаацт ажәытәуаа ҳәа иԥхьаӡоу архантропи палеоантропи ры-
баҩқәа.

Макьана иҟам Аладатәи Азиа зааӡатәи аамҭақәа раан иҟаз 
аетникатә ҭагылазаашьа ртәы зҳәо аршаҳаҭгақәа. Иҟоуп агәаа-
нагара зааӡатәи аепохаан араҟа аҳра ауан ҳәа веддоитәи антро-
пологиатә ҟазшьақәа. Бызшәала урҭ австралоидааи азиа-аокеа-
наа ирзааигәазар алшон.

Ҳ. ԥ. ҟ. III-II азқьыш. Аладатәи Азиа иалалоит адравиди 
амунд бызшәақәа рыла ицәажәоз ахылҵшьҭрақәа. Дравидаа ан-
тропологиала аладаевропаа ирзааигәан.

Австралоидааи аманголоидааи иреиуаз амунд хылҵ шьҭра-
қәеи, аҭыԥантәи аведд уааԥсыреи реилаӡҩара иабзоураны Индиа 
агәаҿы ишьақәгылеит амунд жәлар.

Ҳ. ԥ. ҟ. II азқьыш. Индиа Аҩадахьы иқәнагалеит, индоари-
атәи абызшәақәа рыла ицәажәоз ариа хылҵшьҭрақәа. Иара убас 
индоевропатәи абызшәақәа рыла ицәажәоз ажәларқәа Аладатәи 
Азиаҟа иқәнагалон аҩадатәии аҩада-мраҭашәаратәии аганқәа 
рҟынтәгьы.

Аҩада-мрагыларатәи аган аҿы жәытә-натә аахыс иқәынхоит 
атибет-бирмантәи аҭаацәаратә бызшәала ицәажәо, амонголоид-
тә антропологиатә тип иаҵанакуа ажәларқәа.

Ҳ. ԥ. ҟ. I азқьыш. аҽеиҩшамҭаз адгьылбжьаха Шри-Ланка 
иқәнагалеит индоариитә абызшәала ицәажәоз сингалаа. Уи 
аамҭаз иара убас уахь инеиуеит дравидааи тамилааи.

XVI – XVII ашәыш. инадыркны Аладатәи Азиа лассы-лас-
сы иаҭаауа иалагеит европантәи аколонизаторцәа. XIX ашәыш. 
аҽеиҩшамҭаз Индиа Британиа иакалониахеит. 1947 шықәсазы 
Индиеи Пакистани ихьыԥшым ҳәынҭқарраны иҟалеит. Маҷк 
ихьшәаны ахақәиҭрақәа роуит Аладатәи Азиа егьырҭ ами-
лаҭқәагьы. 

Аладатәи Азиа иахьатәи аетникатә ҭагылазаашьа. 
Аладатәи Азиа иқәынхоит 200 милаҭ рҟынӡа. Урҭ рыҩныҵҟа 
иҟоуп зынӡа зхыԥхьаӡара маҷугьы. Убас Индиа иҟоу 187 быз-
шәа рҟынтә 23 бызшәала ицәажәоит 97% ауааԥсыра. Ари аре-
гион аҿы иахьагьы иуԥылоит зхыԥхьаӡара маҷу ажәларрақәеи 
ахылҵшьҭрақәеи.

Аладатәи Азиа ауааԥсыра цәажәоит индоевропатәи абыз-
шәатә ҭаацәара иаҵанакуа индиатәи, аџьамтәи, дардтәи абы-
зшәақәа рыла. Иара убас араҟа иуԥылоит дравидтәи, австро-
азиатәи, китаи-тибеттәи абызшәақәа рыла ицәажәогьы.

Индиатәи абызшәақәа рахь иаҵанакуеит: хинди, урду, бен-
галтәи, непалтәи, сингальтәи, пенџьабтәи, раџьстантәи, марат-
хтәи, гуџьраҭтәи, лахантәи, бихартәи, оритәи, ассамтәи уҳәа уб. 
иҵ. Аџьам бызшәахь иаҵанакуеит: пушту, белуџьтәи, дардтәи 
абызшәақәа рыла ицәажәо реиԥш Кашмир ауааԥсыра реиҳа-
раҩыкгьы. Индиа иара убас аҩбатәи аҳәынҭқарратә бызшәоуп 
ҳәа иԥхьаӡоуп англыз бызшәа.

Адравид ҭаацәаара иалахәуп зхыԥхьаӡара рацәоуи зынӡа 
имаҷӡоуи абызшәақәа. Акыр зхыԥхьаӡара рацәоу жәларуп ҳәа 
иԥхьаӡоуп телугу, темильаа, каннараа, малиалаа.

Австронезиитәи абызшәақәа рыла ицәажәоит санталаа, хо-
уаа, коркуаа, мундаа, кхасаа, никобараа. Китаи-тибеттәи абыз-
шәақәа рыла – ӡонгкеаа, нага, чароуаа.

Аладатәи Азиа иахьагьы имҩаԥысуеит амилаҭқәеи абыз-
шәақәеи реилаӡҩара апроцессқәа.

Антропологиа аганахьала Аладатәи Азиа ауааԥсыра ала-
датәи европеоидаа ирзааигәоуп. Дравидаа рыҩныҵҟа ирнуба-

алоит европеоидаа рҷыдарақәа реиԥш, иара убас австралоиди 
амонголои ди ҟазшьақәа змоу ауааԥсыра.

Анхамҩа. Археологиеи, апалеоботаникеи, апалеозоологиеи 
рдыррақәа ишырҳәо ала, Аладатәи Азиа раԥхьаӡа аҵиаақәеи 
арахәи рыҩнытәра ахьымҩаԥысуаз ареал иаҵанамкит. Иагьа ус 
иҟазаргьы, раԥхьаӡа аарыхратә нхамҩа ахьҿиаз аҭыԥқәа ируа-
куп.

Аладатәи Азиа азы иҟазшьарбаган арегион аҿы иҟаз 
ажәларқәа анхамҩатәи асоциал-економикатәи, акультуратәи 
еиԥшымрақәа ахьрымаз.

Аладатәи Азиа иқәынхо ажәларқәа реиҳараӡак адгьылқәа-
арыхыҩцәоуп. Ақалақьқәа рҿы инхо ааглыхра знапы алаку 
рхыԥхьаӡара даара имаҷуп. Раԥхьа араҟа аҿиара роуит ад-
гьылқәаарыхреи, анаҩс арахәааӡареи, аҟазара уси. Антикеи заа-
феодалтә аамҭақәеи рзы ари анхамҩа-культуратә тип иаҳагьы 
амҽхак ҭбаахеит.

Ари анхамҩа-культуратә тип еиуеиԥшым аганқәа аманы еиқә-
ханы иҟоуп иахьагьы.

Адгьылақәаарыхра даараӡа иманшәалоуп Индиеи, Пакистани, 
Бангладеши, Шри-Ланкеи, Непали рӡиас дуқәа рыԥшаҳәақәа 
рҿы. Жәытә-натә аахысиижьҭеи адгьылқәаарыхра знапы алаку 
иреиуоуп адравид бызшәала ицәажәо ажәларқәа.

Индиа Ареспубликаҿы ихадоу қыҭанхамҩатә культуро-
уп абрынџь (рис). Индиа аҩадахьы иаҳа аԥыжәара амоуп ача-
рыц. Иара убас араҟа ирааӡоит еиуеиԥшым ауҭраҭыхи ашәыр-
ҵлақәеи. Рҵакы ҳаракуп атехникатә культурақәа раарыхра: 
абамба, ашьақар, ахәша злыҵуа, акаучук, акокостә пальма, 
акаҳуа, аҭаҭын, адунеи иахыҵәахьоу зхаҭара бзиоу Ассамтәи 
ачаи. Индиа арахә – ашьамаҟа, хыԥхьаӡарала адунеи аҿы актәи 
аҭыԥ ааннакылоит. Уи зыхҟьаз, зегь раԥхьа иргыланы, Индиа 
ажә иԥшьоу рахәуп ҳәа иахырыԥхьаӡо иабзоураны иршьуам,  
иагьырфом. Гималаи ашьхақәа рымҵан даара иманшәалоуп аԥ-

саса рнҵаразы. Излаиҭанеиааиуеи аидара зламҩаныргои аҽадақәеи, 
асланқәеи, амахҽқәеи рылоуп. Аҽқәа араҟа уамак ирацәам.

Адгьылқәаарыхра зегь раԥхьа иргыланы арԥсаҳәара иадҳәа-
лан. Уи азы еиҿыркаауан ажрақәеи аӡымҩангага асистемақәеи.

Ацәаӷәараан иҵаркуан акамбашьқәеи зебуқәеи. Ирцәаӷәаз 
ачалт хыршьылон. Амхқәа напылоуп ишыларҵоз. Ҭагалан рхы 
иадырхәон амагана ма ус напыла иҵырхуан. Ачарыц рлагон 
аҩны напылатәи алагарҭаҿы.

Жәытә-натә аахысиижьҭеи Аладатәи Азиа иқәынхо рнапы 
злаку ачыҭи абамбалых бақәеи рыҟаҵара ауп. Атрадициа ду 
амоуп аметаллургиеи арԥшӡагақәа рыҟаҵареи.

Аҵыхәтәантәи аамҭаз, маҷ-маҷ акәзаргьы, аизҳара иаҿуп аа-
глыхратә нхамҩа (ихьанҭоу аметаллургиеи, амашьынаҟаҵареи). 
Рхыԥхьаӡара еизҳаит аусҩуцәа рыкласси аинтиллигенциеи.

Ҳашықәс ԥхьаӡара алагамҭазшәа ишьақәгылеит инеиҭаҵ- 
ааиҭаҵуа арахәааӡаратә анхамҩа-культуратә тип. Ари аҩыза ан-
хамҩа ныҟәыргон белуџьааи пуштунааи. Урҭ рырахә аиҳарак 
ԥсасан. Иара убас ирзанын аҽқәеи амахҽқәеи. Арахәааӡаҩцәеи 
адгьылқәаарыхҩцәеи еснагь аимадара рыбжьан, урҭ еиҭнырԥ-
сахлон ирымаз афатәи ажәтәи.

Инеиҭаҵ-ааиҭаҵуа ажәларқәа рыҩныҵаҟа иубаратәы иҟан 
асоциалтә еихшара аҭыԥ шамаз. Урҭ иахьықәнагалоз аҳәынҭқар-
рақәа рҳәатәаҿы иҟалон. Акласстә еихшара, арҭ ахылҵшьҭрақәа 
рыҩныҵҟа ицәырҵуа иалагеит ҭыԥк аҿы анхареи адгьылқәаа-
рыхреи ианалага инаркны.

Иахьагьы анхамҩаҿы ахәҭаа дууп ҽагала адгьылқәаарыхҩцәа 
рынхамҩа-культуратә тип. Араҟа иалыркаауеит ҩ-типк. Актәи – 
ҽагала адгьылқәаарыхраан арԥсаҳәара ахархәара, аҩбатәи – абна 
хҟьаны (иқәблааны) адгьылқәаарыхра. Зны-зынла аҽага ацын-
хәрас ацәмаҭәа рхы иадырхәоит. 100-150 шықәса раԥхьа ие-
иқәыҳаԥхьаӡаз анхамҩатә типқәа рхыԥхьаӡара рацәазҭгьы иахьа 
аҳәынҭқарра аԥсабара ахьчаразы закәанла мап ацәнакит. Ари 

аҩыза адгьылқәаарыхраан аиҳарак иларҵоз абрынџьи, ахәыӡи, 
аџьықәреи, ахәша злырхуаз аҵиаақәеи, иамси, тарои роуп.

Анкьеиԥш, ҭыԥқәак рҿы иахьагьы рҵакы дууп адхаларатә 
(ацәгаратә) нхамҩа хкқәа: ашәарыцара, аԥсыӡкра, амазеиеизга-
ра. Ашәарыцаҩцәа иахьагьы рхы иадырхәоит ахыци-ахәымпали 
абҵи. Амазеиеизгаҩцәа аҭиразы еизыргоит акаучук, акамфор, 
зыжәла бзиоу аҵлақәа.

Аладатәи Азиа амшын иаԥну ажәларқәа гәыԥҩык хныҟәгага 
хадас ирымаз аԥсыӡкра акәын.

Ижәытәӡатәиу анхамҩа-культуратә тип ашәарыцареи, амазеи-
еизгареи, аԥсыӡкреи иахьазы, ҭыԥқәак рҿы акәымзар, ииаӡа-
ахьеит. Урҭ реиҳараҩык ҭыԥк аҿы анхара иалагеит, адгьылқәа-
арыхрагьы напы аларкит. Аарыхратә нхамҩахь ишиасызгьы урҭ 
аамҭа-аамҭала адхаларатә нхамҩагьы иазхьаԥшуан. Рмаругақәеи 
рабџьари анкьатәи рабацәеи рабдуцәеи иркыз иреиԥшын. Акыр 
иџьашьахәын веддааи андаманааи иркыз, алатын нбан – S 
еиԥшыз ахыци ахәымпали.

Аладатәи Азиа ауааԥсыра рнапы алакын иара убас абнатә шь-
хыцқәа иҟарҵоз ацха аизгара.

Аматериалтә культура. Аладатәи Азиа ауааԥсыра реиҳа-
раҩык ақыҭақәа рҿоуп иахьынхо. Реиланхарҭақәа реиҿкаашьа-
ла еиԥшымызт. Индо-Гангтәи акаршәраҿы аиланхарҭақәа 
амҩеихагылақәа рыла еиҿкаан. Рыҩнқәа анышәыԥшь иалхны, 
рхыб рҟьаҟьаны идыргылон. Аладатәи Азиа аҩадатәи аган аҿы 
рҩнқәа ҩба-хԥа уада арҭон, изладыргылозгьы қьырмытла акәын. 
Аладатәи аган аҿы  ҩныргыларатә материалс ирымаз ахаҳәи амҿи 
ракәын. Гималаи араион аҿы аҩнқәа ҩышьҭыхны ма ашьаҟақәа 
рыҵаргыланы идыргылон. Ганг аԥшаҳәаҿы иҟоуп еилагәыгәны 
(еизааигәаны) иргылоу аиланхарҭақәа. Атрадициа ишазгәанаҭо 
ала, кастацыԥхьаӡа ирыман хаз иҟоу аиланхарҭақәа.

Пакистан, синдхаа рҿы, аиланхарҭа дуқәа рҿы аҩнқәа дыргы-
лон анышәаԥшьла ишьыхны, абаҳча аҵакны. Рашҭақәа хыркаа-

уан нышәаԥшьлеи ма быцала ишышны. Амал змаз ауаа рыҩнқәа 
қьырмыт аӡала (сырцовый) ишьҭырхуан.

Бенгали Бихареи иуԥылоит зықьҩык инырхыҳәҳәауа ауаа 
реиланхарҭақәа. Бенгалтәылан иара убас иуԥылоит ахәқәа рҿы 
еиҿкаау анхамҩақәа. Иара убас аҩнқәа еицәыхараны ахәқәа рҿы 
идыргылон Индиа акалҭи Шри-Ланкеи рҿы. Андахараа реи-
ланхарҭақәа уамак иҭбаамзар акырӡа идуун тамилаа реилан-
харҭақәа. Андахараа рыҩнқәа нышәаԥшьла идыргылоит, тами-
лаа, каламла ма қьырмытла. Акаста еиҵарақәа ирыҵаркуа ауа-
аԥсыра рыҩнқәа апальма  амахәқәа рыла еибырҭон. Амалуааи 
аӷарцәеи рыҩнқәа роуреи рыҭбареи рыдагьы аиԥшымра рыман 
рыҩныҵҟатәи еилыргашьалагьы. 

Анхацәа рыҩнқәа ирыҩнагылан илаҟәу аҩнымаҭәа. Ақалақьқәа 
рҿы аҭыԥантәи аҩнымаҭәеиԥш ахархәара амоуп европаа рыҩны-
маҭәагьы. Акырӡа аиԥшымрақәа рымоуп ақалақьқәа ргәи урҭ 
рааҵрақәеи. Ақалақь агәы ҭәуп аҩндуқәеи, адәқьанқәеи, асаса-
аирҭақәеи рыла. Ақалақь ааҵрақәа рымҩақәа ҭшәоуп, иҟьашьуп, 
аҩнхәыҷқәа рыла иҭәуп.

Инеиҭаҵ-ааиҭаҵуа ажәларқәа маҷ-маҷ атәанхаларахь иши-
асуагьы иахьагьы иуԥылоит аамҭалатәи аиланхарҭақәа. Урҭ 
рыҩнқәа дыргылон берзентла ма уапцәала. Ақьала агәаҿы 
еиқәырҵон амца, адашьма хырҩон уарҳалла.

Атропикатә бнара иаланхо ҽагалеи цәмаҭәалеи адгьыл иқәа-
арыхуа ажәларқәа реиланхарҭақәеи рыҩныргылашьеи ирымоуп 
аиԥшымрақәа. Араҟа иуԥылоит цуҭала еихшоу, ахәқәеи ана-
арақәеи рҿы ишьҭоу, аиланхарҭа дуқәа. Ақыҭақәа баагәарала 
икәдыршон. Иара убас араҟа идыргылон «ашьхымзаҭра» (улье-
видные) еиԥшыз аҩнқәагьы.

Аладатәи Азиа ажәларқәа рымаҭәақәа рҩныҵҟа иуԥылоит 
иӡахуи иӡахыми. Иӡахым ахацәа рымаҭәа – уи рыгәчама иакә-
дыршози, аиқәеи, акьаҿи ракәын. Ахацәа ахылԥақәа ныҟәыр-
гон. Аҵас иалнаршомызт ацәа иалху аимаақәа рныҟәгара. Уи 

иахҟьаны иахьагьы аӡәырҩы ршьапы хтны иныҟәоит. Иӡахым 
аҳәса рышәҵатәы «сари» ҳәа иашьҭоуп. Сари ршьапы  инар-
кны рхаҟынӡа ирыкәдыршон. Иӡаху маҭәақәан – аҵкы, аиԥка, 
аиқәа. Аҳәса иныҟәыргон хыԥхьаӡара рацәала арԥшӡгақәа (ана-
пхаҵақәа, алымҳарыҩқәа, амацәазқәа).

Рчысмаҭәа злырхуаз аметалли, акыци, амҿи ракәын. Ақыҭаҿы 
чысмаҭәас рхы иадырхәон аҟабақ агәы ҭрыцқьааны.

Рыфатә – аиҳарак иаадрыхуаз аалыҵи ахши ракәын. Акәац, 
аиҳарак ажә ажьы, зынӡа ирҿаҵахәым. Аԥсылманцәа ракәзар 
ирҿаҵахәым аҳәажьы.

Аҭаацәеи ауаажәларратә шьақәгылареи. Аладатәи Азиа 
аҭаацәеи аҭаацәаратә еизыҟазаашьақәеи рҿы иалыркаауеит асо-
циал-економикатә гәыԥқәа рыла аихшара. Иара убас ауаажәлар 
еихшоит динла.

Аҭаацәара ианалало традициала аҭаацәа аиқәшаҳаҭра рыб-
жьарҵоит. Аҭаацәара иалалар ҟалон кастак иатәыз рыҩныҵҟа. 
Изтәыз акаста анҭыҵ аҭаацәа иалалаз изы хьымӡӷ дуун. Аладатәи 
Азиа аҭаца дырҳәон 2 – 4 шықәса анылхыҵуаз. Аҭаацәара иала-
лон 6-8 шықәса анырхаҵуаз. Иахьа уи закәанла иаԥыхуп. Индиа 
ҭыԥқәак рҿы иеибахаз аԥҳәыс, дҿазаргьы, илымамызт азин ҿыц  
хаҵа ацара. Убри аамҭазгьы аԥҳәыс илыман акыр азинқәа.

Ачара аҽны имҩаԥыргон еиуеиԥшым ақьабзқәа. Аҵас ишаз-
гәанаҭао ала, ахаҵа иԥшәмаԥҳәыс ахәдахаҵа лыхәда иахеиҵар 
акәын.

Аладатәи Азиа милаҭқәак рҿы ахаҵа аԥҳәыс дылхатәон 
(лыҩнаҭахь диасуан), ахәыҷқәагьы ан лыжәлала иҟалон. Иара 
убас араҟа иуԥылон ахацәарацәа змоу аҳәсагьы.

Икҿахоу милаҭқәак рҿы аҿар аԥышәарақәа (инициаициа) 
ирхыргон. Уи ашьҭахь урҭ аиҳабацәа ргәыԥ ианахыԥхьаӡалахоз.

Индиатәи ауаҧшьына ашьақәгылашьарала иаман акыр аҷы-
дарақәа. Зегь раҧхьа иргыланы ауаҧшьына иаазҭаху ишаарҭа-
ху изахыҧхьаӡалахомызт, урҭ ирыман рхатәы дгьыли, рхатәы 

напхгареи. Ауаҧшьына иахагылан амалуааи аныхаԥааҩцәеи 
(брахманы). XVI ашәыш. ишьақәгылт аҭауадтә нхамҩақәа – зе-
миндари.

Егьи ауаажәларратә шьақәгылараҿы иҷыдоу акоуп ажәлар 
кастала реихшара. Акастақәа ажәытә варнақәа рҟынтә иаауеит. 
Акастақәа ирныԥшуеит аетникатәи, азаанаҭтәи хылҵшьҭрақәа. 
Индиа иҟан ԥшь-кастак: абрахманцәа – аныхаԥааҩцәа, кшатрии 
– аибашьцәа, ваишьиа – адгьылқәаарыхҩцәа, шудра – амаҵуцәа. 
Иара убас иҟан кастак иалахәымыз, аус хәымгарақәа ҟазҵоз  
ауааԥсырагьы.

Адоуҳатә культура. Аладатәи Азиа ажәларқәа рдоуҳатә 
культура ашәышықәсақәа иргәылганы иаагоуп. Иахьанӡагьы 
еиқәханы иааргеит Индиа аепикатә ԥҵамҭақәа Махабхаратеи 
Рамаианеи. Аныҳәақәа даара илахҿыхын, уаҟа ирацәан ашәаҳәа-
реи акәашарақәеи.

Азҳара ду аиуит Аладатәи Азиа ажәларқәа рҿыханҵаратә ҟа-
зареи архитектуреи. Ахьыӡ ду аиуит ақалақь Агра игылоу Таџь-
Махал амавзолеи назлоу, архитектуратә комплекс.

Аладатәи Азиа анҭыҵгьы рыхьӡ наҩхьеит жәлар рҳақьымцәа. 
Ахьыӡ ду амоуп аиога аҵара.

Аладатәи Азиа ажәларқәа, еиуеиԥшым анцәахәқәа ирымҵа-
ныҳәоит. Араҟа аҳра зуа динқәоуп; индуизм, аԥсылманра, буд-
дизм. Иара убас араҟа иуԥылоит џьаинаизми, сикхизми, ақьыр-
сиан дини ирымҵаныҳәо ауааԥсырагьы.

14 АХЫ. МРАҬАШӘАРАТӘИ АЗИА АЖӘЛАРҚӘА

Мраҭашәаратәи ма Аԥхьаҟатәи Азиа шьҭоуп Евразиатәи 
аконтинент аҿы, аҵакырадгьыллагьы 6 млн. ԥшьыркца кило-
метр инаӡоит. Ауааԥсыра рхыԥхьаӡара акәзар, араҟа иқәынхоит 
170 млн. ҩык рҟынӡа.   

Географиала Мраҭашәаратәи Азиа иаҵанакуеит Азиа 
Маҷтәи адгьыбжьахала, Месопотамиа, Левант, Аравиатәи ад-
гьылбжьахала, Џьамтәыла аҳаракыра (ашьхақәа). Ԥсабарала 
Мраҭашәаратәи Азиа аарҩароуп, араҟа ирацәоуп ацәҳәырақәеи 
ацәҳәырабжақәеи. Иҟоуп ҭыԥқәак, аиҳарак аҩадахьтәи аган аҿы, 
аҳауа иаҳа иахьыцәааку.

Анкьаӡа Аԥхьаҟатәи Азиа адәқәеи ашьхарақәеи ҵиаалеи 
шәарахлеи иҭәын, аха иахьазы уи зегь еиқәымхеит.

Мраҭашәаратәи Азиа иаҵанакуеит абарҭ реиԥш иҟоу 
аҳәынҭқаррақәа: Ҭырқәтәыла, Џьамтәыла, Афганистан, Ирак, 
Шьамтәыла, Саудовтәи Аравиа, Иемен, Израиль, Ливан, 
Иорданиа, Оман, Арабтә Емиратқәа, Бахреин, Кувеит, Катар, 
Кипр.

Аетногенези аетникатә ҭоурыхи. Аҭҵаарадырраҿы макьа-
наз еилкаам Мраҭашәаратәи Азиаҿы антропогенез зааӡатәи 
аетап мҩаԥысуазу имҩаԥымсуазу. Иара убри аамҭаз араҟа 
хыԥхьаӡара рацәала иԥшаауп ажәытәхәаҳә иаҵанакуа зааӡатәи 
аепохазтәи абаҟақәа. Иҟоуп убри аҩыза агәаанагара, зааӡатәии 
икьасоуи ажәытәхәаҳә епохақәа рҽеилыргра аамҭаз араҟа 
иахьатәи ауаа рҭеиҭыԥш змаз ауаҩы ишьақәгылара апроцессқәа 
мҩаԥысуан ҳәа.

Ажәытәхаҳәи абжьаратә хаҳәи раамҭақәа раан иарбан етни-
катә еилазаараз араҟа иҟаз аилыргара даараӡа иуадаҩуп. Еилкаау 
акоуп антропологиа аганахьала Мраҭашәаратәи Азиа иқәынхоз 
европеоидаа шракәыз.

Аетникатә еилазаара иадҳәаланы раԥхьаӡатәи аилкаарақәа 
цәырҵуеит ҳ.ԥ.ҟ. V азқьышықәса анҵәамҭеи III азқьышықәса 
алагамҭеи рзы, шумераа Месопотамиа раԥхьатәи аҳәынҭқар-
рақәа анеиҿыркаа аамҭаз. Шумераа рбызшәа иаадыруа бызшәатә 
ҭаацәарак иаҵанакуам. Шумераа рбызшәеи иара убас даҽа еил-
каам бызшәақәаки ахьӡала «каспитәи» агәыԥ иахырԥхьаӡалоит. 
Араҟа иазгәаҭатәуп Аԥхьаҟатәи Азиа аетникатә еилазаарала 
анкьеиԥш иахьагьы даара ишеиалаԥсоу. «Каспитәи» агәыԥ ада 
араҟа иҟан асемит бызшәала ицәажәоз аккадаагьы. Шумерааи 
аккадааи рнаҩс рхатә ҩырақәа рыман финикиаа (раԥхьатәи ал-
фавит аиҿкааҩцәа), ауриақәа (Аԥшьаҩыра злаҩу абызшәа), ара-
меиаа.

Ишьақәыргылоуп ҳ.ԥ.ҟ. IV-III азқьыш. раан Аԥхьаҟатәи Азиа 
антропологиа аганахьала ишыҟаз аевропеоидтә типқәа ҩба.

Ҳ.ԥ.ҟ. II азқьышықәсазы аҽаҩшамҭаз арахь иқәнагалеит ин-
доевропатәи абызшәақәа рыла ицәажәоз, анаҩс Хетт ҳәынҭқар-
ра еиҿызкааз ажәларқәа.

Ҳ.ԥ.ҟ. IX ашәышықәсазы Ермантәыла ашьхарақәеи Аладатәи 
Кавкази рҿы ишьақәгылеит Урарту аҳәынҭқарра. Ҳ.ԥ.ҟ. 
VII ашәышықәсазы ишьақәгыло иалагеит ари аҳәынҭқарра 
иахьԥшыз аерман (ашәамахь) жәлары.

Ҳ.ԥ.ҟ. I азқьышықәсазы индоевропатәи абызшәақәа рыла 
ицәажәоз ажәларқәа ахьықәынхоз еиҿкаан абарҭ реиԥш иҟаз 
адеспотиатә ҳәынҭқаррақәа: Мидиа, Џьамтәыла, Бактриа, 
Парфиа. Урҭ рыҩныҵҟа имҩаԥысуан еиуеиԥшымыз аетникатә 
процессқәа. Арҭ апроцессқәа ирыбзоураны антикеи абжьа-
ратәи ашәышықәсқәа раани ишьақәгылеит мраҭашәараџьамтәи 
амахәҭала ицәажәо аетникатә гәыԥқәа. Урҭ реиҳараҩык иахьа 
Џьамтәылеи, Афганистани, Мраҭашәаратәи Ҭырқәтәылеи рҿы 
иқәынхоит.

Мраҭашәаратәи Азиа имҩаԥысуаз аетника-культуратә про-
цессқәа рыхәҭа ду аларгалеит араб жәлары. Ҳ.ԥ.VII-VIII 
ашәышықәсқәа рзы араб жәлары Аԥхьаҟатәи Азиа аиҳарак 

ахьрымпыҵархалаз аҭыԥқәа рҿы иаладырҵәеит дара рбызшәеи, 
рҩыреи, рдини (аԥсылманра).

Иара убас, IX ашәыш. атуирк жәларқәа Аԥхьаҟатәи Азиа 
ианықәнагала, араҟа акырӡа аҽаԥсахит аетникатә еилазаа-
ра. Аиҳарак Азиа Маҷ аиҭакрақәа аныԥшит XI ашәыш. ати-
урк-сельџьукцәа ари аҭыԥ анрымпыҵархала ашьҭахь. Арҭ 
апроцессқәа ирыбзоураны араҟа ишьақәгылеит аҭырқәеи азер-
баиџьани рыжәларқәа. 

Аетникатә процессқәа мҩаԥысуан абжьаратә ашәышықәсқә 
рзы еиԥш иара убас аҿыц аамҭазгьы. Ҳ.ԥ. XVII ашәыш. мчыла 
Џьамтәылаҟа иԥхаҵан ақырҭцәеи аерманцәеи ԥыҭҩык.

Ҳ.ԥ. XVII – XIX ашәыш. рзы Џьамтәылеи Ҭырқәтәылеи 
рстратегиатә ҵакы иахәаԥшны акырантә рҭыԥқәа ирхырцахьан 
акәырд хылҵшьҭрақәа. 1915 шықәсазы аҭырқәа напхгара ие-
иҿыркааз ашьакаҭәара иахҟьаны инырҵәан зықьҩыла аерман-
цәеи аисорааи. Миллионбжаҩык аерманцәа рынхарҭақәа ирых-
цан.

Мраҭашәаратәи Азиа иқәынхоз наџь-натә аахыс асоциал- 
економикатәи, акультуратәи, еизҳарақәа змаз жәларын. Арҭ 
ажәларқәа, мсыраагьы нарылаҵаны, раԥхьаӡатәи аҳәынҭқар-
рақәа еиҿызкааз иреиуоуп. Аха анаҩс имҩаԥысуаз аҩныҵҟатәи 
адәныҟатәи амзызқәа ирыхҟьаны арҭ ажәларқәа рхәышҭаарақәа 
хьысҳахо иалагеит, ишнеиуаз реиҳаракгьы колониахеит. 

Иахьатәи аетникатә еилазаара. Мраҭашәаратәи Азиа 
иқәынхоит, еиуеиԥшым амахәҭақәа иреиуоу абарҭ реиԥш иҟоу 
абызшәатә ҭаацәарақәа; индоевропатәи, асемит-хамиттәи, 
алтаи тәи.

Индоевропатәи аҭаацәара араҟа ишьақәгылоуп аџьам махәҭа 
иаҵанакуа: фарси, пушту, аҭаџьык, акәырд, алурсктә, абахти-
артә,а белуџьтә – бызшәақәа рыла.

Асемит бызшәақәа рахьтә иаҳа рхыԥхьаӡара рацәоуп араб 
литературатә бызшәала ицәажәо аладатәи амахәҭеи, атураиааи 
(ассириаа), ауриақәаеи уҳәа уб. иҵ.

Алтаитәи аҭаацәара ҳәа араҟа иарбоу еиуеиԥшым атиурк 
бызшәала ицәажәо ажәларқәа роуп: аҭырқәцәа, азербаџьанаа, 
аҭаҭарцәа, аҭуркменцәа, агагаузцәа, аршарцәа.

Иара убас Аԥхьаҟатәи Азиа иқәынхоит мчыла ихырҵәаны 
арахь иқәнагалаз Кавказтәи (Аҩада-Кавказтәи) аҭаацәара иатәу 
ажәларқәагьы.

Антропологиа аганахьала Аԥхьаҟатәи Азиа ауааԥсыра евро-
пеоидтәи араса еиуеиԥшым атипқәа ирыҵаркуеит. Аравиитәи 
адгьылбжьахалаҿы иуԥылоит Африка иалҵыз – анегроидаа. 
Иара убас Аравиа акалҭ аҿы иқәынхоит анегроид ҟазшьақәа 
зныԥшуа араб хылҵшьҭрақәак. Амонголоид ҟазшьақәа рымоуп 
Афганистан инхо – хазареиаа. Уамак ирнымԥшуазаргьы амон-
голоид ԥшрақәа рымоуп еиуеиԥшым атиурк гәыԥқәак.

Ҭырқәтәыла имҩаԥнаго ассимилиациатә политика иахҟьаны 
даараӡа иуадаҩуп араҟа ииашоу аетникатә ҭагылазаашьа аи-
лыргара. Ҭырқәтәыла иқәынхо ажәларқәа зегьы аҭырқәцәаҳәа 
ашәҟәы иҭаргалоит. Ишдыру еиԥш араҟа инхоит хыԥхьаӡара 
рацәала, абарҭ реиԥш иҟоу ажәларқәа: акәырдцәа, азербаџьан-
цәа, аҭуркменцәа, арабцәа, аҭаҭарцәа, ақырҭцәа, абырзенцәа, 
албанцәа, ауриацәа, аерманцәа, аԥсуаа, аедыгцәа, аҟабардқәа, 
даӷьсҭанаа, ачеченцәа, аингәышцәа, алазцәа, даара имаҷзаргьы 
– аурысцәа, ажәытәҵас адгылаҩцәа (старообрядцы).

Ҭырқәтәыла анаҩс аетникатә еилазаара иаҳагьы иуадаҩуп 
Џьамтәыла. Џьамтәыла ауааԥсыра аиҳарак шьақәгылоуп фарси 
бызшәала ицәажәо аџьамцәа рыла. Фарси бызшәала ицәажәо 
рнаҩс араҟа инхоит, «аҭыԥантәи абызшәақәа» рыла ицәажәо 80 
жәлары. 

Иара убас араҟа рхыԥхьаӡара рацәоуп азербаџьанцәа (4 млн.), 
аҭуркменцәа (300 нызқь), кашкаиаа, афшараа, акәырдцәа уҳәа 
уб. иҵ. Иеиқәыԥхьаӡоу рнаҩс Џьамтәыла иуԥылоит аерманцәеи, 
ауриацәеи, аисорааи.

Аҵыхәтәантәи аамҭаз имҩаԥысуа аетникатә процессқәа иры-
бзоураны араҟа аҿиара иаҿуп амилаҭ ҿыцқәа: – гилианааи ма-
зендаранааи уҳәа уб. егьырҭгьы.

Џьамтәыла аофициалтә ҩыра шьаҭас иамоуп араб алфавит.
Милаҭрацәала еилоуп Афганистангьы. Уи ауааԥсыра реиҳа-

раҩык – пуштунцәа роуп. Иҟоуп иара убас аҭаџьыкцәа, аҭур-
кменцәа, аузбекцәа, белуџьаа, нурисҭанаа, хазареиаа, ауриақәа.

Ари арегион аҿы ипроблема хаданы иаанхоит аколониатә по-
литика иахҟьаны Афганистани Пакистани рыбжьара апуштун 
жәлар реиҟәыҭхара.

Араб ҳәынҭқаррақәа аетника аганахьала иаҳа еизакуп.
Урҭ акәырдцәеи, аџьамцәеи, индиааи, ауриацәеи, аҭуркмен-

цәеи, аисорааи шрыланхогьы, аиҳараҩык араҟа иқәынхо араб 
жәлары роуп.

Араб ҳәынҭқаррақәа рҿы араб бызшәалоуп излацәажәо, рҩы-
рагьы араб алфавитла еиқәыршәоуп.

Израиль ауаажәлар реиҳараҩык ауриақәа роуп. Урҭ рхыԥхьаӡа-
раҿы иҟоуп аҭыԥантәи ауриақәа реиԥш иара убас аҳәааныр-
цәынтәи иааз рашьцәагьы. Ауриақәа рнаҩс Израиль иқәынхоит 
хыԥхьаӡара рацәала араб уааԥсырагьы.

Израиль аофициал бызшәа – аиврит ауп. Рҩыра ажәытәауриа 
алфавитла иаԥҵоуп.

Анхамҩа. Мраҭашәаратәи Азиа иқәынхо ауааԥсыра реиҳа-
раҩык қыҭауаауп, рнапгьы злаку ақыҭанхамҩатә усқәоуп. Уамак 
аҿиара шамамгьы, араҟа иуԥылоит ааглыхра знапы алаку ауа-
аԥсырагьы. Иара уи аамҭаз Мраҭашәаратәи Азиа даара ибеиоуп 
анефть ала. Аха рыцҳарас иҟалаз ари абеиара дара ишырҭаху 
рхы ирзархәом.

Аԥхьаҟатәи Азиа анхара-культуратә ҿиараҿы аԥыжәара ры-
моуп аҩ-типк: цәмаҭәала адгьылқәаарыхреи инеиҭаҵ-ааиҭаҵуа 
(кочевники, кочевые) арахәааӡаҩцәеи.

Мраҭашәаратәи Азиа атәылақәа рҿы адгьылқәаарыхра 
иа моуп, иеиԥшу, еизааигәоу аҟазшьақәа. Арҭ еизааигәоу 
аҟазшьақәа рцәырҵра зыбзоуроу аҳауа аԥхара иахҟьаны арԥ-
саҳәаратә адгьылқәаарыхра аҿиароуп. Иара убри аамҭаз аҳа-
уа аҭагылазаашьа ахьеиԥшым иахҟьаны араҟа рхы иадырхәон 
еиуеи ԥшым арԥсаҳәаратә системақәа.

Аӡиас дуқәа ахьыиасуаз аӡкырақәеи аҟәарчаԥақәеи ҟаҵаны 
рымхқәа дырԥсаҳәон. Ари аӡы иаанагоз арҵәырақәа иалдыршон 
аҽаҩра беиа аарыхра. Арԥсаҳәараан амхурсҭа аӡиас аҳаракыра 
аасҭа иахьыҟоу иҟазҭгьы аӡы ахала инеиуан. Ус акәымкәа, амхы 
аӡиас аасҭа иаҳа иҳаракызар, усҟан аӡышьҭыхгақәа еиҿыркаау-
ан. Аӡиас дуқәа ахьыҟамыз аҭыԥқәа рҿы, рхы иадырхәон агьежь 
ԥшра змаз аӡышьҭыхгатә механизмқәа. Уи аан рхы иадырхәон 
аҩнытә ԥстәқәа: аҽы,  аҽада, ацә уҳәа уб. егьырҭгьы.

Ҳзыхцәажәаз арԥсаҳәаратә нхамҩақәа еиҿкаан Адгьыл-
бжьахалатәи амшын Амрагыларатәи аҿықәи, Месопо тамиеи, 
Ҭырқәтәылеи, Џьамтәылеи, Афганистани рҿы.

Аӡиасқәа ахьыҟам аҭыԥқәа рҿы, амхқәа рырԥсаҳәаразы еиҿыр-
каауеит «киаризтәи» арԥсаҳәага ҳәа изышьҭоу аргыларақәа.

Ари арԥсаҳәаратә система аиҿкаараан иҩеихык-еиҵыкны ак 
еиҳа егьи иаҳа инарҵауланы аҵеиџьқәа ржуан. Ҵеиџьк анҭәлак 
аӡы анаҩс иҟаз ахь ииасуан, убас амхаҟынӡа инаргон.

Киаризтәи аргыларақәа 5-6 километр рҟынӡа ианынаӡозгьы 
ҟалалон. Ари аус акыр ишыцәгьазгьы, аџьабаа ду шацызгьы, 
аҽаҩра беиа рнаҭон.

Иҟоуп Ԥхьаҟатәи Азиаҿ ҭыԥқәакгьы адгьылқәаарыхра ԥсаба-
рала ақәа алеира иахьадҳәалоугьы.

Ԥхьаҟатәи Азиа адгьылқәаарыхҩцәа иаадрыхуа акультуратә 
ҵиаақәа рхыԥхьаӡараҿ иҟоуп: ачарыц, ақьар, афиникатә паль-
ма, абрынџь, ацитрустә ҵиаақәа, ашәырҵлақәеи ауҭраҭыхи. 
Еиқәыԥхьаӡоу рнаҩс араҟа аҽаҩра беиа рырҭоит аӡахәа, абам-
ба, аҭаҭын уҳәа уб. иҵ. аҵиаақәа. Џьамтәыла иаадрыхуеит иара 
убас зхаҭабзиара ҳараку абрынџь.

Ҳазлацәажәо аҭыԥ аҿы ақыҭанхамҩатә мыругақәа уамак иаҩ-
цам. Аиҳарак адгьылқәаарыхыҩцәа ирку рабацәеи рабдуцәеи аус 
зларуаз амаругақәа роуп: аҽага, ажыга, аихатә ԥыза змоу амҿтәы 
цәмаҭәа, амҿтәы ма аихатәы цқәа змоу аҳәҳәагеи, ирхәоу, амахә 
иалху ацәмаҭәеи. Ацәаӷәараан иҵаркуаз аиҳарак ацәқәа ракәын. 
Аҽаҩра зегьы напыла, маганала акәын ишҭаргалоз. Арыц рлагон 
рхала напылатәи алулагарақәа рыла.

Адгьылқәаарыхыҩцәа иара убас аусурази, акәаци, ахши, ацәеи 
рзы ирзанын арахә. Ҩнатә ԥстәқәас ирымаз иреиуан: аџьмақәа, 
ауасақәа, ацәқәа, аҽадақәа. Аҽқәа змоу уи маҷк зыԥсы злаз анха-
цәа ракәын. Аԥстәқәа рнаҩс ирааӡон аԥсаатәгьы. Ҭыԥқәак рҿы, 
аиҳарак Аравиа адгьылбжьахалаҿы ирааӡоит амахҽқәа.

Мраҭашәаратәи Азиа ацәҳәырақәеи ацәҳәырабжақәеи рҿы, 
аҿиара аиуит инеиҭаҵ-ааиҭаҵуа анхамҩа-культуратә тип. Уахь 
иаҵанакуеит: ҭыԥк аҿы инымхо, ессымша инеиҭаҵ-ааиҭаҵуа; 
аамҭа-аамҭала инеиҭаҵуа-ааиҭаҵуа; ҭыԥк аҿы инхо, аха 
зны-зынла еиҭаҵуа арахәааӡаҩцәа.

Инеиҭаҵ-ааиҭаҵуеи аамҭа-аамҭала еиҭаҵуеи арахәааӡара 
рнапы алакуп арабцәеи, апуштунцәеи, акурдцәеи, аҭырқәцәеи 
рыхәҭак.

Инеиҭаҵ-ааиҭаҵуа (кочевники, кочевые) арахәааӡара знапы 
алаку ахьшьцәа, шықәсык ахы-аҵыхәала, рырахә рзы аҟашәа 
иашьҭаланы 2 – 2,5 нызқь километр иныҟәоит. 

Араҟа адинхаҵара иахҟьаны зынӡацк ирзаным аҳәақәа. 
Аматериалтә культура. Мраҭашәаратәи Азиа ауааԥсыра 

реиҳараҩык, ишазгәаҳҭахьоу еиԥш, ақыҭақәа рҿоуп иахьынхо. 
Ақалақь ҿыцқәа рыргылара ишаҿугьы урҭ рхыԥхьаӡара уамак 
идуум. Дара ауаа рынхарҭаҭыԥқәа аԥсабаратә ҭагылазаашьа 
иадҳәалоуп. Иаҳҳәап Ҭырқәтәыла ауааԥсыра аиҳарак нхарҭа 
ҭыԥс иалырхуазар амшын аԥшаҳәеи, акаршәрақәеи, Џьамтәыла 
иаҳа аԥыжәара амоуп аҳаракырақәеи аӡиасқәа рыԥшаҳәақәеи. 
Афганистанаа реиланхарҭақәа реиҳрак ашьха сакарақәа рҿоуп 

иахьдыргыло. Аравиа ауааԥсыра акаршәрақәа ирықәынхоит, ма 
ашьхарахь ихалоит.

Адгьылқәаарыхҩцәа реиланхарҭақәа акыр иҭбаауп, аха уи 
аамҭаз рыҩнқәа еилагәыгәны ишаақәшәаз идыргылон.

Ииашоу амҩеихда ԥшӡа змоу аиланхарҭақәа Аԥхьаҟатәи 
Азиахь иааргеит атәым жәларқәа. Ашьхараҿы ахыхьчаразы 
идыргылон ахырӷәӷәарҭа ԥшра змаз аиланхарҭақәа.

Аиланхарҭақәа рыгәҭаҿы еиҿыркаауан аџьармыкьа, идыргы-
лон аџьаама, ауахәама, акаҳуа ма ачаижәырҭа, административтә 
ргыларақәа. Аиланхарҭа агәаҟнытә иалган иган амҩа ҭшәақәа. 
Арҭ амҩақәа рҟны наҟ-ааҟ ауаа нхон, рынхарҭақәа ахаҳәтә аан-
дала ишьҭыхны иҟаҵаны. Аиланхарҭақәа реиҳарак ирымам 
аӡымҩангагақәа. Аҩнеихагыла дуқәеи, асфальти, афымцалаша-
реи ахьыҟоу ақалақь дуқәа рҿоуп.

Инеиҭаҵ-ааиҭаҵуа ажәларқәа реиланхарҭақәа – урҭ аамҭа-
латәуп. Урҭ зегь реиҳа иҭбааны, насгьы аамҭала ҭыԥк аҿы иаҳа 
ианаангылоз аԥхын акәын.

Усҟан урҭ реиланхарҭаҿы аҩнқәа рхыԥхьаӡара наӡар ҟалон 
шәкы инаркны зқьы рҟынӡа. Ари аиланхарҭа аиҳабы иҩны 
(иқьала) амҩа аԥхьа идыргылон, сасык дырзааир аԥхьа иара иҿы 
дымҩахыҵырц.

Аравиа инеиҭаҵ-ааиҭаҵуа ажәларқәа аԥхынтәи реилан-
харҭақәа иаҳа еиҵоуп, егьи аамҭақәа раасҭа. Урҭ аӡыни ааԥыни 
аҳәырҭақәа ирышьҭаланы гәыԥ-гәыԥла рҽеиҩыршоит. 

Адгьылқәаарыхҩцәеи арахәааӡаҩцәеи рҩнқәа ирыман акыр 
аиԥшымрақәа. Акаршәреи аҳаракырақәеи рҿы инхо адгьылқәа-
арыхҩцәа рҩнқәа ԥшьыркцаны, рхыбқәа рҟьаҟьаны идыргылон. 
Аргыларатә маҭәахәысгьы рхы иадырхәоз ақьырмыт аӡа акәын. 
Ашьхараҿы аҩнқәа дыргылон ахаҳә ԥҽыхақәа нышәаԥшьла 
еиқәҵаны. Амҿтәы ҩнқәа уԥылоит Ҭырқәтәыла ажәытә ҵас 
(староверы) иадгыло аурыс хҵәацәа реиланхарҭақәа рҿы. 
Иуникалтәу, 8 – 10 еихагыла змоу, ақьырмыт аӡала иргылоу 

аҩнқәа уԥылоит Аравиа акалҭаҿы. Араҟа иара убас иуԥылоит 
абааш ԥшра змоу аҩнқәагьы.

Аҩнқәа роуреи рыҭбаареи аԥшәма ибзазашьа иадҳәалоуп. 
Аӷарцәа рҩнқәа аиҳарак уаҭахк ауп ирымоу. Иаҳа зыԥсы злоу 
анхацәа рҩнқәа ҩба-хԥа ма инеиҳаны ауаҭахқәа рыман. Убри 
аамҭаз аԥхьатәи ауада ахацәа иртәын, уамак иахьуҿахарсҭам 
ашьҭахьтәи ауадақәа аҳәса ирызкын. Уахь атәымуаҩ анеира азин 
имаӡам.

Асоуреи абоуреи уҳәа убас егьырҭгьы анхаратә ргыларақәа 
рҩны иацҟарҵон ма хазы аандала икәыршаны идыргылон.

Аҩны аҩныҵҟа аиҳарак уарҳалла иҩычан, игылан аӷәтәы иа-
реи рымаҭәа ахьҭоу ашәындәыҟәреи. Ҭырқәтәылеи Џьамтәылеи 
иеиқәыԥхьаӡоу рнаҩс ирзыҩнагылан илаҟәу аҩнымаҭәа. 
Ақалақьуаа ракәзар рҩнымаҭәа иахьатәи ҳаамҭа иақәшәоит.

Инеиҭаҵ-ааиҭаҵуа ажәларқәа рынхарҭақәа, ақьала ԥшра 
змаз, лассы зеибыҭареи зеимыхреи мариаз ргыларақәан. Уи 
амҿала аҩны абаҩ анеибадырклак, арахә рцәала ма абрезент ала 
икәдыршон. Урҭгьы роуреи рыҭбаареи аҭаацәа рбеиара иадҳәа-
лан. Ари аҩыза аҩнқәа рҿы инхо акрахьырфогьы иахьыцәогьы 
адашьмаҿоуп. Зны-зынла аргылара аҩныҵҟа ԥардала ахацәеи 
аҳәсеи рыхәҭаҳәа еиҩыркаауан.

Рчысмаҭәа злырхуаз акыци аметалли ракәын. Зны-зынла 
рхы иадырхәон амҿтәы чысмаҭәеи аҟабақ ацәеи (агәы ҭых-
ны иргәаҩаны). Арахәааӡаҩцәа аӡи ахши рзы аҳаҭақәа рыман. 
Рыфатә дырмазеиуан ачуанқәа рҿы. Ачаи, акаҳуеи, ахши уҳәа 
арыжәтәқәа зларжәуаз акыцлыхи афарфори рыла акәын. Иахьа 
иаҳа-иаҳа рхы иадырхәоит ааглыхратә тауарқәа.

Аԥхьаҟатәи Азиа ажәларқәа, рхылԥақәа ракәымзар, 
рышәҵатәқәа акырӡа еиԥшуп. Инеиҭаҵ-ааиҭаҵуа ажәларқәа 
рхылԥа аформақәа ирныԥшуеит, иарбан хылҵшьҭроу урҭ зҵаз-
куа.

Ахацәа маҭәас ирыман рыбӷаӡара ма ршьамхы илахысуа 
амаӷра змаз ашәҵатәы, иҭбааз аиқәа, рҟәаҟәа иқәдыршәуаз аха-
лаҭ. Аӡын ауасацәа иалхны ауапа ршәырҵон.

Арабцәа ирхарҵон куфиа ҳәа изышьҭаз, акас ԥшра змаз 
ахҭарԥа. Ҭырқәтәыла ахацәа ирхан афесхылԥақәа, аха 1925 
шықәсазы уи закәанла аныҟәгара азин рымхын. Џьамтәылеи 
Афганистани иныҟәыргон ауасцәа иалхыз ахылԥақәа. Меккаҟа 
ҳаџьра ацара зылшази аныхаԥааҩцәеи иныҟәыргоит – аса-
рақь (чалма). Шьаҵатәыс ирымаз асандалеимааи ажәцәеимааи 
ракәын. Арахәааӡаҩцәа ирышьан зыхәҵәы ауз аимаақәа.

Араҟа иахьагьы имаҷым ахацәа традициала есымша абџьар 
ныҟәызго.

Ақалақьқәа рҿы уажәшьҭа аԥыжәара агеит европаа рымаҭәа.
Аҳәса рымаҭәа шьақәгылоуп иауу аҵки, иҭшәоу аиқәеи рыла. 

Аҵкы иахадырԥоит аамҭа иашьашәалаша, еиуеиԥшым, амаӷра 
змам ашәҵатәқәа. Акыр аиԥшымрақәа рымоуп рышәҵатәқәеи 
рхылԥақәеи рыԥштәхәқәа рҿы. Аҳәса рхы иқәдыршәоит арԥшӡа-
гақәа рыла иҩычоу акасы. Анкьа аҳәса зегьы рхы рҿы ҭаҳәҳәа-
ны ирҵәахуан. Ари аҵас иахьагьы ҭыԥқәак рҿы еиқәханы иҟоуп. 
Иара убас аҳәса иныҟәыргон еиуеиԥшым арԥшӡагақәа.

Ԥхьаҟатәи Азиа аиҳарак излеиҭанеиааиуа амахҽқәеи аҽқәеи 
рылоуп. Урҭ рхаҭақәа ишрықәтәозгьы, ауардынқәагьы ирыҵар-
куан. Аӡиасқәа рҿы, рхы иадырхәон анышьқәа. Тигри Ефрати 
рҿы, иахьагьы рхы иадырхәоит ишшу, акаҭран (гудрон) зыхьшь-
ны иҟаҵоу анышьа хыгьежьаа.

Фатәыс ирымаз аиҳарак амгьали ахш чыси ракәын. 
Адгьылқәаарыхҩцәа ахәша аҵиаақәа ирылырхуазҭгьы, арахәа-
аӡаҩцәа уи ахш иалырхуеит. Акәац лассы-лассы изфо амалуаа 
роуп. Рыжәтәыс иржәуа ачаи, акаҳуеи, ахши роуп.

Аҭаацәа. Асоциалтә еизыҟазаашьақәа. Аҭаацәеи аҭаа-
цәа реизыҟазаашьеи Мрагыларатәи Азиа ажәларқәа рыҩныҵҟа 
ақьабзтә зини адинтә нормақәеи ирыдҳәалоуп. Аԥсылман 

зин – шариат, иазгәанаҭоит аполигамиатә еизыҟазаашьақәа. 
Даҽакала иаҳҳәозар, ахаҵа иман азин ҩыџьа-хҩы аҳәса раагара. 
Аԥсылманцәа аҭаацәа ралалараан иаҳа аԥыжәара арҭон рҭынха-
ра аҩныҵҟа ахаҵацареи аԥҳәысаагареи. Инеиҭаҵ-ааиҭаҵуа араб 
жәларқәа ирымамызт азин рхылҵшьҭра анҭыҵ аҭаацәара ала-
лара. Араҟа аус ауан алевират азакәан. Иаҳҳәап, еибахаз аҭаца 
лабхәында дигар алшон. Мраҭашәаратәи Азиа акырӡа иуадаҩын 
аԥҳәыс лҭагылазаашьа, уи ҭыԥқәак рҿы акәымзар, тәык диҩы-
зан.

Аԥсылманцәа рҿеиԥш, ауриақәа рҭаацәаратә ԥсҭазаарагьы 
адин иахьԥшын.

Ԥхьаҟатәи Азиа ажәларқәа руаажәларратә еизыҟазаашьқәа 
акыр аилаԥаҭарақәа рныԥшуан. Араҟа ҭыԥқәак рҿы иуԥылоит 
акапиталисттәи асоциалисттәи еизыҟазаашьақәа реиԥш, иара 
убас афеодалтә еизыҟазаашьақәагьы.

Ԥхьаҟатәи Азиа аҳәынҭқаррақәа зегь рахьтә акапиталисттә 
еизыҟазаашьақәа шьақәгыланы иҟоуп Израиль.

Еиуеиԥшым ауаажәларратә еизыҟазаашьақәа рымоуп ине-
иҭаҵ-ааиҭаҵуа ажәларқәа. Урҭ рыҩныҵҟа арахәааӡаратә нхамҩа 
ашьапы анакуаз инаркны ицәырҵит арахәи аҳәырҭақәеи иры-
дҳәалоу ахатә мал. Ахатә мали, арахәи, аибашьрақәеи идыр-
цыхцыхит ажәлар социалла реихшара. Ажәлар социалла ише-
ихшозгьы урҭ макьаназ классла ашьақәгылара иахьымӡацт. 
Ауаажәларратә классқәа иаҳа аҿиара роуит ҭыԥк аҿы инхо 
ажәларқәа рыҩныҵҟа.

Инеиҭаҵ-ааиҭаҵуа ажәларқәа руаажәларратә еиҿкаарақәа 
шьақәгылоит ауаажәларра-хылҵшьҭратә принципла. Араб тәы-
лақәа рҿы, иахьагьы ахылҵшьҭратә еизыҟазаашьақәа рнубаа-
лоит бедуинаа. Егьырҭ атәылақәа рҿы ари аҩыза аҭагылазаашьа 
ҳҧылоит аиуриукцәеи, аҭуркменцәеи, акәырдцәеи, алурааи, 
апуштунцәеи рыҩныҵҟа.

Адоуҳатә культура. Еиуеиԥшым ганрацәала еилоуп Ԥхьа-
ҟатәи Азиа ажәларқәа рҟазара. Уи ашьаҭақәа азқьышықәсқәа 
иргәылганы иаагоуп.

Акырӡа ибеиоуп араб жәлар рҟазара. Уи еилоуп еиуеиԥшым 
афольклортә жанрқәа рыла: аепикатә ҩымҭақәа, алакәқәа, але-
гендақәа агенеологиатә легендақәа, аҭоурыхтә ҳәамҭақәа уҳәа 
уб. иҵ.

Аиҳарак аҿаԥыцтә ҳәамҭақәа аҿиара ду роуит, инеиҭаҵ- 
ааиҭаҵуаз аҵара змамыз – араб-бедуинаа рыҩныҵҟа. Ҭыԥк аҿы 
инхоз адгьылқәаарыхҩцәа рыбжьара аҿиара ду аиуит амузы-
катә культура. Аныҳәақәа раан имҩаԥыргон еиуеиԥшым ар-
ра-спорттәи амузыкатә еицлабрақәеи, акәашарақәеи. Акырӡа 
иҳаракуп, азқьышықәсқәагьы иргәылгоуп ажәлар рҳақьымдыр-
ра. Абжьаратә шәышықәсқәа рзы акыр араб қалақьқәа рҿы еиҿ-
каан, аԥыжәара дугьы рыман, анаҩс европаа ркультура аизҳара 
иацхрааз, аҵараиурҭақәеи, аҭҵаарадырреи, аҟазареи рханқәа.

Еиуеиԥшым жанрла еилоуп аҭырқәа жәлар рҟазарагьы. 
Адунеи аҿы деицырдыруа дҟалеит ажәлар рҳәамҭақәа рфыр-
хаҵа, адырҩы, ахәаџьа Нассреддин. Ажәлар рфольклортә тради-
циа карыжьуам, ашәаҳәаҩ-ажәабжьҳәаҩцәа рыда чарак, гәырӷьа-
рак мҩаԥымсуам, 

Аҿиара ду аман ажәлар рҟазара Џьамтәылагьы. Араҟа ааи-
гәанӡа ажәлар реиҳараҩык ҵарак рымамызт. Ари аҩыза аҭагы-
лазаашьа ҳҧылоит Афганистангьы. Араҟа, апуштунцәа рыҩ-
ныҵҟа, афырхаҵа хьӡы роуит Адан – Ханеи Дурхани. Ақәҿиара 
ду рыман апуштунцәа реибашьратә кәашарақәа.

Адинхаҵара аганахьала Мраҭашәаратәи Азиа ажәларқәа зе-
гьы аԥсылман дин еиуеиԥшым агәыԥқәа ирыҵаркуеит (сунни-
тааи, шиитааи). Суннитаа рахь иаҵанакуеит араб жәлар реиҳа-
раҩык, апуштунцәа, аҭуркменцәа, акурдцәа гәыԥк, уҳәа уб. иҵ. 
Шиитаа рахь иԥхьаӡоуп – аџьамцәа, азербаџьанцәа, акурдцәа 
абелуџьцәа ргәыԥк. Аҭырқәцәа реиҳараҩык сунитцәоуп.

Саудовтәи Аравиа XVIII ашәыш. иҿиеит аԥсылман дин асек-
та – вахаббитаа. Шьамтәыла аҿиара аиуит ашиит секта иатәу 
– исмааилитаа.

Ԥхьаҟатәи Азиа иара убас иуԥылоит ақьырсиан дин. Израиль 
аҳәынҭқарраҿы ихадоу динхаҵароуп ҳәа иԥхьаӡоуп – аиудаизм.

15 АХЫ. АФРИКА АЖӘЛАРҚӘА

Африка аԥсабара, ауаажәлар, атәылақәа

Агеографиатә ҭагылазаашьа. Афика – Евразиа ашьҭахь, 
зоуреи зыҭбаареи рыла идуу материкуп. Уи аҵакырадгьыл 
(Африка акәша – мыкәша ишьҭоу адгьылбжьахақәа налаҵаны) 
наӡоит 30,3 млн. ԥшьыркца км. рҟынӡа. Африка аурала ахы 
инаркны ақалҭынӡа 8000 км. ыҟоуп, аҭбаара акәзар, аҩадахьала 
уи наӡоит 7000 км., акалҭаҿы – 3000 км. Африка иаакәыршаны 
мшынуп. Уи аҩадатәи аган иҿықәсылоит Адгьылбжьахалатәи 
амшын, амраҭашәарала Атлантикатәи аокеан, амрагыларала 
Индиатәи аокеан.

Африка ааигәа иҟоу, зегь реиҳа идуу дгьылбжьахоуп Ма-
дагаскар.

Африка аӡиасқәа шырацәоугьы, зегьы иаарылукааратәы иҟо-
уп: Нил, Конго, Нигер, Замбези. Аӡҭачқәа рахьтә зегь реиҳа 
идуқәоуп – Викториа, Танганика, Ниаса. Иҟоуп урҭ реиҳа еиҵоу, 
арԥсаҳәараҿы рхы иадырхәоз аӡҭачқәагьы.

Африка зегь реиҳа иԥхоу материкуп ҳәа ирԥхьаӡоит, избанзар 
уи аиҳарак атропикатә цәаҳәаҿы ишьҭоуп.

Африка даара ибеиоуп шәаԥыџьаԥла: 16% бнароуп, 37% аса-
каратә ҳаскьынроуп, 30% – цәҳәыроуп. Африка агәи екватор 
амраҭашәаратәи агани рҿы иуԥылоит енагь ииаҵәоу, еиԥын-
чылан иҟоу, гилеи ҳәа изышьҭоу «ақәауратә бнақәа» (дожде-
вые леса). Ари абнаҿы изызҳауа аҵиаақәа реиҳарак аҭыԥантәи 
ауааԥсыра анхамҩаҿы рхы иадырхәоит. Иара убасгьы араҟа 
имаҷым, афаразгьы ибзиоу ашәыр зҿало ашәаԥыџьаԥгьы.

Африка асаваннақәа реиҳарак ақәаарыхреи арахә рықәыр-
ҳәреи ирызкын.

Африка аҩадатәи аган аҿы ишьҭоуп ацәҳәыра ду – Сахара. 
Иара убас ацәҳәырақәа ҳԥылоит Африка амраҭашәареи акалҭи 
рҿгьы (ацәҳәырақәа Калахареи, Намибиеи).

Африка Адгьылбжьахалатәи амшын иахьаду, Атластәи ашь-
хақәа рыкәша-мыкәша, аҳауатә ҭагылазаашьала асубтропика 
иазааигәоуп. Ашьхарахь ирызҳауеит есымша ииаҵәоу ахаҳәтә 
аџь ҵла, апробкатә ҵла, атластәи анызҵла (кедр).

Европаа арахь раԥхьаӡа ианықәнагала, араҟа аԥстәқәеи аԥ-
саатәқәеи рыла даара ибеиан. Африка акыр шәарахи агыгшәыг-
қәеи шындырҵәахьоугьы, иахьагьы иуԥылоит ашьабсҭақәа, 
абынҳәақәа, абнатә уасақәа, амаамынқәа, антилопақәа, азе-
брақәа, ажирафқәа, асланқәа, аԥынҵатәыҩақәа, алеопардқәа, 
агепардқәа, абнацыгәқәа, ақәыџьмақәа, абгақәа, алымқәа. 
Аӡиасқәеи аӡҭачқәеи рҿы инхоит абегемотқәа, аӡыбынҳәақәа, 
акәуақәа, агәылшьаԥқәа (крокодилы). Африка иқәынхо ауааԥсы-
реи ашәарахи еиуеиԥшым ачымазарақәа рыздырҵысуеит цеце 
ҳәа изышьҭоу амҵ. Азҿлымҳара ду рымоуп Мадагаскар иану, 
уаҳа аҽаџьара иуԥымло ашәаԥыџьаԥи, аԥстәқәеи, аԥсаатәқәеи.

Африка аԥсабара-нхамҩатә ҭагылазаашьала еихшоит абарҭ 
ахәҭақәа рыла. Африка Атластәи ашьхақәа иахьрыду аҩадеи 
аҩада-мраҭашәаратәи агани рҿы адгьыл чашәроуп, адгьылқәа-
арыхразгьы иманшәалоуп. Уи аҵыхәахь ишьҭоуп ацәҳәыра 
Сахара. Араҟа иҟоу ацәҳәырақәеи, ацәҳәырабжақәеи, адәкар-
шәрақәеи рҿы, иаҳа амҽхак ҭбаахеит арахәааӡара. Сахара акалҭ 
аҿы, екватор инаваршәны, Судани Сенегали, аӡиас Нил Иаҵәеи 
ирыбжьаркыз адәкаршәрақәа (саванна) рҿы аҭыԥантәи ауааԥсы-
ра арахәааӡареи адгьылқәаарыхреи еиларыгӡон. Иҵегь алада, 
Аҩада-Гвинеиатәи аҳаракыреи Гвинеиатәи аԥшаҳәеи рҿы, атро-
пикатә бнара еиԥынчыла иахьыҟоу, уи акалҭи адәкаршәрақәеи 
рҿы аарыхра рнапы шалакугьы, аиҳарак ашәарыцареи амазеиеиз-
гареи роуп изҿу. Африка атропикатә цәаҳәа инақәыршәаны, аҿи-
ара аиуит атропикатә нхамҩа. Африка аҩада-мрагыларатәи аган 
аҿы жәытә-натә аахысижьҭеи аҿиара аиухьан аарыхратә нхамҩа 
(арахәааӡара, адгьылқәаарыхра). Африка акалҭи Мадагаскари 
рҿы иаҳԥылоит зыӡбахә ҳҳәахьоу анхамҩақәа зегьы.

Абас еиуеиԥшым аҳауатә ҭагылазаашьақәа ирыбзоураны, 
Африка ауаажәлар ирылшон хкы рацәала еиуеиԥшым ақыҭан-
хамҩатә ҵиаақәа раарыхреи арахә рынҵареи.

Африка иамоу абеиарақәа макьана цқьа ишыҭҵаамгьы, араҟа 
иуԥылоит еиуеиԥшым хәарҭара злоу аҵхтәқәа. Урҭ рхыԥхьаӡа-
раҿы иҟоуп: ахьы, уран, абҩа, алмас (алмаз), аихаӡа, арацәа уҳәа 
убас егьырҭгьы.

Атәылақәеи аҳәынҭқаррақәеи. Традициала ишышьақәгы-
лахьоу ала, Африка иқәынхо ажәлар еихыршоит абарҭ аҭоу рых-
географиатә областқәа рыла: Аҩадатәи Африка – уахь иаҵа-
накуеит Магриб атәылақәеи Мысреи; Аҩада-Мрагыларатәи 
Африка – Ефиопиеи Сомали; Мраҭашәаратәи ма Тропика 
Мраҭашәаратәи Африка – Мраҭашәаратәи Судани Гвинеитәи 
аԥшаҳәа атәылақәеи; Африка Атропика Агәы – аӡиас Конго 
аԥшаҳәеи уи акәша-мыкәша иҟоу тәылақәеи; Мрагыларатәи 
Атропика – Индиатәи аокеан аԥшаҳәеи, Аӡҭачқәеи рыбжьареи 
(Межозерье); Аладатәи Африкеи Мадагаскари.

XIX ашәыш. Африка атәылақәа реиҳарак европаа ирколо-
ниахеит. XX ашәышықәса аҽаҩшамҭаз Африка ажәларқәа рхы 
иақәиҭхеит, аиҳарак 60-тәи ашықәсқәа раан. 

Ауаажәлар. Африка еиуеиԥшым амзызқәа ирыхҟьаны иахьа-
гьы уааԥсырала иӷаруп, насгьы иахьабалак реиланхара ажәпа-
ра еиԥшӡам. Ацәҳәырақәеи иԥсаау абнаршәырақәеи рҿы инхо 
ауаа ԥсыра даара имаҷуп. Иаҳа ижәпаны еиланхоит Африка аҳа-
ракырақәа рҿы. Иаҳҳәап: Ефиоптәи ашьхара, Атлас, Африка 
мрагыларатәи ашьхара, Мадагаскар ашьхара. Зегь реиҳа ауааԥ-
сыра жәпаны иахьеиланхо ҭыԥқәоуп Нил аԥшаҳәеи аҳәынҭқар-
рақәа Руандеи, Бурунди, Реиуньони, Маврикии рҿы.

Африка ауааԥсыра реиҳараҩык қыҭауаауп. Даара рхыԥхьаӡа-
ра маҷуп ақалақьуаа.   

Иахьа Африка иқәынхо ауааԥсыра зегьы ааидкыланы 
рхыԥхьаӡара 600 млн. ҩык рҟынӡа инаӡоит. Ари ахыԥхьаӡара 
ирласны аизҳара иаҿуп. 

Антропологиатә еилазаара. Африка иуԥылоит, еиуеиԥшым 
аҟазшьақәа змоу х-расак: европеоидтәи, негроидтәи, монголоид-
тәи, иара убас еилаԥсоу аиҭасратә расатә гәыԥқәа.

Африка Аҩадатәи аган иқәынхоит европеоидтәи араса иаҵа-
накуа ауааԥсыра. Уахь иаҵанакуеит араб жәлари аберберааи. 
Ари арасазы иҟазшьарбагоуп ахцәи, аблеи, ацәеи реиқәара, 
маҷк ирҳәу ахцәы, ахаҿы аизыхәхәара, ипоу, ииашоу аԥынҵа. 
Европеоидтәи араса иаҵанакуеит Африка иқәынхо (аиҳарак 
Аладатәи Африкаҿы), Европа ажәларқәагьы (англызцәа, афран-
цызцәа, анемеццәа, аголландцәа уҳәа уб. иҵ.). Европаа рцәа-
ржьы иаҳа ипашәуп, рыблақәа иаҳа ицәышуп, рхахәы иашоуп 
ма маҷк ирҳәуп.

Африка ауаажәлар реиҳарак анегроидтәи араса иаҵанакуеит. 
Ари араса еихшоит х-типкны. Анегроидтәи араса иҟазшьа ҷы-
даны иаман – ацәеижь еиқәара (иҟоуп маҷк ицәышугьы), убас 
ахцәи аблеи еиқәара, ахцәырҳәра, иуԥылоит зыцлымҳәа маҷк 
иагоу, ақьышә ашәпара, аԥынҵа аҟьаҟьара ахԥаратәи ахахәы 
амаҷра (третичный волосяной покров).

Иҷыдоу арасатә тип иаҵанакуа – негриллааи абушменцәеи 
нхарҭа ҭыԥс ирымоуп Сахара аладахьтәи аган. Негриллаа рахь 
иаҵанакуеит Екватортә Африка иқәынхо – пигмеиаа. Пигмеиаа 
аурала икьаҿуп, цәеижьла иаҳа ипашәуп, ахԥатәи ахахәы (третич-
ный волосяной покров) арацәара, ақьышә апара. Алада Африкаҿы 
инхо – абушменцәеи аготтентотцәеи – рцәеижь аҩежьра аныԥшу-
еит, шәагаала икьаҿуп, аха иара убас иуԥылоит ибжьаратәқәоу-
гьы, рԥынҵақәа поуп, заа рцәеижь акҷра иалагоит.

Европатәии анегроидтәи арасақәа ирыбжьагылоу, аиҭасратә 
формаҿ иҟоу рахь иаҵанакуеит – ефиопиатәи атип. Ари атип азы 
иҟазшьарбагоуп – ахцәи аблақәеи реиқәара, аиқәара зныԥшуа 
ацәеижь, ахцәырҳәра, ахаҿы аизыхәхәара, аԥынҵеи ақьышәи 
рпара, аурала аҳаракыра. Иара убас иҷыдоу арасатә гәыԥ иаҵа-
накуеит Мадагаскар иқәынхо – малагасиаа.

Аетно-лингвистикатә еилазаара. Африка абызшәақәа зе-
гьы инҭырҳәыцааны ҭҵаарадыррала иахьҭҵаам иахҟьаны даара 
иуадаҩуп урҭ классификациала реихшара. 

Африка аҩадатәи аган зегьи, Аҩада-Мрагылареи, иара убас 
Мрагыларатәии Мраҭашәаратәии Атропиеи иқәынхоит асе-
мит-ҳамиҭтәи абызшәақәа рыла ицәажәо, афроазиитәи абыз-
шәатә ҭаацәара иатәу ажәларқәа.

Ари аҭаацәара хазы еихшоит ԥшь-гәыԥкны: асемиттә, абер-
бертә, кушиттә иара убас чадтәи ҳәа. Асемит бызшәатә гәыԥ 
аҿы иалыркаауеит агәыԥ маҷқәа ҩба: араб жәлари (100 млн.), ае-
фиопцәеи (53 млн.). Араб бызшәа еиуеиԥшым адиалектқәа рыла 
ицәажәоит – Мысра, Ливиа, Тунис, Алжир, Марокко. Иара убас 
араб бызшәа уԥылоит Мавританиа, Судан, Мали, Нигер, Чад. 
Ефиопиатәи абызшәала ицәажәоит аиҳарак Ефиопиа иаланхо 
ахылҵшьҭрақәа – амхара, тигре, тиграи.

Бербертәи абызшәала ицәажәоит Магриб иқәынхо 
ахылҵшьҭрақәа – кабила, рифа, шлехаа, шавинаа, тамазигтаа, 
зенагаа уҳәа уб. иҵ. Иара убас уахь иаҵанакуеит ҭыԥк аҿы 
инымхо, инеиҭаҵ-ааиҭаҵуа туарег ахылҵшьҭрақәагьы.

Кушит бызшәала ицәажәоит Мысра алада-мрагылара инар-
кны Аҩадатәи Кениеи Танзаниеи рҟынӡа, аиҳарак Ефиопиеи 
Сомали ирықәынхо ажәларқәа – галлаа, сомалиаа, беџьаа, сида-
маа, иракуаа уҳәа уб. иҵ.

Чадтәи абызшәақәа рыла ицәажәоит Аҩадатәи Нигериа 
иқәынхо хауса ажәлари иара убас Нигери, Чади Аҩадатәи 
Камеруни ирықәынхо ажәларқәеи.

Ҭоурыхла асемит-ҳамиттәи аҭаацәара иахырыԥхьаӡалоит 
иҷыдоу Ажәытәтәи Мысра иҿиаз, акопт бызшәагьы. Акопт быз-
шәа XVII ашәыш. араб бызшәа иалаӡҩеит. Иахьазы ари абызшәа 
еиқәханы иҟоуп акопт-қьырсианцәа рыҩныҵҟа.

Африка Атропикатәи, Аладатәи аганқәа рҿы иуԥылоит х-быз-
шәатә ҭаацәарак иатәу абызшәақәа. Уахь иаҵанакуеит: ниге-

ро-кардофантәи (ма конго-кардофантәи) (224 млн.), нило-саха-
ратәи (25 млн.), иара убас зхыԥхьаӡара уамак идуум – коисантәи 
(250 нызқь) бызшәақәа.

Нигеро-кардофантәи абызшәа аҿиара аиуит Африка, 
амраҭашәарахьтәи аган Атлантика инаркны мрагылара 
Индиатәи аокеан аҟынӡа, ҩадала Сенегали Африка Агәаҿтәи 
Ареспубликеи инадыркны алада Аладатәи Африка Ареспублика 
аҟынӡа. Ари аҟара аҭбаара змоу абызшәатә ҭаацәара еихшоит 
ҩ-гәыԥкны – нигеро-конготәии кордофантәии ҳәа. Аԥхьатәи 
иахыԥхьаӡалоуп Амраҭашәаратәи, Агәаҿтәи, Амрагыларатәи 
Тропикатәқәеи, Аладатәи Африкеи ирықәынхо абызшәақәа 
реиҳарак. Уахь иаҵанакуеит абарҭ реиԥш иҟоу абызшәақәа: 
мраҭашәара-атлантикатә (20 млн.) – (фульбаа, волофаа, серераа, 
уҳәа уб. иҵ.), манде (11 млн.) – (бамбараа, малинкаа); вольта (12 
млн.) – (мосаа, грусаа, сенуфаа); ква (52 млн.) – (аканаа, евеи-
аа, иорубаа, ибо); адамава – мрагыларатәи (7 млн.) – (азанда, 
банда, гбаиаа); бендеконго (банту ажәларқәагьы ахыԥхьаӡала-
ны) (140 млн.), Нигераа (ибибио, тиваа), Камерунаа (бамеликаа, 
буте), Африка аладатәи аган аҿы инхо банту абызшәақәа (фанга, 
конго, луба, мбунду, бемба, ниамвезаа, гандаа, малаваа, тонгаа, 
косаа). Кордофантәи (460 нызқь) аетнолингвистикатә гәыԥ еид-
накылоит  хыԥхьаӡарала ирацәам ажәларқәа. Урҭ аиҳарак Судан 
агәаҿоуп иахьынхо. 

Нило-сахартәи аҭаацәара уԥылоит аӡиас Нигер инаркны 
амраҭашәарахь аӡиа Рудольф аҟынӡа. Ари аҭаацәараҿы зегь 
реиҳа идуу бызшәоуп – шари-нилтәи абызшәа (18,5 млн). 
Иара убас арахь иаҵанакуеит Судан акалҭи, Угандеи, Кепиеи, 
Танзаниеи ирықәынхо ажәларқәа (динкаа, нуераа, ачоли, луо, 
масанаа, нубиаа); Судан агәи Чад акалҭи ирыланхо ажәларқәа 
(багирмаа); Заир иаланхо (миру-мадиаа). Сахаратәи агәыԥ (4 
млн.) иахыԥхьаӡалоуп Сахара агәаҿы инхо тубуааи Нигериа 
аҩада-мрагыларатәи аган аҿы инхо кунуриааи. Ахԥатәи агәыԥ 

ахь ирыԥхьаӡоит сонгаиаа (1,8 млн.). Иара убас ари аҭаацәара 
иахыԥхьаӡалоуп абарҭ абызшәақәагьы – маба, фур, кома. 

Коисантәи абызшәатә ҭаацәара иатәу ажәларқәа нхоит Африка 
Алада-Мраҭашәаратәи аган аҿы. Ари абызшәатә ҭаацәара иаҵа-
накуеит – бушменцәа, аготтентотцәа, ашьхатә дамарцәа.

Мадагаскар иқәынхо ажәларқәа цәажәоит, австронезиатәи 
абызшәатә ҭаацәара иатәу (8 млн.) малагасиитәи абызшәала.

Африка ауаажәлар рыҩныҵҟа иуԥылоит, индоевропатәи абы-
зшәақәа рыла ицәажәо ауааԥсырагьы (11 млн.). Урҭ рыҩныҵаҟа 
иҟоуп: англызцәа, анемеццәа, афранцызцәа, апартугалцәа, аис-
панцәа, абырзенцәа, аиталианцәа, аголландцәа, абельгицәа, ау-
риацәа уҳәа уб. иҵ.

Адинхаҵара. Иахьагьы Африка ауаажәлар рыҩныҵҟа рду-
неихәаԥшышьеи рыуаажәлар-политикатә ԥсҭазаареи рҵакы 
ҳаракуп еиуеиԥшым адинхаҵаратә формақәеи акультқәеи. 
Арҭ аҵасқәа хықәкыла атрадициатә динхаҵареиԥш, иара убас 
ақьырсианреи аԥсылманреи ирыдҳәалоуп. Африка атрадициатә 
динхаҵараҿы аԥыжәара рыман – афетишизм; амагиа; еиҳа зым-
чу, акырзылшо, ихаҿыдоу, аԥсабареи ауаҩи ирхылаԥшхәу; ани-
мизм. Африка иахьа атрадициатә динхаҵара иаҵагылоуп 30% 
рҟынӡа ауааԥсыра.

Адунеи адинқәа рахьтә Африка иаҳа аԥыжәара амоуп аԥсыл-
манра. Аԥсылман дин аԥшәымара ауеит Африка аҩадахьтәи аган 
аҿеиԥш Нигериеи, Мраҭашәаратәи Атропикатә Африкеи рҿы.

Ақьырсиан дин иаҵагылоуп Африка Аҩада – Мрагыларатәи 
аҳәынҭқаррақәа рыуаажәлар ԥыҭҩыки Атропикатәи Аладатәи 
Африкеи рҿгьы.

Африка аетникатә ҭоурыхи асоциалтә структуреи

Африка ажәларқәа рсоциал-ҭоурыхтә ҵабырг аилкааразы 
иаҭахуп ашәышықәсақәа иргәылгоу ретнокультуратә традици-
ақәа рызхьаԥшра.

Ажәытәтәи аҭоурых. Аҭоурыхҭҵаара ишазгәанаҭо ала, 
Африка аматерик, аиҳарак уи амрагыларатәии, аҩадатәи 
ахәҭақәа, ауаҩы иҿиара ахьымҩаԥысуаз ҭыԥқәоуп. Араҟа иԥ-
шаан питекантропи неандертальци рыбаҩқәа реиԥш, 35 нызқь 
шықәса раԥхьа инхоз Homo sapiens ицәынхақәагьы.

Мешта аль-Арби (Алжир) аҭыԥ аҿы иԥшааз абаҩқәа рыбзоу-
рала, иуҳәар ауеит, Африка аҩадатәи аган аҿы хыхьтәи палео-
лит ахаан ишынхоз европеоидтә ԥшра змаз ауаа. Урҭ рҵыхәахь 
инхон анегроид ԥшра змаз ауааԥсыра. Неолит ахаан анегроид 
ԥшра змаз ахылҵшьҭрақәа Сахара аиҳарак ааныркылон (усҟан 
Сахара иахьеиԥш ицәҳәырамызт). Иҟалон европеоидтәи ане-
гроидтәи арасақәа ахьеизааигәаз аҭыԥқәа рҿы имҩаԥысуазҭгьы 
урҭ реилаӡҩаратә процессқәа.

Африка аҩадатәи аган аҿы иқәынхоз ауааԥсыра, уаанӡатәи 
рыхныҟәгашьа адагьы (ашәарыцареи амазеиеизгареи), рнапы 
аларкуа иалагеит дара рзы иҿыцыз анхамҩақәа – арахәааӡареи, 
адгьылқәаарыхреи, акыц аӡреи.

Зааӡатәи неолит иаҵанакуа адгьылқәаарыхыҩцәа реилан-
харҭақәа аарԥшын Сенегали Нигери рӡиасқәа рыԥшаҳәақәа 
рҿы. Гвинеиа аԥшаҳәеи аӡиас Конгои ирыванхон адгьылқәаа-
рыхыҩцәеи, ашәарыцаҩцәеи, амазеизгаҩцәеи ркультура ныҟәыз-
гоз ауаа. Африка акаршәрақәеи ацәҳәырабжақәеи рҿы ааигәанӡа 
ахаҳә аамҭа аҿиара аман.

Африка аметаллургиа аҿиара иабзоуроуп Ажәытәтәи 
Мрагыларатәи аҳәынҭқаррақәеи дареи реимадара.

Ҳ.ԥ.ҟ. II азқьыш. Сахара ахҩаара иахҟьаны Тиссили акульту-
ра еилаҳазар, Нил аԥшаҳәаҿы иҿиаз ацивилизациа аизҳара ду 
аиуит.

Мысра акалҭаҿы иҟаз атәыла Куш (Нубиа) ауааԥсыра мсы-
раа рсахьақәа ҳрықәшаҳаҭхозар, ирнубаалон анегроидтәии 
европоид тәии аԥшрақәа. Иара убас мсыраа ирдыруан зацәеижь 
еиқәаз ауааԥсыра ахьықәынхоз аладатәи атәыла Пунт.

Мсыраа зегь реиҳа ирдыруаз жәларын, амраҭашәарала иры-
ванхоз – ливиаа. Сахара ацәҳәыра аҽарҭбаацԥхьаӡа уаҟа инхоз 
ливиаагьы маҷ-маҷ иааскьон. Шьоукы амрагыларахь рхы хан, 
егьырҭ аладеи алада-мрагыларатәи аганахь иласкьон. Ҳ.ԥ.ҟ. I 
азқьыш. алагамҭазы ливиа ахылҵшьҭрақәа финикиаа рколониа 
Карфаген анапаҵаҟа иҟалеит.

Археологиатә материалқәа ишаҳдырбо ала Африка 
Аладатәии Аҩада Мрагыларатәи аганқәа рҿы иҟаз атәылақәеи 
антикатә ҳәынҭқаррақәеи аимадара ӷәӷәа рыбжьан. Африка 
егьырҭ аҭыԥқәа зегьы антикатәи ацивилизациеи дареи еимада-
рак рымамызт.

Мраҭашәаратәи Африкеи, Африка Агәи иқәынхоз ауааԥсыра 
ирыздыруамызт абҩеи аџьази рырҭәашьа. Аиха арҭәарахьы ииа-
сит иаразнак, ахаҳәтә аамҭа аҟынтә. Ҭыԥқәак рҿы аиха аепоха 
аҳра ауа иҟалеит ҳ. ԥ. ҟ. I азқьышықәсазы. 

Абжьарашәышықәсазтәи аҭоурых. Ҳ.ԥ. VII – VIII 
ашәышықәсқәа Африка аетнокуьтуратәи асоциал-политикатәи 
еиҭакрақәа иҟалаз рыхьӡ адҳәалан араб мпыҵахалацәа. Араб 
мпыҵахалара иахҟьаны Африка зқьышықәса европатәи ациви-
лизациа иаҟәыҭхын. Иара уи аамҭазы акырӡа еилаҵәеит мрагы-
ларатәи акультуреи аҭыԥантәи ажәларқәа ркультуреи.

Араб мпыҵахалаҩцәа Аҩадатәи Африка рнапаҿы ианаарга 
инаркны ари аҭыԥ Магриб ҳәа иахьыӡхалеит. Араб мпыҵаха-
лара раԥхьаӡатәи аетап аан уамак аетникатә еиҭакрақәа ала-
намгалеит. Аетникатә еиҭакрақәа цәырҵуа иалагеит XI ашәыш. 
инеиҭаҵ-ааиҭаҵуа араб хылҵшьҭрақәа Африкаҟа нхара ҳәа рхы 
андырха. Иахьа Аҩадатәи Африка ауаажәлар реиҳараҩык изла-
цәажәо араб бызшәалоуп, динсгьы ирымоу аԥсылманроуп, ми-
лаҭлагьы араб жәларуп ҳәоуп рхы ишазырҳәо. Магриб иқәынхо 
гәыԥқәак иахьагьы еиқәырханы ирымоуп абербер бызшәагьы. 
Араб ҳәынҭқаррақәа рнаҩсангьы, Африка иҟан зхала ишьақә-
гылаз аҭыԥантәи ахылҵшьҭрақәа рҳәынҭқарратә еиҿкаарақәа. 

Абас иҟаз асоциал-политикатә шьақәгыларақәан – Гана, Мали, 
Сонгаи, Мраҭашәаратәи Судан уҳәа уб. иҵ. аҳәынҭқаррақәа.

Асоциал-економикатә еилазаара. Еиуеиԥшым амзызқәа 
ирыхҟьаны Африка ауаажәларратәи, аекономикатәи, аполити-
катәи ҿиара иахьабалак еиԥшымызт. Ари аиԥшымра зегь раԥхьа 
иргыланы изыхҟьаз Африка иеиуеиԥшым акәакьқәа ирымаз 
асоциалтә-ҭоурыхтә ҿиара зынӡа иахьеиԥшымыз ауп.

Африка Сахара ацәҳәыра алахыс иазгәаҭоуп ишыҟоу 
хыԥхьаӡара рацәала зыҿиарала акырӡа ихьысҳау асоциалтә еиҿкаа-
рақәа. Иаҳҳәап: аҭаацәа-патронимиатә, аиашьара-хылҵшьҭратә, 
арратә-деспотиатә, уҳәа уб. иҵ. Арҭ асоциалтә еиҿкаарақәа ае-
кономика аганахьала ирыдҳәалан, заалыҵ маҷыз ақыҭанхамҩатә 
нхамҩақәа. 

Африка Аҩадатәи аган аҿы жәытә-натә аахысижьҭеи 
ишьақәгылахьан атәратә еизыҟазаашьақәа. Анаҩс абжьаратә 
шәышықәсқәа рзы, араҟа ишьақәгылоит афеодалтә еизыҟаза-
ашьақәа

Аҵарауаа рҳәоу ахьеиқәымшәо акоуп абжьаратә шәышықәсқәа 
рзы Сахара аладатәи аган аҿы, изакәытә социал-економикатә 
шьақәгылашьаз иҟаз азы.

Сахара алахыс инхо ауаажәлар рыбжьара иҟаз адгьылтә еи-
зыҟазаашьақәа рыҭҵаара иаҳнарбоит адгьыл знапаҿы иҟаз 
аиашьаратә ма агәыларатә обшьина рыдгьылқәа анапхгаратә 
еиҳабыра шрырҭоз. Уи анаҩсгьы арҭ аиҳабыра ирымазарц ал-
шон аҭҟәацәеи ацәгьоуцәеи рџьабаала иахьықәаарыхуаз рхатәы 
дгьылқәагьы. Изқәаарыхуаз адгьылқәа рнаҩс егьырҭ абнақәа, 
адәқәа, аҳәырҭрақәа, аӡиасқәа уҳәа зегьы аобшьина анапаҵаҟа 
иҟан. Иара уи аамҭазы зымчрақәа еизҳаз аиҳабыра рнапаҿы иаа-
ргеит аполитикатәи, аибашьратәи, анхамҩа-еиҿкааратәи напхга-
ра. Иара убас Бенини Дагомеи рнапхгаҩцәа рмал еиздырҳауан 
аибашьра ахархәаралеи, атәцәа рыҭиралеи, аҳазеизгаралеи. Уи 
иабзоураны анапхгараҿ иҟаз аиҳабыра рымчра акырӡа иҳарар-

кит, традициала, шьҭрала анцәа иҟынтә ироузшәа иԥхьаӡаны 
раҳра нцәахәыртәуан.

Аҵарауаа, хыхь зыӡбахә ҳҳәаз аҭагылазаашьақәа анааидыр-
кыла, ирызцәырҵит убри аҩыза агәаанагара – араҟа ишьақәгы-
лаз асистема – заакласстә еизыҟазаашьақәа роуп ҳәа.

Африка асоциал-економикатә ҭагылазаашьа зегь ааидкыланы 
уахәаԥшуазар, иазгәоумҭарц залшом уи аилазаара иаҳа ишыуа-
даҩу, уаанӡа ишаҳҳәахьаз аасҭа. Аҵыхәтәантәи аҭҵаарақәа иры-
бзоураны ишьақәыргылоуп Сахара алахыс ауаажәларра рыҿиа-
раҿы ишыҟоу ихадоу х-еихшарак: а) раԥхьаӡатәи ауаажәларратә 
шьақәгылара аилаҳара астадиа; б) еиуеиԥшым заакласстә еи-
зыҟазаашьақәа рахь аиасра астадиа; в) заакласстә уаажәларра 
аҿиара астадиа. Арҭ ах-стадиак рхаан аекономика аҿиараҿы 
ихаданы иҟан адгьылқәаарыхра.

Африка ажәларқәа рҭоурых-культуратә ҷыдарақәа

Африка ажәларқәа ретнографиа анҭаҳҵаауа иалҳкаар ауеит еиу-
еиԥшым аҷыдарақәа змоу аҭоурыхтә-географиатә адгьылҵакы-
рақәа (областқәа).

Аҩадатәи Африка ажәларқәа. Аҩадатәи, Аҩада-Мра-
гыларатәи Африка аиҳарак араб бызшәала иахьцәажәо азы 
Арабтә Африка ҳәа иашьҭоуп. Уахь иаҵанакуеит Магриб 
аҳәынҭқаррақәа зегьы, Мысра, Судан аҩадатәи ахәҭа. Зны-
зынлагьы уи иахырԥхьаӡалоит Мраҭашәаратәи Сахареи Маври-
таниеи.

Арабцәеи аберберцәеи европаа ирҿагыланы рықәԥара иаб-
зоураны араҟа ишьақәгылеит абарҭ амилаҭқәа: мсыраа, ливиаа, 
тунисаа, алжираа, мароккаа. Судан араб жәлар шырацәоугьы, 
араҟа иуԥылоит иара убас анегроид жәларқәагьы.

Еиқәаҳаԥхьаӡаз атәылақәа рҿы аԥыжәара амоуп ақыҭанхамҩа. 
Аҩадатәи Африка ажәларқәа аԥсабаратәи, аҳауатәи ҭагылаза-

ашьақәа ирыхәаԥшны рынхамҩаҿы аԥыжәара арҭон арахәааӡара 
ма адгьылқәаарыхра. Иҟоуп имаҷымкәа аҭыԥқәа арҭ аҩ-нхамҩак 
ахьеицныҟәыргогьы.

Аинтерес ду аҵоуп мсыраа рыдгьылқәаарыхра аҭҵаара. Уи 
аилкаарала ишьақәургылар ауеит хықәкыла иара адгьылқәаа-
рыхра аҭоурых.

Нил аӡиас аԥшаҳәа иаваз адгьыл чашәра иабзоураны адунеи 
аҿы раԥхьаӡа адгьылқәаарыхра нап ахьадыркыз аҭыԥқәа ируак-
хеит. Ҳ.ԥ.ҟ. IV азқьыш. мсыраа аарыхраҿы рхы иадырхәон арԥ-
саҳәаратә системақәа. Аԥхьа адгьыл иқәаарыхуан ҽагала, аха 
анаҩс ицәырҵуеит амҿы иалхыз ацәмаҭәа.

Иахьагьы, мсыраа рыдгьылқәаарыхратә нхамҩа акырӡа ир-
зааигәоуп ажәытә мсыраа иныҟәыргоз атрадициақәа. Мысра 
анкьеиԥш иахьагьы ақыҭанхамҩатә аамҭа еихшахоит х-период-
кны: аӡынтәи, аԥхынтәи, ҭагалантәи ҳәа. Араҟа иаадрыхуеит 
– ачарыц, ақьар, абамба, ақәны, ашьақар, абрынџь, аџьықәреи 
уҳәа уб. иҵ.

Адгьыл арԥсаҳәараҿы аҿыц системақәа шыҟоугьы иахьа-
гьы рхы иадырхәоит шудуф ҳәа изышьҭоу аӡыцәа ԥшра змоу 
аӡақәҭәага.

Мысра аҳәырҭақәа ахьмаҷу азы арахәааӡара уамак аҿиара 
амоуӡеит.

Магриб аҳәынҭқаррақәа рҿы адгьылқәаарыхра ҿиеит амшын 
аԥшаҳәеи Атлас ашьхақәа рҿи. Араҟа иаадрыхуа ихадоу куль-
турақәоуп – ачарыц, ақьар, аџьықәреи, ажь, еиуеиԥшым ашәы-
рҵлақәа. Магриб аҩадахьтәи аган аҿы аиҳарак ашьхара иахьа-
ду, аизҳара аиуит арахәааӡара (аԥсаса). Араҟа инхо ақыҭауаа 
анхамҩаҿы иаарҭаху амыругақәеи амаҭәахәқәеи реиҳарак рха-
ла рыҩны иҟарҵон. Арахәааӡаҩцәеи дареи аиҭныԥсахлара рыб-
жьан.

Мысреи Магриби ақалақьқәа рҿы аҿиара аиуит абарҭ реиԥш 
иҟоу анапҟазаратә усқәа – ажьира, ацәа аус адулара, арԥшӡа-
гақәа рыҟаҵара, акыцӡра. Ааглыхра ус акырӡа ихьысҳан.

Мысра анхаҩцәа – феллахаа нхоит аӡиас Нил иӡхықәгылоу 
ақыҭа маҷқәа рҿы. Рыҩнқәа ақьырмыт аӡала еихагылакны, ахыб 
рҟьаҟьаны идыргылон. Аҩнқәа реиҳарак уадак акәын ирымаз. 
Аӡын ахәы ҟарҵон ауаџьаҟ аҿы, аԥхын аҩны аԥхьа адәаҿы. 
Рчысхәаҿы даара имаҷуп акәаци ачарыц иалху ачеи. Урҭ аиҳарак 
ирҿаҵахәу ахәыӡи аџьықәреи ирылхны иҟарҵо ақашьи, ахыр-
ҵәи, афиники, ашәыри роуп. Бзиа ирбо рыжәтәқәоуп ашьақар 
змам акаҳуа, ачаи, ауараш.

Ашәҵатәы акәзар ахацәа ирышьарҵоит амилаҭ маҭәа: аиқәа, 
акьаҿ змаӷрақәа ауу. Ахьҭа аныҟоу ирышәхадырԥоит амахҽ ацәа 
иалху ашәҵатәы. Ақалақьқәа рыҩныҵҟа аԥыжәара аиуа иалаге-
ит европаа рышәҵатәы.

Аҳәса ԥаса иршәырҵон аиқәаҵәа ԥштәы змаз акьаҿқәеи, иауу 
аиԥкақәеи ирхарҵон еиуеиԥшым акасқәеи, ашьалқәеи, арԥшӡа-
гақәеи.

Ҭыԥк аҿы магрибаа еиланхон зымҽхак ҭбаау ақыҭақәа рҿы, 
рыҩнқәа анышәаԥшь иалырхуан, ахыб ҵиаала ирхыбуан. Иара 
убас араҟа иуԥылоит мсыраа рҩнқәа иреиԥшу аргыларақәагьы. 

Атлас ашьхараҿ инхо бербераа рыҩнқәа хаҳәла ацаҟьа 
иадҟаҵаланы иҟарҵон. Араҟа аҩнқәа убас идыргылон – аӡә иҩны 
ахыб егьи ихаҿы инхо изы гәарԥны изыҟалон.

Инеиҭаҵ-ааиҭаҵуа ажәларқәа аҩныҳәа ргылара ӷәӷәак, 
еиқәҟацак ҟарҵомызт. Рхы ахьыҵаркша ҳәа ирымаз ацәа иалх-
ны иҟарҵоз ақьала акәын.

Магриб ақалақьқәа рыҩныҵаҟа иахьагьы ирнубаалоит абжьа-
рашәышықәсазтәи архитектура, – амҩақәа рыҭшәара, зеихагы-
лара ҳаракым аҩнқәа, ақалақь агәҭа аџьармыкьа аҟазаара.

Ақалақь ҿыцқәа ирымоуп европатәи архитектуратә 
ҟазшьақәа.

Магрибаа рышәҵатәаҿы макьаназ аԥыжәара амоуп атрадици-
атә милаҭ маҭәа. Рышәҵатәы ахыхь (аҩахыс) ирышәхадырԥоит 
бурнус ҳәа изышьҭоу ашәҵатәы.



191

Магрибаа ирчысхәуп аџьықәреии ақьари ирылху афатә, ача, 
акартош, ашәыр, ауҭраҭых, ахарҵәы, ашә. Ауаажәлар еилаза-
араҿы Аҩадатәи Африкаҿы иуԥылоит еиуеиԥшым асоциал- 
економикатә шьақәгыларақәа. Ҭоурыхла арҭ ажәларқәа заакла-
сстәи ауаажәларратә стадиақәа ирхысит. Араб мпыҵахалаҩцәа 
инадыр кны араҟа иҿио иалагеит афеодалтә еизыҟазаашьақәа. 
Иагьа ус иҟазаргьы Магриб инеиҭаҵ-ааиҭаҵуа ауаажәлар рыҩ-
ныҵҟа акыраамҭа еиқәханы иҟан аиашьаратә (родовой) коллек-
тивизмтә еизыҟазаашьақәа.

Африка Аҩада-Мрагыларатәи ажәларқәа. Африка 
Аҩада-Мрагыларатәи аган иаҵанакуеит – Ефиопиатәи аҳа-
ракыреи Африкатәи Атәыҩа ҳәа изышьҭоу адгьылбжьахалеи. 
Араҟа иқәынхоит асемит-ҳамиттәи абызшәақәа рыла ицәажәо 
ажәларқәа.

Иахьа Африка Аҩада-Мрагылараҿы имҩаԥысуеит  ефиопиаа 
милаҭк раҳасабала рышьақәгылара. Ари амилаҭ шьаҭас иа моуп 
амхара (амҳара) ахылҵшьҭреи урҭ рылаӡҩара иаҿу – тигреи, ти-
грааи, сидамоуааи. Ефиопиа ҳәынҭқарратә бызшәоуп амхараа 
(амҳараа) рбызшәа.

Сомали аҩныҵҟагьы имҩаԥысуеит сомали ажәлар рышьақә-
гылара. Аетнографиа аганахьала Ефиопиа акырӡа егьырҭ 
аҭыԥқәа излареиԥшымыз рацәан. Ҳ.ԥ. IV ашәыш. араҟа ақьыр-
сианра ашьаҭа акуеит. Аксумаа рцыратә ҩыра (слоговое пись-
мо) шьҭрала XIII-XVI ашәышықәсқәа рзы Ефиопиа афеодалтә 
жәлар ирыдыркылеит. Ари амҭаз иаԥҵан, даҽакы иаламҩашьо, 
ажәытә ефиопиатә бызшәала иҩыз алитература.

Ефиопиа ауаажәлар жәытә-натә аахысижьҭеи адгьылқәаа-
рыхреи арахәааӡареи рнапы алакын.

Адунеи аҿы адгьылқәаарыхра раԥхьа иахьҿиаз аҭыԥқәа ируа-
куп ҳәа иԥхьаӡоуп Ефиопиа. Араҟа иаадрыхуеит уаҳа даҽаџьара 
иуԥымло аҵиаақәа. Ефиопиа адгьылқәаарыхраҿы акырӡа иҭба-
ан алаҵаратә аамҭа. Уи аамҭала лаҵарамза инаркны цәыббранӡа 
инаӡон.

Жәытә-натә аахысижьҭеи адгьылқәаарыхра рнапы шалакыз-
гьы аефиопцәа раарыхратә маругақәа иахьагьы акырӡа ихьыс-
ҳауп.

Рыфараҿы иаҳа аԥыжәара рымоуп ауҭраҭыхи ашәыри ирыл-
ху афатәқәа. Адгьылқәаарыхҩцәа рыфараҿы даара имаҷуп акәац 
чыс. Акәац чыс иаҳа ирацәоуп арахәааӡара знапы алаку рыҩ-
ныҵаҟа. Рыжәтәс ирыман ацхаӡҩеи ауараши.

Ефиопиа ажәларқәа рыҩнуҵаҟа акырӡа аизҳара аиуит анапҟа-
зара аус. Аиҳарак аизҳара аман аметалл аус адулара, абасара, 
ацәа аус адулара, акыцӡра.

Аҟазара ус шыҳаракугьы, Ефиопиа иахьа ааглыхра аԥхьатәи 
ашьаҿақәа ҟазҵо аҳәынҭқаррақәа ируакуп.

Ефиопиа ақалақьқәеи ақалақьтә еиланхарҭақәеи шырацәоу-
гьы, араҟа аԥыжәара рымоуп ақыҭеиланхарҭақәа.

Амхареи, гамааи, сидомоааи рқыҭақәа рҿы иҟамызт еихдоу 
амҩақәа, рҩнқәагьы дыргылон иахьааргәаԥхаз. Тиграиаа реи-
ланхарҭақәа рҿы иалыркаауеит аиҭынхацәа ахьынхо аҭыԥқәа. 
Анхацәа нхоит тукула ҳәа изышьҭаз аҩны хагьежьқәа рҿы. 
Рыҩнқәа иҳараку аандала икәдыршон. Тукула аҩныҵҟа иҟан 
афатә  ахьыҟарҵоз ахәшҭаара. Ҭӡамцк аҿы иҳаракны ашьҭа-
ларҭақәа арҭон. Акрахьықәырфоз аишәа ианырҭахым адәахьы 
идәылыргон. Ефиопиа аҩадеи амраҭашәареи рҿы идыргылон, 
абӷанҷи ахаҳәи анышәаԥшьи ирылхыз, ԥшькәакьк змаз аҩнқәа. 
Инеиҭаҵуа-ааиҭаҵуа арахәааӡаҩцәа рынхарҭақәа еихаԥшьу аҵи-
аақәеи арахә рцәақәеи рыла икәыршаны иҟарҵон.

Ефиопаа рышәҵатәаҿы аԥыжәара амоуп атрадициатә маҭәа. 
Асоциал-економикатә еизыҟазаашьақәа рҿы Ефиопиа ианубаа-
лоит афеодалтә еизыҟазаашьақәеи, апатриархалтә цәынхақәеи, 
араҟа аакьыскьа зыҿиара иалагаз акапитализми.

Ефиопиаа рзы иаҳҳәаз реиҳараӡак акырӡа ирзааигәоуп сома-
лиаагьы.

Африка Мрҭашәаратәи Тропика ауаажәлар: Гвинеиатәи аԥ-
шаҳәеи Мраҭашәаратәи Судани етникатә еилазаарала акыр еи-
цәыхаразаргьы, рҭоурыхтә ҿиарала акырӡа еиԥшуп.

Ари аҭыԥ иаҵанакуа аҳәынҭқаррақәа рҿы иахьа имҩаԥысуеит 
акрызҵазкуа аетникатә процессқәа. Араҟа зхыԥхьаӡара рацәоу 
ажәларқәа шыҟоугьы, макьаназ милаҭк инагӡаны ишьақәымгы-
лацт.

Мраҭашәара Атропикатәи Африка аԥсабаратә ҭагылазаашьа 
аманшәалара иабзоураны араҟа аҿиара аиуит ақыҭанхамҩа. 
Адгьылқәаарыхҩцәа маруыга хадас ирымоу, ирхәоу, аихаҿы 
змоу амҿтәы ҽагоуп. Арҭ ажәларқәа адгьылқәаарыхраҿы рхы 
иадырхәоит, ашәышықәсқәа иргәылыргаз, иԥыршәахьоу аҵиа-
ақәа рылаҵаратә еишьҭагылашьа. Уи иабзоураны адгьылқәаа-
рыхҩцәа ирылшон рыдгьылқәа, шықәсык ахы-аҵыхәала, ҩынтә 
хынтә рхархәара. Араҟа иаадрыхуеит – абрынџь, аџьықәреи, 
ахәыӡ, аманиока, ауҭраҭых, ашәыр уҳәа уб. иҵ.

Мраҭашәара Атропикатәи Африка ажәларқәа рыҩныҵҟа уа-
мак аҿиара амоуӡеит арахәааӡара. Уарла-шәарла арахәааӡара 
знапы алакыз афульбааи, атуарегааи, ахаусааи ракәын.

Анхамҩаҿ ирҭахыз амаҭәарқәа зегьы рхала рыҩны иҟарҵон. 
Арахә рцәа иалырхуан аҳаҭа ԥшра змаз, ахәшеи ацхеи рыҭра. 
Ажьицәа ирдыруан аихеи абҩеи рырҭәашьа. Аиха иалырху-
ан аҽагақәа, ажыгақәа, аихақәа, аҳәызбақәа, абџьар. Аџьаз аус 
адызулоз анапҟазацәа рнапаҿы иааргеит аскульптура арҭәаразы, 
«иӡыз ацәа» ҳәа изышьҭаз атехнологиа. Ари атехнологиа ишаз-
гәанаҭо ала, раԥхьа анышәаԥшь ала ирҭахыз аформа ҟарҵон, нас 
уи ацәала ихырҩон. Уи ашьҭахь ҿыц анышәаԥшь ахьыршьуан, 
кылҵәара хәыҷык ааныжьны. Иҟарҵаз аӡаҿы иандыршлак, ацәа 
ӡыҭны иҭыҵуан, нас иҭацәыз аҭыԥ ахь аџьаз ршны иҭарҭәон.

Араҟа ақыҭауаа рхыԥхьаӡара иаҳа ирацәоуп ақалақьуаа ра-
асҭа. Ақыҭауаа реиланхарҭақәа акыр идууп, рыҩнқәа амҿи 
анышәаԥшьи ирылырхуан, ҵиаала ирхыбон, аԥенџьырқәа 

ҿарҵомызт. Арҭ аҩнқәа рҿы аиҳарак ицәон ауп. Аманда ажәлар, 
ааигәанӡа, 30-40 ҩык злахәу аҭаацәа дуқәа рыла ишьақәгылан.

Амшын аԥшаҳәаҿы инхо гвинеиаа рыҩнқәа амҿи анышәаԥшьи 
ирылырхуан. Зны-зынлагьы урҭ аҩнқәа асахьақәагьы рнырҵон. 
Акан жәлар ргәараҿы идыргылон ақьалақәа ԥыҭк, анышәаԥшь 
баагәарала икәыршаны. Агәара еиҩшан ҩ-хәҭак рыла: аҳәсеи аха-
цәеи ркәакьқәа ҳәа. Мраҭашәара Атропикатә Африка ажәларқәа 
ашәҵатәқәа уамак иныҟәыргомызт.

Асоциал-економикатә шьақәгылараҿы ааигәанӡа аҳра руан 
ауаажәларратә еизыҟазаашьақәа. Иаҳа иҿиаз ауаажәларрақәа 
рҿгьы, аиашьаратә еиҿкаарақәа ракәын иҟаз. Арҭ ажәларқәа 
рыҩныҵҟа, анхамҩеи ауаажәларраҿи аԥҳәыс иаанылкылоз аҳа-
ракыра иабзоураны аҵарауаа ирызцәырҵит агәаанагара урҭ 
акласстә еизыҟазаашьақәа рахь ииасит ан лыиашьаратә шьҭра 
(матрилинеиного родства) аҟынтәи ҳәа.

Апатриархалтә еизыҟазаашьақәа иаҳа аизҳара рыман ине-
иҭаҵ-ааиҭаҵуа ажәлар фульбе рыҩныҵаҟа.

Африка Мраҭашәаратәи Атропика иқәынхо ажәларқәа рми-
лаҭтә динхаҵара акырӡа аизҳара аман. Уи ианыԥшуеит рыԥсҭаза-
ареи, рыуаажәларратә шьақәгылашьа аҷыдарақәеи, раԥхьаӡатәи 
руаажәларратә шьақәгылара ацәынхақәеи. Араҟа ҭоурыхла 
аҿиа ра ду аиуит рхылҵшьҭра анцәахәтәра, урҭ рымҵаныҳәара. 

Африка Мраҭашәаратәи Атропикаҿы азҿлымҳара зманы 
иуԥыло акоуп, имаӡоу ахацәеи аҳәсеи реидгылақәа (тайные 
союзы). Ари аидгыла зеиҿартәышьа уадаҩу еиҿкаароуп. Уи 
иалахәу рангла еихшан. Иреиҳау аҩаӡара алахәра азин рыман 
ауаа барақәеи амалуааи. Аидгыла дахагылан аҭыԥантәи аԥыза. 
Аидгылақәа рнапаҿы иҟан аусӡбареи аполициатә функциақәеи. 
Иара убас аидгылақәа ажәлар ашәахтә рылырхуан, ирыдымгы-
лоз рыпҟон. Аидгыла иалахәыз русқәа адинтә ԥшра арҭон, аса-
брада ҿаасҭақәа рхарҵон, адинхаҵаратә кәашарақәа мҩаԥыргон.

Арҭ аидгылақәа иахьагьы иҟоуп, аха рҵакы зынӡаск аҽаԥса-
хит. Иахьа уи аидгыла алахәхаразы, 12 – 14 шықәсқәа зхыҵуа 
аҷкәынцәа, иҷыдоу аҽазыҟаҵара иахысыр ауп. Урҭ рҵара акыр 
мзы ицоит. Уи аамҭа иалагӡаны рырҵаҩцәа игәарҭоит ргәашьамх 
шыӷәӷәоу, ишыҵару, ргәырҵҟәыл, рычҳара, ргәымшәара 
ахьынӡаҳараку. Уи анаҩс иддырҵоит аҩны аргылашьа, абџьар 
ахархәашьа уҳәа уб. иҵ. Абарҭ зегьы ианырхыслак, уаҩы 
иахьиҿахарсҭам бнаршәырак аҿы, иақәнагоу аиҿкаарақәа мҩаԥ-
ганы, аҿар аидгыла иаларҵоит.

Араҟа иара убас иуԥылоит аҳәса реидгылагьы. Аҳәса еиҳаба-
цәа аӡӷабцәа иддырҵоит аҩнуси ахәшәтәышьеи уҳәа убас аԥсҭа-
заараҿы ирдырраны иахәҭоу ҳәа ирԥхьаӡоз зегьы.

Африка Агәи, Мраҭашәареи, Акалҭи ирықәынхо 
ажәларқәа. Африка аладахьтәи акалҭ иқәынхоит еиуеиԥшым 
бызшәала ицәажәо – абанту жәлар. Аеканомика аганахьала бан-
ту рыҿиара иаҳа илаҟәуп, Мраҭашәаратәи Африка ажәларқәа 
раасҭа. Бантуаа рыҩныҵаҟа маҷк аекономикатә еихьӡарақәа ры-
ман – абоконгааи, багандааи, зулусааи.

Бантуаа ибзиаӡаны ирдыруан ҽагала адгьылқәаарыхра. 
Ҭыԥқәак рҿы аҿиара аиуит арахәааӡара. Анапҟазацәа идыр-
ҭәон аиха, абҩа, иҵырхуан ахьы, аус адырулон аслан ахаԥыц. 
Еибазыркышаҳәа акгьы бжьымшькәа идыргылон ахаҳәтә 
ҩнқәа. Банту ажәларқәа ирылшеит акыр ҳәынҭқарратә еиҿка-
арақәа раԥҵара – Баконго, Балуба, Буганда, Мономотапа. Арҭ 
аҳәынҭқарратә шьақәгыларақәа аколонизаторцәа иԥыхха ир-
геит.

Ҭоурыхла бантуаа рҿы ишьақәгылеит ҩ-нхамҩа-культуратә 
типқәа (адгьылқәаарыхреи, арахәааӡареи).

Адгьылқәаарыхҩцәа иаадрыхуаз аҵиаақәа иреиуан: ашы 
(сорго), асезам, ахәшатә пальма, аманиока, иамс, аџьықәреи, 
абрынџь, ақьар, абамба, акаҳуа, ачаи, аҭаҭын.

Изқәаарыхуа рыдгьыл амч аналӡӡаалак, даҽа мхык хырҟьон.

Руандеи Бурунди рҿы адгьылқәаарыхҩцәа рхы иадырхәоит 
арԥсаҳәаратә жрақәеи амҿтәы ӡымҩангагақәеи.

Арахәааӡара аиҳарак рнапы алакын Африка Агәаҿтәи 
Атропика иаланхо ажәларқәа. Араҟа ирзану аиҳарак аԥсаса ауп. 
Иара убас арахәааӡара маҷк аҿиара аиуит Африка Мраҭашәаратәи 
Атропикаҿгьы. Ҳазлацәажәо аҭыԥ аҿы иааидкыланы уахәаԥшуа-
зар, арахәааӡара Африка егьырҭ акәакьқәа рҿы аасҭа еиҳа ихьысҳан. 
Избанзар араҟа ирацәан зылсра уадаҩз абнаршәырақәеи цеце ҳәа 
изышьҭаз амҵи. Арахәааӡара иаҳа иахьҿиаз Африка акалҭ аҿоуп. 
Араҟа аԥсаса рнаҩсангьы ирааӡон ашьамаҟагьы. Аҽқәа ракәзар, 
европаа арахь иаанӡа ирыздыруамызт. 

Аҭыԥантәи ажьицәа ирыман рхатәы аихарҭәашьа атехноло-
гиа. Аиха дырҭәон, ашыра зычҳауаз атермитқәа иаанрыжьхьоу 
рыҭрақәеи хықәкыла идыргылоз ауаџьаҟқәеи рҿы.

Бантуаа реиланхарҭақәа рҿы иҟоуп урылеи ҭбаарылеи иеиҟа-
рам ақыҭақәа. Ақыҭақәа баагәарала икәдыршон. Аҩнқәа ршы-
шуан, ҵиаала ирхыбуан. Араҟа иуԥылоит иԥшьыркцоу аҩнқәа 
реиԥш ихыгьежьааугьы. Иара убас араҟа идыргылоит ашь-
хымӡаԥшра змоу аҩнқәагьы.

Қыҭацԥхьаӡа иҟан ауаажәлар ахьеизаша ахыбрақәа. Ақыҭа 
агәҭа идыргылон ажәлар реизгара иазкыз – адаул.

Аладатәи Африка ажәларқәа реиланхарҭақәа крааль ҳәа 
иашьҭан. Крааль аҿы инхон апатриархалтә ҭаацәара ду. Крааль 
агәҭа игылан абоура, уи иаакәыршаны идыргылон анхарҭатә 
ргыларақәа. Иаҳҳәап: агәашә ааигәара раԥхьатәи ақьала ан ма 
аԥхьатәи аԥшәмаԥҳәыс илтәын, уи иавагылан аҩбатәи аԥшә-
маԥҳәыс лқьала, уи лнаҩс – ахԥатәи аԥшәмаԥҳәыс лқьала.

Аԥшәмаҳәсақәа рыҩнқәа раԥхьа игылан ачыс злаҟарҵаша ауа-
џьаҟқәа. Арыц нышәаԥшьла ишьыхыз ажрақәа рҿы ирҵәахон.

Ашоура цәгьа ахьыҟоу ҭыԥ аҿы иахьынхоз азы, банту 
рышәҵатәы даара имаҷын. Аҳәсеи ахацәеи иршәырҵоз аҵиаақәа 
ирылху аԥыраҳәа ԥшра змаз, ашәҵатәқәа ракәын. Аҵыхәтәантәи 
аамҭаз ирацәахо иалагеит европаа рымаҭәа ныҟәызго.

XIX ашәыш. банту рсоциал-економикатә ҿиарала еиуе-
иԥшым аихьӡарақәа ирҭагылан. Мрагалыратәи Африка араб 
султанатқәа рҿы аҳра руан афеодалтә еизыҟазаашьақәа. 
Заири Анголеи рҿы иҟан зааӡатәи афеодалтә ҟазшьақәа змаз 
аҳәынҭқарратә еиҿкаарақәа. Африка егьырҭ аҭыԥқәа рҿы акә-
зар, уаҟа макьаназ, раԥхьатәи ауаажәларратә шьақәгыларақәа 
аилаҳара иаҿын. Конго аӡиас иаванхоз ахылҵшьҭрақәа рҿы ие-
иқәханы иҟан аншьҭра. Иахьагьы басакатаа рыҩныҵҟа ақыҭа 
дахагылоуп аншьҭра иатәу ахаҵа еиҳабы. Африка Агәаҿтәи 
Атропика ажәларқәа реиҳарак рҿы еиқәханы иҟан апатриар-
халтә шьҭра. Адгьыл ақыҭауаа зегьы ирзеиԥшын. Доусы иман 
дахьықәаарыхша, аха иуҭир ззыҟамлоз адгьыл ҽыҭ. 

Африка Агәаҿтәи Атропикеи Аладатәи Африкеи ирықәынхо 
ажәларқәа рҿы, иахьагьы, ашьҭра ан лыхьӡалоуп ишцо, аха уи 
аамҭаз, ишаԥу еиԥш, аԥҳәыс ахаҵа иҩныҟоуп дахьымҩахыҵуа. 
Ахаҵа ачма анизымшәалак, аҵас ишаҳәо ала, уи аԥҳәыс лыҩ-
ныҟа хатәара дцон.

Ааигәанӡагьы Аладатәи Африка иқәынхо бантуаа рыҩныҵҟа 
еиқәханы иҟан аиашьаратә еизыҟазаашьақәа.

Бантуаа рҳәынҭқарратә шьақәгылараан XVI ашәыш. иаԥҵан 
аполитикатә еиҿкаара – Конго. Ари аҳәынҭқарра дахагылан – 
маниконго. Иара убас араҟа иаланхон зхы иақәиҭыз аобшьина 
ауаажәлари атәцәеи. Аҳәынҭқарраҿы амчра зкыз аҳцәа ракәын, 
аҳәынҭқаргьы далырхуан дара рыҩныҵҟа. 

Коисан ажәларқәа. Апигмеицәа. Африка аладатәи акалҭ 
аҿы инхоит коисан ажәларқәа – готтентотааи бушменааи. 
Готтентотцәа рнапы злакыз арахәааӡара акәын. Арахә ирыхӡыӡа-
ауан, иршьуазгьы иажәыз акәын. Акәац аиҳарак шәарыцарала 
акәын ишааргоз. Бџьарс ирымаз ахыци ахәымпали аԥсақәеи 
ракәын. Готтентотцәа ирылшон аихаӡа аԥшаареи аус адулареи. 
Ауаажәларратә шьақәгылараҿы аҳра ауан, апатриархалтә аиа-
шьара – ахылҵшьҭратә шьақәгылара. Иахьазы аготтентотцәа 
реиҳараҩык европаа рынхамҩақәа рҿы аус руеит.

Бушменаа аколонизаторцәа рҭыԥ иахырцеит. Иахьа урҭ 
Калахари ацәҳәыраҿы инхоит, рыԥсҭазаара акырӡа илаҟәуп, 
иӷаруп. Хныҟәгашьас ирымаз ашәарыцареи амазеиеизгареи 
ракәын. Готтентотаа рҟынтә бушменаа ироуан аихатәы мару-
гақәеи абџьари.

Бушменаа даара ашәарыцара иазыманшәалан. Урҭ ирдыруан 
еиуеиԥшым акаҭақәа рыҟаҵашьа.

Абушменцәа неиҭаҵ-ааиҭаҵуа афатә иахьашьҭаз азы иры-
мамызт есымша иахьынхша аиланхарҭақәа. Хыҵакырҭасгьы 
иҟарҵоз, аԥшаҟынтә изыхьчоз, ақьала акәын. Изқәыхәлаз ашәа-
рыцаҩцәа аԥслымӡ ҭыжааны иҭаион. Шәҵатәыс ирымаз аԥы-
раҳәа ԥшра змаз амаҭәа акәын. Рчысмаҭәа даараӡа иӷарын. 
Ацәҳәыраҿы ӡыда ухәарҭам, иара мҩаныргон астраус акәтаӷь 
ала.

Адинхаҵараҿы бушменаа рҿы аҳра ауан аарыхра иахылаԥ-
шуаз анцәахәқәа. Ашәарыцаҩцәа амреи, амзеи, аиаҵәақәеи 
рынцәахәқәа ирымҵаныҳәон. Бушменаа рмифологиаҿы ихадоу 
аҭыԥ ааннакылоит ашаҩы-ачаԥаҩ, афырхаҵа – Цагна (арҵу).

Африка атропикатә бнараҿы, аӡиасқәа Конго, Огове, Итуре 
ирыванхоит банту бызшәала ицәажәоз – пигмеиаа.

Пигмеиаа даара ихьысҳау уааԥсыроуп. Урҭ ирыздыруамызт 
аметалл аԥшаашьеи аус адулашьеи, адгьылқәаарыхшьеи арахәа-
аӡашьеи. Хныҟәгашьас ирымаз ашәарыцара акәын. Бџьарсгьы 
иркыз, ахыци ахәымпали заҵәык ракәын. Аҳәсеи ахәыҷқәеи 
амазеи рыҟәшәон.

Апигмеицәа гәыԥ-гәыԥла рыҽшаны ессымша абна илан, 
афатә иашьҭан, иаарԥыхьашәоз зегьы рыҟәшәон. Пигмеиаа 
рдинхаҵараҿы ихадан атотемтә нцәахаҵара.

Мадагаскар ауааԥсыра. Африка иазааигәоу аха аҷыда-
рақәа рацәаны изныԥшуа акоуп Мадагаскар адгьылбжьаха. 
Мадагаскар иқәынхо реиҳараӡак иаҳа Индонезиа ажәларқәа 
ирзааигәоу, малагасиаа роуп. Аҵарауаа ишазгәарҭаз ала, анкьа 
араҟа иқәынхон коисанаа ирзаигәаз ахылҵшьҭрақәа. Ҳ.ԥ.ҟ. 

X – VI ашәыш. рзы арахь Алада-Мрагылара Азиантә иқәнага-
леит монголоидаа. Иара уи аамҭаз арахь иқәнагалт анегроид 
хылҵшьҭрақәагьы. Урҭи араб хылҵшьҭрақәеи реилаӡҩара иаб-
зоураны араҟа ишьақәгылеит малагасиаа ҳәа изышьҭоу ажәлар.

Мадагаскар мраҭашәареи агәи рҿы иуԥылоит амонголоид 
ԥшра змоу ауааԥсыра. Анегроидаа иаҳа ирацәоуп мраҭашәа-
ратәи аган аҿы.

Ааигәанӡа малагасиаа етникатә хылҵшьҭрала рҽыршон. 
Иаҳа идуу хылҵшьҭратә гәыԥқәоуп – мернаа, бецимизаракаа, 
бецилеуаа, сакалавцәа уҳәа уб. егьырҭгьы.

Малагасиаа ркультура ианубаалоит аладамрагыларатәи 
Азиеи Африкеи рҟазшьақәа. Аиҳарак уи ахьырнубаало ан-
хамҩаҿоуп.

Малагасиаа рынхамҩаҿы аԥыжәара аман адгьылқәаарыхра. 
Адгьылқәаарыхраан рхы иадырхәон маҷк ирхәаз аихатәы 
жыга. Адгьылқәаарыхҩцәа рымхқәа аӡы мҩахыганы идырԥ-
саҳәон, избанзар уи ада ԥсыхәа ыҟамызт абрынџь аарыхраан. 
Абрынџь анаҩс малагасиаа иаадрыхуаз культуратә ҵиаақәан: 
аџьықәреи, акартош, аҟәыд, ашәырҵлақәа. Ирааӡон ашьхымза. 
Адгьылқәаарыхҩцәа уамак арахә рзанымызт.

Мадагаскар иҟоуп арахәааӡара заҵәык знапы алаку ауааԥсы-
ра.

Малагасиаа рыҩнқәа ԥшьыркцоуп, анышәаԥшь иалырхуан, 
апальма махәыла ирхыбуан. Рыҩнымаҭәеи рчысмаҭәеи акырӡа 
ибеиоуп Атропикатә Африка иқәынхо ажәларқәа раасҭа. 

Малагасиаа ахацәа иныҟәыргон аԥыраҳәеиԥш иҟаз ашәҵатәы, 
аҳәса – аиԥкақәа. Рымаҭәа злырхуаз рхала аҩны ирсуан, ирхахон.

Малагасиаа уаанӡатәи руаажәларратә шьақәгылашьа уамак 
иҭҵаам. XVI-XVII ашәыш. раан Мадагаскар еиҿкаан афеодал 
ҟазшьа змаз – Имерин аҳәынҭқарра.

XIX ашәыш. анҵәамҭаз Мадагаскар Франциа анапаҵаҟа иҟа-
леит.

1960 шықәсазы Мадагаскар ахы иақәиҭхеит.

16 АХЫ. АМЕРИКА АЖӘЛАРҚӘА

Аетногенези аетникатә ҭоурыхи. Иахьа Америка аҩ-ма-
терик рҿы иқәынхоит 750 млн. иреиҵамкәа ауааԥсыра. Араҟа 
инхо ажәларқәа зегьы абызшәа аганахьала еихыршоит ҩ-гәыԥк-
ны: Алатинтә Америкеи Аҩадатәи Америкеи руаажәларрақәа 
ҳәа. Алатинтәи Америка ауаажәлар рахь иԥхьаӡоуп – Америка 
Аҩадеи, Агәи, Аладеи рҿы инхо, аиспан-португал бызшәала 
ицәажәо ажәларқәа. Аҩадатәи Америка ажәларқәа рыҩныҵаҟа 
афранцыз бызшәала ицәажәо шыҟоугьы реиҳарак англыз бы-
зшәалоуп излацәажәо. Ари аихшараҿы иарбаӡам Америка 
иашьагәыҭу ажәларқәа рбызшәақәа. Излеилкаау ала аҭыԥантәи 
абызшәақәа рыла иахьа ицәажәоит 36 млн. ҩык ауааԥсыра.

Ишдыру еиԥш, Америка аартра ашықәс ҳәа ирԥхьаӡоит 
1492 ш., уи ихьӡгьы адырҳәалоит амшынныҟәаҩ ду Кристофор 
Колумб. Иара убасгьы, аҭоурыхҭҵаараҿ, аиҳарак археологиа иа-
бзоураны ишьақәырӷәӷәоуп арахь ауаҩы дшықәнагалаз ҳ.ԥ.ҟ. 40 
нызқь шықәса раԥхьа, ажәытә хаҳә аамҭазы. Аӡәырҩы аҵарауаа 
ишазгәарҭахьоу ала, Америка раԥхьаӡатәи ауаҩы дықәнагалеит 
Аҩада-Мрагыларатәи Азиаҟнытә, Чукоткеи Алиаскеи уаанӡа еи-
маздоз адгьылцәаҳәа иқәланы.

Ари агипотеза аӡәырҩы аҵарауаа реиԥш, антропологцәагьы 
адгылоит, избанзар урҭ рыҭҵаарақәа ирыбзоураны иаадырԥ-
шит Америка иашьагәыҭу ажәларқәа антропологиа аганахьала 
амонголоид ҟазшьақәа шырныԥшуа.

Аладатәи Америка иашьагәыҭу ажәларқәа, антропологиа ага-
нахьала ирнубаалоит австрало-негроидтә ҟазшьақәа. Ари азҵа-
араҿы аҵарауаа макьана рҳәоу еиқәшәом, иаку агәаанагарахьы 
иазкылымсыцт.

Аҵарауаа рҳәоу ахьеиқәшәаз акоуп ескимоссааи алеутааи 
арахь зегь раасҭа ихьшәаны иқәнагалаз роуп ҳәа ахьырԥхьаӡо. 
Избанзар Америка иашьагәыҭу ажәларқәа зегь рахьтә аескимос-

цәеи алеутааи рыҩныҵҟа ауп амонголоид ҟазшьақәа еиҳа еиқә-
ханы иахьыҟоу.

Археологиа аганахьала Америка акәакьқәа зегьы еиԥш-
ны иахьҭҵаам иахҟьаны раԥхьаӡа арахь ауаҩы иқәнагалара 
амҩақәа азгәаҭоуп иааизкны. Раԥхьаӡа арахь ауаа ықәнагалеит 
амраҭашәаратәи аган, анаҩс маҷ-маҷ 20-30 нызқь шықәса иры-
лагӡаны, Америка зегьы ҭдырҭәааит. 

Аҩадатәи Аладатәи Америка аԥсабара аганахьала акыр ӡа 
аиԥшымрақәа рымоуп. Иаҳҳәап Аҩадатәи Америка аасҭа Ала-
датәи Америка, аматерик ашьақәгылара иаҳа иахькьасаз иаб-
зоураны, араҟа еиқәхеит даҽаџьара иуԥымло ашәаԥыџьаԥи 
аԥстәқәеи аԥсаатәқәеи.

Аладатәи Америка амраҭашәаратәи аган, алада инаркны ҩа-
данӡа, аокеан Ҭынч инавыршәны ишьҭоуп Анды ҳәа изышьҭоу 
ашьхеибаркыра. Анды аҩадатәи акалҭ анхаразы даара иманшәа-
лан, уи иабзоураны араҟа ишьақәгыло иалагеит раԥхьаӡатәи 
ацивилизациақәа. Ари аҩыза апроцессқәа мҩаԥысуан, иара убас 
Мезоамерика ҳәа иахьашьҭоу, Америка аладеи аҩадеи еимаздо, 
адгьылцәаҳәа акәша-мыкәшагьы. Ари аҭыԥ аҿоуп аҿиара ду 
ахьаиуз аџьықәреи аарыхра.

Аҩадатәи Америка ауаҩы инхаразы даара иманшәалоуп. 
Амраҭашәаратәи аганаҿы ишьҭоу Кордильер ашьхеибаркы-
ра акәымзар, егьырахь аиҳарак иҟьаҟьароуп, икаршәроуп. 
Араҟа иуԥылоит раԥхьаӡатәи ауааԥсыра званхоз аӡиас дуқәа 
Миссисипии Миссурии. Аҩадатәи Америка Аҵааршәыратә 
(Ледовитый) океан иахьаду даара ихьҭоуп.

Европаа Америка ианықәнагала аамҭазы уи иашьагәыҭу 
ажәларқәа рхыԥхьаӡара уамак ирацәамызт. Дара урҭ иҟазгьы 
рыбжеиҳараҩык аколониалтә еибашьра иахҟьаны наунагӡа аду-
неи ианыӡӡааит, иаанхазгьы рыԥсҭазаара акырӡа еицакит. Уи 
азоуп иахьа Америка иашьагәыҭу ажәларқәа рҭоурыхи ркульту-
реи инагӡаҵәҟьаны ашьақәргылара зыуадаҩу.

Ауадаҩрақәа рыцуп Америка иашьагәыҭу ажәларқәа бызшәа-
ла реихшара. Уарла-шәарла акәзаргьы иаҳа иҭҵаауп аескимос- 
алеут бызшәақәа. Абызшәақәа рхыԥхьаӡара аганахьала аҵарауаа 
ирымоуп еиуеиԥшым агәаанагарақәа. Шьоукы урҭ рхыԥхьаӡа-
ра 2000 рҟынӡа инаӡоит ҳәа азырԥхьаӡоит. Даҽа шьоукы ари 
ахыԥхьаӡара 100 рҟынӡа иларгоит. Иҟоуп аҵарауаа Америка 
иашьагәыҭу абызшәақәа 100 рҟынӡагьы ыҟам ҳәа азызԥхьаӡо-
гьы. 

Анаҩс ҳазлацәажәараны иҟоу абызшәатә ҭаацәареи агәыԥқәеи 
еидыркылоит аетнографиа аганахьала иаҳа азҿлымҳара змоу 
абызшәақәа.

I. Ескимос-алеуттәи аҭаацәара. Уахь иаҵанакуеит Алиаскеи, 
Аҩадатәи Канадеи, Гренландиеи ирықәынхо ескимосаа. 
Ескимосаа еихшоит адиалектқәа рыла. Алеутаа нхоит Алеут ад-
гьылбжьахақәа рҿы.

II. Атапасктәи аҭаацәара ма на-дене. На-дене бызшәала 
ицәажәо ахылҵшьҭарақәа нхоит Алиаска инаркны Калифорниеи 
Мексикеи рҟынӡа. Аладатәи акалҭахь иқәнагалаз роуп навахааи 
апачааи.

III.  Алгонкино-вакаштәи аҭаацәара. Арҭ ахылҵшьҭрақәа 
ықәынхон Аӡиа Дуқәеи Иԥшьоу Лавренти иӡиаси рыкәша- 
мыкәша.

IV. Хока-сиу аҭаацәара. Ари аҭаацәара иатәу дакотааи иро-
кезааи иара убас егьырҭгьы, нхон Аҩадатәи Америка агәи 
амраҭашәаратәи агани рҿы.

V. Иута-ацтектәи аҭаацәара. Ари абызшәала ицәажәон Ацтек 
ҳәынҭқаррақәа еиҿызкааз ахылҵшьҭрақәа, нхарҭалагьы иааныр-
кылон Аҩада Америка алада-мраҭашәаратәи аган.

VI. Маиа-соке абызшәатә ҭаацәара. Арҭ абызшәақәа рыла 
ицәажәо ахылҵшьҭрақәа нхоит адгьылбжьахала Иукатани 
Мексика акалҭи рҿы. Ари абызшәатә ҭаацәара иахыԥхьаӡалоуп: 
маиаа, киче, соке, туанакаа.

VII. Чибча абызшәатә ҭаацәара. Ари абызшәала ицәажәо 
ахылҵшьҭрақәа нхоит Мезоамерикеи Алада Америка аҩадахь-
тәи агани рҿы.

VIII. Аравактәи аҭаацәара. Аравак бызшәақәа уԥылоит 
Карибтәи амшын иагәылаԥсоу адгьылбжьахақәеи Аладатәи 
Америка аҩадатәи ахәҭеи рҿы.

IX. Карибтәи абызшәатә ҭаацәара. Арҭ ахылҵшьҭрақәа 
ықәынхон Карибтәи амшын иагәылаԥсоу адгьылбжьахақәеи 
аӡиас Амазонка аҩадатәи агани рҿы.

X. Тупи-гәарантәи аҭаацәара. Ари абызшәатә ҭаацәара еих-
шоит ԥшь-мыхәҭакны, иагьынхоит Анд ашьхақәеи Атлантикеи 
ирыбжьаркыз адгьылқәа рҿы.

XI. Кечуа аҭаацәара. Кечуа бызшәала ицәажәон инктәи 
аимпериа еиҿызкааз ахылҵшьҭрақәа. Иахьа урҭ нхоит Перу, 
Еквадор, Боливиа аҳәынҭқаррақәа рҿы. Перу Кечуаа рбызшәа 
аиспан быз шәа инаваргыланы иҳәынҭқарратә бызшәоуп.

XII. Аимара аҭаацәара. Аимара бызшәала ицәажәо иахьа ин-
хоит Боливиеи Перуи аҳәынҭқаррақәа рҿы.

XIII. Аракан бызшәақәа (мапучаа). Уаанӡа арҭ ахылҵшьҭрақәа 
нхон Чили акалҭи Аргентинеи рҿы, аха аҵыхәтәаны рҭыԥ иах-
цан. Иахьа иааныркылоит анхараз рацәак иманшәалам Чили 
акалҭаҿы ишьҭоу адгьылқәа.

XIV. Пуельче аҭаацәара. Уаанӡа Аргентина инхон, аха евро-
паа раара иахҟьаны урҭ адунеи ианыӡааит.

XV. Чон аҭаацәара. Арҭгьы шьаҭанкыла инырҵәоу 
хылҵшьҭрақәоуп. Уаанӡа нхарҭа ҭыԥс ирымаз Амцадгьыл 
(Огненая Земля) акәын.

Арктикатәи ашәарыцаҩцәеи аԥсыӡкцәеи. Аҩадатәи 
Америка арктика аԥшаҳәа иахьаду Алиаска инаркны 
Гренладианӡа инхоит аескимос хылҵшьҭрақәа. Ескимосаа 
рхыԥхьаӡара 60 нызқьҩык рҟынӡа инаӡоит, нхаралагьы рҽыр-
шоит Алиаскеи, Канадеи, Гренландиеи ирықәынхо ҳәа.

Аҭоурыхҭҵаарадырраҿы иахьа ицәгьамқәа иаарԥшуп ески-
мосаа рхылҵшьҭра аҭоурых. Археологиа ишазгәанаҭо ала, ар-
ктикатә акультуратә тип шьақәгылеит ҳ.ԥ.ҟ. 4000 шықәса раԥхьа.

Ескимосаа иаԥырҵеит аҷыдара зныԥшуаз аҭыԥантәи аԥса-
баратә ҭагылазаашьа иашьашәалаз ашәарыцаҩцәеи аԥсыӡкцәеи 
рынхамҩатә тип. Акырӡа имаҷзаргьы, аҵакы ҳаракын амазеие-
изгара. Аиҳарак рнапы злакыз ашәарыцара акәын. Ишәарыцон 
ӡынгьы ԥхынгьы. Аԥхын анышьқәа рыла, аӡын иҵааз амшын 
иқәланы. Ашәарыцаҩцәа аиҳарак изышьҭашәарыцоз амшынтә 
ԥстәқәа ракәын. Иара убас ирышьҭашәарыцон абынҽақәеи 
амшә шкәакәеи, уҳәа уб. иҵ. Иршьыз ашәарах ахәҭақәа зегьы 
рхы иадырхәон: акәаци ашшеи рфон, ацәа аимааи анышьқәеи 
рылырхуан, абаҩқәа абџьар рылырхуан. Аԥхын аԥсаатәгьы 
ирышьҭашәарыцон, иара убас еизыргон ирԥыхьашәоз аҵиаатә 
фатәқәақәагьы.

Ашәарыцаҩцәа ихадоу бџьарс иркыз ацәыларс ма аҵәларс 
(гарпун) акәын. Ацәыларс (аҵәларс) ахҿа ахыҵуа иҟаҵан, шаха-
ла анышьа иадырҳәалон, аҵыхәаҿы ампышҭа ацрарҳәон иршьыз 
ашәарах мӡааҟәрыларц азы. Ескимосаа анышьқәа ҟарҵон 
ҩ-типкны: аӡәы имацара дахьҭатәоз каиак ҳәа изышьҭаз ахацәа 
рнышьеи ԥыҭҩык зкуаз ашәарах злааргоз аҳәса рнышьақәеи. 
Ескимосаа аӡсашьа рыздыруамыз, иара ас аҵаа ӷәӷәа ахьыҟаз 
иагьузҵомызт. Убри аҟнытә ескимосаа рнышьқәа аӡы мҭаҭәа-
разы иарыкәыршаны ашәарах ацәала иԥахны иҟарҵон.

Ашәарыцаҩцәа ацәыларс (аҵәларс) адагьы рхы иадырхәон 
ахыци ахәымпали, акаҭақәа, ашьацҳәақәа уҳәа уб. иҵ.

Ескимосаа реиланхарҭақәа реиҿкаашьеи рыҩнқәа рыргы-
лашьеи, акырӡа рышәарыцаратә ус иадҳәалан. Аԥхын, ашәары-
цара иаҳа ианыманшәалаз, ескимосаа инеицәыхараны имаҷу 
агәыԥқәа рыла инхон. Хыбрасгьы иҟарҵоз, ақәацә ԥшра змаз, 
ашәарах рцәала иԥахны иҟарҵоз чум акәын. Аӡын ашәары-
цаҩцәа рхыԥхьаӡара акраҵанакуан, убри аҟынтә зегьы ҭыԥк 

аҿы рҽеидыркылон, рынхарҭақәагьы адгьыл ҭыжааны аҭыҩ-
реиԥш иҟарҵон. Руадақәа дырԥхон ашәарах рышша абылрала. 
Ескимосаа иара убас идыргылон асы иалхны аҩнқәа. Асыҩны 
аҩныҵҟала ашәарах рцәала ихырҟьон.

Ескимосаа рымаҭәа, рыԥсҭазаашьа иашьашәалан, излырхуаз-
гьы аиҳара ӡак абынҽа ацәакәын. Маҭәа хадас ирымаз ахамы 
иалхыз аиқәеи ахылԥа змаз акьаҿи ракәын. Ирышьарҵон ахәы 
змаз аимаақәа. Реимаақәа рыбӷаӡара шашәала иадҿарҳәалон. 
Иара убас иныҟәыргон анапҭарԥақәа. Аӡынмаҭәа ршәырҵон 
еиқәхарԥаны. Ҵаҟатәи ашәҵатәи ршәырҵон ахәы аҩныҵҟа ирха-
ны, хахьтәи амаҭәа ахәы адәахьы ирханы. Аҳәса рымаҭәа ахацәа 
рымаҭәа излеиԥшымыз акоуп, урҭ аиқәеи ркьаҿи еидырӡахлон, 
раԥхьа ргәаҿгьы маҷк идырҟьон.

Ескимосаа аиҳарак ирҿаҵахәу ашәарахжьи аԥсыӡи роуп. 
Акәац иадыркылоит ирԥыхьашәо аҵиаақәа. Иахьа ескимосаа 
европаа рыфатә ахь ииасыз рыҩныҵҟа ицәырҵит, уаанӡа ирзым-
дыруаз ачымазарақәа.

Иахьагьы аимак ахылҿиаауеит ескимосаа руаажәларратә 
шьақәгылашьа. Ескимосаа еиланхоит уамак идуум, еизааигәоу 
ҭаацәараны. Ари аидгылара ахаҵа ишьҭралоуп ишцоз, аха иара 
убас иуԥылон аԥҳәыс лышьҭрагьы ианцоз. Арҭ агәыԥқәа рын-
харала акыр еицәыхаран. Ескимосаа рыҩныҵҟа ахылҵшьҭратә 
еиҿкаарақәа шыҟамгьы рыхдырраҿы еиқәханы иҟоуп ретникатә 
еизакра. Ескимосаа рсоциалтә еизыҟазаашьақәа реиҭакраҿы 
рыхәҭаа аларгалеит европаагьы.

Ескимосаа рдинхаҵараҿы аҵакы дуун «амшын аԥшә-
маԥҳәыс» («хозяйка моря») ҳәа изымҵаныҳәоз анцәахәы.

Абнатә шәарыцаҩцәа рхылҵшьҭрақәа. Алиаска агәи, 
Канадеи, Еиду Америкатәи аштатқәеи рыбнаршәырақәа рҿы 
иқәынхон, ашәарыцареи, аԥсыӡкреи, амазеиезгареи знапы 
алакыз ахылҵшьҭрақәа. Бызшәала арҭ ахылҵшьҭрақәа алгони-
кинатәии атапасктәии аҭаацәара иатәуп. Арҭ ахылҵшьҭрақәа 

бызшәала ишеизааигәамызгьы рынхашәа-чашәаҿы ирыман ир-
зеиҧшу аҟазшьақәа.

Арҭ ахылҵшьҭрақәа аиҳарак изышьҭашәарыцоз абынҽа 
акәын. Абынҽа иашьҭашәарыцауа арҭ ахылҵшьҭарақәа лас-
сы-лассы рынхарҭа ҭыԥқәа рыԥсахуан. Абынҽа рацәа рышьра 
ирнаҭон меигӡарахда акәаци, ашшеи, ацәеи. Ашәарыцаратә 
бџьарқәа злырхуаз ахаҳәи, амҿи, абҩеи ракәын. Иара убас 
ирдыр уан абҩа (медь) аус адулашьа. Абҩа (медь) аиҳарак иалыр-
хуаз арԥшӡагақәа ракәын.

Анхамҩаҿы аҭыԥ ду аннакылон аԥсыӡкра. Амазеиеизгараан 
ирҟәшәон еиуеиԥшым аҵиаақәа. Амазеиеизгара знапы алакыз 
аҳәсеи ахәыҷқәеи ракәын.

Ҩба-хԥа ҭаацәала ишьақәгылаз ашәарыцаҩцәа ргәыԥқәа  
инеиҭаҵ-ааиҭаҵуа акәын рхы шныҟәыргоз. Аԥхын арҭ агәыԥқәа 
рхыԥхьаӡара иаҳа имаҷын аӡын аасҭа. Мраҭашәаратәи атапа-
скаа ақәацә еиԥшыз, чум ҳәа изышьҭаз ақьалақәа дыргылон. 
Чум аԥхын аҵлақәа рцәала ихырҩон, аӡын агыгшәыгқәа рцәақәа 
рыла. Чум аҩныҵҟа амца еиқәырҵон, афатәгьы иара уакәын 
иахьыҟарҵоз. 

Рымаҭәа злырхуаз ашәарах рцәақәа ракәын. Аҳәсеи ахацәеи 
иршәырҵон акьаҿқәа. Ахацәа ркьаҿқәа ршьамхаҟынӡа илеиуан, 
аҳәса рышәҵатәы акәзар иаҳа иаун. Аӡын акәымзар ахылԥақәа 
ныҟәыргомызт. Уи ацынхәрас рԥшӡагак аҳасабала рхы иадыр-
куан аҵысхәы.

Рчысмаҭәа злырхуаз еиуеиԥшым ашәаԥыџьаԥқәа рцәақәа 
ракәын. Ачысмаҭәа знык рхы ианадырхәалак ашьҭахь урҭ реи-
ҳарак карыжьуан. Амҿы иалхны иҟарҵон анышьқәагьы.

Арҭ ахылҵшьҭрақәа ҭҵаарадыррала рыҭҵаара ианалага аамҭа-
зы руаажәларратә шьақәгылашьа, ампыҵахалаҩцәа ирыхҟьаны 
акырӡа аҽаԥсаххьан. Ахәаахәҭра ус аҵакы аизҳара иабзоураны 
аҽеиҭанакит арҭ ахылҵшьҭрақәа рынхамҩа аҟазшьа, ирцәыӡуа 
иалагеит уаанӡа рнапы злакыз анхамҩақәа.

Калифорниа иқәынхоз амазеиеизгацәеи ашәарыцаҩцәеи. 
Калифорниа иқәынхон еиуеиԥшым абызшәақәа рыла ицәажәоз 
ахылҵшьҭрақәа. Арҭ ахылҵшьҭрақәа зегьы аиҳарак рнапы 
злакыз амазеиеизгара акәын. Амазеиеизгара знапы алакыз аҳә-
са ракәын, уи анаҩсангьы аԥстәы маҷқәагьы ирышьҭашәары-
цон (аҳәынаԥқәа, амаҭқәа уҳәа уб. иҵ.). Калифорниа иқәынхоз 
ахылҵшьҭрақәа, аиҳарак амазеиеизгара ус рнапы ахьалакыз азы, 
аҵарауаа урҭ уамак иаҩцам, еизҳарала ихьысҳау хылҵшьҭрақәо-
уп ҳәа ирыԥхьаӡон. Азҵаара ас азнеира уамак ииашам, избан-
зар амазеиеизгара рнапы шалакызгьы арҭ ахылҵшьҭрақәа рын-
хамҩа акырӡа иҳаракын, ирҟәшәоз аҵиаақәа, иаҳҳәап аџьрыц 
аус адулара даара иуадаҩын. Насгьы амазеиеизгара анаҩсангьы 
урҭ ашәарыцарагьы рнапы алакын.

Калифорниа ахылҵшьҭрақәа, руаажәларратә шьақәгылара 
ианыԥшит аҭыԥантәи аԥсабаратә ҭагылазаашьа. Ахылҵшьҭратә 
гәыԥқәа иахьықәынхаша аҭыԥқәа алыркаауан. Урҭ рԥызаҩцәа 
руаажәлар рыҩныҵҟа русқәа еихшаны ирыдырҵон, иазгәарҭон 
ҭыԥк аҟынтә даҽа ҭыԥк ахь иахьцашеи ианцашеи. Аиашьаратә 
еилазаара аиҳарак ахаҵа ишьҭрала акәын ишцоз.

Калифорниа аҳауа аԥхара иабзоураны араҟа хыҵакырҭас 
иҟарҵоз ақьалақәа ракәын. Рымаҭәа акәзар, уигьы уамак иаҩца-
мызт. Ахәыҷқәеи аҭаҳмадацәеи зынӡагьы маҭәак ныҟәыргомы-
зт.

Америка акаршәрақәа ирықәынхоз ашәарыцаҩцәа 
рхылҵшьҭрақәа. Америка аҩ-материкк рҟны, аҳауа уа-
мак иахьԥхаррам аҭыԥқәа рҿы, ишьҭоуп адәкаршәра дуқәа. 
Аҩадатәи Америка арҭ адәкаршәрақәа прериа ҳәа ирышьҭоуп, 
Аладатәи Америкаҿы – пампио ҳәа. Аҵарауаа ишазгәарҭо ала, 
европаа арахь иқәнагалаанӡа араҟа иқәынхон, ашәарыцара зна-
пы алакыз еиуеиԥшымз ахылҵшьҭрақәа. Раԥхьа араҟа инхоз 
ахылҵшьҭрақәа рхыԥхьаӡара уамак иҳаракымызт, аха анаҩс, ев-
ропаа егьырҭ аҭыԥқәа рҟынтә иахырцоз уахь имҩахыҵуа иана-

лага, урҭ рхыԥхьаӡара иазҳаит, акырӡагьы аҽаԥсахит аетникатәи 
абызшәатәи еилазаарагьы.

Адәкаршәрақәа ирықәынхоз ахылҵшьҭрақәа есымша ҭыԥк 
аҿы инхомызт. Урҭ есымша ашәарах иашьҭашәарыцо инеиҭаҵ- 
ааиҭаҵуан. Ашәарыцара анаҩс урҭ амазеиеизгарагьы иаҿын. 
Шьапыла адәкаршәрақәа рҿы ашәарыцара даара иуадаҩын. Ари 
аҭагылазаашьа аҽаԥсахит европаа арахь аҽқәа анаарга ашьҭахь. 
Ҽыла ашәарыцара иамаз аԥыжәара иабзоураны, араҟа ианыр-
ҵо иалагеит ауахьадқәа. Насгьы, ихҵәаны арахь иқәнагалаз 
ахылҵшьҭрақәа ирымаз ркультуратә еихьӡарақәеи дареи реи-
лаҵәара иабзоураны араҟа иҿиеит акырӡа иҳаракыз анхамҩа. 
Ашәарыцара шхадаз иаанхеит, уажәшьҭа урҭ аҽқәа рхархәарала 
ироуит алшара еиҳаны ашәарах рышьра. Ашәарыцараҿы рхы иа-
дырхәон ахыци ахәымпали, аԥса, акаҭақәа, иара убас аҵыхәтәа-
ны европаа иааргаз ашәақьгьы. Иара убас арҭ ахылҵшьҭрақәа 
ирылаҵәеит аихатәы мыругақәеи абџьари.

Ауаажәларратә ԥсҭазаараҿы иҳаракхеит аҽы аҵакы. Уажә-
шьҭа аҽы змамыз ашәарыцара ишақәнагоу дзалахәхомызт, ҭыԥк 
аҟынтә даҽа ҭыԥк ахь иеиҭаҵрагьы уадаҩын. Аҽы рацәаны из-
маз иуаажәларр рҿы пату иқәын, амал ду змоу ҳәа дыԥхьаӡан. 
Амал рацәа аизгареи, социалла реихшареи ирхылҿиаауа иала-
геит ақәыларақәа, аибашьрақәа. Урҭ ирхҟьаны араҟа ишьақә-
гыло иалагеит еизааигәаз ахылҵшьҭрақәа реиԥш еизааигәа-
мыз ахылҵшьҭрақәа рылагьы еиҿкааз арратә еидгылақәа. 
Адәкаршәрақәа рҿы инхоз нхарҭа ҭыҧс ирыман, ашәарах 
цәала икәдыршоз чум. Рышәҵатәгьы злырхуаз иршьуаз ашәа-
рах рцәақәа ракәын. Ахәыҷқәа рааӡараҿы арҭ ахылҵшьҭрақәа 
ирнубаалон спартаа рҟазшьақәа. Урҭ рыҩныҵҟа ишьақәгы леит 
арратә еиҿкаарақәеи иара убас уамак идуқәамыз аибашьцәа 
ргәыԥқәеи. Арҭ аибашьцәа ргәыԥқәа рҟынтә акәын иахьынтә-
алырхуаз ахылҵшьҭрақәа рԥызаҩцәа.

Ашәарыцарагьы уажәшьҭа рхылҵшьҭра зегьы рнапаҿы иҟан. 
Уи напхгара аиҭон аԥыза. Аӡәгьы илшомызт уажәшьҭа зин-

да ашәарыцара. Аԥхын, аҟашәеи афатәи иаҳа ианырацәоу, арҭ 
ахылҵшьҭрақәа еицынхон. Аӡын ахьҭақәа анҵыслак аҟашәа 
иашьҭаланы урҭ гәыԥ-гәыԥла еиҿыҵуан.

Ахылҵшьҭратә еиҿкаара ари аҩыза аҭагылазаашьа иабзоура-
ны акырӡа аҽарӷәӷәеит, еизҳаит ахылҵшьҭратә хеилаки (совети), 
ахылҵшьҭратә ҧызацәеи (племенные вожди), ахылҵшьҭратә 
еибашьцәа-шәарыцаҩцәеи реизареи (собрание взрослых вой-
нов-охотников племени) рҵакы. Рдинхаҵараҿы рҵакы ҳаракхе-
ит аиашьарақәа ратотемтә культқәа. Адинхаҵараҿы уи иазкыз 
ашаманцәа (аныхаԥааҩцәа) инарываргыланы еизҳаит аԥызаҩцәа 
рҵакгьы.

Европаа арҭ ахылҵшьҭрақәа араҟагьы ҭаха рырымҭеит. XIX 
ашәыш. аҩбатәи азбжазы европаа, агыгшәыгқәа рцәақәеи амали 
ирышьҭаланы ҿыц урҭ рыдгьыл иахырбаауа иалагеит. Иҟалаз 
аидысларақәа ирыхҟьаны арҭ ахылҵшьҭрақәа реиҳарак ныр-
ҵәан. Иаанхаз ирзалырхыз адгьылқәа рахь икҿарцалеит.

Аладатәи Америка пампе ҳәа иахьашьҭоу адәкаршәрақәа 
ирықәынхон еиуеиԥшым абызшәақәа рыла ицәажәоз 
ахылҵшьҭрақәа. Ари аҭыԥ Патагониа ҳәа иашьҭоуп, уа иқәын-
хо – патагониаа ҳәа. Араҟагьы европаа ықәнагалаанӡа шьапыла 
акәын ишышәарыцоз, бџьарсгьы иркыз ахыци ахәымпали аҟәа-
раӷи ракәын. Араҟа аҽқәа рықәнагалара акырӡа иаԥсахит урҭ 
рыԥсҭазаашьа. Уи иабзоураны иазҳаит рышәарыцара алҵшәа. 
Аԥҳәыс еиҳарак лнапы злакыз аҩнытә нхамҩеи амазеиеизгареи 
ракәын. Пампа адәкаршәрақәа ирықәынхоз рҿы ишьақәгыле-
ит, ҩ-нормак змаз азинтә еизыҟазаашьақәа. Иаҳҳәап аиашьа-
ратә шьҭреи амали азгәаҭан ахаҵа иеиԥш аԥҳәыс лышьҭраҿгьы. 
Ауаажәларратә шьақәгылараҿы ихаданы иҟан аԥыза дызхагы-
лаз 30-40 ҭаацәара еидызкылоз агәыԥқәа. Аԥыза имчра аиҳарак 
шьҭрала ицон. Аиланхарҭақәа рҿы ишьақәгыланы иҟан апа-
трилакалтә принцип. Аҷкәынцәа аб ицынхон еицеизыхәхәаны 
иҟаҵаз аҩнаҿы. Ари аргылара иаман хыбк, ашьҭахьтәи аҭӡамц. 

Уи аҩныҵҟа инхоз аҭаацәарақәа рыбжьара ашәарах рцәақәа 
рыла иеиҩыркаауан. Ахыбра иамамызт аԥхьатәи аҭӡамц, уаҟа 
еиқәырцон амца. 

XVIII ашәыш. арахь иқәнагалеит европаа зҭыԥ иахырцоз 
аруканаа. Аруканаа патагонаа рыԥсҭазаара иаԥырхагамхеит. 
Аԥырхага ӷәӷәа рызҭаз XIX ашәыш. арахь иқәнагалаз евро-
паа арахәааӡаҩцәа роуп. Урҭ ихдырҵәеит, иқәырхит Патагониа 
иқәынхоз ахылҵшьҭрақәа.

Аҩада-Мраҭашәаратәи аԥшаҳәа иқәынхо ахылҵшьҭрақәа. 
Аҩадатәи Америка Аҩада-Мраҭашәаратәи ахәҭа еихушар ҟа-
лоит ҩ-раионкны. Актәи араион – алеутаа ахьықәынхо Алеут 
адгьылбжьахалақәа роуп. Аҩбатәи – уи акалҭ аҿы иҟоу, аӡыб-
жьахала Иакутатеи аӡиас Колумбиеи ирыбжьаркыз адгьылқәа 
роуп. Ари араион аҿы инхон еиуеиԥшым абызшәақәа рыла 
ицәажәоз ахылҵшьҭрақәа. Зыӡбахә ҳҳәаз ахылҵшьҭрақәа рын-
хамҩа шьаҭас иамаз ашәарыцареи, аԥсыӡкреи ракәын. Араҟа 
амшыни аӡиасқәеи ԥсыӡла иҭәын, рыкрагьы даараӡа имариан. 
Аԥсыӡ ркуан акаҭа, адарч уҳәа убас еиуеиԥшым акыгақәа рыла. 
Аԥсыӡ арацәара иабзоураны арахь лассы-лассы имҩахыҵуан 
агыгшәыг қәа. Ауааԥсыра ари аҭагылазаашьа маншәала рхы 
иархәаны, аӡахьы инеиз агыгшәыгқәа ршьуан. Аԥсыӡкреи ашәа-
рыцареи арҭ ахылҵшьҭрақәа ирнаҭон меигӡарахда афатәи, ахә-
шеи, ацәеи. Амшын ԥстәқәа ианрышьҭашәарыцоз рхы иадыр-
хәон ахыци ахәымпали, абҵи. Алеутаа аӡы ихылон каиак ҳәа 
изышьҭоу анышьқәа рыла. Алеутаа аиҳарак аӡиасқәеи амшыни 
рҿакәын иахьышәарыцоз. Акәац рацәаны иахьырԥыхьашәоз иа-
бзоураны зыԥсы ҭаны иркуаз ашәарахқәа рхәы рҟәыдны иахьы-
рҭаххашазы, нас иаурыжьуан, иршьӡомызт. Идырҟәдыз ашәарах 
рхәы иалырхуан еиуеиԥшым амаҭәақәа.

Рышәарыцага бџьарқәа злырхуаз амҿи, ахаҳәи, абаҩи ракәын. 
Атапаскаа ирымырԥсахуаз абҩа (медь), мал дук еиԥш иахәа-
ԥшуан.

Ауаажәларратә шьақәгылараҿы арҭ ахылҵшьҭрақәа рыҩ-
ныҵҟа иубарҭан ишыҟаз ҩ-еиҿкаарак (аизыҟазаашьақәа). 
Ахылҵшьҭрақәа шон фратриала. Афратриақәа хазы еихшон 
аиашьарақәа рыла. Аиашьарақәа зегьы ирыман ирхылаԥшхәу 
ҳәа ирԥхьаӡоз атотемқәа. Аиашьарақәа руааԥсыра рхыԥхьаӡа-
ра аизҳара иахҟьаны урҭ рыҩныҵҟала хазы рҽеихыршо иала-
геит. Иаҳҳәап, «алаҳәа аԥацәа» ҳәа зхы зыԥхьаӡоз, ианеихша, 
иҟалеит – «алаҳәа амҵәыжәҩа аԥацәа» ма «алаҳәа ахы аԥацәа» 
ҳәа. Аиашьарақәа рыҩнқәа раԥхьа идыргылон амҿы иалхыз 
ртотемқәа. Хылҵшьҭрақәак рҩнқәа рҿы инхон аб ишьҭрала ие-
изыҟаз аиҭынхацәа. Иара убас араҟа иуԥылон ан лышьҭралагьы 
ицоз ашьҭрақәагьы. Ахылҵшьҭра аҩныҵҟа аҭынчреи азинқәеи 
ирхылаԥшуан ахылҵшьҭратә совет. Аиашаз ари асовет аҿы 
зажәа ԥхылдаз амал змаз ракәын. Урҭ иаҳа лассы-лассы асовет 
ахь иалырхуан. Амалуаа ажәлар рҿы ирымоу ахьыӡ аизырҳа-
разы зны-зынла – потлач ҳәа изышьҭаз аныҳәақәа мҩаԥыргон. 
Ари аныҳәаан рыуаажәлар дыргәыбзыӷырц азы рмал ԥыҭк рзы-
ршон. Зны-зынлагьы, амал шырцәымӷу ддырбаразы, иршьуан 
ирымаз атәцәа. Аха иара убасҵәҟьа, амалуаҩ анаҩс иусқәа ман-
шәалахар, уаанӡа иниххьаз аасҭа еиҳангьы ирҳауан.

Рхы иадырхәон атәы иџьабаа. Атәы уи дтәымуаҩын, дара ри-
ашьара датәымызт. Аибашьрақәагьы зыхҟьалоз иара атәы иаа-
гара акәын.

Алеутаа ракәзар, урҭ раарыхра иаҳа ихьысҳан. Араҟа аԥсыӡи 
ашәарахи шыҟазгьы, рышьҭашәарыцара иаҳа ауадаҩрақәа ацын. 
Иара убас имаҷӡан атәцәа рхыԥхьаӡарагьы. Ирымаз атәцәа аиҳа-
рак рхы иахьадырхәоз амшын ус аҿакәын.

Аҩадатәи Америка ҳазлацәажәо аҭыԥ аҿы иқәынхоз 
ахылҵшьҭрақәа егьырҭ зегьы раԥхьа, европааи дареи аимадара 
рыбжьалеит. Европантәи иӡхыҵыз рыҩныҵаҟа иҟан аурысцәа-
гьы. Европаа иааргаз аихатәы мыругақәа ирыбзоураны иазҳаит 
ашәарахи агыгшәыгқәа рцәақәеи ааглыхратә тауарқәеи реиҭ-

ныԥсахлара. Иара уи инаваргыланы ирызҳаит урҭ рыҩныҵҟа 
иҟалоз аибашьрақәагьы.

Амцадгьыл (огнеземельцы) иқәынхо ахылҵшьҭрақәа. 
Амцадгьыл ҳәа изышьҭоу аҭыԥ шьҭоуп Аладатәи Америка акалҭ 
иахьаду, Антарктида ааигәара.

Ари адгьыл наӡараҿы уаанӡа иқәынхон х-хылҵшьҭрак: ал-
кауфаа, онаа, иаганаа. Аԥсабара аманшәаламра иахҟьаны арҭ 
ахылҵшьҭрақәа рнапы злакыз ашәарыцареи амазеиезгареи 
ракәын.

Онаа нхон Амцадгьыл аҩадеи амраҭашәареи рганқәа рҿы. 
Урҭ ҭыԥк аҿы иаангыломызт, есымша инеиҭаҵ-ааиҭаҵуан. 
Рқьалақәа алабақәа рыла еибадыркуан, нас ашәарах рцәақәа 
рыла ихырҟьон. Ашәарах ржьы рфон. Онаа анышьқәа рыздыр-
уамызт, аӡгьы ихыломызт.

Алакауфааи иаганааи – шәарыцаҩцәан, ԥсыӡкцәан. 
Иуфаратәы ирԥыхьашәоз аԥстәқәа зегьы ржьы рфон. Аԥсыӡи, 
амшын ԥстәқәеи рыкразы урҭ анышьала амшын ихылон акыра-
амҭагьы ихынҳәуамызт. Ари анышьаҿы ахьҭа ианаклак мцак-
гьы еиқәырҵон. Аԥсыӡкыҩцәеи ашәарыцаҩцәеи бџьарс ирымаз 
ахыци ахәымпали, аԥсақәеи, аҵәгәырқәеи ракәын.

Излырхуазгьы абаҩи, ахаҳәи, амҿи ракәын. Арҭгьы онаа  
реиԥш есымша иахьынхаша ҭыԥк алырхуамызт. Амазеиеизгара 
знапы алакыз аҳәса ракәын. Рышәҵатәы рацәамызт, аха урҭ да-
ара иԥхан.

Арҭ ахылҵшьҭрақәа еихшон аиашьаратә екзогамиатә гәыԥқәа 
рыла.

Ашьҭрақәа цон ахаҵа иеиԥш аԥҳәыс лышьҭралагьы. Арҭ 
ашьҭрақәа рыҩныҵҟа аҭаацәара алалара ҟаломызт.

XIX ашәыш. анҵәамҭаз, Амцадгьыл аҿы иҟаз аҳауа аԥсаса-
аӡаразы ишыманшәалаз збаз европаа, арахәааӡара нап адыркит. 
Уи иаԥырхагаз аҭыԥантәи ахылҵшьҭрақәа ндырҵәеит, иаанхаз-
гьы рҭыԥ иахырцеит.

Аҩадатәи Америка мрагылареи, алада-мрагылареи 
ирықәынхоз адгьылқәаарыхҩцәа. Аҩадатәи Америка аҩа-
да-мрагыларатәи адгьылқәа ирықәынхон алгонкин хылҵ-
шьҭрақәа (делавараа, могиканаа уҳәа уб. егьырҭгьы). Урҭ 
рҵыхәахь инхон ирокезаа рхылҵшьҭрақәа (сенекаа, каиугаа, 
онондагаа, онеидаа, могаукаа). Ирокезаа илархыкны, Карибтәи 
амшын аҟынӡа инхон – мускогааи, сиуааи.

Ирокезаа рынхамҩа зыдҳәалаз аиҳарак адгьылқәаарыхра 
акәын. Уи инаваргыланы рҵакы маҷмызт ашәарыцареи, аԥсыӡ-
креи, амазеиеизгареи.

Ирокеза есжәашықәса ма жәохә шықәса рҭыԥ иахыҵуан. Ҿыц 
иахьнеиз адгьылқәа хырҟьон, мцала ирбылуан. Амхурсҭақәа 
ррыцқьара ажәлар зегьы рхы аладырхуан, аха аџьабаа аиҳарак 
издылоз ахацәа ракәын. Ихырҟьаз адгьыл рҭаацәарақәа заҟароу 
ирыхәаԥшны еихыршон. Алаҵарҭа ҽагала ма ҵәыла ирбӷьа-
ҭуан, нас анышә ргәаҩаны аџьықәреии, аҟабақи, аҟәыди ҭаԥса-
ны ихырҩон. Урҭ рыбжьара еиҭарҳар ауан егьырҭ аҵиаақәагьы. 
Аџьықәреи аныларҵа инаркны аарыхранӡа аԥҳәыс лакәын аус 
адызулоз. Шаҟа џьықәреи рацәаны иаалрыхуаз аҟара, убри аҟа-
рагьы пату лықәын аԥҳәыс. Икьасаны иҟалоз аџьықәреи зегьы 
еицхырааны иҭаргалон, насгьы уи ӡынхәыс ирҵәахуан. 

Адгьылқәаарыхҩцәа цхыраагӡас ирымаз амазеиеизгара 
акәын. Ирыҟәшәон иуфар иҟалоз аҵиаақәа зегьы.

Ашәарыцара знапы алакыз ахацәа ракәын. Ҭыԥк аҿы рынха-
ра иабзоураны ашәарыцара ҭыԥқәа рыхьчон, амцхә ршьуамызт, 
уигьы аамҭа иахәаԥшуан. Европаа арахь ианықәнагала инаркны 
араҟа иҿиеит ацыӷцәа аҭира. Аԥсыӡкра рнапы алакын ашьықәс 
аамҭақәа зегь раан.

Ашәарыцага бџьари агыгшәыгқәа зларкуази егьырҭ ргәыла-
цәа ирымаз рмыругақәа иреиԥшын.

Ирокеза рсоциалтә еиҿкаара иашьагәыҭын аншьҭрала ицоз 
аиашьаратә обшьина (овачира). Овачира еиднакылон аиашьа-

ра иаҵанакуаз аҳәсеи урҭ рхылҵи. Урҭ нхон еицеизыхәхәаны 
иҟаз аргыларақәа рҿы. Ари аҩнаҿы инхон аҩнра иҟаз аҳәсеи урҭ 
рхәыҷқәеи. Араҟа инхон урҭ рхацәагьы. Аҳәса рзы овачир есым-
ша иахьынхоз ҭыԥызҭгьы, ахацәа рзы аамҭалатәын. Аҭаацәара 
иалалаз арԥыс иԥҳәыс лынхарҭахь дцон. Овачир аусқәа напхга-
ра арҭон зықәра ыҟаз, аԥышәа змаз аҳәса. Рыҩныҵҟа ицәырҵуаз 
аимакқәа аԥҳәыс еиҳабы еиллыргон. Аиашьара реизараҿы, лара 
лыхьӡала дцәажәар илшон хаҵак. Овачир аҿы ииз ахаҵа илшон 
ианиҭаху уахь ахынҳәра. Ахаҵа изы ихадан илшара, игәымшәа-
ра аҳаракра. Ашәарыцара иазҟазам ахаҵа дахьнанагаз овачир 
аанижьыр акәхон.

XVIII-XIX ашәыш. рзы ирокезаа рҿы аизҳара аиуа иалагеит 
обшьинатә еиланхарақәа. Уажәшьҭа овачирақәа, аиашьара зе-
гьы еиднакыломызт. Ирокезаа реиланхарҭақәа рҿы ирымамызт 
иаку аобшьинатә напхгара.

Ирокезаа ан лышьҭрала ицоз ашьҭра анапаҵаҟа иҟан, 
рыԥсҭазаараҿы ихадаз ахырхарҭақәа. Аиешьараҿы ирхылаԥшу-
ан руаажәлар, акы ҟалар еилдыргон, аиешьара аҩныҵҟа ауаҩ-
шьра ҟалар, изымпыҵҟьаз ишьҭра иртәыз хәыҷык ааӡара ааха 
зауз дрырҭон. Аиашьара ирыман аиҳабацәа рсовет. Урҭ хазы, 
ахылҵшьҭра еизараҿы, руаажәлар рҿахәы рҳәон, ирыхьчон. 
Аиашьара аиҳабы, иуаажәлар реиҳарак дырхаҵгылон, насгьы 
уи иажәа зегьы рзы изакәанын. Аиашьара аиҳаби, аиашьара 
еизараҿы ирӡбази рхыԥара аӡәгьы азин имаӡамызт. Уи иахыԥаз 
иқәырҵоз иуаажәлар зегьы рҟынтә иатәамбара акәын.

Ахылҵшьҭра еихшон аешьарақәа рыла, иара убас еизааи-
гәаз ҩ-фратриак рыла. Ирокезаа рхылҵшьҭратә хеилак (совет) 
рҵасқәеи рҭынчреи зыхьчоз мчран. Уаҟа ирыӡбон аибашьреи 
аҭынчреи рызҵаарақәа. Ирокезаа рыҩныҵҟа ирыман ахәыԥҳа-
ра аҵас. Ари аҵас иабзоураны ирокезаа ирыланагалон атәым 
хылҵшьҭра иатәу ауааԥсырагьы.

Ахылҵшьҭра рсоветтә еизара иалахәхар ҟалон ахацәа (ашәа-
рыцаҩцәа) зегьы, иара убас урҭ ирыман ргәала аҳәара азин. Зны-

зынлагьы ахаҵа дықәгылон овачир аԥҳәыс аиҳабы лыдҵала. 
Аизараҿы излацәажәаз аӡбақәҵа рыдыркылон аиашьаратә еиҳа-
быраҿы. Абжьыҭираан зегь еицҿакзар акәын. Ахылҵшьҭратә 
совет аҿы иалырхуан ар рԥызаҩцәа. Араҟа иалырхыз ар рԥыза 
иаԥхьагылара амч ахьынӡамаз аибашьра ахьынӡаҟаз акәын.

Европаа рықәнагалареи ахылҵшьҭрақәа рыбжьара аи-
башьрақәа ахьырацәахози ирыхҟьаны иаԥҵан хә-хылҵшьҭрак 
еидызкылоз ирокезаа реидгыла. Ари аидгыла иалаз рсовет 50 
сахем (аҧыза) рҟынӡа инаӡон. Ирокезаа реидгыла анапаҿы 
иҟан арра-политикатә зҵаарақәа. Ари асовет еизараҿы еилдыр-
гон аидгыла иалаз ахылҵшьҭрақәа рыбжьара иҟалоз аимакқәа. 
Аибашьраан уи анапхгаразы иалырхуан ҩыџьа ар рԥызаҩцәа.

Ирокезаа рыҩныҵҟа раԥхьаӡатәи ауаажәларратә шьақәгылара 
аилаҳареи европааи дареи ирыбжьалаз ахәаахәҭреи ирыхҟьаны 
ицәырҵуа иалагеит амалуааи аӷарцәеи, иара убас атәцәеи.

Ирокезаа рдинхаҵараҿы ихадан аиашьаратә культқәа. 
Иашьарацыԥхьаӡа иалкааны ирыман изхылҵыз ҳәа ирыԥхьаӡоз 
атотемқәа. Аиашьаратә тотемқәа рнаҩсангьы, ирокеза иры-
ман ахатәы тотемқәагьы. Иара убас ирокезаа аԥсабаратә цәы-
рҵрақәагьы ирымҵаныҳәон.

Европаа Аҩадатәи Америка рықәнагалареи, Еиду Америкатәи 
аштатқәа рышьақәгылареи ирыхҟьаны ирокезаа реиҳараҩык 
нырҵәан, иаанхазгьы рыдгьылқәа ирыхцан.

Алада-мраҭашәара иқәынхоз адгьылқәаарыхҩцәа. Еиду 
Америкатәи аштатқәа алада-мраҭашәаратәи агани Мексика 
аҩадатәи агани рҿы иқәынхон адгьылқәаарыхра знапы алакыз 
ахылҵшьҭрақәа. Арҭ ахылҵшьҭрақәа ҩ-бызшәатә ҭаацәа-
рак ирыҵаркуан. Раԥхьаӡа арахь иқәнагалаз иута-ацтектәи 
ахылҵшьҭрақәа роуп. Урҭ рашьҭахь уахь нхара инеит атапаск-
цәа.

Иута-ацтекаа пуеблаа ҳәа ирышьҭан. Аарыхра иахьаманшәа-
лаз аҭыԥқәа рҿы пуеблаа арԥсаҳәаратә дгьылқәаарыхра рнапы 

алакын. Иаадрыхуаз аҵиаақәа ируакын аџьықәреи (маис), аҟәыд, 
аҟабақ, апырпыл. Адгьыл излақәаарыхуаз, мыругақәас ирымаз 
амҿтәы ҽагеи алаба иалхыз аҵәи ракәын. Адгьылқәаарыхра 
арԥсаҳәара иахьадҳәалаз азы, урҭ рыдгьылқәа рыԥсахуамызт. 
Насгьы арԥсаҳәаратә система аиҿкааразы иаҭахын агәыԥ дуқәа 
реидгылара. Ирокезаа рхылҵшьҭрақәа ирылахәыз ауааԥсыра 
рхыԥхьаӡара 4 – 5 нызқьҩык ирхымсуазҭгьы, пуеблаа рхыԥхьаӡа-
ра наӡон 10 нызқьҩык рҟынӡа. Уи иабзоураны акырӡа иҭбаан урҭ 
реиланхарҭа ҭыԥқәагьы. Иҟан аиланхарҭақәа 4 нызқьҩык злан-
хоз. Аиланхарҭа агәы, акәша-мыкәша еиҿыркаауан иаҳа имаҷыз 
аиланхарҭақәа. Зны-зынлагьы ари аиланхарҭа агәы ақалақь-баа-
гәарак аҳасабала еиԥш еиҿыркаауан. Аиланхарҭа агәы баагәара-
ла ихыркаауан, аҭаларҭа маҷқәа аҭаны. Аибашьраан аӷа ақалақь 
агәы далаларазы, иаҭахын ари абаагәара ахыҵра ма иахьаартыз 
аҭӡы аганала ахалара.

Пуеблаа рҿы еиқәханы иҟан аиашьара-хылҵшьҭратә еиҿка-
ара. Аиашьаратә обшьинак иалаз еигәылацәақак раҳасабала 
еиԥш ҩнык аҿы еицынхон. Ҭаацәацыԥхьаӡа ирыман рхатәы 
уада. Аобшьина зегьы еицырзеиԥшу аус аҿы зегьы рҽеидыр-
кылон, еицыҟарҵон. Аобшьина анапаҵаҟа иҟан адгьылқәа зе-
гьы. Азеиԥш дгьыл аҟынтә ҭаацәацыԥхьаӡа ироуан рхатәы 
хәҭақәа. Абри адгьыл ахәҭа иқәҵыз зегьы дара иртәын. Иара 
убас араҟа иҟан аобшьина зегьы еицырзеиԥшыз адгьылқәагьы. 
Азеиԥшдгьыл ақәаарыхра иахылаԥшуан уи азы иалхыз – каси-
каа ҳәа изышьҭаз ахылаԥшыҩцәа. Уи азы урҭ аус аҟынтә рхы 
иақәиҭтәын, дара рзы араҟа аус руан рыуаажәлар. Касикаа рус 
нарыгӡон рыԥсы ахьынӡаҭаз. Анхамҩа анаҩс Касикаа адинхаҵа-
ратә ныҳәарақәагьы мҩаԥыргон. Касикаа рнаҩс иалырхуан ҩыџьа 
ар рԥызаҩцәа, аибашьреи ашәарыцара ауси ирхагылаз.

Пуеблаа рдинхаҵаратә системаҿы аҳра ауан аԥсабара амч. 
Араҟа ицәырҵит аҟәыдырԥаҩцәеи аԥшцәеи. Аҟәыдырԥареи 
аԥшреи рнаҩс урҭ зны-зынлагьы ачымазцәа рхәышәтәуан.

Пуеблаа рҟазара даара иҳаракын. Урҭ иҟарҵоз акыцлыхқәа 
сахьала ирҩычон. Акыцлых анаҩсан арҭ ахылҵшьҭрақәа даара 
иазҟазан амҿы аус адуларагьы.

Европаа арахь ианықәнагала, навахааи апачааи еидгыла-
ны ампыҵахалаҩцәа ирҿагылеит. Аиспанцәа иагьа рузаргьы 
ирылымшеит урҭ рхәура аҭацалара. Аха аамҭа цацыԥхьаӡа арҭ 
ахылҵшьҭрақәа маҷ-маҷ мексика амилаҭ ралаӡҩара иаҿуп.

Америка Абжьареи Акалҭи рҿы иҟаз аҳәынҭқар-
ратә шьақәгыларақәа. Европаа арахь ианықәнагала ир-
беит араҟа ишынхоз, бызшәалеи социалтә ҿиаралеи еиԥшы-
мыз ахылҵшьҭрақәа. Аҵарауаа арҭ ахылҵшьҭрақәа ирыма-
даны ирызцәырҵит имаҷымкәа азҵаарақәа. Иаҳҳәап, ҳазла-
цәажәо ахылҵшьҭрақәа ирымазу ирымамзу аҳәынҭқарреи ма 
аҳәынҭқарратә шьақәгылареи. Археологиатә ҭҵаара иабзоураны 
иуҳәар ауеит ҳазҿлымҳау аҭыԥ аҿы, европаа арахь иқәнагала-
анӡа, аҳәынҭқарратә еиҿкаарақәа шыҟаз. Арҭ аҳәынҭқарратә 
шьақәгыларақәа зегь рахьтә иаҳа амч зманы иҟаз еиҿкааран ац-
текаа рҳәынҭқарра.

XIII ашәыш. иута-ацтектәи абызшәатә ҭаацәара иатәыз – те-
ночкаа Мехико акаршәрақәа ирықәнагалеит. Уаҟа урҭ ашьаҭа 
ркит рматериалтә культура, насгьы аҿиара иалагахьан ацтекаа 
арахь иқәнагалаанӡагьы. Излашьақәыргылоу ала ари аматериалтә 
культура аҿиара иалагахьан ҳ. ԥ. ҟалаанӡа, изтәызгьы ольмека-
аи, тольтекааи, сапотекааи ракәын. Ацтекаа анааи аԥхьатәиқәа 
иҟарҵаз иацырҵеит, еиздырҳаит.

Ацтекаа рыдгьылқәаарыхшьеи, ирымаз рмыругақәеи 
урыхәаԥшуазар урҭ акырӡа пуеблаа иреиԥшын. Аиашаз ацте-
каа рыҩныҵҟа ицәырҵуа иалагахьан аусеихшара. Анапҟазареи 
ақыҭанхамҩеи шеиҿымҵхьазгьы уажәшьҭа иубаратәы иҟалахьан 
уск, иаҳҳәап акыҵӡра, ахаҳә аус адулара, абасара уҳәа знапы 
алакыз аҟазацәа шцәырҵхьаз. Ацтекаа ирдыруан еиуеи ԥшым 
аметалл хкқәа (абҩа, араӡын, ахьы). Аметалл иалхны иҟарҵон 

абџьари, арԥшӡагақәеи, адинтә культқәеи. Маҷк ихьшәаны 
акәзаргьы ицәырҵуеит аџьазгьы. Ацтекаа рыҩныҵҟа аҵакы  
ҳаракын аиҭнаԥсахлара аус. Араҟа аиҳарак еиҭнырыԥсахлоз 
ире уан – аџьықәреи, акакауа (какао), аҭыҭын.

Ацтекаа рынхамҩа аизҳара иабзоураны араҟа ишьақәгылеит 
маҷк зхатә ҷыдарақәа змаз акласстә шьақәгылара. Асоциалтә 
еихшара аҩаӡараҿы игылан ацтекаа ирыҵаркуаз «ахылҵшьҭра». 
Ацтекаа рықалақь хада Теночтитлан еихшан ԥшь-раионкны. 
Арҭ араионқәа хазы еихшан хә-кварталкны. Кварталк аҿы ин-
хон, аҭаацәаратә обшьина иатәыз агәыԥқәа. Аобшьина ана-
паҵаҟа иҟан, ақалақь аҩныҵҟатәи адгьылқәа реиԥш, уи анҭыҵ 
иҟазгьы. Аҭаацәаратә обшьина аусқәа ирхылаԥшуан аиҳабацәа. 
Аквартали араиони реиҳабыра ақалақь аҩныҵҟа имҩаԥысуаз 
аусқәа ирхылаԥшуан. Ацтекаа ирхагылан ҩыџьа аԥызацәа. Урҭ 
алырхуан инеиҭак-ааиҭакуа. XVI ашәыш. ацтекаа рҳәынҭқар-
ратә мчра шьҭрала ироуа иалагеит.

Асоциалтә еихшараҿы ацтекаа иаҳа аԥыжәара рыман егьырҭ 
уа инхоз рнапаҵаҟа иҟаз, ахылҵшьҭрақәа раасҭа. Ессымша имҩаԥыр-
гоз аибашьрақәа ирыбзоураны ацтекаа ирымпыҵархалон ргәы-
лацәа рыдгьылқәеи дареи. Рнапаҿы иааргаз ахылҵшьҭрақәа 
рхәура иҭарҵон, ашәахтәқәа рықәырҵон. Ацтекаа ирымпыҵар-
халаз ахылҵшьҭрақәа рԥызацәа аԥхьатәиқәа ирыдгылон, иры-
лаӡҩон. Ирымпыҵархалаз аҿыц дгьылқәа ирыланхоз ажәлар реи-
ҳараҩык тәра иргон. Иара убас ауал иахырҟьаны ирҭир алшон 
дара ацтекаагьы. Уажәшьҭа иубаратәы иҟалахьан ауаа барақәеи 
аныхаԥааҩцәеи ахархь уаа акыр ишырцәыхарахаз. Аиҳарак уи 
убарҭан урҭ рынхашьа-рынҵышьаҿы (рымаҭәа, рҩнқәа уҳәа 
уб. иҵ.). Аиашьаратә еилазаараҟнытә ишьақәгылеит еснагь 
аибашьра иазхиаз аруаа. Адинхаҵаратә ныҳәарақәа раан аны-
хаԥааҩцәа ԥсаҭатәык иаҳасабала ауаҩы даныршьуазгьы ҟалалон. 
Аныхаԥааҩцәа рнапаҿы иҟан ақыҭанхамҩатә усқәа раан ихадаз 
акалендари астрономиатә еилкаарақәеи. Ацтекаа ирдыруан 
апиктографиатә (асахьатә) ҩыра. 

Ацтекаа рҵыхәахь, Агәҭантәи Америка адәкаршәрақәа рҿы 
иаарԥшын маиа ахылҵшьҭрақәа рықалақь-ҳәанҭқаррақәа. 
Маиаа зегь реиҳа идууз рықалақьқәа ирыланхоз рхыԥхьаӡара 
120 нызқьҩык рҟынӡа инаӡон. Раԥхьа араҟа иҟан хаз-хазы иҟаз 
жәа-провинциак. Урҭ рыбжьара лассы-лассы аидысларақәа ҟа-
лалон.

Маиаа рынхамҩаҿы ацтекаа реиԥш арԥсаҳәаратә система 
рымамызт. Урҭ адгьыл иқәаарыхуан абна хҟьаны, арҵәыгақәа 
аҭаны. Ас ирыцқьаз адгьыл ҩышықәса-хышықәса аҽаҩра бзиа 
аанашьҭуан, аха нас амч цон. Уи азы адгьыл ҿыц хырҟьахон. 
Адгьыл аус адулараан аҭаацәаратә обшьина зегьы еидгылон. 
Урҭ рхатәы дгьылқәа рнаҩсангьы иқәаарыхыр акәын аныхаԥааҩ-
цәа рыдгьылқәеи аҳәынҭқарратә дгьылқәеи.

Ақыҭанхамҩатә округ агәҭа еиҿыркаауан ақалақь ԥшра змаз 
аиланхарҭақәа. Араҟа инхон аиланхарҭа анапхгаҩцәеи, аруааи, 
аныхаԥааҩцәеи. Аиланхарҭақәа рыҩныҵҟа идыргылон амар-
дуан ԥшра змаз апирамидақәа. Ақалақь дахагылан – халач-ви-
ник (ауаҩ ду) ҳәа изышьҭаз аиҳабы. Уи инапаҿы иҟаз ачынуаа 
ажәлар рҟынтә ашәахтәқәа еизыргон, еиҿыркаауан архәҭақәа, 
ирхылаԥшуан анхамҩатә усқәа. Ақалақь аиҳабыреи аныхаԥааҩ-
цәеи еимадан, рҳәоу еиқәшәан, избанзар дара ракәын акален-
дари астрономиатә маӡақәеи здыруаз. Аныхаԥааҩцәа х-цифрак 
рыда рымамкәа ирылшеит ашықәс аамҭаҵакыра аминут аҟынӡа 
аилкаара, ашьақәыргылара. Маиаа рышықәс шьақәгылан 10 
мзи хәымши рыла. Есҩажәашықәса идыргылон ахаҳәтә стела. 
Маиаа иара убас ирдыруан аҩырагьы. Урҭ рҩырақәа рнырҵон 
ахаҳәи, аҵиақәеи рҿы.

Маиаа рдинхаҵараҿы иҟан, еиуеиԥшым аԥсабаратә культ-
қәеи амифологиатә цәырҵрақәеи.

Аизҳара ду аиуит анапҟазара ус, аиҳарак ахаҳәи ахьи аус ры-
дулара. Амҽхак ҭбаан ахәаахәҭра усгьы.

Маиаа ркультуратә еизҳара зыбзоураз, зегь раԥхьа иргыла-
ны, атәцәеи ихьԥшыз анхацәеи рџьабаа ахархәара ахьрымази 

аибашьрақәеи ракәын. Аҳәынҭқаррақәа реилаҳара зыхҟьаз ҳәа 
ирыԥхьаӡоит урҭ рмалуаа рҭахрақәеи рынхамҩа иамаз алша-
рақәеи ахьеиқәымшәоз.

Америка аматерикқәа еимаздо адгьылцәаҳәа акалҭи Колумбиа 
аиҳараки рҿы иқәынхон чибча бызшәала ицәажәоз ажәларқәа. 
Арҭ ахылҵшьҭрақәа ируакыз – чибча-муискаа араҟа еиҿыркааит 
акыр иҳаракыз ацивилизациа. Чибча-муискаа рынхамҩа аиҿка-
ашьала акырӡа иеиԥшын маиаа рынхамҩа. Адгьылқәаарыхра 
инамаданы арҭ ахылҵшьҭрақәа рҿы аҵакы ҳаракын ашәарыца-
ра. Ашәарыцара ирнаҭон акәац адагьы, ашәарах рцәагьы.

Адгьыл иқәаарыхуан аҽага ԥшра змаз аҵәаҳә ала. Иара убас 
адгьыл ахҟьараан рхы иадырхәон ахаҳә иалхыз аихақәа. Араҟа 
аметалл шырдыруазгьы, уи аиҳарак арҩычареи арԥшӡареи 
ракәын изызкыз.

Муискаа рыҩныҵҟа аҵакы ҳаракын аиҭныԥсахлара аус. 
Ргәылацәа рҟынтә иааргон абамба еиԥш иара убас ирҭахыз 
аалыҵқәа. Муискаа ирыман аԥарагьы (ахьтәы дискқәа) аха уи 
ажәлар рыҩныҵҟа аизҳара амамызт.

Муискаа рыҩныҵҟа иҟан имаҷыз акыр аҳәынҭқарратә шьақә-
гыларақәа. Арҭ аҳәынҭқарратә шьақәгыларақәа дара-дара лас-
сы-лассы еидыслалон. Аҳәынҭқаррақәа ирхагылан инцәахәы-
ртәуаз аҳәынҭқарцәа. Аҳәынҭқар ивагылан аҳәса рацәеи амаҵуҩ-
цәа змаз ауаа барақәеи ачынуааи. Аобшьина иалахәыз иршәар 
акәын ашәахтәқәа. Ашәахтә зымшәаз иҩны аԥхьа иҿарҳәон 
агыгшәыг (иагуар, пума), иуал ишәаанӡагьы уи уа иаанхон.

Маиаа рсоциалтә еихшара рдинхаҵарагьы ианыԥшит. 
Ҭыԥқәак рҿы ахьархь уааи ауаа барақәеи хаз-хазы изымҵа-
ныҳәоз анцәахәқәа рыман.

Ашьхеибаркыра Анды, аокеан Ҭынч иахьаду аганаҿы ҳ.ԥ.ҟ. 
VI ашәыш. ишьақәгыло иалагеит аҿиара ду змаз акультурақәа. 
Араҟа адәкаршәрақәа рҿы ишьақәгылеит кечуа бызшәала 
ицәажәоз ахылҵшьҭратә гәыԥқәа. Ҳ. ԥ. XIII ашәыш. ишьақәгы-

леит кечуа бызшәала ицәажәоз инкаа рхылҵшьҭрақәа реидгыла. 
Ҳ.ԥ. XV ашәыш. инкаа рҳәынҭқаррақәа амч ду змоу ҳәынҭқар-
раны иҟалеит.

Инкаагьы, ацтекаа реиԥш аҳәынҭқарраҿы дара ракәын 
ауаа барақәа ҳәа иԥхьаӡаз. Дара рнаҩс уаҟа инхоз егьырҭ 
ахылҵшьҭрақәа рхәура иҭарҵалон.

Инкаа рықалақь хада Куско ҩ-хәҭакны еихшан. Арҭ ахәҭақәа 
хазы аиашьаратә гәыԥқәа рыла еихшан. Инкаа рҳәынҭқар 
бжьыҭирала далырхуан инеимда-ааимдо еиуеиԥшым ақалақь 
ахәҭақәа рҟынтә. Инкаа зегьы зинла еиҟароуп ҳәа иԥхьаӡан. 
Тәымуаҩык даныҟоу урҭ иҷыдоу бызшәала ицәажәон.

Инкаа ирымпыҵархалоз ахылҵшьҭрақәа мчыла рбызшәа ры-
дыргалон. Урҭ ирымпыҵархалаз ахылҵшьҭрақәа рахьтә збыз-
шәа еиқәзырхаз имариааи арауканааи роуп. Инкаа рҳәынҭқарра 
иалахәыз ахылҵшьҭрақәа реимадаразы ирыбжьырдон амҩақәа. 
Арҭ амҩақәа убри аҟара ибзианы иҟаҵан, иахьагьы ҭыԥқәак рҿы 
рхы иадырхәартә.

Инкаа рынхамҩаҿы ихадоу аҭыԥ ааннакылон адгьылқәаа-
рыхра. Ҭаацәацыԥхьаӡа ирзалырхуан адгьыл ҽыҭқәа. Ԥыҭҩык 
аҭаацәаратә гәыԥқәа рыдгьылқәа еидҵаны аобшьина (аильиу) 
иалахәын. Ари аобшьина иалахәыз зегьы еидызкылоз иаку арԥ-
саҳәаратә система аиҿкаареи азеиԥш напхгареи ракәын. Рхатәы 
мхқәа рнаҩсангьы иҟан аҳәынҭқарра иатәыз адгьылқәагьы.

Аҳәынҭқарра еиуеиԥшым ахәҭақәа ахәаахәҭратә еимадарақәа 
рыбжьан. Аизҳара ду аман анапҟазара аус. Инкаа рнапаҵаҟа 
иҟан амаденҵхырҭақәа. Инкаа рҳәынҭқарраҿы аҭыԥ ду ааны-
ркылон аныхаԥааҩцәа. Сапа Инка («Амра аԥа») ҳәа изышьҭаз 
инкаа реиҳабы, аарыхратә культ аҿы ихадоу аҭыԥ аанызкы-
ло уаҩын. Уи ихьтәы ҽага анышьҭишь инаркны инкаа зегьы 
алаҵара нап адыркуан. Амра анцәахәы инаиваргыланы инкаа 
иара убас ирымҵаныҳәон еиуеиԥшым аԥсабаратә цәырҵрақәа. 
Аныхаԥааҩцәа аҭҵаарадырреи астраномиеи амаӡақәа рдыруан, 

аха уи рыуаажәлар ирцәырҵәахуан. Иара убас урҭ рнапаҿы иҟан 
«кипу» (амаӡа) ҳәа изышьҭаз аҩыра ҷыдагьы.

1531-1533 шш. раан инкаа рҳәыҭқарра хдырбгалеит, арахь 
иааз аконкистадор Писарро ирхәҭақәа. Инкаа ааигәанӡа-
гьы рхақәиҭразы иқәԥон. Уи иалҵшәаны кечуа бызшәа Перу 
ҳәынҭқарратә бызшәаны иҟалеит.

Аладатәи Америка иқәынхоз егьырҭ адгьылқәаарыхҩцәа. 
Инкаа рҵыхәахь инхон, адгьылқәаарыхра знапы алакыз араукан 
(мапуче) хылҵшьҭрақәа. Арауканаа иаадрыхуаз аҵиаа қәа ире-
иуан-акартош, маис (аџьықәреи) уҳәа уб. иҵ. Инкаа ирҿыԥш-
ны арауканаа ирааӡон анхамҩаҿгьы рхы иадырхәон лама ҳәа 
зыхьӡу аԥстәы. Адгьылқәаарыхра инаваргыланы, арауканаа 
иара убас рнапы алакын ашәарыцареи, аԥсыӡкреи, амазеиеиз-
гареи. Иара дара арауканаа рыхьӡ араукан ҵла иадҳәалоуп. Арҭ 
ахылҵшьҭрақәа ҭыԥк аҿы инхон. Уи иабзоураны 1883 шықә-
санӡа урҭ ирылшеит рхақәиҭра аиқәырхара. Мапучаа иахьагьы 
инхоит Чили акәакьқәа рҿы.

Анды ашьхеибаркыра амрагыларатәи аган аҿы иқәынхоз 
ахылҵшьҭрақәа реиҳарак нырҵәан европаа арахь ианықәнагала. 
Еиқәхаз абнаршәыра рҽарҭеит. Уи иахҟьаны атропикатә бнар-
шәырақәа рҿы иахьагьы иуԥылоит зкультуратә ҿиарала акырӡа 
ихьысҳау ахылҵшьҭрақәа. Арҭ ахылҵшьҭрақәа адгьылқәаа-
рыхра шырдыруагьы рынхамҩаҿы аиҳарак амҽхак ҭбаауп аԥ-
сыӡкреи амазеиеизгареи. Арҭ рхылҵшьҭрақәа рыуаажәларратә 
шьақәгылашьа макьаназ цқьа иҭҵаам. Араҟа инхоз ахылҵшьҭра 
дуқәа иреиуан – жесаа, борораа, тупаа, чуаикураа.

Европаа Америка рымпыҵахалареи иахьатәи аетникатә 
еилазаареи. Археологцәа ишазгәарҭаз ала, Америка раԥхьаӡа 
ауаҩы дықәнагалеит хыхьтәи палеолит аан. Аҵарауаа иахьагьы 
аимак рымоуп Америка аартра зылшаз зусҭцәоу ҳәа. Шьоукы 
Америка аазыртыз викингаа роуп ҳәа ирыԥхьаӡоит. Даҽа шьо-
укых – китаицәа ма аиапонцәа роуп ҳәа агәаанагара рымоуп. 

Арҭ агәаанагарақәа инагӡаны ишьақәырӷәӷәам, убри аҟынтә 
иахьазы Америка европаа рзы раԥхьаӡа иаазыртыз ҳәа иԥхьаӡоу 
Колумб иоуп.

Европаа арахь ианықәнагала аамҭазы Америка иашьагәыҭу 
ахылҵшьҭрақәа рхыԥхьаӡара 20 – 40 млн. рҟынӡа инаӡон ҳәа 
агәаангара ыҟоуп. Рыцҳарас иҟалаз уи ауп, 250 шықәса иаҵанак-
уа аамҭалаа арҭ ахылҵшьҭрақәа рхыԥхьаӡара даара имаҷхеит.

Европаа арахь рықәнагалара акырӡа иаԥсахит уаҟа инхоз 
ахылҵшьҭрақәа реиланхашьа. Европаа дара иахьрыманшәалаз 
аҳәаақәа адырсуан. Уи иахҟьаны даҽа мҩакы ианылеит араҟа 
имҩаԥысуаз аетникатә процессқәа. Зынӡа рҽеиҭаркит абыз-
шәақәа.

Европаа раԥхьаӡа рколониатә политика ианыԥшуан ҩ-хыр-
харҭак. Раԥхьаӡа урҭ ирымпыҵархалеит дара ирзыманшәалаз ад-
гьылқәа, уи ашьҭахь еихеит уаҟа иҟаз ацивилизациақәеи урҭ ры-
дгьылқәеи рымпыҵахаларахь. Европаа, раԥхьа амал иашьҭазҭ-
гьы, ишнеиуаз аҭыԥантәи ахылҵшьҭрақәагьы рхәура иҭарцало 
иалагеит. Ирҿагылоз ма ирԥырхагаз ндырҵәон, рҭыԥ иахырцон. 
Аиспан епископ Лос Касас излааицҳаз ала, аиспанцәа ирым-
пыҵархалаз адгьылқәа рҿы 50 шықәса иалагӡаны инырҵәан 15 
млн. ҩык ауааԥсыра. Аҭыԥантәи ахылҵшьҭрақәа рнырҵәареи 
аусуразы атәцәа рҭаххареи ирыхҟьаны европаа рҽазыркит арахь 
араԥ хылҵшьҭрақәа раагара. Аҵарауаа ишазгәарҭоз ала, Африка 
иалганы Америкаҟа иргеит 100 млн. ҩык ауааԥсыра. Еилкаам 
шаҟаҩы еиқәхаз арҭ ашәмиллионк рҟынтә. Иагьа ус иҟазаргьы 
араԥцәа Америкаҟа рықәнагалара иахҟьаны араҟа ишьақәгы- 
леит еиуеиԥшым аетникатәи арасатәи агәыԥқәа.

Аҭыԥантәи ахылҵшьҭрақәеи европааи реилаӡҩара иабзоура-
ны араҟа ицәырҵит иҿыцу арасатә гәыԥ – метисаа. Аметисаа  
ауаажәларраҿы рҭагылазаашьа иаҳа иҳаракын, иаҳа пату 
рықәын. Аметисаа аҭыԥантәи ахылҵшьҭрақәа аиспан культура 
рыларҵәараҿы иааныркылоз аҭыԥ даара иҳаракуп. Урҭ рнаҩсан-

гьы аҭыԥантәи ахылҵшьҭрақәа рҟынтә акыр аихьӡарақәа зауз-
гьы метис ҳәа изырҳәо иалагеит.

Рҭагылазаашьа иара убас ицәгьан араԥцәагьы. Европаа рхәу-
ра иҭаз араԥцәа хылҵшьҭрала еизакымызт. Уи азы зегь раԥхьа 
иргыланы ирҵар акәын атәым бызшәа (аиспан бызшәа). Ари 
абызшәа рхы иархәаны дара-дара реиԥш, европааи аҭыԥантәи 
ахылҵшьҭрақәагьы ирацәажәон.

Зразҟы еиԥшхаз аҭыԥантәи ахылҵшьҭрақәеи араԥааи, реи-
цынхара иабзоураны, ирызцәырҵуа иалагеит азеиԥш культура. 
Иаԥырҵон еилаԥсоу аҭаацәарақәа.

Америка иахьагьы иҟоуп зхатәы бызшәа еиқәзырхаз ахылҵ-
шьҭрақәа. Аха рыцҳарас иҟалаз, аҿар ақалақь ахь ҵара иуразы, 
ма нхара ҳәа ианцалак лассы рбызшәа рхашҭуа иалагеит.

17 АХЫ. АВСТРАЛИЕИ ОКЕАНИЕИ АЖӘЛАРҚӘА

Австарлиеи Океаниеи адунеи егьырҭ ахәҭақәа раасҭа акыр-
ӡа еиҵоуп, дгьылҵакыралагьы 9 млн2 км. роуп иҟоу. Иара уи-
гьы аиҳарак 7,7 млн.2 Австралиа иахәҭакуп. Океаниа акәзар, уи 
иаҵанакуа адгьылбжьахақәа акыр ихарабӷьараны амшын иагәы-
лаԥсоуп. Ауааԥсыралагьы Австралиеи Океаниеи даара иӷаруп, 
рхыԥхьаӡара 72 млн. ҩык роуп иҟоу. 

Адгьыл ҵакырала уамак ишаҩцамгьы, Австралиеи Океаниеи 
рыҭҵаара иазҿлымҳауп аӡәырҩы аетнологцәа. Ари аинтерес 
зегь раԥхьа иргыланы изыдҳәалоу, араҟа иахьанӡагьы анкьатәи 
анхамҩатә еизыҟазаашьақәеи, ауаажәларратә бзазашьеи, акуль-
туреи ахьеиқәхаз ауп.

Австралиеи Океаниеи ажәларқәа рыҿиара ахьысҳара зегьы 
раԥхьа иргыланы изыхҟьаз ари аҭыԥ ԥсабарала, адунеи ациви-
лизациақәа акыр иахьырцәыхарази, дара адгьылбжьахақәа иха-
рабӷьар амшын иахьагәылаԥсази, ҭыԥқәак рҿы хәарҭара злоу 
аҵхтәқәа ахьмаҷызи роуп. Иара убас Австралиеи Тасманиеи 
рахылҵшьҭрақәа ркультуратә еизҳара ахьысҳара адҳәалоуп, 
жәанызқь шықәса раԥхьа арахь иқәнагалаз ауаатәҩса рсоциал- 
економикатә еихьӡара акырӡа иахьылаҟәыз. Океаниа адгьылб-
жьахақәа ракәзар, уаҟа ауаатәҩса ықәнагалеит иаҳа ихьшәаны. 
Уи иабзоураны урҭ аҭыԥ ҿыц аҿы ақәынхара иаҳа ирзыманшәа-
лахеит, аԥхьатәиқәа раасҭа.

Австралиеи Океаниеи рҭоурых-культуратә еихшара. 
Австралиеи Океаниеи традициала ԥшь-ҭоурых-етнограф иатә 
областла еихыршоит: Австралиа, Меланезиа, Микронезиа, 
Полинезиа ҳәа. Австралиа иахырԥхьаӡалоит алада-мрагыла-
ратәи аган аҿы ишьҭоу адгьылбжьаха Тасманиагьы. Меланезиа 
иаҵанакуеит: Гвинеиа Ҿыц, архипелаг Бисмарк, адгьылбжьа-
хақәа Д¢Антркасто, Тробриа, архипелаг Луизиада, Соломон 
идгьылбжьахақәа, адгьылбжьахақәа Санта-Крус, Гебрид Ҿыц, 

Каледониа Ҿыц, Луаиоте, Фиџьи, Ротум. Микронезиа ахәҭақәа 
иреиуоуп Мариантәи, Каролинтәи, Маршаллтәи адгьылбжьа-
хақәа, Гильберт адгьылбжьахақәа, хаз иҟоу адгьылбжьахақәа 
Ошени Науруи. Полинезиа шьақәгылоуп адгьылбжьахақәа – 
Тонгеи, Самоеи, Уоллиси, Хорни, Тувалуи, Токелауи, Кукеи, 
Тубуаии, Туамотуи, Маркизтәии, Гамбиеи, Гаваии, Зеландиа 
Ҿыци, иара убас хаз иҟоу адгьылбжьахақәа Ниуеи Пасхеи рыла.

Ари аҩыза аихшара аетнографиатә ҭҵаарадырра иаланагале-
ижьҭеи акыр шҵуагьы, аҵыхәтәантәи аамҭаз имҩаԥгаз аҭҵаара 
ҿыцқәа иаадырԥшит уи иамаз агхақәа, аиҳарак ажәлар расала 
реихшраҿы. Океаниа аҭоурых-етнографиатә областқәа рахь-
тә Полинезиа заҵәык ауп (иара уигьы колониахаанӡа) аҭоу- 
рых-культуратә еизакра зныԥшуаз. Меланезиа акәзар, ари 
аҩыза аизакра амаӡам. Акызаҵәык Меланезиа (арасатә еи-
зааигәара анаҩс) еидызкыло акоуп уи ауаажәлар иаку атро-
пикатә нхамҩа-культуратә тип иахьаҵанакуа. Меланезиа ад-
гьылҵакыраҿы иалыркаауеит абарҭ реиԥш иҟоу араионқәа: 
Папуа (Гвинеиа Ҿыц) хаҭала Меланезиа (Бисмарк иархипелаг, 
адгьылбжьахақәа Д¢Антркасто, Тробиан, архипелаг Луизиада, 
Соломон идгьылбжьахақәа, адгьылбжьахақәа Санта-Крус, 
Гербид Ҿыц, Каледониа Ҿыц, Луаноте), Мелано-Полинезиа 
(Фиџьи, Ротума). Акыр аиԥшымрақәа рныԥшуеит Микронезиа 
Мрагыларатәи, Мраҭашәаратәи ахәҭақәа. Арҭ аиԥшымрақәа, 
зегь раԥхьа иргыланы адгьылқәаарыхреи, аԥсыӡкреи, иаадры-
хуа аҵиаақәеи, арԥсаҳәаратә система амазаареи ма амамзаареи 
роуп изыхҟьо.

Австралиеи Океаниеи традициала раионла аихшара ианыԥ-
шуеит уи иамоу акульура-бзазаратә ҷыдарақәа. Европаа арахь 
ианықәнагала ашьҭахь араҟа акыр аиҭакрақәа ҟалеит, аиҳарак 
ауааԥсыра реилазаара аструктуреи акультуреи рҿы.

Австралиеи Океаниеи ажәларқәа ретногенези ретни-
катә ҭоурых ихадоу аетапқәеи. Акыр шықәса ҵуеит, аҵара-

уаа Австралиеи Океаниеи ажәларқәа рхылҵшьҭрақәа ирыз-
ҿлымҳауижьҭи. Аха хықәкылаҵәҟьа ари апроблема аҭҵаара-
дырра ишақәнаго ала иазнеиуа иалагеит XX ашәыш. 60 – 70 
ашықәсқәа инадыркны. Ари аамҭаз имҩаԥгаз археологиатә усу-
рақәеи алексика-статистикатә анализи ирыбзоураны ишьақәыр-
гылан австралиа-океаниатәи арегион иаҵанакуа, Австралиеи 
Гвинеиа Ҿыци рҿы егьырҭ зегь раԥхьа ауаҩы дшықәнагалаз. 
Австралиа раԥхьаӡа ауаҩы дықәнагалеит 40 нызқь шықәса 
раԥхьа. Иазгәаҭатәуп аӡиа Манчо ахықәан ишыԥшааз 32 нызқь 
шықәса зхыҵуа ахаҳәтә мыруыгақәеи, 25 нызқь шықәса зхыҵуа, 
Австралиа иашьагәыҭу ауаҩы ибаҩеибаркыреи (ибаҩқәеи). 

Австралиеи Тасманиеи раԥхьаӡа иқәнагалаз ауаатәҩса рна-
пы злакыз ашәарыцареи амазеиеизгареи ракәын. Рмыруыгақәа 
ракәзар, хыхьтәи палеолит амыругақәа иреиԥшын. Европаа 
арахь раара аамҭаз тасманаа палеолит аамҭа иашьашәыло иҟазҭ-
гьы, австралиаа урҭ раасҭа акыр аизҳара рыман. Урҭ уи аамҭаз 
ирылшон ирҩызу (шлифованные) ахаҳәтә еихақәа рыҟаҵара.

Гвинеиа Ҿыцгьы раԥхьаӡа ауаҩы дықәнагалеит 30 нызқь 
шықәса раԥхьа, Алада-Мраҭашәаратәи Азиа аҟынтә. Гвинеиа 
Ҿыц ауаатәыҩсагьы австралиаа реиԥш австралоидтәи арасоуп 
изҵазкуа.

Маҷк ихьшәаны 10-ҟа нызқь шықәса раԥхьа, Гвинеиа Ҿыц 
иқәнагалеит ахылҵшьҭра ҿыцқәа. Аӡәырҩы аҵарауаа ишаз-
гәарҭо ала, урҭ иркыз ирҩызу ахаҳәтә еихақәа рхы иадырхәар 
алшон ашәарыцараан еиԥш, иара убас адгьылқәаарыхраҿы, абна 
ахҟьаразы. Ари агипотеза иашахар иаанаго уи ауп – Гвинеиа 
Ҿыц ауаатәҩса адунеи аҿы зегь раԥхьаӡа адгьылқәаарыхра зна-
пы алазкыз ирхыԥхьаӡалатәуп ҳәа ауп.

Гвинеиа Ҿыц иашьагәыҭу ауаатәҩса зегьы ааидкыланы па-
пуасаа ҳәа ирышьҭоуп. Рбызшәа апапуастәи абызшәақәа ишыр-
хыԥхьаӡалоугьы уамак аизааигәара рымам. Папуасаа Гвинеиа 
Ҿыц адагьы иқәынхоит уи ааигәа-сигәа ишьҭоу адгьылбжьа-
хақәа рҿгьы.

Хә-нызқь шықәса раԥхьа Океаниа иқәнагалеит австро-
незиатәи абызшәатә ҭаацәара иатәу ахылҵшьҭра ҿыцқәа. 
Антропологиа аганахьала австронезиаа аладатәи монголоидаа 
ирзааигәан. Раԥхьаӡа урҭ рҽеидкыланы инхон Гвинеиа Ҿыц 
аҩада-мрагыларатәи агани Бисмарк иархипелаги рҿы. Рбызшәа 
акәзар, алингвистцәа ишазгәарҭаз ала, протоокеантәи абызшәатә 
гәыԥ иаҵанакуеит. Рмыругақәа рахьтә иҟазшьарбагаз акакәын, 
ԥшькәакьк змаз ахаҳәтә еихақәа рхархәара. Акультуратә еихьӡа-
рала арҭ ахылҵшьҭрақәа ахаҳә ҿа (неолит ) аамҭа иашьашәалан, 
занааҭсгьы ирымаз адгьылқәаарыхреи аҳәааӡареи ракәын.

Протоокеанаа реилазаара (протоокеанская общность) анхы-
бгала, еиуеиԥшым адгьылбжьахақәеи архипелагқәеи рҿы хара-
бӷьаар инхо иалагеит. Урҭ рахьтә ԥыҭҩык егьырҭ ахылҵшьҭрақәа 
ирылаӡҩеит. Аилаӡҩара зҽацәызыхьчаз ԥыҭҩык мрагылараоке-
антәи, аетникатәи, абызшәатәи акзаара рҽадыркылеит. Ԥшь- 
нызқь шықәса раԥхьа мрагылараокаенаа ракзаара анеилаҳа, урҭ 
архипелаг Гебрид Ҿыци, Соломон идгьылбжьахақәеи, адгьылб-
жьаха Фиџьи рахь иқәнагалеит, уа инхоз ахылҵшьҭрақәа иа-
гьрылаӡҩеит. Ҭыԥқәак рҿы мрагылараокеаниаа рбызшәа еиқә-
дырхеит, уи моу иҟоуп урҭ егьырҭ абызшәақәа ахьахәаҽызгьы. 
Абарҭ рҩыза аиҭаҵрақәеи, аетникатә-бызшәатә процессқәеи, 
арасатә еилаӡҩареи ирыбзоураны Меланезиа етникала, бызшәа-
ла, культурала, антропологиала акыр аилаҩынтрақәа ҟалеит.

Адгьылбжьаха Фиџьи аҟынтә «мрагылара океанаа» ҳ.ԥ.ҟ. 
1200 шықәсазы Тонго иқәнагалеит, уаантә ҳ.ԥ.ҟ. 1000 шықәса-
зы Самоанӡагьы инаӡеит. Абас зқьышықәсала рхала иахьҿиоз 
иабзоураны араҟа ишьақәгылеит иҷыдоу, даҽакы иаламҩашьо 
полинезиатәи акультура.

Ҳашықәс ԥхьаӡара алагамҭазы полинезиаа рыҽԥсаҟьа-
ны Океаниа акыр архипелагқәа ирыхьӡеит. Ари аамҭаз Самоа 
аҟынтә иқәҵыз рыла иқәырҭәаан Маркизтәи, Мрагыларатәи 
Полинезиа адгьылбжьахақәеи иара убас Зеландиа Ҿыци. Самоа 

аҟынтә иқәҵыз ԥыҭҩык нхарҭас ишьҭырхит Мраҭашәаратәи ар-
хипелагқәеи, Меланезиеи Микронезиеи адгьылбжьахақәеи.

Аҵарауаа аӡәырҩы агәра ганы иҟоуп полинезиаа Алада-
Мрагыларатәи Азиа аҟынтә Полинезиа иқәнагалеит ҳәа. Ари 
агипотеза иадгылоит В. Гумбольдт, Р. Геипе-Гельдерн, Те Ранги 
Хироа уҳәа уб. иҵ. Арҭ аҵарауаа ргипотеза шьақәгылоуп поли-
незиаа иаадрыхуа ркультурақәеи рыҩнытә ԥстәқәеи Индонезиа 
иахьрыԥсадгьылу ала. Полинезиаа Америкатәи аматерик иадыз- 
ҳәало Тур Хеиердал игипотеза шьақәирӷәӷәеит полинезиаа, 
америкатәи ахылҵшьҭрақәа рматериалтәи рдоуҳатәи культу-
рақәа акыр иахьеизааигәоу ала. Аҵыхәтәантәи аамҭаз имҩаԥ-
газ аҭҵаарақәа иаадырԥшит Тур Хеиердал игипотеза иамаз 
ахьысҳарақәа. Полинезиааи Америка аџьынџьуааи зынӡа аима-
дара рымамызт ҳәа аҳәара уадаҩуп. Хықәкыла, ииашаҵәҟьаны, 
иуҳәар ауеит полинезиаа жәларык раҳасабала ишьақәгылеит 
иара Полинезиа адгьылбжьахақәа рҿы.

«Мрагыларатәи океанаа» аҩада Океаниеи Мрагыларатәи 
Микронезиеи рахь иқәнагалеит. Раԥхьаӡа урҭ наӡеит Каролинтәи 
адгьылбжьахахь, анаҩс инеит егьырҭ архипелагқәа рахьгьы.

Мраҭашәаратәи Микронезиа акәзар, уа иқәынхо ааит 
Индонезиеи Филиппини рҟынтәи, ҳ.ԥ.ҟ. II азқьышықәса ала-
гамҭазы.

Европаа Австралиеи Океаниеи рықәнагалареи уи 
алҵшәақәеи. Раԥхьаӡа мшынныҟәаҩцәа А. Абреуи Ф. Серони 
Океаниа рбеит 1511 (1512) шықәсазы. Урҭ Гвинеиа Ҿыц иазаа-
игәахеит, аха уахь иӡхымҵит. 1521 ш. Магеллан Туамоту даҩсны 
Мариантәи адгьылбжьахақәа руак аҿы (Гуам) дыӡхыҵит. 1565 
ш. Марианна Испаниа иакалониоуп ҳәа рылаҳәан. 1668 ш. уи 
Испаниа иампыҵанахалеит. Иара ари ашықәс ԥхьаӡоуп европаа 
рколониатә експансиа ианалагаз аамҭа ҳәа.  

Австралиа аартын иаҳа ихьшәаны, 1606 ш. аголланд мшын-
ныҟәаҩ Уиллеи Ианзон ибзоурала.

XVI ашәыш. инаркны Океаниеи Австралиеи рҿы ампыҵа-
халаратә политика мҩаԥнагон Испаниа. XVIII ашәышықәсазы 
уи иацлеит Голландиа. XVIII ашәыш. Океаниеи Австралиеи 
ираҩаӡо иалагеит Британиеи Франциеи. XIX ашәыш. анҵәамҭаз 
урҭ инрывагылеит Америкеи Германиеи.

Аколониатә експансиа иахҟьаны, XX ашәыш. алагамҭазы 
Австралиеи, Океаниеи, Европа ҳәынҭқаррақәаки Еиду Америкатәи 
аштатқәеи рнапаҿы иҟалеит. Актәи адунеизегьтәи еибашьра 
ашьҭахь Германиа Океаниа аҟынтә ианықәырца, уи аҭыԥ Иапониа 
иааннакылеит. Аҩбатәи адунеизегьтәи аибашьра ашьҭахь Иапониа 
ахьаҵахаз иахҟьаны араҟа аҳра ауа иалагеит Америка.

Аколонистцәа иааныркылон аҳауеи аԥсабареи иаҳа иахьы-
маншәалаз аҭыԥ бзиақәа. Уаҟа урҭ еиҿыркаауан рхатәы еилан-
харҭақәа. Аҭыԥантәи ахылҵшьҭрақәа ракәзар ирзаанхон уамак 
иаҩцамыз ма зынӡаск акгьы иаԥсамыз адгьылқәа. Маҷ-маҷ 
еизҳауан дара аколонистцәа рхыԥхьаӡарагьы. Убас XIX ашәыш. 
Австралиеи, Зеландиа Ҿыци, Коледониа Ҿыци, Таити, Гаваитәи 
адгьылбжьахақәеи рҿы европаа рхыԥхьаӡара аҭыԥантәи 
ахылҵшьҭрақәа раасҭа акырӡа еиҳахеит. Аколонистцәа араҟа 
еиҿыркааз аплантациақәа рҿы аусуразы арахь иааргон Иапониеи, 
Китаии, Индиеи рҟынтә аусуҩцәа. Арҭ аусуҩцәагьы русуратә 
еиқәышаҳаҭрақәа анынҵәалакгьы реиҳараҩык уа иаанхон.

Аколонистцәа гәымбылџьбарала аԥсабареи ауааԥсыреи рыз-
ныҟәара иахҟьаны, араҟа иқәынхоз ахылҵшьҭрақәа агәаҟра 
ду иҭагылеит. Аҭыԥантәи ахылҵшьҭрақәа ркультура зынӡак 
иаԥыхын, акырӡа еицакхеит. Иара убас иҟоуп зынӡа адунеи иа-
ныӡаази (тасманаа), ма зхыԥхьаӡара акырӡа имаҷхази. Ари аҩы-
за аҭагылазаашьа зыхҟьаз европаа иахьындырҵәози, ма ирырҭаз 
абџьар ала дара-дара ахьықәибахуази, ачымазара ҿыцқәеи роуп. 
Австралиеи Океаниеи ажәларқәа европааи америкааи ирҿа-
гылан, аха рымчқәа азхомызт. Иагьа ус иҟазаргьы, акыр аамҭа 
рықәԥара иабзоураны, XX ашәышықәса 60-70-тәи ашықәсқәа 
рзы, Океаниа ажәларқәа аӡәырҩы ироуит ахақәиҭра. 

Австралиа ажәларқәа

Австралиа ауааԥсыра (Тасманиа налаҵаны) рхыԥхьаӡара 
19 млн. ҩык рҟынӡа инаӡоит. Урҭ рахьтә 95% – европаа роуп. 
Аҭыԥантәи ахылҵшьҭрақәа ракәзар, урҭ рхыԥхьаӡара даара 
имаҷуп, иҟоугьы 1% ауп.

Австралиа аџьынџьуаа. Австралиа аџьынџьуаа, анхараз 
иахьыманшәаламыз аҭыԥқәа ракәмзар, егьирахь зегьынџьара 
иҭырҭәааны инхон. Иахьа европаа рколониатә политика иахҟьа-
ны урҭ реиҳараҩык Австралиа аҩадатәии мраҭашәаратәии 
аганқәа рахь иԥхьацоуп.

Антропологиала австралиаа иҷыдоу австралоидтәи араса 
иаҵанакуеит. Ари атип азы иҟазшьарбагоуп ацәеижь аиқәара, 
ирҳәу ахцәы еиқәаҵәа, аԥаҵеи ажакьеи еиԥынчыла, алаџьымшь 
алгара (алззара), аԥынҵа аҟьаҟьара, ақьышә ажәпара. Шәагала 
австралиаа ибжьартәуп, ма абжьаратә иҩахыҳәҳәоит, рхы рҿы 
еизыхәхәоуп, рыцламҳәа маҷк иалҳәҳәоит.

Австралиа аџьынџьуаа 200 бызшәала ицәажәоит, зегь ааид-
кыланы иҷыдоу австралиитәи афил (австралийской филе, над-
семье, языковой группировке) иаҵанакуеит. Абызшәатә филиа 
(абызшәатә гәыԥ) аҩныҵҟа рҽеидыркылоит иаҳа еизааигәоу 
абызшәақәа, иаҳҳәап пама-ниунга еиԥш иҟоу агәыԥ.

Тасманаа ҩ-бызшәак рыла ицәажәон, аха урҭ уамак иҭҵаам. 
Иҟоу адыррала атасман бызшәеи австралиатәи абызшәақәеи 
аиуара рыбжьамызт.

Австралиааи тасманааи занааҭ хадас ирымаз ашәарыцареи 
амазеиеизгареи ракәын. Ишәарыцоз ахацәа шракәызгьы, аҳәсеи 
ахәыҷқәеи уи аан ацхыраара рырҭон.

Австралиаа аиҳарак изышьҭашәарыцоз акенгуруи, иара убас 
еиуеиԥшым аԥсаатәқәеи ракәын. Ашәарыцаҩцәа абџьар иркыз 
иреиуан абҵи абумеранги. Иҟан абумерангқәа изыршәыз иахь 

ианыхынҳәуазгьы. Австралиа адгьылбжьахала Иорк аҿы иара 
убас иуԥылон ахыци ахәымпали.

Ахыци ахәымпали арахь иқәнагалеит ҳәа ирԥхьаӡоит Гвинеиа 
Ҿыц иқәынхоз апапуасцәа рҟынтә. Тасманаа ракәзар абумеран-
ги аԥсаршәгеи рыздыруамызт.

Ашәарыцараан ашәарах иахаҩон ма иашьҭашәарыцон, идыр-
карон. Иара убас урҭ ашәарыцараҿ рхы иадырхәон еиуеиԥшым 
акаҭақәеи акыгақәеи.

Ҵәыла анышә бӷьаҭны ирфаша аҵиаа хкқәа ыҵырхуан. Ари 
алаба рхы иадырхәон иара убас, агыгшәыг маҷқәа рҭыҩрақәа 
рыртытразгьы. Аԥсыӡкра шырдыруазгьы австралиаа уамак 
хшыҩзышьҭра азыруамызт. Тасманаа аԥсыӡкра зынӡак ирызды-
руамызт.

Иара убас австралиааи тасманааи зынӡ ирыздыруамызт ад-
гьылқәаарыхрагьы. Аҩнытә ԥстәқәас ирымаз ибжабнакыз, им-
шуаз ала динго акәын. Рмыругақәа зегьы злырхуаз ахаҳәи, абаҩи, 
амҿи, аҵиаақәеи, амшын мыдаӷьцәеи ракәын. Араҟа иқәынхоз 
аџьынџьуаа ирыздыруамызт аметалли акыци рхархәашьа.

Австралиааи тасманааи ирықәманшәаланы иҟарҵоз акакәын 
– ирҩызу ахаҳәтә еихақәа. Аихақәа рнаҩс иҵегь ирыман аҳәыз-
бақәа, аӷьӷьагақәа, аҳаҟьақәа уҳәа уб. иҵ.

Австралиааи тасманааи (гәыԥқәак ракәымзар) ҭыԥк аҿы ин-
хомызт, еиҿыркаауамызт есымша иахьынхашаз аиланхарҭақәа. 
Хыҵакырҭасгьы ирымаз ақьалақәа ракәын. Тасманаа, хыҵакыр-
ҭас иара  убас рхы иадырхәон аҵла гәаҩақәа.

Тасманааи австралиааи реиҳараҩык ирыздыруамызт 
ашәҵатәы захьӡу. Урҭ адәы иқәын ран ишаалыхшаз, ҭыԥқәак 
рҿы аԥыраҳәа ԥшра змаз руаҭәа иакәдыршон.

Ирчысхәыз ашәарыцареи амазеизгареи ирнаҭоз акәын. 
Акәаци аԥсыӡи рӡуан амцаҿы ма аԥырӷы илаҵаны. Амца еиқәы-
рҵон адгьыл ҭыжааны. Амазеиеизгараан еизыргоз аиҳарак ус 
ишаӡаз ирфон, аха зны зынлагьы уи еилырхуан, ирӡәӡәон, иԥ-

саарнырҵон. Амца еибадыркуан еиуеиԥшым аметодқәа рыла 
(ақәххрала – пиление, акылҵәарала – сверление, ашьанҵала –
высекание).

Австралиа иуԥылон ахылҵшьҭрақәа хыԥхьаӡарала 100 инар-
кны 3 нызқьк рҟынӡа инаӡоз. Ари аҩыза аидгыларақәа аиҳарак 
аетникатә ҟазшьа иақәшәон. Ахылҵшьҭрақәа реиҳарак еихшан 
хазы-хазы иҟоу, зхатә дгьылқәа змаз гәыԥқәаны.

Австралиаа ахылҵшьҭрақәа ҩ-екзогамиатә хәҭақәаны (фра-
триа) еихшон. Фратриа хазы иашьарала еихшон. Афратриеи аи-
ашьареи аиҳарак аб ишьҭрала акәын ишцоз, аха иҟан иара убас 
ан лышьҭралагьы ицозгьы.

Афратриа иашьарала аихшара инаҷыданы, ҭаацәаратә клас-
слагьы (брачные классы) еихшан. Австралиатәи аҭаацәара 
шьақәгылан хаҵеи ԥҳәыси урҭ рхәыҷқәеи рыла (зны-зынлагьы 
иуԥылон ҩыџьа-хҩы аҳәса змазгьы).

Ԥыҭҩык аҭаацәаратә локалтә гәыԥқәаны ишьақәгылан. Арҭ 
алокалтә гәыԥқәеи иара убас ахылҵшьҭрақәа зегьи ирымамы-
зт асоциалтәи аекономикатәи еихшара. Урҭ рыҩныҵҟа иҟаз – 
ашықәсхыҵралеи, ахаҵала-ԥҳәыслеи, жәлалеи реихшара акәын. 
Иаҳҳәап ашәарыцара знапы алакыз ахацәа еиҳабацәа ргәыԥи 
амазеиеизгара иаҿыз аҳәсеи ахәыҷқәеи ргәыԥи. Ахәыҷы иқәра 
иаҵанакуа даныҟалалак уи иқәнагоу аҵасқәа мҩаԥганы (аиници-
ациа) аиҳабыра ргәыԥ ахь диасуан.

Алокалтә гәыԥ аҿы рус еизакызар шауа еиԥш ихазы-хазызар-
гьы ауан, аха иааргоз зегьы еиҟараны иршон.

Ауаажәларратә еизыҟазаашьақәа рҿы рҵакы ҳаракын ахацәа 
еиҳабыра аиҳарак аԥышәеи ахьӡи змаз. Ас иҟаз аиҳабы, агәыԥ 
еиҳабыс далырхуан.

Алокалтә гәыԥқәа дара-дара реизыҟазаашьақәа бзиан, иры-
маз еимырдон. Аха иҟалалон зны-зынлагьы аидысларақәа.

Австралиаа ирҿырԥшны уахәаԥшуазар, зынӡа иҭҵаам 
Тасманаа рыуаажәларратә шьақәгылашьа. Идыруп Тасманаа 

ҩажәаҟа хылҵшьҭрала рыҽшыршоз. Арҭ ахылҵшьҭрақәа хазы 
еихшан иаҳа имаҷу, шәҩы-шәҩыла ишьақәгылаз агәыԥқәа рыла.

Тасманаа рдинхаҵара уамак ишҭҵаамгьы, иазгәоуҭар алшоит 
урҭ ишныҟәыргоз апримитивтә динхаҵарақәа (атотемизм, ама-
гиа, анимизм).

Урҭ раасҭа иаҳа иҭҵаауп австралиаа рдинхаҵара. Австралиа 
аџьынџьуаа рыҩныҵҟа ихадоу динхаҵаратә формоуп атотемизм.

Урҭ ирымамызт аныҳәарақәа ахьымҩаԥыргашаз ауахәа-
мақәеи хықәкыла уи мҩаԥызгашаз аныхаԥааҩцәеи. Аныҳәарақәа 
мҩаԥыргон уи аҵас зҽазызкуаз аԥшцәа.

Австралиа аџьынџьуаа рфольклор, аиҳарак, рдинхаҵара 
иадҳәалан. Иара убас урҭ ирыман адин иацәыхараз алакәқәа-
гьы. Иҷыдоу аҟазшьа рныԥшуан урҭ рыкәашарақәа. Рыкәашара-
қәа ирыцын амузыка. Музыкатә инструментқәас еиҳарак рхы  
иадырхәоз амузыкатә бумеранги, алабақәеи ракәын.

Афольклор еиԥш аҿыханҵаратә ҟазарагьы зыдҳәалаз адин 
акәын. Урҭ ирылшон амҿи абаҩи рҭыцәаара, рҭыблаара, шәыга-
ла асахьақәа ранҵара.

Иааркьаҿны уахцәажәозар абас акәын ишыҟаз Австралиеи 
Тасманиеи рџьынџьуаа рыԥсҭазаара, европаа уахь иқәнагала-
анӡа.

Ишыҟазаалакгьы аҭыԥантәи ахылҵшьҭрақәа акырӡа ирныԥ-
шит европаа ркультура. Арҭ ахылҵшьҭрақәа зегь рахьтә, рҵаси 
рқьабзи еиқәдырхеит Австралиа Амраҭашәареи Аҩадатәи агани 
рҿы инхоз. Егьырҭ аҭыԥқәа рҿы инхоз ахылҵшьҭрақәа ртради-
циатә культура зынӡа ирцәымӡзаргьы, акырӡа иацәыхарахеит.

Англоавстралиаа. Англоавстралиаа жәларык раҳасабала 
ишьақәгылеит XX ашәышықәса алагамҭаз, Австралиа доми-
нион астатус анаиу. Австралиа зегьы ҳәынҭқарракны аидҵареи 
англоавстралиатә жәлар рышьақәгылареи акырӡа иацхрааит 
асоциал-економикатә акультуратә ҿиара. Англоавстралиа жәлар 
рышьақәгылараҿы иалахәын англызцәа, ашотландцәа, аир-

ландцәа. Урҭ Австралиа нхарҭа ҭыԥс ишьҭырхит XVIII ашәыш. 
анҵәамҭа инаркны. Уи аахижьҭеи араҟа европаа рхыԥхьаӡара 
акырӡа иазҳаит, иахьа урҭ 14 млн. инырхыҳәҳәоит. 

Австралиа ишьақәгылаз англоавстралиатәи ажәлар ирзеилоу 
шырацәахазгьы иахьа уажәраанӡагы идмырӡит рџьынџьтә куль-
туреи рдинхаҵареи. Англиа иалҵыз реиҳараҩык динхаҵарала – 
англиканцәазар, Шотландиа иалҵыз – кельвенизм иаҵагылоуп. 
Урҭ ирҿыԥшны ҳахәаԥшуазар Ирландиа иалҵыз – католикцәоуп. 
Англоавстралиаа культурала акырӡа Британиа иқәынхо рашь-
цәа ишырзааигәогьы, акыр шықәса хазы рынхареи, аҭыԥантәи 
аԥсабареи, аҳауа аҷыдарақәеи ирыхҟьаны иахьа урҭ ирнубаало-
ит акыр аиԥшымрақәа.

Англоавстралиаа реиҳараҩык (86%) нхоит ақалақьқәа рҿы. 
Австралиа ақалақьқәа егьырҭ адунеи ақалақьқәа ирҿҳарԥшуа-
зар, қәрала уамак рхыҵуам. Зегь реиҳа зықәра ыҟоу ҳәа иԥхьаӡоу 
ақалақьқәа 200 шықәса роуп ирхыҵуа.

Апапуас жәларқәа (Гвинеиа Ҿыц)

Гвинеиа Ҿыц дгьылҵакырала адунеи адгьылбжьахақәа 
рыҩныҵҟа аҩбатәи аҭыԥ ааннакылоит. Аполитика аганахьала 
Гвинеиа Ҿыц иахьа ҩыџьараны еихшоуп. Мрагыларатәи аган 
Папуа Гвинеиа Ҿыц аҳәынҭқарра иаҵанакуеит. Иара убас ари 
аҳәынҭқарра иахәҭакуп архипелагқәа Бисмарки Бугенвили ре-
иԥш иҵегь адгьылбжьахақәа. Гвинеиа Ҿыц мраҭашәаратәи 
аган Индонезиа аҳәынҭқарра иахәҭакуп. Гвинеиа Ҿыц иқәын-
хо ажәларқәа зегь рахьтә еиҳа рхыԥхьаӡара еиҳауп апапуасцәа 
(3 млн инырзынаԥшуа). Етникатә еилазаарала апапуасцәа шоит 
хазы-хазы иҟоу 700 етноскны. Излацәажәо абызшәақәагьы еи-
закым, ишеихшогьы еизааигәам агәыԥқәа рылоуп. Зегь реи-
ҳа зхыԥхьаӡара дуу ҭаацәаратә гәыԥқәоуп трансгвинеииаҿы-
цтәи аҭаацәара, сепик-раму, торричелли, мраҭашәарапапуастәи 
агәыԥқәа уҳәа убас иҵ. 

Иҟоуп апапуас хылҵшьҭрақәа зхыԥхьаӡара ҩба-хԥа нызқь 
ирхымсуагьы.

Апапуасцәа рнаҩсан Гвинеиа Ҿыц иқәынхоит австро- 
незиитәи абызшәала ицәажәо ахылҵшьҭарақәа. Урҭ меланезиаа 
ҳәа ирышьҭоуп, хыԥхьаӡаралагьы 200 нызқь иреиҳам.

Антропологиа аганахьала Гвинеиа Ҿыц ауааԥсыра австра-
лоидтәи араса иаҵанакуеит, иагьеихшоит ҩ-типкны: папуастәи, 
меланезиатәи ҳәа. Аҩ-типк рзы иҟазшьарбагоуп ацәеижь еиқәа-
ра, ахцәы арҳәра, ақьышә ажәпара, аԥынҵа аҟьаҟьара. Аиашаз, 
апапуас хылҵшьҭрақәа рхы рҿы иаҳа иааизыхәхәоуп, рԥынҵа-
гьы агәы ырхәоуп.

Папуасаа реиҳараҩык хныҟәгашьас ирымаз ҽагала адгьылқәа-
арыхра акәын. Иаадрыхуаз аҵиаақәа иреиуан –таро, иамс, аса-
гатә пальма, ачаҵла. Иахьа урҭ рыбжьара иуԥылоит европаа 
рҟынтә ирыдыргалаз аҵиаатә культурақәагьы. Мыругақәас иры-
маз иреиуоуп ахаҳәтә еихеи, ацәыгеи, аиҭаҳаратә ҵәи, амҿтәы 
жыгеи.

Аҽагақәа шыҟазгьы, урҭ даара имаҷын. Европаа ирыбзоура-
ны апапуасцәа ирымԥыхьашәо иалагеит аихатәы мыругақәа.

Ҩышықәса инарзынаԥшуа апапуасцәа дрыланхон, еицырдыр-
уа аурыс етнограф Н.Н. Миклухо-Маклаи. Уи иҭиҵаауан апапу-
асцәа рыбзазашьа.

Аҩнытә ԥстәқәеи ԥсаатәқәеи рахьтә апапуасцәа ирыдкыла-
ны ирыман аҳәақәа, алақәа, акәҭқәа. Инеиҭак-ааиҭакуа рнапы 
алакын адгьылқәаарыхреи ашәарыцареи. Аԥсыӡкра акәзар, 
амшын аԥшаҳәаҿы инхоз ракәымзар, уамак иашьҭамызт.

Аҟазара акәзар, уи аамҭаз апапуасцәа рыҩныҵҟа адгьылқәаа-
рыхра иаҿымҵӡацызт. Адгьылқәаарыхҩцәа ирҭахыз амыругақәа 
зегьы рхала иҟарҵон. Иахьа аихатәы мыругақәеи абџьари ша-
архәогьы, аӡәырҩы урҭ рхала иҟарҵоит.

Апапуасцәа рыҩныҵҟа иҟоуп гәыԥқәак, зынхаратә культуратә 
тип иаҳа ихьысҳау. Урҭ хныҟәгашьас ирымаз асагатә пальма 
аҽаҩра аҟәшәара акәын.

Апапуасцәа реиҳарак 100 – 150-ҩык рыла ишьақәгылаз 
ақыҭақәа рҿы инхон. Урҭ рыҩныҵҟа имаҷӡан 1000-ҩык иреиҳа-
ны ауаа зланхоз ақыҭақәа. 

Гвинеиа Ҿыц ақыҭақәа рҿы, Океаниа егьырҭ ахәҭақәа реиԥш, 
ахацәа еиҳабацәа, рыуаажәлар ирҿыҵны хазы инхон. Ари аҿы-
рԥштәы иаҳнарбоит араҟа аҿиара шамаз, хаҵалеи-ԥҳәыслеи, 
қәралеи аусутәқәа реихшара.

Нхарҭас ирымаз қьалан. Урҭ ҟарҵон адгьыл аҿеиԥш, иара 
убас иҩаҳаракны. Ақьала аҭӡамцқәа каламла, ма аҵла ры-
махәқәеи, еихала ицәыз аӷәи рыла икәдыршон. Ахыб апальма 
махәыла ирхыбуан. Рқьалақәа аиҳарак иԥшьыркцан, аха иара 
убасгьы иуԥылон агьежь ԥшра змазгьы.

Иршәыз амаҭәа злырхуаз аҵиаақәа ракәын. Ахацәа иныҟәыр-
гон амаҟа ԥшра змаз ашәҵатәы. Уи ҩынтә-хынтә рыжәҩашәаҟьа 
иакәыршаны, нас рытәӷәыбжьара икылыргон. Аҳәса иршәыр-
ҵон аиԥка ԥшра змаз ашәҵатәы. Арԥшӡагақәа рахьтә аиҳарак 
иныҟәыргон анапхаҵақәа, ахәдахаҵақәа, алымҳарыҩқәа, рцәа 
ржьы сахьала ирҩычон. Арԥшӡагақәа ныҟәызгоз аиҳарак ахацәа 
ракәын. Аҳәса уамак ари аус иазҿлымҳамызт. Фатәыс аӷьырак 
ирымаз ашәыри аҵиаақәеи ракәын. Акәац уамак ирҿаҵахәы-
мызт. Рыфатә амцаҿ идырмазеиуан. Амца уаанӡа рхала еибады-
ркуазҭгьы, иахьа уи азы рхы иадырхәоит европаа ирызнаргаз 
аспычка. Аспычка анаҩс европаа ирыладырҵәеит еиуеиԥшым 
афатәқәагьы: аџьыкхыш, ашьақар уҳәа уб. иҵ.

Апапуасцәа хылҵшьҭра-хылҵшьҭрала еихшоуп. Аиашьара 
аб ишьҭралоуп ишцо (ан лышьҭра ахьуԥыло Гвинеиа Ҿыц 
иқәынхо меланезиаа рҿоуп). Аиашьарақәа ԥыҭк рҽеидыркыло-
ит зхылҵшьҭрақәа еизаку аиашьаратә гәыԥқәаны. Иҟоуп аиа-
шьарақәа нхарҭа ҭыԥла рҽанеидыркылозгьы. Европаа уахь иа-
нықәнагалоз апапуасцәа рсоциалтә шьақәгылараҿы зегь реиҳа 
ихаданы ирымаз абас иҟаз аиашьаратә еилахәырақәа ракәын.

Анхамҩа аганахьала апапуасцәа қыҭала (обшьинала) еилан-
хон. Аобшьина аҩныҵҟа иалыркаауан ихадоу х-гәыԥк. Актәи 

агәыԥ – аиашьаратә обшьина. Аиашьаратә еилазаараҿы аҳра 
ауан аиашьаратә мазара. Идырҳауаз зегьы еицырзеиԥшын. 
Аобшьинауаа ирыман, зегьы еицырзеиԥшыз адгьылқәа реиԥш, 
иара убас ахатәқәагьы. Урҭ рыҩныҵҟа иҟамызт шьҭрала аԥыза-
ра аиура. Аобшьина иалахәыз зегьы, аҭацацәа рыда, иашьарак 
иахәҭакын. Аҩбатәи агәыԥ – гетерогентәи агәыԥ ҳәа изышьҭоу, 
уԥылоит иаҳа имаҷны. Ара анхамҩаҿы ихандеиует аобшьи-
на иахәҭаку аҭаацәара дуқәа. Аобшьина еицырзеиԥшны иаан-
хоит абна, асакара, адәы, аӡбаара уҳәа уб. иҵ. Амхурсҭақәеи, 
ауҭрақәеи, анышьқәеи аҭаацәара дуқәа рнапаҿы иҟан. Ахԥатәи 
аформа – аигәыларатә обшьиноуп. Аигәыларатә обшьина, апа-
пуасцәа ирыланагалеит европааи индонезиааи ирыбзоураны.

Адоуҳатә культураҿы апапуасцәа рыбжьара аҳра ауан атоте-
мизми амагиеи. Иҟан апапуас хылҵшьҭрақәакгьы ахыбаҩ акульт 
ныҟәызгозгьы. Европаа ирҿыԥшны апапуасаа иахьа ақьырсиан-
ра шьҭырхит, аха уи уамак имӷьацеит.

Меланезиа ажәларқәа

Меланезиа абырзен бызшәала иаанагоит «Адгьылбжьаха 
Еиҵәақәа» иахьа Меланезиа иқәынхоит 200 етнос инар-
зынаԥшуа. Араҟагьы апапуасаа рҟнеиԥш бызшәала ихадоу 
ҩ-гәыԥкны рҽеихыршоит: австронезиитәии, апапуастәии ҳәа. 
Хыԥхьаӡарала иугозар, австронезиитәи агәыԥ иаҵанакуа акыр-
ӡа еиҳауп. Урҭ рхыԥхьаӡара наӡоит 8 млн. рҟынӡа. Апапуасцәа 
ракәзар Меланезиа иқәынхо австронезиитәи абызшәла ицәажәо, 
амрагылара австронезиитәи ма аокеантәи абызшәатә махәҭа 
иаҵанакуеит. Аокеаниатә махәҭа хазы гәыԥ-гәыԥла еихшоит. 
Арҭ агәыԥқәа хыԥхьаӡарала зегьы иаарылукаартәы иҟоуп мра-
гылара океантәи абызшәала ицәажәо. Урҭ нхарҭа ҭыԥс ирыман 
аҩадатәии абжьаратәии адгьылбжьахақәеи, архипелаг Гибрид 
Ҿыци, адгьылбжьахақәа Бенкси Соломони.

Мрагылара океантәи агәыԥ иахыԥхьаӡалоуп адәныҟатәи 
полинезиаагьы. Аокеантәи амахәҭа, егьырҭ абызшәақәа рыла 
ицәажәо ажәларқәа нхоит Гвинеиа Ҿыци, архипелаг Бисмарки, 
адгьылбжьахақәа Д¢Антркастои, Тробриании, Соломони, 
Гибрид Ҿыци, архипелаг Луизиади рҿы. Апапуас бызшәа-
ла ицәажәо ықәынхоит архипелаг Бисмарки адгьылбжьаха 
Соломони рҿы.

Меланезиа ажәларқәа рхыԥхьаӡара рацәан. Зегь реиҳа 
зхыԥхьаӡара дуу Британиа Ҿыц иқәынхо толаиаа 900 нызқьҩык 
ыҟоуп. Егьырҭ ажәларқәа рхыԥхьаӡара иаҳагьы имаҷуп.

Меланезиа аџьынџьуаа антропологиа аганахьала мелане-
зиатәи атип иаҵанакуеит. Ари атип иаҟазшьарбагоуп: ацәеижь 
еиқәара, ақьышә ажәпара, аԥынҵа аҟьаҟьара, ахцәырҳәра, иб-
жьараҟьаҟьоу ахаҿы.

Меланезиаа аџьынџьуаа (апапуасааи, полинезиааи рыда) ме-
ланезиаа ҳәа ирышьҭоуп.

Меланезиаа занааҭ хаданы ирымаз махәҿала адгьылқәаа-
рыхра акәын, иаадрыхуаз аҵиаақәа иреиуан: иамс, таро, акокостә 
пальма, ачаҵла, абанан, асагатә пальма уҳәа уб. иҵ. Меланезиаа 
адгьылқәаарыхраан рхы иадырхәон, ҿыц ихырҟьаз аужәрақәа. 
Аԥсыӡ ркуан акаҭала, ҵәгәырла ма ахыци ахәымпали, аԥсеи 
рыла иршьуан.

Зны-зынлагьы аԥсыӡкраан рхы иадырхәон арҩшьыгақәа. 
Араҟа аԥстәқәа ахьмаҷыз азы ашәарыцара уамак аҿиара аи-
муӡеит. Ишәарыцозгьы изышьҭашәарыцоз аиҳарак аԥсаатәқәа 
ракәын. Ашәарыцаҩцәа бџьарс иркыз ахыци ахәмпали, абҵи 
ракәын.

Аҟазара ус аҿы иаҳа аԥыжәара аман аҵиаақәа аус рыдула-
ра. Аҵиаақәа ирылхны акалаҷкәырқәа рԥон. Меланезиаа асра 
(Санта-Крус иқәынхо рыда) рыздыруамызт. Иршәырҵозгьы 
тапу ҳәа изышьҭаз ашәҵатәы злырхуаз – аҵла ацәеи ацәҳари 
ртараны иҟарҵоз акәын. Уарла-шәарала акәымзар иуԥыломызт 

акыцҟаҵага гьежьгьы. Ирымаз акыцлых аҳәса ракәын иҟазҵоз.
Аметалл ажәла раԥхьаӡа Меланезиа иқәызгылаз европаа 

роуп. Аметалл ахархәара аиуаанӡа меланезиаа рмыругақәеи ра-
бџьари злырхуаз ахаҳәи, амҿи, абаҩи ракәын.

Меланезиаа иахьагьы реиҳарак қыҭауаауп, реиланхарҭақәа-
гьы а́шҭарацәала (ҭӡырацәала) еилоуп ма шҭак (ҭӡык) ала 
ишьақәгылоу қыҭақәоуп. Рыҩнқәа рформа ԥшьыркцоуп, ахыб 
агәы ҩылганы акыр идырҭбаауан. Хыбгас ирымаз апальмеи, аба-
нани ма апандус амахәқәеи ракәын. Аҩнқәа рганқәа каламлеи, 
рхала ирцәыз аӷәи, ма еиуеиԥшым аҵиаақәа рыла ишьҭырхуан. 
Аиҳарак аҩнқәа дыргылон еиужьны, ҭӡамцда, ашьаҟақәа аҵар-
гыланы. Зны-зынлагьы рыҩнқәа ахаҳә иқәыргыланы иҟарҵон. 
Иԥшьыркцоу анаҩс иҟан игьежьуи ма маҷк ихыгьежьаау аҩнқәа. 
Ҭаацәацԥхьаӡа ахьынхоз хаз аҩнқәа рнаҩс, Меланезиа иҟан аха-
цәа рыҩнқәа ҳәа изышьҭаз аргыларақәагьы.

Аӡы ихыланы аӡсаразы, меланезиаа аҵла ду агәы ҭыцәааны 
анышьқәа ҟарҵон. Имаҷзаргьы иуԥылоит аӷәқәа еидыԥсаланы 
иҟаҵаз анышьқәагьы. Анышьқәа рырныҟәараан рхы иадырхәон 
ажәҩақәеи зны-зынла аԥрақәагьы.

Афатә аҟнытә аиҳарак ирҿаҵахәыз аԥсыӡ акәын. Ашәарах 
ахьмаҷыз иахҟьаны акәац уамак ирҿаҵахәымызт. Акәаци аԥ-
сыӡи рыӡразы, меланезиаа адгьыл ҭыжааны ауаџьаҟ ԥшра змаз 
амца-ебаркырҭа ҟарҵон. Амца уаанӡа рабацәа рабдуцәа ишыд-
дырбаз еиԥш еибадыркуазҭгьы, уажәы рхы иадырхәоит аспыч-
ка.

Аҵарауаа рыҩныҵҟа аимак ахылҿиааит Меланезиа 
ахылҵшьҭратә шьақәгыларақәа рыҟазаара. Адгьылбжьахақәа 
Фиџьи Каледониа Ҿыци алаҳамҵозар, ахылҵшьҭратә шьақә-
гыларақәа аҭыԥ рыман асоциалтә ҿиара иаҳа аизҳара ахьа-
маз Габрид Ҿыц архипелагқәа рҿы. Егьырҭ аҭыԥқәа рҿы 
ахылҵшьҭрақәа аҭыԥ рыман аетникатә еилазаарак раҳасабала. 
Иҟоуп дгьылбжьахақәакгьы ахылҵшьҭратә шьақәгыларақәа 

зынӡа иахьыҟамыз, уаҟа ауааԥсыра еиднакылон аетнотеррито-
риатә акзаара.

Меланезиа ауаажәларратә шьақәгылараҿы ихадоу акоуп ақыҭатә 
обшьина. Обшьина аҩныҵҟа иалыркаауеит еиуеиԥшым аиашьа-
рақәа иртәу аҭаацәара дуқәа. Ақыҭадгьылқәа обшьина иаланхо 
зегьы еицырзеиԥшын, аха иара уи аамҭаз ҭаацәарацыԥхьаӡа, ма 
хықәкыла аӡәы дызқәаарыхуаз адгьыл, дахьынӡақәаарыхуаз уи 
адгьыл дақәиҭын.

Меланезиа аладатәи акәакь акәымзар, егьырахь зехьынџьара 
аиашьара (род), аиҳарак ан лышьҭрала акәын ишцоз. Аиашьара 
(ашьҭра) аҩныҵҟа аҭаацәа алалара ҟаломызт. Аҭаацәара иалалаз 
аԥҳәыс ахаҵа инхарҭахь диасуан.

Меланезиа колониахаанӡа, раԥхьаӡатәи ауаажәларратә шьақә-
гылара аилаҳара иабзоураны, араҟа ицәырҵуа иалагеит асоц- 
иалтә еиҟарамрақәа. Урҭ рыҩныҵҟа ицәырҵит имаҷымкәа амал 
еизызгаз ауаа дуқәа (аиҳарак аԥызацәа). Амал еидкылараҿы 
ицхыраагӡан аиҭныԥсахлара. Аиҭныԥсахлараан рхы иадырхәон 
еиуеиԥшым ирҩызны иҟаҵаз амыдыӷьцәақәа.

Меланезиа ҭыԥқәак рҿы, ан лышьҭра аилаҳара иабзоураны, 
ишьақәгыло иалагеит абшьҭрақәа. Ан лышьҭра аҵасқәа рҿагы-
ларазы, анаҩс ауаажәларратә напхгарахь инеиз ракәны иҟалеит 
– аиашьара анҭыҵтәи «ахацәа реидгыла» ҳәа изышьҭаз аиҿкаа-
рақәа.

Аколониатә мчра раԥхьаӡатәи ауаажәларратә шьақәгылара 
аилаҳара иаҳагьы иарццакит. Аколониатә напхгара араҟа абур-
жуазтә еизыҟазаашьақәа аларгалон. Ари аҩыза аусқәа мҩаԥыс-
уан адоуҳатә культураҿы, аиҳарак адинхаҵараҿы. Меланезиаа 
иахьа реиҳараҩык шқьырсианцәоугьы, ирхамшҭӡацт ртрадици-
атә динхаҵарақәагьы. Атрадициатә динхаҵараҿы меланезиаа 
имҵаныҳәоит ихаҿыдоу, аха амч змоу анцәахәы – «мана».

Меланезиаа рфольклори рдинхаҵареи уамак еидҳәаламызт. 
Аиҳарак ашәақәа ззаԥырҵоз ажәлар рфырхацәа ракәын.

Ицәгьамкәа еиқәхеит меланезиаа ртрадициатә ҟазарагьы. 
Еиуеиԥшым асахьақәа рнырҵон рчысмаҭәеиԥш, иара убас ра-
бџьари рнышьқәеи. Амҿы ҭаԥҟаны астатуиақәеи асаԥрадақәеи 
ҟарҵон. 

Даҽакы иалаҩашьомызт Меланезиа рмузыкатә культура. 
Амузыка зладырҳәоз аинструментқәа иреиуан – адаул, агонг, 
атәыҩа. Амузыка еснагь иацын акәашара.

Каледониа Ҿыци адгьылбжьаха Луаиотеи руаажәлар 
Каледониа Ҿыци уи ааигәа ишьҭоу адгьылбжьаха Луаиотеи 
Меланезиа аладатәи акалҭ ауп изҵазкуа. Акультура аганахьала 
Каледониа Ҿыци Луаиотеи злеиԥшым рацәоуп.

1853 шықәсазы Каледониа Ҿыц Франциа иампыҵанар-
халеит. Франциа аҳәынҭқарцәа раԥхьа арахь иаарышьҭуан, 
уаҟа ирҭахымызт, ртәыла иалырцоз ауааԥсыра. Уи иахҟьаны 
Каледониа Ҿыц акырӡа рхыԥхьаӡара иазҳаит афранцызцәа. 
Урҭ рҟынтә ауп ахы шакыз, иахьа афранцыз бызшәала ицәажәо 
Каледониа Ҿыц ауаажәлар.

Европаа еиҿыркааз аплантациақәеи, амаденҵхырҭақәеи 
рҿы аусуразы арахь иааргон Азиантәи аусуҩцәа. Европааи аз-
иааи арахь аӡәырҩы шымҩахыҵызгьы, аҭыԥантәи аџьынџь уаа 
рхыԥхьаӡара макьаназ акыр ыҟоуп. Урҭ рбызшәақәа еиуеи-
ԥшым, австронезиатәи аҭаацәара аоксантәи амахәҭа иаҵанак-
уеит. Араса аганахьала, австралоидтәи араса каледониатәи атип 
иатәуп. Ари атип азы иҟазшьарбагоуп икьаҿу ахцәырҳәра, аура 
ду, ахԥаратәи ахахәырацәара.

Каледониа Ҿыц атрадициатә культура Меланезиа акульту-
ра иаҿурԥшуазар иамоуп аиԥшымрақәа. Араҟа адгьылқәаа-
рыхраҿы рхы иадырхәон арԥсаҳәаратә методқәа, рыҩнқәагьы 
зегьы гьежьын.

Меланезиа аасҭа, Каледониа Ҿыц ишьақәгылахьан аҳрагьы 
ауан аб ишьҭреи ахылҵшьҭратә еиҿкаарақәеи.

Иахьа аколониатә политика иахҟьаны, Каледониа Ҿыц атра-
дициатә культура иаҭынхаз даара имаҷуп.

Фиџьи ауаажәлар

Аҵыхәтәантәи 100 ш. раахысижьҭи архипелаг Фиџьи аетно-
культуратә хаҿы акырӡа еицакит. Фиџьи шьҭоуп Меланезиеи 
Полинезиеи рыбжьара, уааԥсыралагьы 600 нызқь инахыҳә-  
ҳәоит.

Антропологиеи акультуреи рганахьала Фиџьи аџьынџьуаа 
меланезиааи полинезиааи ирыбжьагылоуп. Бызшәала австроне-
зиатәи аҭаацәара мрагылараокеантәи агәыԥ, аокеннтәи амахәҭа 
иаҵанакуеит. Фиџьи аџьынџьуаа ауаажәларра-культуратә ҿиа-
рала Меланезиа егьырҭ ауаажәлар раасҭа акырӡа ираԥхьагылан.

Аихьӡара бзиақәа рыман аҟазара аус аҿы, аиҳарак анышьқәа 
рыҟаҵараҿы. Араҟа амчра ду аԥызацәа рнапаҿы иҟан. Аҭыԥ 
аман атәреи атәратә еизыҟазаашьақәеи.

1874 шықәсазы Фиџьи Великобританиа иаколониахеит. 
Европаа араҟа еиҿыркаауа иалагеит аплантациақәа. Арҭ аплан-
тациақәа рҿы аусуразы Индиантә иааргон аусуҩцәа. Уи иахҟьа-
ны Фиџьи акырӡа рхыԥхьаӡара иазҳаит индиаа.

Анхамҩаҿы фиџьаа аус здыруло акоуп акокостә пальма. 
Рыҩнқәа хыгьежьааны, ҵиаала ихыбны, икәыршаны идыргы-
лон. Аҵыхәтәантәи аамҭаз идыргыло иалагеит европаа рҩнқәа 
иреиԥшу анхарҭақәагьы.

Ахацәа иахьагьы иршәырҵоит аиԥка ԥшра змоу ртрадициатә 
маҭәа. Аҳәса уажәшьҭа европаа рымаҭәа иаҳа иазҿлымҳауп.

1970 шықәсазы Фиџьи Британиа аҳра ахҳәаны, зхы иақәиҭу 
ҳәынҭқарраны иҟалеит.

Полинезиа ажәларқәа

Полинезиа адгьылбжьахақәа акыр шрыбжьоугьы, уа иқәынхо 
ахылҵшьҭрақәа антропологиалеи, бызшәалеи, культуралеи еи-
зааигәоуп.

Полинезиаа араса аганахьала акыр аҷыдарақәа рымоуп. Урҭ 
рцәа-ржьы еиқәоуп, шәагала иауп, рыхцәы рҳәуп, ахԥаратәи 
рхахәы уамак иаҩцам рхы-рҿи рԥынҵеи ҟьаҟьоуп.

Аҭҵаарадырҩцәа аӡәырҩы антропологиа аганахьала полине-
зиаа, авсралоидааи амонголоидааи ирыбжьагылоу расатә типуп 
ҳәа агәаанагара рымоуп.

Полинезиа абызшәақәа австронезиитәи аҭаацәара, мрагыла-
раокеантәи агәыԥ, океантәи амахәҭа иаҵанакуеит. Полинезиаа 
рбызшәақәа хыԥхьаӡарала зегьы 30-ҟа ыҟоуп. 

Полинезиаа ажәларқәа рхыԥхьаӡара еиҳа еиҳауп, иагьына-
ӡоит 40 рҟынӡа. 14 Полинезиа ажәларқәа нхоит Меланезиеи 
Микронезиеи. Полинезиа аетносқәа рыҩныҵҟа иҟоуп акыр идуу, 
аҽеидкыларагьы змоу хә-милаҭк: Зеланиа Ҿыц иқәынхо маори 
(40 нызқь), самоа, тонга, гаваниаа (1000 ҩык аџьынџьуаа), евро-
пеи дареи еилаҵаны (160 нызқь), таитаа.

Полинезиаа заанаҭ хадас рнапы злакыз адгьылқәаарыхреи  
аԥсыӡкреи ракәын. Иаадрыхуаз акультурақәа ируакын – акокостә 
пальма, ачаҵла, абанан, таро, иамс, аҟабақ уҳәа убас иҵегьы.

Адгьылқәаарыхҩцәа мыругас иркыз аҵәы акәын. Иахьа уи 
ԥсахуп аиха иалху абаҳага ала. Полинезиа адгьылқәаарыхра 
рнапы алакуп аҳәсеи ахацәеи.

Ҩнатә ԥстәқәаси ԥсаатәси ирдыруаз аҭыԥантәи имшуаз алеи 
(ала рааӡон акәац азы), аҳәеи акәытқәеи ракәын. Иахьа рын-
хамҩаҿы ауасақәагьы анҵаны измоугы ыҟоуп.

Аԥсыӡкра – ари ихадоу азаанаҭқәа ируакуп. Аԥсыӡкра аасҭа 
иаҳа амҽхак маҷуп ашәарыцара.

Аҟазара ус аҿы полинезиаа ирыцназго маҷуп. Урҭ рнапы 
иҵыҵуа ируакуп еиуеиԥшым амҿлых маҭәахәқәа. Асреи акыц-
лыхи полинезиаа зынӡаск ирыздыруамызт. Рмыруыгақәеи раб-
џьари ахаҳәи, амҿи, абаҩи ирылырхуан.

Полинезиаа амшын иазҟазаз уаан. Урҭ амреи аеҵәақәеи ры-
цырхырааны ирылшон амшын ихыланы акыр анаскьара.

Полинезиа ауаажәлар реиҳараҩык иахьагьы нхарҭас иры-
моу ақыҭоуп. Рыҩнқәа ашьаҟақәа рыҵадыргылон, формалагьы 
иԥшьыркцан ма ихыгьежьаан. Иахьа полинезиаа идыргыло иа-
лагеит аҩнқәа, европаа ирҿыԥшны.

Полинезиаа ахацәа шәҵатәыс ирымаз руаҭәа иакәдыршоз, 
аԥыраҳәа ԥшра змаз ашәҵатәы акәын. Аҳәса ракәзар шәҵатәыс 
ирымаз ԥыраҳәан. Рышәҵатәы аҵиаақәеи аԥсаатә рхәи ирылыр-
хуан. Аҵәыхәтәантәи аамҭазы европаа рымаҭәа маҷ-маҷ аҳра 
ауа иалагеит полинезиаа рыҩныҵҟа.

Полинезиаа рыҩныҵҟа аҭыԥ аман асоциалтә еихшара. Уаҟа 
анапхгара рнапаҿы иааргеит аԥызацәа. Аԥызацәа рымчра 
шьҭрала еимырдон, рыуаажәлар ашәахтә рымырхуан, адгьыл 
бзиақәа рнапаҿы иҟан.

Ауаажәларратә шьақәгылараҿы ихадоу акакәын апатриар-
халтә ҭаацәара ду. Аҭаацәара дуқәа рыбжьара иҟамызт аиҟара-
ра. Қыҭак иаланхоз ҭаацәара дуқәак обшьинакны рҽеидыркы-
лон. Аобшьина напхгара анаҭон урҭ иалырхуаз асоветқәа.

Полинезиа адгьыл зегьы еицырзеиԥшын, аха амыругақәеи 
иара убас еиуеиԥшым амаҭәарқәеи хатәызар ауан.

Полинезиаа рҿы иҷыдароу аиашьаратә шьақәгылара ыҟа-
мызт.

Полинезиа ауаажәлар рдинхаҵараҿы иахьа ақьырсианра амч 
шдуугьы урҭ ирхамшҭӡацт ртрадициатә нцәахәқәагьы. 

Полинезиагьы Меланезиаа реиԥш иазхарҵон, амч дугьы  
амоуп ҳәа ирԥхьаӡон ахатә ҟазшьа змам анцәахәы – ману.

Аныҳәарақәа мҩаԥыргон аԥызацәа ирҭынхаз аныхаԥааҩцәа.
Полинезиаа адырра дуқәа рыман. Урҭ аилкаа иаша рыман ры-

кәша-мыкәша иҟаз амшыни адгьылбжьахақәеи рҭагылазаашьа-
зы. Еиқәыршәаны ирыман рныҟәарақәа рҿы ицхыраагӡаз ахсаа-
лақәа. Азҿлымҳара ду арҭон рҭоурых аиҭаҳәара. Араҟа ирыман 
4 – 5 шықәса аҵара ахьырҵоз аҭыԥқәа. Адгьылбжьаха Пасхи 
аџынџьуаа иаԥырҵеит рхатәы ҩыра, аха уи иахьанӡа имааӡеит. 

Европантәи ныхаԥааҩк ари аҩыра аҩсҭаа иҩыроуп ҳәа иԥхьаӡаны 
иаԥырихит.

Аҭыԥантәи аҟазацәа шьахәла ахаҳәи абаҩи аус адырулон. 
Араҟоуп иахьгылоу еицырдыруа ахаҳә дуқәа ирылху астатуи-
ақәа.

Аҿиара бзиа аман амузыкатәи ашәаҳәаратәи ҟазара. Иҟарҵон 
еиуеиԥшымыз амузыкатә инструментқәа.

Гаваи адгьылбжьахақәа рыжәларқәа

1770 шықәсазы Џьеимс Кук Гаваи адгьылбжьахақәа анааирт 
аамҭаз уа иқәынхоз ахылҵшьҭрақәа рсоциал-ркультуратә ҿиара-
ла егьырҭ Полинезиа ажәларқәа ирзааигәан. XVIII-тәи ашәыш. 
анҵәамҭаз гаваитәи ԥызак Камеамеиа I  илшеит архипелаг зегьы 
еидҵаны ахагылара. Аха XIX ашәыш. арахь хыԥхьаӡара рацәа-
ла рҿаархеит европаа. Урҭ арахь иаарго иалагеит аплантациақәа 
рҿы аусуразы азиаа ауаажәлар. 1898 ш. Гаваи Америка анапаҿы 
иаанагеит. 1959 ш. уи Америка аштатқәа ируакхеит.

Иахьа араҟа ишьақәгылеит расалеи милаҭлеи еилаԥсоу ауа-
ажәлар. Гаваи иқәынхоит америкаа, аиапонцәа, филиппинцәа, 
акитаицәа, апортугалцәа уҳәа уб. иҵ. Гаваиаа рхаҭақәа араҟа 
даара имаҷуп, насгьы урҭ акырӡа ртрадициатә культура рцәыӡ-
хьеит.

Зеландиа Ҿыц ажәлар

Европаа Зеландиа Ҿыц иқәнагалаанӡа араҟа инхон полине-
зиаа рхылҵшьҭрақәа – маори. Араҟа аҳауа иаҳа иахыхьшәашәа-
роу азы абанани акокостә пальмеи рызҳауамызт. Ихадоу культу-
ратә ҵиаан – батат. Аҩнытә ԥстәқәа рҟынтә ирымаз ала заҵәык 
акәын. Рыҩнқәа дыргылон мҿыла. Рымаҭәақәа рԥон абнаҿ 
еизыр гоз ақәны иалхны.

Зеландиа Ҿыц 1642 шықәсазы А. Тасман ибзоурала иша-
артызгьы даҽа 100 шықәса европаа арахь иқәымлеит. XVIII 
ашәыш. анҵәамҭаз Зеландиа Ҿыц ахь имҩахыҵуа иалагеит 
Европантәи ахҵәацәеи ибналаз амшынуааи. Англиа аласа асра 
аизҳара иабзоураны Зеландиа Ҿыц еиҿыркаауа иалагеит аԥсаса 
рааӡара.

Аԥсаса рааӡаразы иаҭахын имаҷымкәа аҳәырҭақәа. Уи азы ев-
ропаа иааныркыло иалагеит иргәаԥхаз адгьылқәа. Аџьынџьуаа 
европаа ирҿагылеит, аха рымч рықәымхеит.

Европаа ирыхҟьаны акырӡа аҽаԥсахит маори рынхамҩеи 
ркультуреи. Урҭ акырӡа ирыцәхьаҵит ртрадициатә нхамҩақәа. 
Реиҳараҩык иахьа аус руеит азауадқәеи, афабрикақәеи ма 
арахәааӡаратә фермақәеи рҿы.

Зеландиа Ҿыц ажәлар иахьа рҽеиларҳәоит европаа реиԥш. 
Иара убасҵәҟьа иҟоуп рынхарҭа ҭыԥқәеи рыфатәи. Динхаҵарала 
маори иахьа ақьырсианра иаҵагылоуп.

Араҟа иҿиаз англо-зеландиатәи ажәлар реиҳарак ақалақьқәа 
рҿоуп иахьынхо, рнапгьы ааглыхроуп излаку.

Микронезиа ажәларқәа

Микронезиа иқәынхоит жәохәҟа милаҭ. Арҭ амилаҭқәа 
цәажәоит австронезиитәи аҭаацәаратә бызшәала.

Микронезиа ажәларқәа иреиуоуп – чаморро (70 нызқь), белау 
(15 нызқь), тунгару (64 нызқь), трук (35 нызқь), маршаллаа (25 
нызқь), панопе (20 нызқь) уҳәа убас иҵегьы.

Микронезиа амраҭашәареи амрагылареи рҿы инхо ажәларқәа 
ирныԥшуеит акыр аиԥшымрақәа. Арҭ аиԥшымрақәа зегь раԥхьа 
иргыланы изыдҳәалоу абызшәеи акультуреи, арасеи роуп.

Мрагыларатәи Микронезиа иаҳа иуԥылозар еилаԥсоу поли-
незиааи меланезиааи ррасатә тип, амраҭашәаратәи аган аҿы иу-
баратәы иҟоуп аҳра шауа алада азиатәи арасатә тип.

Микронезиа ажәлар хныҟәгашьас ирымаз адгьылқәаа-

рыхреи аԥсыӡкреи ракәын. Адгьылқәаарыхра иаҳа иҿиан 
Мраҭашәаратәи Микронезиа аган аҿы. Микронезиа ажәларқәа 
зегь рахьтә, чаморра заҵәык ракәын абрынџь аазрыхуаз. Белоуаа 
ракәзар урҭ ирылшон рыдгьылқәа рырԥсаҳәара. Араҟа иҵегь 
иаадрыхуаз аҵиаақәа иреиуақәан иамс, абанан, ачаҵла, акокостә 
пальма.

Мрагыларатәи Микронезиа адгьылқәаарыхра аасҭа иаҳа 
аԥыжәара аман аԥсыӡкра. Ақыҭанхамҩатә культурақәа рахьтә 
иаадрыхуаз иреиуан ачаҵла, акокостә пальма, абанан уҳәа уб. 
иҵ.

Ашәарыцара уамак аҿиара амоуӡеит. Изышьҭашәарыцоз агаг-
шәыг маҷқәа ракәын. Ҩнатә ԥстәқәас ирымаз алеи акәти ракәын.

Микронезиа Мрагылареи Мраҭашәареи рҟазара ус аҿгьы 
ирыман акыр аиԥшымрақәа. Мраҭашәаратәи аган аҿы ирдыр-
уан акыцлых аҟаҵашьа. Мрагыларатәи аган аҿы ари аус зынӡа 
ирыздыруамызт, аха уи аамҭаз араҟа аҿиара аиуит абасра.

Амшын ахылараан рхы иадырхәон анышьқәа. Рымаҭәа по-
линезиаа рымаҭәа еиԥшын. Иҟан ҭыԥқәакгьы зынӡа амаҭәа ахь-
ныҟәрымгоз. Рыфатә аиҳарак ԥсыӡын. Аԥсыӡ анаҩс рчысхә иа-
лан акәтыжь, алажьы, иара убас ашәарыцараан иркуан аԥсаатәи, 
акәуақәеи, аҳәынаԥқәеи.

Микронезиа ауаажәлар хылҵшьҭрала еихшон. Урҭ рыбжьа-
ра асоциалтә еиҟарамрақәа уԥылон. Ҭыԥқәак рҿы, иаҳҳәап ад-
гьылбжьаха Иап аҟны, ауаа барақәеи аӷарцәеи акреицырфар 
ауа мызт. Уи моу ауаа барақәа рхәы хазы иҟаҵатәын.

Адгьылбжьахақәак рҿы иара убас аиҟарамра рныԥш уеит 
ақыҭақәа рыбжьара. Аҳра знапаҿы иҟаз егьырҭ ргәылацәа 
ашәахтә рымырхуан. 

Микронезиа ҭыԥқәак рҿы еиқәханы иҟан ан лышьҭрала ицоз 
аиашьара (ашьҭра).

Аҭаацәа реиҳарак шьақәгылан хаҵаки ԥҳәыски рыла. Ас иҟаз 
аҭаацәарақәа рҿы аԥыжәара лыман аԥҳәыс.

Анхамҩа шьаҭас иаман аҭаацәара дуқәа. Аҭаацәара дуқәа 

иреиҳаз социалтә гәыԥын – аиашьара.
Уарла-шәарла акәзаргьы микронезиаа ахылҵшьҭрақәа рыб-

жьара аҭыԥ аман атауарқәа реиҭныԥсахлара. 
Уамак иҭҵаам Микронезиа ажәлар ртрадициатә динхаҵа-

ра. Араҟа иазхарҵон аԥсцәа ркульти нарцәытәи аԥсҭазаареи. 
Аҿиара аман ашаманизм.

Микронезиаа рфольклор аҿы аԥыжәара рыман амифологиатә 
фырхацәеи, алакәқәеи, алафи.

Адгьылбжьаха Палоу иқәынхоз ирыман рхатәы ҩыра.
Иахьатәи аамҭаз европаа ирыхҟьаны Микронезиа ажәларқәа 

ркультура аиҳарак рцәыӡит. Уи ахаҭыԥан араҟа аҳра ауа иала-
геит аиспанцәа иааргаз акультура.

АТЕРМИНОЛОГИАТӘ ЖӘАР

Аборигены – атәыла иашьагәыҭу, наџь-натә аахижьҭи уаҟа 
иқәынхо ауаа.

Адаптация (этническая) – аетникатә гәыԥ еиуеиԥшым аԥ-
сабаратәи асоциалтәи ҭагылазаашьақәа рҽанраалара.

Аккультурация – ажәларқәа реимадара иабзоураны руак 
егьырҭ ркультуратә елементқәак рыдкылара.

Антропогенез – ауаҩы ихылҵшьҭра ҭызҵаауа, антропологиа 
иахәҭаку аҭҵаарадыра.

Ассимиляция – ажәларқәа реимадара иахҟьаны руак аҽа ет-
носк алаӡҩара. 

Генезис – ахылҵшьҭра, ашьақәгылара, аҿиара.
Геноцид – арасатә ма адинтә зҵаара ҵаҵаӷәыс иҟаҵаны ми-

лаҭк шьаҭанкыла рықәхра, рнырҵәара.
Депортация – жәларык ма уи ахәҭак, мчыла рџьынџь иахца-

ны аҽа дгьылк ахь рықәцара.
Диаспора – тәым ҳәынҭқаррак аҿы инхо ажәлар рыхәҭак.
Дискриминация – еиуеиԥшым амзызқәа (арасатә, амилаҭтә, 

адинтә) ҿыҵгас иҟаҵаны ауаажәлар (ауаҩы) рзинқәа аркьаҿра 
ма зынӡа аԥыхра.

Инкультурация –ауаҩы акультура иҽалагалареи, аетнокуль-
туратә ԥышәа адкылареи ирыпроцессуп. 

Инструментализм – аетнос аилкааран аобиективтә шьаҭа 
акәымкәа уи акультураҿы иалнакаауа азгәаҭара.

Каторжанин – акаторӷуаҩ. Ирбаандҩны иахыгоу ауаҩы.
Конвергенция – аизааигәахара.
Конструктивизм – аетноси аетникатәреи еилзырго хыр-

харҭоуп.
Консолидация (этническая) – бызшәалеи культуралеи 

еизааи гәоу ауаажәлар рҽеидкыларатә процессуп. 



251

Конформизм – ишьақәгылоу аԥҟарақәеи ихадоу агәаанага-
рақәеи хьаҳәа-чаҳәрада адкылара, аҽанраалара. 

Ксенофобия – атәымуааи урҭ рбызшәеи ркультуреи 
рцәымӷра.

Миграция населения – ажәлар реиҭаҵра, рынхаҭа ҭыԥ аԥ-
сахра.

Пассионарий – лымкаала аизҳаеизыӷьара иазҿлымҳау ауаҩы.
Полигамия – ахкырацәа, ҩыџьа-хҩы инарзынаԥшуа аҳәса 

ԥҳәысс раагара.
Сакральный – иԥшьоу, адинхаҵара иадҳәалоу аҵас ма ақьа-

бз.
Сегрегация – арасатә ма аетникатә мзыз ҿыҵгас иҟаҵаны 

жәларык мчыла реиҟәыҭхара.
Титульный этнос – атәыла ма аҳәынҭқарра зыхьӡ аху (ахьӡ 

азҭаз) аетнос.
Функционализм – акультура аелементқәа ҭызҵаауа аҭҵаара-

дырратә функциоуп.
Этническая фузия – уаанӡа хазы-хазы иҟаз, бызшәалеи 

культуралеи еизааигәоу ажәларқәа иҿыцу, иаҳа иҭбаау етноск-
ны рҽеидкылара.

Этничность – аетникатәра; аетностә гәыԥқәа еилзырго 
акультуратә ҟазшьа ҷыдарақәа.

Этногенез – аетникатә еилазаара аҿиареи урҭ рхылҵшьҭреи 
азгәазҭо апроцесс. 

Этология – аԥстәқәа рхымҩаԥгашьа ҭызҵаауа аҭҵаарадыр-
ратә хырхарҭоуп.

